
Zemba - Bible - New Testasment 

 

Mateus 

Mateus 1 

Owoiheombwale yaJesus 
(Luk. 3:23-38) 

1Hembu omukanda womana owoiheombwale yaJesusKristus, oluyumuko 
lwaDavid, oluyumuko lwaAbraham.  

2Abraham wa yumuka Isak, Isak wa yumuka Jakob, Jakob wa yumuka Juda 
novanitje novakulwe ovalumentu.  

3Iya Juda wa yumuka Fares naSera, we ve yumuka naTamar, Fares wa yumuka 
Hesron, Hesron wa yumuka Aram.  

4Iya Aram wa yumuka Aminadab, Aminadab wa yumuka Naason, Naason wa 
yumuka Salmon.  

5Iya Salmon wa yumuka Boas, we mu yumuka naRahab, Boas wa yumuka Obed, 
we mu yumuka naRut, Obed wa yumuka Isai.  

6Iya Isai wa yumuka ohamba David. Iya David wa yumuka Salomo, we mu 
yumuka nomukadhintu waUria.  

7Iya Salomo wa yumuka Rehabeam, Rehabeam wa yumuka Abia, Abia wa 
yumuka Asa.  

8Iya Asa wa yumuka Josafat, Josafat wa yumuka Joram, Joram wa yumuka Usia.  

9Iya Usia wa yumuka Jotam, Jotam wa yumuka Ahas, Ahas wa yumuka Hiskia.  

10Iya Hiskia wa yumuka Manasse, Manasse wa yumuka Amos, Amos wa yumuka 
Josia.  

11Iya Josia wa yumuka Jekonia novanitje potembu yokutwalwa moupika 
koBabilon.  

12Iya kon̯ima yokutwalwa moupika koBabilon, Jekonia wa yumuka Salatiel, 
Salatiel wa yumuka Serubabel.  

13Iya Serubabel wa yumuka Abiud, Abiud wa yumuka Eliakim, Eliakim wa 
yumuka Asor.  

14Iya Asor wa yumuka Sadok, Sadok wa yumuka Akim, Akim wa yumuka Eliud. 

15Iya Eliud wa yumuka Eleasar, Eleasar wa yumuka Matan, Matan wa yumuka 
Jakob.  

16Iya Jakob wa yumuka Josef, omulumentu waMaria, Maria wa yumuka Jesus 
nguu tiwa oMessias.  

17Iya omakula aehe okudha kuAbraham katee kuDavid, omulongo naane, okudha 
uke kuDavid katee hiva twalwa moupika koBabilon, omulongo naane, okudha 
uke hiva twalwa moupika koBabilon katee kuMessias, omulongo naane.  

Okuyumukwa kwOmuhupithi, nena lye 
(Luk. 2:1-7) 

18Okuyumukwa kwaJesusKristus kwa li hinyahi: Maria, ina yaJesus, wa nepelwe 
olukupo kuJosef, iya tainkolo háveya kala pamo, Maria wa moneka okutya 
omut̯imba wOmbepo Ondhilikwa.  

19Iya omulumentu we Josef, ngwaa li omulumentu omuvyuuki, hiaa li ahama hala 
oku mu t̯itha ohon̯i, wa soka oku mu yala meholamo.  

20Iya Josef tainkolo wa li ama soko nyahi, omweengeli waMuhona we liholololela 
ye mondjodhi, ha tyaa: “Josef, ntekulona yaDavid, hó tila okweeta Maria a ile 
omukadhintu woye, mena lyokutya out̯imba hembu mbwee na wo owOmbepo 
Ondhilikwa.  

21Iya Maria ma ka yumuka omudhantu, mo ke mu luka Jesus, mena lyokutya ye 
ma ka hupitha ovantu ve modhonkali dhawo.” 

22Iya hehi atjihe tja ningwa, opo tji hwithilwe po soka Muhona hiaa 
popitha omuprofeti ha tyaa:  

23 “Taa tuutuu, omuthukona wongendjo ma ka ila omut̯imba, iya ma ka yumuka 
omudhantu, ena lye mave ke mu luka Immanuel,”mali tyaa: “Kalunga pamo 
nant̯e.” 

24Iya Josef hiaa imuka po molupot̯i, wa ninga ngahi a heelwa komweengeli 
waMuhona. Iya wa ka eta omukadhintu we.  

25Iya ye ke mu t̯in̯ine katee Maria a yumuka omudhantu. Josef we mu luka Jesus.  

Mateus 2 

Ovanongo wokoutjilo 

1Iya Jesus hiaa yumukilwa moBetlehem moJudea potembu yohamba Herodes, 
ovanongo wokoutjilo ve ya koJerusalem,  

2hava tyaa: “Ohamba yOvajuda ndjaa yumukwa napano i li pi? Onyothi ye twe i 
mono hiya tumbu koutjilo, twe ya okuliyongamena kuye.” 

3Ohamba Herodes hiee tji tee, wa li aa tila, nOvajerusalema wo avehe va li ava 
tila.  

4Wa ongedha ovayambethi ovanene avehe novalongiveta, he ve pula 
okutya Messias ma ka yumukilwa pi.  

5Iya ve mu heela hava tyaa: “Ma yumukilwa moBetlehem motjilongo tjaJudea 
ngahi tja sonekwa komuprofeti, hikwa tiwaa:  

6’Naove wo Betlehem motjilongo tjaJuda haove otjinunu mokati kovatumini 
womoJuda,  mena lyokutya mwoove mamu dhi omutumini nguma ka litha ovantu 
vandje Ovaisraeli.’“ 

7Iya Herodes wa ithana ovanongo meholamo, he ve pula nawanawa okutya 
onyothi ndjoka ye ya potembu patji.  

8Iya we ve tuma koBetlehem, ha tyaa: “Enden̯i mu ka taendhe ondele, iya andaa 
mwe mu mono, indjen̯i mu ntjeele, naame wo ndji ye, ndji ke liyongamene kuye.” 

9Ovanongo wokoutjilo hiva tee odhondaka ndhoka dhohamba Herodes, va ya. 
Onyothi ndjoka ndjiva mona koutjilo, ye ve kambulila komeho katee ye thiki 
kombanda yonganda moka mumwa li ondele, tjau hai kulama.  

10Iya hiva mono onyothi, va li ave hulukwa unene nodhonkono.  

11Va ya monganda, hava mono mo ondele naina Maria. Va twika odhongolo, have 
liyongamene kondele. Va itha mo ovimbundu vyawo, have mu pa otjingoldo 
novidhimba oviwa nomira.  

12Kalunga hiee ve londola mondjodhi okutya ahamava tjuna uke kuHerodes, va 
ya nondjila imo yokuya kotjilongo tjawo.  

Jesus ma twalwa koEgipiti 

13Ovanongo wokoutjilo hiva i, omweengeli waMuhona we liholololela Josef 
mondjodhi, ha tyaa: “Kulama, itha ondele naina, u ka inkolele koEgipiti, u ka kale 
hoka katee me ke ku heela, mena lyokutya Herodes u li po ama soko okutaendha 
ondele, e mu dhipae.” 

14Josef wa kulama, ha itha ondele naina out̯iku, ha i koEgipiti.  

15Oko a kala katee ket̯o lyaHerodes, opo odhondaka dhi hwithilwe po, Muhona 
ndhaa popya okupitila motjinyo tjomuprofeti hima tyaa: “Omunwandje mbe mu 
ithana moEgipiti.” 

Odhondele ovadhantu mava dhipawa 

16Herodes hiaa mono okutya ovanongo ve mu henuka, wa li aa yumana navi. Wa 
tuma koBetlehem nomoulongo watjo auhe, ha dhipaetha odhondele ovadhantu 
avehe okudha kodhombula mbali okutjuna pohi, ngahi a yeleka omatango 
hengenya ngaa pulile ovanongo. 

17Iya odhondaka dhomuprofeti Jeremia dha hwithilwa po, hiaa popya ha tyaa:  

18 “Ondaka mai teeka moRama,  otjililo otjinene tjomukoti.  Rakel ma lili 
odhondele dhe,  ye kaa hala okunyimithwa,  mena lyokutya odhondele dhe kave 
po uke.” 

Jesus ma dhi koEgipiti 

19Iya Herodes hiaa t̯i, omweengeli waMuhona we liholololela Josef mondjodhi 
moEgipiti, 

20ha tyaa: “Kulama, itha ondele naina, enda kotjilongo tjaIsrael, mena lyokutya 
mbenya mbava li amava hala omwenyo wondele, va t̯a.” 

21Iya wa kulama, ha itha ondele naina, ha i kotjilongo tjaIsrael.  

22Iya Josef hiaa tee okutya Arkelaus oye a vyaala Judea poluvedhe lwaihe 
Herodes, wa li ama tila okuya ko. Wa ya kotjilongo tjaGalilea ngahi a londolwa 
kuKalunga mondjodhi.  

23We ya okukala mondolopa ndjii tiwa oNasaret, hitja popiwa kovaprofeti tji 
hwithilwe po, hiva popya hava tyaa: “Ye ma ka ithanwa Omunasareta.” 

Mateus 3 

Johannes ma teetha, ye ha tjatja 
(Mark. 1:1-8; Luk. 3:1-18; Joh. 1:19-28) 

1Pomatango ngenya Johannes Omutjatji we ya, ha teethele mokuti kwaJudea 

2ha tyaa: “Liteyululen̯i, mena lyokutya otjilongo tjeulu tje ya popedhi.” 

3Johannes oye e li ye nawanawa ngwaa popiwa komuprofeti Jesaja hiaa popya ha 
tyaa:  “Ondaka yomuwololoki mokuti mai tyaa:  ‘Undapelen̯i Muhona ondjila,  mu 
vyuukililithilen̯i ovilila! ‘“ 

4Iya Johannes wa dhalele omudhalo mbwaa undapwa 
nomaenya odhongamelu nomuvya wotjipa motjivya tje. Ovikulya vye vya 
li otjimbonde noutji.  

5Iya okutya ovantu womoJerusalem nowomoulaanganda auhe waJudea 
nowomoulongo auhe waJordan, va ya kuJohannes,  

6wo hava tjatjwa kuye momulonga waJordan, hiva hipulula odhonkali dhawo.  

7Iya Johannes hiaa mono Ovafarisai nOvasadukai ovengi mbamave ya okutjatjwa, 
we ve heela ha tyaa: “Luyumuko n̯e lwodhonyoka, aan̯i ngwee mu londola okutya 
ka inkolen̯i oluyuma lwaKalunga ndumalu ya?  

8Iya undapen̯i ovipuka mbimavi yulike okutya mwe liteyulula.  

9Hámu soko okutya mamu ulu okulipopila mu tyee: ‘Tu na tate Abraham.’Iya me 
mu heele okutya Kalunga ma ulu okutjitukitha omawe henga, he e ningi 
oluyumuko lwaAbraham.  

10Onkava ya tuwa ae pethina lyomuti. Omuti auhe mbuhau ma ovinyango oviwa, 
mau kewa po, hau yumbwa momulilo.  

11Ame me mu tjatja nomeva himwe liteyulula, iya ngume ya kon̯ima yandje 
omunene kwaame, ame híme tji ulu nangahi tji li oku mu tjindila odhongaku dhe, 
ye me ke mu tjatja nOmbepo Ondhilikwa nomulilo.  

12Ye u na otjiyeletho mokuwoko kwe, ma kombo otjiwaa tje, ovilya vye me vi 
ungula motjindhi, iya olungu me lu hike po nomulilo mbuhau dhimi.” 

Jesus ma tjatjwa 
(Mark. 1:9-11; Luk. 3:21-22) 

13Iya Jesus wa dha koGalilea, he ya komulonga waJordan kuJohannes a tjatjwe 
kuye.  

14Iya Johannes we mu anya ha tyaa: “Aame me hepwa okutjatjwa kwoove, ove 
nkee mo ya kwaame?” 

15Jesus we mu yaka ha tyaa: “Iya napano ndjitavela ndje, ouvyuuki auhe u 
hwithilwe po.”Tjau, he mu itavele.  

16Jesus hiaa tjatjwa, wa dha mo dhiva momeva, eulu lye liyapuka, iya taa tuutuu, 
wa mono Ombepo yaKalunga amai lauka ngonguti, hai mu wilile.  

17Iya ondaka ya dha meulu hai tyaa: “Nguka Omunwandje omuhivilikwa, ngumba 
hopa.” 

Mateus 4 

Jesus ma lolwa kuSatana 
(Mark. 1:12-13; Luk. 4:1-13) 

1Iya Jesus wa twalwa kOmbepo yaKalunga mokuti, a ka lolwe komudiapoli.  

2Iya Jesus hiee litjaela ovikulya ovitenya omilongo vine novit̯iku omilongo vine, 
héya lya tja, wa li aa t̯i ondjala.  

3Omutyolethi we ya kuye, he mu heele ha tyaa: “Andaa oove OmunwaKalunga, 
heela omawe henga, a tjituke omingome.” 

4Iya Jesus we mu yaka ha tyaa: “Kwa sonekwa amaku tiwaa: ‘Hakomungome 
awiika omuntu ma ulu okukala nomwenyo, iya okondaka aihe ndjimai dhi 
motjinyo tjaKalunga.’“ 

5Okudha mpoka omudiapoli wa twala Jesus kotjitungwalongo otjidhilikwa, he mu 
londeke kohulo yotempeli,  

6ha tyaa: “Andaa oove OmunwaKalunga, lombokela pohi, mena lyokutya kwa 
sonekwa okutyaa:  ‘Ye ma heele ovaengeli ve,  ve ku tjinde momawoko awo,  opo 
hó putala mewe.’“ 

7Jesus we mu yaka ha tyaa: “Kwa sonekwa wo okutyaa: ‘Hó lolo Muhona Kalunga 
koye.’“ 

8Omudiapoli wa twala uke Jesus kondundu onde unene, he mu yulikile ovilongo 
avihe vyomouye netumbalo lyavyo,  

9he mu heele ha tyaa: “Avihe hembi me ku pa vyo, andaa mo ntwikile odhongolo, 
ho ntumbaleke.” 



8 

 

 
©  2012 Bible Society in Namibia. 

 

 
 

 

10Jesus we mu heela ha tyaa: “Satana, dha po, mena lyokutya kwa sonekwa 
okutyaa: ‘Muhona Kalunga koye u tha oku mu tumbaleka, oye vala aika wa thele 
okuundapela.’“ 

11Iya omudiapoli we mu yetha, tjau, ovaengeli have ya kuJesus, have mu popile.  

Jesus ma utu okuteetha 
(Mark. 1:14-15; Luk. 4:14-15) 

12Iya Jesus hiaa tee okutya Johannes wa yedhililwa mokaliwoso, wa tjuna 
koGalilea.  

13Jesus wa dhiluka moNasaret, ha ka kala koKapernaum, hitji li pontyo yelunga, 
povilongo vyaSebulon novyaNaftali,  

14odhondaka ndhaa popiwa komuprofeti Jesaja opo dhi hwithilwe po ndhimadhi 
tyaa:  

15 “Otjilongo tjaSebulon notjaNaftali, put̯a pelunga,  tjikoohehinya tjaJordan 
moGalilea yovapaani,  

16otjiwan̯a hitja kala met̯iku,  tja mona otjiten̯i otjinene,  nahembenya mbava li 
ava kala motjilongo nomomudhile wet̯o,  otjiten̯i tje ve tungatele.” 

17Iya mpoka Jesus opo a utila okuteetha ha tyaa: “Liteyululen̯i, mena lyokutya 
otjilongo tjeulu tje ya popedhi.” 

Jesus ma ithana ovahwee vane 
(Mark. 1:16-20; Luk. 5:1-11) 

18Jesus hiaa li ama lamba kontyo yelunga lyaGalilea, wa mona ovalilanduli vavali, 
Simon nguu tiwa oPetrus nomunitje Andreas, va li amava yumbu owaanda 
melunga, mena lyokutya va li ovahwee wodhohi.  

19Jesus we ve heela ha tyaa: “Ndandula ndjen̯i, ame me mu ningi ovahwee 
wovantu.” 

20Dhivadhiva va thiaa po omawaanda, have mu landula.  

21Hiaa hweene komeho, wa mona ovalilanduli vavali ovakwawo, Jakob nomunitje 
Johannes, oomunkwaSebedeus. Wo va li mowato pamo naihe Sebedeus, amava 
pampa omawaanda awo. Iya Jesus nawo we ve ithana.  

22Iya dhivadhiva va thiaa po ihe nowato, have mu landula.  

Jesus ma velula ovavedhi 
(Luk. 6:17-19) 

23Jesus wa endaenda moGalilea atjihe, ha longo ovantu modhosinagoga dhawo, 
ha teetha ondaka ombwa yotjilongo tjaKalunga, ha velula omitjithi avihe 
nomauvela aehe mokati kovantu.  

24Etumbuko lye lya handjana motjilongo tjaSiria atjihe. Ovantu ve mu etela 
ovavedhi avehe mbava li nomauvela ngae lili nangae lili noviihamo, nahemba 

mbava li nodhondemoni, nowovintonya, nambava vela otjinteya, avehe he ve 
velula.  

25Owingi wovantu owomoGalilea nowomoDekapolis nowomoJerusalem 
nowomoJudea novatjikoohehinya tjaJordan, ve mu landula.  

Mateus 5 

Eteetho lyokondundu 
5:1--7:29 

1Jesus hiaa mono owingi wovantu, wa londa kondundu. Iya hiaa kala pohi, 
ovalongwa ve ve ya kuye.  

2Jesus wa uta okupopya, he ve longo ha tyaa:  

Ovanalao 
(Luk. 6:20-23) 

3 “Ovanalao ombave li ovathona mombepo,  mena lyokutya otjilongo tjeulu 
otjawo.  

4Ovanalao ombava etetha onkenda,  mena lyokutya mava ka ingwaingwa.  

5Ovanalao ovalinunupiki,  mena lyokutya mava ka pingana otjilongo.  

6Ovanalao ombava t̯a ondjala nonyota youvyuuki,  mena lyokutya mava ka 
kutithwa.  

7Ovanalao ovanankenda,  mena lyokutya mava ka t̯ilwa onkenda.  

8Ovanalao ombave na omitima mbyaa kohoka,  mena lyokutya mava ka mona 
Kalunga.  

9Ovanalao ombava kondjela ouwa,  mena lyokutya mava ka ithanwa 
ovanwaKalunga.  

10Ovanalao ombava tatethelwa ouvyuuki,  mena lyokutya otjilongo tjeulu otjawo.  

11 “N̯e muvanalao, andaa ovantu mave mu lalula, have mu tatetha, have mu popile 
mouvi auhe nokukemba, mena lyokutya muvalongwa vandje.  

12Linyandaelen̯i, mu hulukwe, mena lyokutya ondjambi yen̯i onene meulu, iya 
otjo va tatethele ovaprofeti mbava tengele komeho yen̯i.  

Omungwa notjiten̯i 
(Mark. 9:50; Luk. 14:34-35) 

13 “On̯e omungwa wouye, iya andaa omungwa wa hahuka, mau tovalethwa natji? 
Kau na uke otjilinga, mau yekelwahi, hau lyatwa kovantu.  

14 “On̯e otjiten̯i tjouye. Otjitungwalongo hitja tungilwa kondundu kaatji ulu 
okuholama. 

15Olamba kai ten̯wa, yo hai tuwa kohi yotjihayo, iya i tulikwa kotjituliko, yo hai 
tungatele ovantu avehe mbave li monganda.  

16Iya otjiten̯i tjen̯i ngatji tungatele movipathi vyovantu, opo va mone ovilinga 
vyen̯i oviwa, wo va hivilike Iho owomeulu.  

Jesus ma thitulula oveta 

17 “Hámu soko okutya ame mbe ya okwiitha po oveta yaMoses ne elongo 
lyovaprofeti, ame hí dhile oku i itha po, iya oku i hwithila po.  

18Iya me mu heele otjatjili okutya tainkolo eulu nohi háviya hula, moveta kaamu 
keka ondanda noimo ne okankwanyu, tainkolo avihe háviya hwithilwa po.  

19Iya andaa pe na nguma itha mo tjimo tjomovitumino hembi ovinunu, atjaa ha 
longo hinyahi ovantu, ma ka ithanwa omununu kovakwawo motjilongo tjeulu. 
Iya ngume vi takametha, ha longo ovakwawo nyahi, ma ka ithanwa omunene 
motjilongo tjeulu.  

20Iya ame me mu heele okutya ouvyuuki wen̯i andaa kau pon̯ene 
owovalongiveta nowOvafarisai, kaamu i motjilongo tjeulu.  

Oluyuma 

21 “N̯e mwe tji tyaa hitja heelwa ovakulu okutyaa: ‘Hó dhipaa, ‘haku tiwa uke: 
‘Nguma dhipaa, we litaendhele oku ka koywa.’ 

22Iya ame me mu heele okutya omuntu auhe nguma yumaneke omukwawo, we 
liundapele okukoywa. Nanguma heele omukwawo ha tyaa: ‘Tjintu ove,‘ we 
liundapele oluyuma lwOtjoongi tjOvanene. Nanguma tyaa: ‘Tjilai ove,‘ we 
liundapele omulilo woheli.  

23Iya andaa mo yandja otjali kotjiyambelo, atjaa hako u thipalukila omukwen̯i 
okutya u na hiee ku ningi,  

24thiaa ko otjali tjoye kotjiyambelo, u tji ye olutenga, mu lipe ouwa nomukwen̯i, 
ove u tjune, u ka yandje otjali tjoye.  

25 “Itavela dhiva, mu lipe ouwa nangume ku kondjetha, tainkolo amu li naye 
mondjila, ngume ku kondjetha, ahame ku yandja komukoyi, omukoyi e ku yandje 
komuyungi, ove u yedhililwe mokaliwoso.  

26Ame me mu heele otjatjili okutya ove koo dhi mo, tainkolo hóya thuta okapeni 
kathiinina.  

Okuyona olukupo 

27 “N̯e mwe tji tyaa hikwa tiwaa: ‘Hó yono olukupo.’ 

28Iya ame me mu heele okutya nguma tala omukadhintu notjihulo, we mu lesa ae 
momutima we.  

29Eho lyoye lyokokulyo andaa mali ku tyoletha, li dhoola mo, ove u li yekelehi, 
mena lyokutya okukeketha otjin̯ipo tjoye tjimo hahe okupon̯a olutu lwoye aluhe 
okuyumbwa moheli.  

30Okuwoko kwoye kwokokulyo andaa maku ku tyoletha, ku teta ko, ove u ku 
yekelehi, mena lyokutya okukeketha otjin̯ipo tjoye tjimo hahe okupon̯a olutu 
lwoye aluhe okuyumbwa moheli.  

Okuliyala 
(Mat. 19:9; Mark. 10:11-12; Luk. 16:18) 

31 “Iya kwa popiwa wo okutyaa: ‘Nguma yala omukadhintu we, nge mu pe 
omukanda wokuliyala.’ 

32Iya ame me mu heele okutya omuntu auhe nguma yala omukadhintu mena 
lyotjipuka tjimo hihatji thi ovihulo, me mu hulithitha. Nguma kupu ngwaa yalwa, 
ma i movihulo.  

Okwaana 

33 “Otjikwawo uke, mwe tji tyaa hitja heelwa ovakulu okutyaa: ‘Hó ana ovithithi, 
iya eano lyoye li hwithila po Muhona.’ 

34Iya ame me mu heele okutya hámu ana nokanunu, hámu ana eulu, mena 
lyokutya lyo otjipundi tjaKalunga,  

35hámu ana pohi, mena lyokutya ohi otjilyatelo tjodhompadhi dhe, hámu ana 
Jerusalem, mena lyokutya tjo otjitungwalongo tjOhamba onene. 

36Hó ana omutwe woye, mena lyokutya koo ulu okutjitukitha ondjutji imo i ninge 
ompembadhi ne ondholodhi.  

37Odhondaka dhen̯i ngadhi tyee: ‘Iinga, iinga’ne ‘Aai, aai.’Ndhimadhi wedhwa ko, 
odhombi.  

Hámu litjun̯ine ouvi 
(Luk. 6:29-30) 

38 “N̯e mwe tji tyaa hitja popiwa okutyaa: ‘Eho okeho, eyoo okeyoo.’ 

39Iya ame me mu heele okutya hámu tjun̯ine omuntu ouvi ngume mu ningile 
ouvi. Iya ngume ku tono koluyewo lwokokulyo, mu pa olukwawo.  

40Nguma hala oku ku twala kovikoya, e ku nyeke otjikutu tjoye tjokohi, nekapote 
lyatjo mu pa lyo wo.  

41Ngume ku n̯in̯ikidha, u mu thindikile popedhi, mu thindikila kokule.  

42Ngume ku kumbu, mu pa. Hó lwaapele ngume ku li ongele.  

Kalen̯i amu hole odhondjedhi dhen̯i 
(Luk. 6:27-28,32-36) 

43 “N̯e mwe tji tyaa hitja popiwa okutyaa: ‘Kala au hole omukwen̯i, kala au yele 
ondjedhi yoye.’ 

44Iya ame me mu heele okutya kalen̯i amu hole odhondjedhi dhen̯i, kumbilen̯i 
mbave mu tatetha,  

45opo mu ninge odhondele dhaIho owomeulu. Iya etango lye u li tumbithila 
ovawa novavi, nombula u i lokethela ovavyuuki nambahave thi ovavyuuki.  

46Iya andaa mu hole mboka mbave mu hole, mamu pewa ondjambi yatji? 
Novathendelethi wo otjo va ninga. 

47Iya andaa mu popitha omapanga en̯i vala, mamu tya pamo mu ninga otjipuka 
otjinene? Ovapaani kave tji ningi wo?  

48Iya hwilen̯i po ngaIho owomeulu hiaa hwila po.  

Mateus 6 

Okuyandja 

1 “Lungamen̯i okutaletha ouvyuuki wen̯i nokulimoneketha movipathi vyovantu, 
mpe kaamu pewa ondjambi kwiIho owomeulu.  

2Iya amo yandja otjali kovathona, hó iyaula ngahi tji ninga ovalinomi 
modhosinagoga nomodhondjila, opo va tumbalekwe kovantu. Otjatjili me mu 
heele okutya mboka va pewa ondjambi yawo.  

3Iya amo yandja otjali kovathona, okuwoko kwoye kokumbinda háku iwa okulyo 
himaku ningi,  

4otjali tjoye opo tji kala meholamo, naIho nguu mona meholamo, me ku pa 
ondjambi.  

Okulonga okukumba 
(Luk. 11:2-4) 

5 “Iya amamu kumbu, hámu ngala ovalinomi, mena lyokutya amava kumbu, ve 
hole okukulama modhosinagoga nopomawaneneno odhondjila, opo va moneke 
kovantu. Otjatjili me mu heele okutya mboka va pewa ondjambi yawo.  

6Iya ove amo kumbu, hita mondjuwo yoye, yedhila po omuvelo woye, u kumbe 
Iho ngoka nguu li meholamo, me ku pa ondjambi.  

7 “Iya amamu kumbu, hámu yayauka ngovapaani, wo va soka okutya pamo amava 
yayauka nyahoka unene, opo mava teeka.  

8N̯e hámu ngala wo, mena lyokutya Iho u tji i himamu hepwa, tainkolo hámuya 
kumba.  

9N̯e mwa thele okukumba hinyahi:  ‘Tate yetu nguu li meulu.  Ena lyoye ngali 
dhilikwe.  

10Otjilongo tjoye ngatji ye.  Ehalo lyoye ngali hulithwe kombanda yohi ngomeulu.  

11Tu pa wo ndino otjithima tjetu tjetango alihe.  

12Tu ithila po odhonkali dhetu,  ngahi matu ithile po mbava lundha kunt̯e.  

13Hó tu twala momatyoletho,  iya tu hupitha mouvi.  

[Mena lyokutya otjilongo otjoye,  nodhonkono odhoye netumbalo olyoye apehe 
katee apehe. Amen. ]’ 

14 “Iya andaa mamu ithile po ovantu odhonkali dhawo, Iho owomeulu me mu 
ithile po wo odhonkali dhen̯i.  

15Iya andaa kaamu ithile po ovantu, naIho kaa itha po odhonkali dhen̯i.  

Okulitjaela ovikulya 

16 “Iya amamu litjaele ovikulya, hámu tungu omukoto ngahi tji ninga ovalinomi, 
mena lyokutya wo va tinda movipala, ovantu opo va mone okutya wo ve litjaele 
ovikulya. Otjatjili me mu heele okutya wo va pewa ondjambi yawo.  

17Iya ove amo litjaele ovikulya, likoha motjipala, ove u livaveke momutwe,  

18opo hó moneka kovantu okutya we litjaele ovikulya, iya u moneke vala kwiIho 
nguu li meholamo, naIho nguu mona meholamo, me ku thutu.  

Emona lyatjatjili 
(Luk. 12:33-34) 

19 “Hámu liongedhele omamona okombanda yohi, hwaa yonwa komulelu 
nokotundu, hoka ovimpulu huvi teya, vyo havi vaka.  

20Iya liongedhelen̯i omamona meulu, muhaa yonwa komulelu ne kotundu, 
novimpulu muhavi teya, vyo muhavi vaka.  

21Iya hoka huku na emona lyoye, oko ku na omutima woye.  

Otjiten̯i tjolutu 
(Luk. 11:34-36) 

22 “Eho olyo li li olamba yolutu. Iya eho lyoye andaa li li nawa, olutu lwoye aluhe 
lu na otjiten̯i.  

23Iya eho lyoye andaa kali li nawa, olutu lwoye aluhe lu li met̯iku. Iya otjiten̯i hitji 
li mwoove, andaa nan̯i et̯iku, et̯iku li lithike pi!  

Okuliun̯ika Kalunga 
(Luk. 16:13; 12:22-31) 

24 “Kaku na nguma ulu okuundapela ovahona vavali, iya ma kala ae yele umo, ye 
ha kala ae hole omukwawo, ne ma hopo umo, ha tombo omukwawo. Kaamu ulu 
okuundapela Kalunga amamu undapele emona.  

25 “Iya me mu heele okutya hámu t̯ile omienyo vyen̯i otjiho okutya mamu li tji ne 
mamu nu tji, nomalutu en̯i okutya mamu dhala tji. Omwenyo kau pon̯ene 
ovikulya, nolutu kalu pon̯ene omidhalo?  

26Talen̯i ovidhila vyokeulu: Kavi kunu, kavi teya, vyo kavi ungula movindhi, iya 
Iho owomeulu u vi tekula. Han̯e mwa valela unene oku vi pon̯a?  

27Aan̯i mun̯e, nanda kala notjiho, nguma ulu okuwedha ko koule womatango e, 
nandaku tiwa okantimbu kamo?  

28 “Iya omena lyatji mu na otjiho tjomidhalo? Talen̯i odhontemo dhomokuti hidhi 
kula, kadhi undapa, dho kadhi pampa.  

29Iya ame me mu heele okutya naSalomo metumbalo lye alihe ka dhalele a ngale 
imo modhontemo ndhoka.  

30Iya Kalunga andaa ma dhaleke ehodhi lyomokuti ndii kala po vala ndino, 
komuhuka hali yumbwa momulilo, kee mu ningile tjo unene, n̯e owokaitavelo 
okanunu?  

31 “Iya hámu kala notjiho mu tyee: ‘Matu li tji? ‘ne ‘Matu nu tji? ‘ne ‘Matu dhala tji? 
‘ 

32Iyaovapaani owo va kala notjiho tjovipuka mbyoka avihe. Iya Iho owomeulu u 
tji i okutya mamu hepa ovipuka hembi avihe.  

33Olutenga taendhen̯i otjilongo tjaKalunga nouvyuuki we, iya hembi ovikwawo 
avihe mamu vi wedhelwa ko.  

34Hámu t̯ile etango lyamuhuka otjiho, mena lyokutya etango lyamuhuka mali 
lit̯ile otjiho olyene. Iya etango alihe li na oudheu walyo.  

Mateus 7 

Okulikoya 
(Luk. 6:37-38,41-42) 

1 “Hámu koyo, nan̯e opo hámu koywa,  

2mena lyokutya ekoyo ndimamu koyo, nan̯e olyo mamu ka koywa, himamu 
yeleke natjo, nan̯e otjo mamu ka yelekwa natjo.  

3Iya omena lyatji mo mono okatodhi hake li meho lyomukwen̯i, ove aho lwete 
omundangala mbuu li meho lyoye omwene?  

4Ne omukwen̯i mo mu heele vi okutyaa: ‘Opomeya ndji ku toole okatodhi meho 
lyoye, ‘iya nan̯i ove au na omundangala meho lyoye omwene.  

5Mulinomi, litoola olutenga omundangala meho lyoye omwene, opo u tjiiwe nawa 
okumona okatodhi hake li meho lyomukwen̯i, u mu toole.  

6 “Otjidhilikwa hámu tji yandja kodhombwa, madhi piluluka hadhi mu lumata. 
Omakwalali en̯i ouwe wokalu hámu e yumbile ovingulu, mavi e lyata nomakoti 
avyo.  

Okukumba 
(Luk. 11:9-13) 

7 “Kumben̯i, mamu pewa; taendhen̯i, mamu mono; popithen̯i, mamu itavelwa.  

8Iya omuntu auhe nguma kumbu, ma pewa; nguma taendha, ma mono; nanguma 
popitha, ma itavelwa. 

9Ne mu na omuntu mun̯e, andaa omuna me mu kumbu omungome, u mu pa ewe?  

10Ne andaa me mu kumbu ohi, u mu pa onyoka?  

11Iya n̯e mbamu li ovavi, andaa mu tji i okuyandja ovipuka oviwa kovanwen̯i, 
unene tuu Iho owomeulu ma yandja ouwa kovantu mbamave mu kumbu.  

12 “Iya atjihe himamu hala ovantu ve mu ningile, nan̯e wo ngatjo mu ve ningila, 
mena lyokutya hehi otjo tji li oveta yaMoses nelongo lyovaprofeti.  

Ondjila yet̯o noyomwenyo 
(Luk. 13:24) 

13 “Enden̯i mo, mu pitile potjivelo hitja thin̯a, mena lyokutya otjivelo otjinene, 
nondjila ndjaa handjuka mai twala mekeko, mbamava ende mo ovengi.  

14Iya otjivelo otjinunu nondjila ndjaa thin̯a mai twala momwenyo, ovanunu vala 
mbamave i mono.  

Ovaprofeti wovithithi 
(Luk. 6:43-44) 

15 “Lungamenen̯i ovaprofeti wovithithi, mboka mbave ya kun̯e movipa 
vyodhondhu, iya nan̯i mokati omaungu ngaa tunda.  

16Iya mamu ve tangan̯ekele kovilinga vyawo. Odhombe dhi nyangwa komulodhi 
ne omakuyu a nyangwa komunkondo?  

17Iya omuti omuwa auhe u ma ovinyango oviwa, iya omuti omuvi u ma 
ovinyango ovivi.  

18Omuti omuwa kaau ulu okuma ovinyango ovivi, wo omuti omuvi kaau ulu 
okuma ovinyango oviwa.  

19Omuti auhe mbuhamau ma ovinyango oviwa, mau tetwa po, hau yumbwa 
momulilo.  

20Iya ovaprofeti mamu ve tangan̯ekele kovilinga vyawo.  

Ehwithilopo lyehalo lyaKalunga 
(Luk. 13:25-27) 

21 “Hamuntu auhe nguma ntyaa: ‘Muhona, Muhona, ‘ma ulu okuya motjilongo 
tjeulu, iya onguma undapa ehalo lyaTate owomeulu.  

22Metango ndyoka ovengi mava ka ntjeela amava tyaa: ‘Muhona, Muhona, hant̯e 
twa teethele mena lyoye, twa ta mo odhondemoni mena lyoye, hatu undapa 
ovilingankono ovingi mena lyoye? ‘ 

23Iya ame me ke ve heela he tyaa: ‘Ame hí mu i nokanunu, dhen̯i po pwaame, 
mwa pengetha oveta yaKalunga! ‘ 

Ovatungi vavali 
(Luk. 6:47-49) 

24 “Iya omuntu auhe nguma tee odhondaka dhandje hendhi, ye he dhi hwithile po, 
ma yelekwa nomulumentu omunadhondunge, ngwaa tungila ondjuwo ye yekuma 
koluwaa.  

25Iya ombula ya loka, ethundja hali ya, nombepo hai pepe, hai litono mondjuwo 
ndjoka, iya ahamai kumauka po, mena lyokutya ya tungilwa koluwaa.  

26 “Iya omuntu auhe nguma tee odhondaka dhandje hendhi, ye ahame dhi 
hwithile po, ma yelekwa nomulumentu omuhima, ngwaa tungila ondjuwo ye 
yekuma moluheke.  

27Iya ombula ya loka, ethundja hali ya, nombepo hai pepe, hai litono mondjuwo 
ndjoka, hai kumauka po, nekumaukopo lyatjo lya li enene.” 

28Iya Jesus hiaa mana okupopya odhondaka hendhi, owingi wovantu we 
kuminwa elongo lye,  

29mena lyokutya we ve longa nganguu na odhonkono, hatjo 
ngovalongiveta vawo.  

Mateus 8 

Jesus ma velula omulumentu wotjilundu 
(Mark. 1:40-45; Luk. 5:12-16) 

1Iya Jesus hiaa heluka kondundu, owingi wovantu we mu landula.  

2Iya omulumentu wotjilundu we ya kuye, ha twike odhongolo, he mu heele ama 
tyaa: “Muhona, andaa mo hala okumbelula, mo tji ulu.” 

3Jesus wa yela okuwoko kwe, he mu t̯in̯i ha tyaa: “Ame me hala, veluka.”Iya 
dhivadhiva ouvela we wotjilundu wa veluka.  

4Iya Jesus we mu heela ha tyaa: “Taa tuutuu, hó tji heele omuntu noumo. Iya 
enda, u ke liyulikithe komuyambethi, ove u ka yandje otjali kotempelingaMoses 
hiaa heele, tji ve ningile oumbangi okutya ove wa veluka.” 

Jesus ma velula omuntu womunene wovakwavita 
(Luk. 7:1-10) 

5Iya Jesus hiee ya moKapernaum, omunene wovakwavita we ya kuye, he mu 
kumbu 

6ha tyaa: “Muhona, omuntu wandje wa vela otjinteya, u li mondjuwo, wa mona 
ovihuna unene.” 

7Jesus we mu heela ha tyaa: “Me ya, ndji ke mu velule.” 

8Omunene wovakwavita we mu yaka ha tyaa: “Muhona, ame hí thevelwe, u ye 
mondjuwo yandje, popya vala nondaka, omuntu wandje ma veluka.  

9Iya ame naame wo ndjimuntu omutuminwa, ndji na ovakwavita mbave li kohi 
yandje. Ndji heela omuntu he tyaa: ‘Enda, ‘ye ha i, nomukwawo he tyaa: ‘Indjo, ‘ye 
he ya, nomupika wandje ndji mu heela he tyaa: ‘Undapa otjontumba, ‘he tji 
undapa.” 

10Jesus hiee tji tee, we kumwa, ha heele mbave mu landula ha tyaa: “Me mu heele 
otjatjili, moIsrael híya mona mo noumo nguu na eitavelo enene ndii lithike 
hempa.  

11Iya ame me mu heele okutya ovantu ovengi mave ke ya okudha koutjilo 
nokoutokelo, hava ka lya pamo naAbraham naIsak naJakob motjilongo tjeulu.  

12Iya ovana wotjilongo tjeulu mava ka yundulilwa pondje met̯iku, moka 
mumamu ka kala otjililo nelikweyo lyomayoo.” 

13Jesus wa heela omunene wovakwavita ha tyaa: “Enda, ngahi wa itavele, ngatjo 
u ningilwa.” Omuntu we wa veluka powola yatjo vala ndjoka.  

Jesus ma velula inaivi yaPetrus novavedhi ovengi 
(Mark. 1:29-34; Luk. 4:38-41) 

14Jesus hiee ya monganda yaPetrus, wa vadha mo inaivi yaPetrus ae li momala, 
ama vele elema.  

15Jesus we mu yaka mokuwoko, elema hali dhi mo. Ye wa kulama, ha twiile po 
Jesus ovikulya.  

16Iya okawiiwii hika wile pohi, ovantu ovengi mbava li nodhondemoni, va etwa 
kuJesus. Odhombepo odhombi we dhi ta mo nondaka. Ovavedhi avehe we ve 
velula,  

17opo dhi hwithilwe po ndhoka ndhaa popiwa komuprofeti Jesaja hiaa tyaa: “We 
litwika omiihamo vyetu, nomitjithi vyetu we vi tjinda.” 

Jesus ma pukulula ovalanduli ve 
(Luk. 9:57-62) 

18Jesus hiaa mono owingi wovantu mbwee mu onganene, wa heela ovalongwa ve, 
va yaukile tjikoohehinya.  

19Iya omulongiveta umo we ya, he mu heele ha tyaa: “Mulongethi, ame me hala 
oku ku landula apehe mpamo i.” 

20Jesus we mu heela ha tyaa: “Odhombandje dhi na omalungi, novidhila vyokeulu 
vi na oviyuwo, iya Omuna wOmuntu ke na mpama thuvitha omutwe we.” 

21Iya umo owomovalongwa ve, we mu heela ha tyaa: “Muhona, olutenga ndekela 
ndje, ndji ka pake tate.” 

22Jesus we mu heela ha tyaa: “Ndandula ndje, yetha ovat̯e va pake ovat̯e vawo.” 

Jesus ma nyimitha ombepo yomakuthikuthi 
(Mark. 4:35-41; Luk. 8:22-25) 

23Iya Jesus wa londa mowato, novalongwa ve ve mu landula.  

24Iya melunga mwa tukuka ombepo onene yomakuthikuthi, owato wa li amau 
hala okuya nomeva. Iya Jesus wa li aa lala. 

25Ovalongwa va ya puye, have mu imuna po, hava tyaa: “Muhona, tu hupitha, 
matu i nomeva!” 

26Jesus we ve heela ha tyaa: “Vaitaveli wokaitavelo okanunu, mwa tilile tji?”Ye wa 
kulama, ha anda ombepo nelunga, havi nyimi, havi tya thiluu.  

27Ovantu ve kumwa hava tyaa: “Omuntu patji ngu, nguu teeka kombepo 
nokelunga?” 

Jesus ma velula ovalumentu vavali mbava li nodhondemoni 
(Mark. 5:1-20; Luk. 8:26-39) 

28Iya hiee ya tjikoohinya motjilongo tjOvagadara, ovalumentu vavali mbava li 
nodhondemoni, va dha modhombila dhomaleva, hava wanene naJesus. 
Ovalumentu mboka va li ovatilithi unene, iya kape na tja noumo ngwaa li ama ulu 
okweenda mondjila ndjoka.  

29Iya va wololoka hava tyaa: “Jesus OmunwaKalunga, mo tu halele tji? We ya 
huno oku tu tatetha, tainkolo otembu háiye thika?” 

30Iya kokule ngahunya kwa li otjuunda otjinene tjovingulu mbyaa li avya yala. 

31Odhondemoni dha kumba Jesus hadhi tyaa: “Andaa mo tu lamba mo, tu tuma 
motjuunda tjovingulu.” 

32Jesus we dhi heela ha tyaa: “Enden̯i!”Iya dha dha mo muwo, hadhi i movingulu. 
Iya otjuunda atjihe tjovingulu tja thothonoka okudha kekomo, hatji liyumbu 
melunga, hatji i nomeva.  

33Ovat̯ita wovingulu va ka inkola, hava i kondolopa oku ka hipulula ovipuka 
hembi avihe novyovantu mbave na odhondemoni hiva ningwa.  

34Iya ondolopa aihe ya kongoloka okuya okutala nokuwanena naJesus. Iya hive 
mu mono, ve mu kumba, a dhe mo motjilongo tjawo.  

Mateus 9 

Jesus ma velula omulumentu wotjinteya 

(Mark. 2:1-12; Luk. 5:17-26) 

1Jesus wa londa mowato, ha yauka, he ya kondolopa yokoyawo.  

2Iya taa tuutuu, ovantu ve mu etela omulumentu nguu na otjinteya, aa lalekwa po 
kotjintali. Jesus hiaa mono eitavelo lyawo, wa heela omuvedhi wotjinteya ha tyaa: 
“Likolethela, ndele yandje, odhonkali dhoye dha ithwa po.” 

3Iya vamo owomovalongiveta ve lipopila hava tyaa: “Omuntu hengu ma penye 
Kalunga.” 

4Jesus hiaa mono omalipulo awo, we ve heela ha tyaa: “Omena lyatji mamu lipula 
ovipuka hembi ovivi momitima vyen̯i?  

5Hitja puvala otjin̯i, okutya: ‘Odhonkali dhoye dha ithwa po, ‘ne okutya: ‘Kulama, 
enda’?  

6Iya opo mu kale amu tji i okutya Omuna wOmuntu u na odhonkono kombanda 
yohi okwiitha po odhonkali,”Jesus wa heela omuvedhi wotjinteya ha tyaa: 
“Kulama, itha po otjintali tjoye, enda konganda.” 

7Omuvedhi wotjinteya wa kulama, ha i konganda.  

8Iya owingi wovantu hiwe tji mono, wa li awa tila, hava hivilike Kalunga, ngwaa 
yandja odhonkono ndhii lithike hempa kovantu.  

Jesus ma ithana Mateus 
(Mark. 2:13-17; Luk. 5:27-32) 

9Jesus hiaa dhi hoka, wa mona omuntu nguu tiwa oMateus, aa kala pohi 
pombonge yokuthendelela elilimo. Jesus we mu heela ha tyaa: “Ndandula ndje.” 
Mateus wa kulama, he mu landula.  

10Jesus tainkolo a li monganda yaMateus ama li, ovathendelethi ovengi 
novalundhi ve ya, hava li pamo naye novalongwa ve. 

11Ovafarisai hive tji mono, va pula ovalongwa ve hava tyaa: “Omena lyatji 
omulongethi wen̯i hima li pamo novathendelethi novalundhi?” 

12Iya Jesus hiee tji tee, we ve heela ha tyaa: “Mbave li nawa kava hepa 
otjimbanda, iya ovavedhi owo vala aveika mava hepa otjimbanda.  

13Iya enden̯i mu ke lilonge otjipuka hehi okutya matji tya vi: ‘Onkenda me hala, 
hamayambo.’Ame hí dhile okwiithana ovavyuuki, iya mbe ya okwiithana 
ovalundhi.” 

Okulitjaela ovikulya 
(Mark. 2:18-22; Luk. 5:33-39) 

14Ovalongwa vaJohannes ve ya kuJesus hava tyaa: “Nt̯e nOvafarisai tu litjaela 
otwingi ovikulya, iya omena lyatji ovalongwa woye hihave litjaele ovikulya?” 

15Jesus we ve yaka ha tyaa: “Ngundhe ovakongwa womukupi kaava ulu 
okweetetha onkenda, andaa nguma kupu ve li naye? Iya katango omukupi mave 
ke mu nyekwa, opo mave ke litjaela ovikulya.  

16 “Kape na tja omuntu nguma pampa omudhalo omukulu nelimendu epe 
ndihaliya kohwa, andaa me tji ningi, elimendu epe mali uthula omudhalo, nontovi 
mai ningi onene okupon̯a onkulu.  

17Iya kape na tja omuntu nguma dhili ovinyu ovipe modhosaku dhotjipa 
odhonkulu. Iya andaa me tji ningi, ovinyu mavi uthula odhosaku. Ovinyu ovipe vi 
dhilwa modhosaku odhompe, avyeevali opo vi hupe.” 

Jesus ma velula omukadhintu, ye ha imuna kout̯e ondele yomunene wosinagoga 
(Mark. 5:21-43; Luk. 8:40-56) 

18Jesus tainkolo a li ame ve heele ovipuka hembi, pe ya omunene wosinagoga, he 
liyongamene kuye, ha tyaa: “Omunwandje omukadhona wa t̯i, indjo u mu 
tendeke okuwoko a hupe.” 

19Jesus wa kulama, he mu landula, novalongwa ve va ya wo pamo naye.  

20Iya kwa li omukadhintu ngwaa velele olulala odhombula omulongo nambali, 
we ya kon̯ima yaJesus, ha t̯in̯i kotjilyo tjomudhalo we.  

21Omukadhintu we lipopila ha tyaa: “Andaa mba t̯in̯i vala komudhalo we, me 
veluka.” 

22Iya Jesus wa piluluka, he mu mono, ha tyaa: “Likolethela, mukadhona wandje, 
eitavelo lyoye lye ku velula.”Iya poluvedhe lwatjo vala mpoka omukadhintu wa 
veluka.  

23Jesus hiee ya monganda yomunene wosinagoga, wa mona mo ovahiki 
wodhofilita dhomukoti notjuuyila tjowingi wovantu.  

24We ve heela ha tyaa: “Dhen̯i mo amuhe, mena lyokutya okakadhona kaka t̯ile, 
ka lala.”Iya ovantu ve mu yola.  

25Iya owingi wovantu hiwa lambwa mo, Jesus wa ya mo, he mu kambula 
mokuwoko, ha imuka po.  

26Odhondaka ndhika dha ya motjit̯indwalongo atjihe.  

Jesus ma velula ovapot̯i vavali 

27Jesus hiaa dhi hoka, ovapot̯i vavali ve mu landula, hava wololoka, hava tyaa: 
“MunwaDavid, tu t̯ila onkenda!” 

28Hiee ya monganda, have ya kuye. We ve pula ha tyaa: “Mwa itavele tuu okutya 
me ulu oku tji ninga?” Ve mu yaka hava tyaa: “Iinga, Muhona.” 

29Iya Jesus wa t̯in̯a omeho awo ha tyaa: “Ningilwen̯i ngahi mwa itavele.” 

30Omeho awo a twikuluka. Jesus we ve londola nodhonkono ha tyaa: “Lungamen̯i, 
hápa kala noumo ngume tji iwa.” 

31Iya hiva i, va ka hipulula Jesus motjit̯indwalongo hehinya atjihe.  

Jesus ma thitulula omuhapopi 

32Iya ovapot̯i hiva i, Jesus wa etelwa omulumentu nguha popi, ye ngwaa li 
nondemoni. 

33Ondemoni hiya tewa mo, omuhapopi wa popya. Owingi wovantu we kumwa 
hau tyaa: “Otjipuka ngahehi katjiya moneka mo nokanunu moIsrael.” 

34Iya Ovafarisai va popya hava tyaa: “Odhondemoni me dhi ta mo kodhonkono 
dhomunene wodhondemoni.” 

Jesus ma teetha, ye ha velula 

35Jesus wa endaenda modhondolopa adhihe nomoulongo auhe. Wa longa ovantu 
modhosinagoga dhawo, ha teetha ondaka ombwa yotjilongo tjaKalunga. Wa 
velula omutjithi auhe nouvela auhe.  

36Iya hiaa mono owingi wovantu, we ve etethela mo onkenda, mena lyokutya va 
mona ovihuna, ve ulwa, va ngala odhondhu ndhihadhi na omut̯ita.  

37Iya wa heela ovalongwa ve ha tyaa: “Ovilya ovingi, atjaa ovaundapi ovanunu.  

38Iya kumben̯i, omwene wovilya a tume ovaundapi keteyo lyovilya vye.” 

Mateus 10 

Ovayapostoli omulongo navavali 
(Mark. 3:13-19; Luk. 6:12-16) 

1Jesus wa ithana ovalongwa ve omulongo navavali, he ve pa odhonkono okuta 
mo odhombepo odhombi, nokuvelula omutjithi auhe nouvela auhe.  

2Iya omana ovayapostoliomulongo navavali hoonga: Omutenga oSimon nguu 
tiwa oPetrus, nomunitje Andreas, oJakob yaSebedeus nomunitje Johannes,  

3oFilippus naBartolomeus, oTomas naMateus omuthendelethi, oJakob yaAlfeus 
naTaddeus,  

4oSimon Omukanana naJudas Iskariot, ngoka wo ngwee mu weleleka.  

Jesus ma tumu ovayapostoli 
(Mark. 6:7-13; Luk. 9:1-6) 

5Jesus wa tuma hemba omulongo navavali, ha tyaa: “Hámu i kovapaani, n̯e hámu 
hiti mondolopa yOvasamaria.  

6Iya enden̯i kodhondhu ndhaa keka dhonganda yaIsrael.  

7Iya apehe mpamamu ende, ve heelen̯i mu tyee: ‘Otjilongo tjeulu tji li popedhi.’ 

8Velulen̯i ovavedhi, imunen̯i ovat̯e kout̯e, pangen̯i owovilundu, ten̯i 
mo odhondemoni. Mwa pewa otjali, nan̯e yandjen̯i otjali.  

9Hámu i novipapo vyodhombongo dhotjingoldo nodhotjisilveri ne dhotjivela 
otjindumbu,  

10handjato yomondjila, havikutu vivali ne odhongaku, hatjisawa. Iya omuundapi 
wa thele okupewa hima li.  

11 “Amwe ya mondolopa ne mokalongo kongandi, pulen̯i okutya aan̯i ngwee 
liun̯ikwa moka. Iya ngamo mu kala moka katee mamu dhi mo.  

12Iya amwe ya monganda, tyen̯i ouwa ngau kale nawo.  

13Onganda ndjoka andaa i tji i okuliun̯ikwa, ouwa wen̯i ngau kale mo. Iya andaa 
kai tji i okuliun̯ikwa, ouwa wen̯i ngau tjune nan̯e.  

14Andaa pe na ngoka nguhame mu tambula ne nguhama teelele odhondaka 
dhen̯i, monganda moka ne mondolopa moka dhen̯i mo, n̯e mu lipupule ombuma 
kodhompadhi dhen̯i.  

15Ame me mu heele otjatjili okutya otjilongo tjaSodom notjaGomorra mavi ka 
kala hahe okupon̯a ondolopa ndjoka metango lyekoyo.  

Ovalongwa mava ka tewatewa 
(Mark. 13:9-13; Luk. 21:12-17) 

16 “Taa tuutuu, ame me mu tumu ngodhondhu mokati komaungu. Iya kalen̯i 
amwa lungama ngodhonyoka, kalen̯i ovawa ngodhonguti.  

17Lungamenen̯i ovantu, mave ke mu yandja kovyoongi vyovanene, have ke mu 
tonena modhosinagoga dhawo nodhosokoti.  

18Iya mena lyokutya muvalongwa vandje mave ke mu twala kovatumini 
nokodhohamba, mu ninge odhombangi dhokuntjipulula kuwo nokoviwan̯a.  

19Iya himave ke mu yandja kovatumini, hámu kala notjiho okutya mamu tya vi ne 
mamu popi vi, mena lyokutya mamu ka pewa powola yatjo ndjoka soka himwa 
thele okupopya.  

20Han̯e mamu popi, iya Ombepo yaIho oyo mai popi mun̯e.  

21 “Ovalilanduli mava ka yandja ovakwawo, va dhipawe, naihe ma ka yandja 
ondele ye. Odhondele mava ka kondjetha ovanene vawo, have ve dhipaetha.  

22Mamu ka kala amu yelwe kovantu avehe mena lyandje. Iya ngume 
likambulithile katee pehulilo, ma ka hupithwa.  

23Iya andaa mave ke mu taata mondolopa imo, dhilukilen̯i kwiimo. Me mu heele 
otjatjili, odhondolopa dhomuIsrael kaamu ke dhi mana ko katee Omuna 
wOmuntu me ya.  

24 “Omulongwa ka pon̯ene omulongethi we, ye omupika ka pon̯ene omuhona we.  

25Tji li nawa omulongwa okukala ngomulongethi we, nomupika okukala 
ngomuhona we. Andaa omwene wonganda mave mu ithana Belsebul, iya unene 
tuu ovantu wonganda ye otjo mava ithanwa.  

Aan̯i ngwaa thele okutilwa 
(Luk. 12:2-7) 

26 “Iya hámu tila ovantu, mena lyokutya kaku na tja hitja t̯imikwa, hihamatji ka 
holololwa, ko kaku na tja soka hitja holekwa, hihamatji ka kala atji iwe.  

27Himbe mu heela met̯iku, tji popyen̯i poluhandja. Himwa nyongotolelwa 
pokutwi, tji popilen̯i pokati kovantu.  

28Hámu tila mboka mbamava dhipaa olutu, wo hámava ulu okudhipaa omwenyo. 
Iya tilen̯i nguma ulu okuhan̯aunina moheli avyeevali, omwenyo nolutu.  

29Odhontjo mbali kadhi landethwa epeni limo? Iya kape na tja noimo ndjimai 
wile pohi, Iho andaa kaa hala.  

30Iya nodhondjutji dhokomitwe vyen̯i adhihe dha hawa.  

31Iya hámu tila, n̯e mwa valela okupon̯a odhontjo odhingi.  

Okuhipulula nokulitendela Kristus 
(Luk. 12:8-9) 

32 “Iya auhe ngoka nguma ntjipulula movipathi vyovantu, naame wo me ke mu 
hipulula puTate nguu li meulu.  

33Iya ngoka ngume lintendele movipathi vyovantu, naame me wo me ke litendela 
ye puTate nguu li meulu.  

Hauwa, iya omukonda 
(Luk. 12:51-53; 14:26-27) 

34 “Hámu lipula okutya ame mba eta ouwa kombanda yohi, hí etele ouwa, iya mba 
eta omukonda.  

35Iya mbe ya okuhongaetha omuna omudhantu a kondjethe ihe, omuna 
omukadhona a kondjethe ina, omunaivi a kondjethe inaivi.  

36Ovantu womonganda yomuntu ngoka mava kala odhondjedhi dhe.  

37 “Ngoka nguu hole ihe ne ina okupon̯a pwaame, kee nt̯evelwa. Nangoka nguu 
hole omuna omudhantu ne omuna omukadhona okupon̯a pwaame, kee nt̯evelwa.  

38Iya nguhama tjindiomutjaakano we, ye ahama ndandula, kee nt̯evelwa.  

39Ngoka nguma kondjele omwenyo we, me u keketha, nguma keketha omwenyo 
we mena lyandje, me ke u mona.  

Ondjambi 
(Mark. 9:41) 

40”Ngoka ngume mu tambula, naye ma ntambula, nguma ntambula, naye ma 
tambula ngoka ngwaa ntuma.  

41Ngoka nguma tambula omuprofeti mena lyokutya omuprofeti, ma mono 
ondjambi yomuprofeti. Nguma tambula omuvyuuki mena lyokutya omuvyuuki, 
ma mono ondjambi yomuvyuuki.  

42Auhe ngoka nguma pa umo owomovantu hemba ovanunu okunwa oneka 
yomeva ngaa tende, mena lyokutya omulongwa wandje, me mu heele otjatjili 
okutya kaa kala háma mono ondjambi ye.” 

Mateus 11 

Jesus naJohannes Omutjatji 
(Luk. 7:18-35) 

1Iya Jesus hiaa mana okuheela ovalongwa ve omulongo navavali ovitumino 
hembi, wa dha po mpoka, ha ka longa, ye ha ka teetha modhondolopa dhawo.  

2Iya Johannes mokaliwoso hiaa tee ovilinga vyaKristus, wa tuma ko ovalongwa 
ve, ve ke mu pule va tyee:  

3 “Ngukwa tiwa me ya, oove ne ngatu kevelele umo?” 

4Iya Jesus we ve yaka ha tyaa: “Enden̯i mu ka hipululile Johannes mbimwa tee 
nambimwa mono okutya 

5ovapot̯i va twikuluka, ovilema mavi ende, owovilundu va veluka, odhompolo 
dha thituluka, ovat̯e mava imunwa kout̯e, ovathona mava teethelwa ondaka 
ombwa.  

6Iya omunalao onguhama ndimbililwa.” 

7Iya ovalongwa vaJohannes hiva dhi po, Jesus wa uta okuhipululila owingi 
wovantu ouhunga naJohannes ha tyaa: “Mokuti mwa ile oku ka tala tji? Onenge 
ndjimai pukwapukwa kombepo?  

8Iya mwa ka talele tji? Mwa ka talele omulumentu ngwaa dhala omidhalo omiwa 
vyomalesu? Taa tuutuu, mbava dhala omidhalo omiwa vyomalesu, va kala 
modhombala dhodhohamba.  

9Iya mwa ka talele tji? Mwa ka talele omuprofeti? Iinga, me mu heele okutya ye 
wa pon̯a omuprofeti.  

10Oye e li ye hengu ngwaa tiwaa:  ‘Taa tuutuu, ame me ka tuma ontumwa yandje,  
nguma tenge,  ye ngoka ngume ke ku longekedhela ondjila,  tainkolo ove hóye ya.’ 

11Me mu heele otjatjili okutya movantu mbava yumukwa kovakadhintu kamu na 
tja omunene ngwaa pon̯a Johannes Omutjatji, iya omununu kovakwawo avehe 
motjilongo tjeulu oye e mu pon̯a.  

12Iya okudha pomatango aJohannes Omutjatji katee napano, otjilongo tjeulu tja 
monethwa ovihuna, tji kondjethwa okuhitwa kodhonkono.  

13Iya nomathimbilo aehe ovaprofeti noveta vya hulila muJohannes Omutjatji.  

14Iya andaa mamu hala oku tji itavela, oye e li Elia, omuprofeti ngwaa thimbilwa 
okutya me ya.  

15Nguu na omatwi, nga tyee!  

16 “Iya ekula hendi me li yeleke natji? Li ngala odhondele mbava kala pohi 
pomalandethelo, amave liwololoka,  

17hava tyaa: ‘Twe mu hakelele, n̯e kamu dhanene. Twa lili ngambatu li momukoti, 
n̯e kamu lilile.’ 

18Iya Johannes hiee ya, ka lile, ye ka nwine, wo hava tyaa: ‘U naondemoni.’ 

19Omuna wOmuntu hiee ya, wa lya, ye ha nu, wo hava tyaa: ‘Taa tuutuu ngwaa 
tunda, onkolwe, epanga lyovathendelethi novalundhi.’Iya ounongo waKalunga 
wa holololwa kovilinga vye.” 

Odhondolopa ndhihadhi liteyululile 
(Luk. 10:13-15) 

20Iya Jesus wa uta okutangunitha odhondolopa mumwa ningilwa ovilingankono 
vye ovingi, mena lyokutya kave liteyululile.  

21 “Utatyei, ove Korasin! Utatyei, ove Betsaida! Iya ngaile moTiro nomoSidon omo 
mwa ningilwa ovilingankono mbyoka mbyaa ningilwa moyen̯i, mbenya ngai ve 
liteyulula ae lukulu, hava kala pohi modhosaku nomomuto.  

22Iya me mu heele okutya Tiro naSidon mavi ka kala hahe oku mu pon̯a metango 
ndyoka lyekoyo. 

23Naove, Kapernaum, mo tya pamo mo ka yelelwa meulu? Mo ka thothononenwa 
motjovat̯e. Iya ngaile moSodom omo mwa ningilwa ovilingankono mbyoka 
mbyaa ningilwa moyen̯i, ngai hinya katee ndino opo tji li.  

24Iya me mu heele okutya otjilongo tjaSodom matji ka kala hahe oku mu pon̯a 
metango ndyoka lyekoyo.” 

Jesus ma hivilike Ihe 
(Luk. 10:21-22) 

25Potembu ndjoka Jesus wa yaka ha tyaa: “Taa, Muhona weulu nowohi, me ku 
hivilike, mena lyokutya ovipuka hembi we vi holeka ovanongo 
novanadhondunge, ho vi holololele mboka mbava ngala odhondele.  

26Iinga, Taa, hehi otjo tje ku thevelwa.  

27 “Ovipuka avihe mbe vi pewa kuTate. Kaku na tja nguu i Omuna kakele vala 
kaTate, ko kaku na tja nguu i Tate kakele vala kOmuna, nangoka Omuna nguma 
hala oku mu holololela ye.  

Jesus ma ithana mbave ulwa 

28 “Indjen̯i kwaame amuhe mbamwe ulwa nambamwa tjinda omitenge mbyaa 
lema. Ame me mu thuvitha.  

29Litween̯i okanga yandje, n̯e mu holele kwaame, mena lyokutya ndjimuntu 
omuwa, momutima mbe linunupika, nomienyo vyen̯i mavi ka thuva.  

30Iya okanga yandje wa puvala, nomutenge wandje kau lemene.” 

Mateus 12 

Jesus oye e li Muhona wEsabati 
(Mark. 2:23-28; Luk. 6:1-5) 

1Potembu ndjoka Jesus wa yatakana movyana metango lyEsabati. Ovalongwa ve 
va t̯ile ondjala, hava utu okupweya otiliku, hava li.  

2Iya Ovafarisai hive tji mono, va heela Jesus hava tyaa: “Taa tuutuu, ovalongwa 
woye mava ningi soka hitja tjaelwa okuningwa mEsabati.” 

3Iya Jesus we ve yaka ha tyaa: “Kamu tangele nan̯i soka David hiaa ningile, hiaa li 
aa t̯i ondjala, ye omwene novantu ve?  

4Ye wa hita mondjuwo yaKalunga, ha li omingome mbyaa yambwa Kalunga, 
mbyoka mbyaa tjaelwa okutya ye hé vi li, namboka mbava li naye háve vi li, 
kakele vala kovayambethi aveika.  

5Ne kamu tangele oveta yaMoses, ovayambethi hiva lundha oveta yEsabati 
motempeli, iya kava pelwe onkali?  

6Iya me mu heele okutya nguka nguu li hempa, wa pon̯a otempeli.  

7Iya ngaile mwa li amu i himatji tyaa: ‘Onkenda me hala, hamayambo, ‘ngai 
kaamu koyo mbahave na hiva lundha.  

8Iya Omuna wOmuntu oye e liMuhona wEsabati.” 

Omulumentu ngwaa lemana okuwoko 
(Mark. 3:1-6; Luk. 6:6-11) 

9Iya Jesus wa dha ko hoka, he ya kosinagoga yawo.  

10Mwa li omulumentu ngwaa lemana okuwoko. Ovafarisai opo ve tjiiwe oku mu 
vela ombedhi, ve mu pula hava tyaa: “Okuvelula mEsabati tja itavelwa?” 

11Iya Jesus we ve heela ha tyaa: “Iya mun̯e tji kala vi, andaa omuntu u na ondhu 
imo, hai wile metoto etango lyEsabati, kee i kambula, he i nana mo?  

12Iya omuntu wa valela unene okupon̯a ondhu. Iya okuundapa ouwa metango 
lyEsabati otjo tja itavelwa.” 

13Jesus wa heela omulumentu hengu ha tyaa: “Onyonona okuwoko kwoye.” Ye 
we ku onyonona, haku lemanuka, haku ngala okukwawo.  

14Iya Ovafarisai va pita mo mosinagoga, hava ka tompola ouhunga naJesus, opo 
ve tjiiwe oku mu dhipaa.  

Omuntu waKalunga 

15Jesus hiee tji nongonoka, wa dha ko hoka. Ovantu ovengi ve mu landula, ye he 
ve velula avehe.  

16We ve londola, opo háve mu hololola,  

17odhondaka ndhaa popiwa komuprofetiJesaja opo dhi hwithilwe po ndhimadhi 
tyaa:  

18 “Taa tuutuu,  omuntu wandje ngumba holowola,  omuhivilikwa wandje,  
omwenyo wandje nguwa hopa,  me mu pa Ombepo yandje,  iya ma ka teethela 
oviwan̯a ekoyo ndyaa vyuuka.  

19Kaa tanguna, ye kaa uyu,  ondaka ye kaai teeka momivanda.  

20Otjingenge hitja tanduka,  kee tji nyanyauna,  nolamba ndyaa undungala,  kee 
ke dhimi,  katee ma twala ouvyuuki mouton̯i.  

21Oviwan̯a mavi ke liun̯ika mena lye.” 

Jesus naBelsebul 
(Mark. 3:20-30; Luk. 11:14-23) 

22Iya Jesus wa etelwa omulumentu ngwaa li nondemoni, omupot̯i, ye nguha popi, 
he mu velula. Omuhapopi wa popya, ye he ku mono.  

23Iya owingi wovantu auhe we kumwa hau tyaa: “Nguka mpaeli haye e li Omuna 
waDavid?” 

24Iya Ovafarisai hive tji tee, hava tyaa: “Odhondemoni me dhi ta mo kodhonkono 
dhaBelsebul, omunene wodhondemoni.” 

25Iya Jesus wa li ae i omalipulo awo, ha tyaa: “Otjilongo atjihe himatji lit̯ile onki 
otjene, matji teka po, nondolopa ne onganda aihe ndjimai lit̯ile onki oyene, kaai 
kala po.  

26Iya Satana andaa ma ta mo Satana omukwawo, iya ye he lit̯ile onki omwene, 
otjilongo tje matji kala po vi?  

27Iya ame andaa odhondemoni me dhi ta mo naBelsebul, ovanwen̯i mave dhi ta 
mo naan̯i? Iya ovanwen̯i mave mu koyo.  

28Iya ame andaa odhondemoni me dhi ta mo nOmbepo yaKalunga, 
okutya otjilongo tjaKalunga tje ya kun̯e.  

29 “Ne aan̯i nguma ulu okuya monganda yomulumentu nguu na odhonkono, he 
mu pundu ovipuka vye? Olutenga nkwai me tji mu kutu, kon̯ima opo ma ulu 
okupunda onganda ye.  

30”Ngoka nguhe li pamo naame, ma nkondjetha, nangoka nguhama ongedha 
pamo naame, ma han̯auna.  

31Iya me mu heele okutya onkali nepenyo alihe ovantu mave li ithilwa po, iya 
okupenya Ombepo Ondhilikwa koo ithilwa po.  

32Iya nguma popi ondaka ndjimai kondjethaOmuna wOmuntu, ma ithilwa po, iya 
ngoka nguma popi ondaka ndjimai kondjetha Ombepo Ondhilikwa, kaa ithilwa 
po mouye hembu nomouye mbumau ya.  

Omuti novinyango vyawo 
(Luk. 6:43-45) 

33 “Omuti andaa omuwa, novinyango vyawo oviwa, ne andaa omuti omuvi, 
novinyango vyawo ovivi, mena lyokutya omuti u dhimbukilwa kovinyango 
vyawo.  

34Luyumuko n̯e lwodhonyoka, mamu ulu vi okupopya ouwa, n̯e ovene amu li 
ovavi? Iya otjinyo tji popya hitje yula momutima.  

35Omuntu omuwa u hololola ovipuka vye oviwa, nomuntu omuvi u hololola 
ovipuka vye ovivi.  

36 “Iya me mu heele okutya ondaka aihe, ndjihai na otjilinga, ovantu ndjimava 
popi mave ke i pulwa etango lyekoyo.  

37Iya odhondaka dhoye odho madhi ku koyetha okutya ove omuvyuuki ne u na 
ombedhi.” 

Ovantu mava pula etangan̯eko 
(Mark. 8:11-12; Luk. 11:29-32) 

38Iya vamo owomovalongiveta nowomOvafarisai ve mu yaka hava tyaa: 
“Mulongethi, nt̯e matu hala u tu yulikile etangan̯eko.” 

39Iya Jesus we ve yaka ha tyaa: “Kula n̯e evi, ovayoni wolukupo, mamu taendha 
etangan̯eko, iya kaamu pewa etangan̯eko limo, olyo ndyoka vala 
olyomuprofeti Jona.  

40Iya ngaJona hiaa li medhimo lyohi onene yomomeva ovitenya vitatu novit̯iku 
vitatu, iya Omuna wOmuntu otjo ma ka kala mohi meheke ovitenya vitatu 
novit̯iku vitatu.  

41Ovalumentu vaNineve mava ka imuka kout̯e pamo nekula hendi metango 
lyekoyo, iya mave ke mu pa onkali, mena lyokutya wo ve liteyululile keteetho 
lyaJona. Iya taa tuutuu, hengu nguu li hempa, wa pon̯a Jona. 

42Omukadhintu ohamba yokomakumbinda otjilongo ma ka imuka kout̯e pamo 
nekula hendi metango lyekoyo. Iya me ke li pa onkali, mena lyokutya ye wa dhile 
kodhontyo dhouye, he ya okuteelela ounongo waSalomo, iya taa tuutuu, hengu 
nguu li hempa, wa pon̯a Salomo.  

Okutjuna kwombepo ombi 
(Luk. 11:24-26) 

43 “Iya ombepo ombi amai dhi mo momuntu, i endaenda momakuti muhamu na 
omeva okutaendha oluvedhe lwokuthuva, iya ahai lu mwene,  

44mai tyaa: ‘Ame me tjuna monganda yandje, mumba dhile.’Iya aye ya mo, mai 
vadha ahamu na nguu li mo, mwa kombwa, mo mwa ningwa nawa.  

45Iya mai i, hai ka eta odhombepo odhonkwawo epanduvali, odhombi oku i pon̯a, 
hamo dhi ya okukala. Iya onkalo yomulumentu hengu pehulilo mai ka kala ombi 
okupon̯a oyolutenga. Iya ekula hendi evi otjo mali ka ningwa.” 

Ina yaJesus novanitje ovalumentu 
(Mark. 3:31-35; Luk. 8:19-21) 

46Iya Jesus tainkolo a li ama popi nowingi wovantu, ina novanitje ovalumentu va 
li ava kulama pondje, amava hala okupopya naye.  

47Umo we mu heela ha tyaa: “Iya taa tuutuu, nyoko novanitjoye ve li pondje, 
mava hala okupopya naove.” 

48Iya Jesus wa yaka ngwee mu heela ha tyaa: “Meme aan̯i, novanitjandje owaan̯i?” 

49Wa yulika okuwoko kwe kovalongwa ve ha tyaa: “Taa tuutuu, meme 
novanitjandje hoowomba! 

50Iya auhe ngoka nguma hwithile po ehalo lyaTate nguu li meulu, oye e li meme, 
ye oye e li omunitjandje nompandjandje.” 

Mateus 13 

Eeli lyomukuni 
(Mark. 4:1-9; Luk. 8:4-8) 

1Jesus etango ndyoka wa dha mo monganda, ha ka kala pohi pelunga.  

2Iya owingi wovantu we mu onganena, iya ye ha londo mowato, ha kala pohi, 
tainkolo owingi wovantu auhe wa li awa kulama kekomo.  

3Iya we ve heela ovipuka ovingi momaeli ha tyaa:  “Kwa li omuntu umo ngwaa ka 
kunine.  

4Hiaa li ama kunu, dhimo dha wila pontyo yondjila, ovidhila hivye ya, havi dhi 
tjokola po.  

5Dhimo dha wila pontantalahi mpahapa li eheke en̯ingi. Iya dha mena 
dhivadhiva, mena lyokutya kapa li eheke en̯ingi.  

6Iya omutenya hiwa pupyala, ovilya vya lemba, mena lyokutya kavya li nomidhi 
mbyaa dhika, vya vavala.  

7Dhimo dha wila modhohongo. Odhohongo hidha kulu, dha thin̯a ovilya.  

8Iya dhimo dha wila pohi ombwa, ovilya havi kwata, vimo ethele, vimo omilongo 
epandu, navimo omilongo vitatu.  

9 “Iya nguu na omatwi, nga tyee!” 

Ontanto yokuundapetha omaeli 
(Mark. 4:10-12; Luk. 8:9-10) 

10Iya ovalongwa ve ya kuJesus, have mu pula hava tyaa: “Mo ve heelele tji 
momaeli?” 

11Ye we ve yaka ha tyaa: “Omena lyokutya n̯e mwa pewa okwiiwa oviholekwa 
vyotjilongo tjeulu, iya wo kave vi pelwe.  

12Iya nguu na tja, ma pewa, ha kala ae na otjingi unene, iya nguhe na tja, nahiee 
na tjo, me tji nyekwa.  

13Iya ame hehi otjo me ve heelele momaeli, mena lyokutya nandava tala, kave ku 
mono, nandava teelele, kava tee, wo kave yuvite.  

14Ouprofeti waJesaja mau hwithilwa po muwo, mbumau tyaa:  ‘Okutyaa mu tyaa, 
atjaa kamu yuvite,  okutala mu tala, atjaa kamu ku mono.  

15Iya omitima vyovantu hemba vya kukuta,  nomatwi awo a poloka,  omeho awo 
a thiinina,  opo háve ku mono,  nomatwi awo ahamava tee,  nomitima vyawo 
ahamava koneke,  ve liteyulule,  ame ndji ve velule.’ 

16 “Iya omeho en̯i e na elao, hiee ku lwete, nomatwi en̯i hiee yuvite.  

17Iya otjatjili me mu heele okutya ovaprofeti novavyuuki ovengi va halele 
okumona ovipuka mbimu lwete, iya kave vi mwene, nokutyaa ovipuka mbimu 
tyaa, atjaa kave vi teele.  

Jesus ma thitulula eeli lyomukuni 
(Mark. 4:13-20; Luk. 8:11-15) 

18 “Iya teelelen̯i eeli lyomukuni.  

19Iya auhe ngoka nguma tee ondaka yotjilongo tjeulu, atjaa ye ke i yuvite, 
omunauvi me ya, ha itha mo soka hitja kunwa momutima we. Hehi otjo tji li 
ombuto ndjaa kunwa pontyo yondjila.  

20Iya ndjaa wila pontantalahi, i ngala omuntu ngoka nguma tee odhondaka 
dhaKalunga, he dhi tambula nehuluko,  

21iya ahamadhi mu hiti, me dhi kambulitha okaluvedhe okanunu vala, iya andaa 
pe ke ya oudheu ne okutatethelwa odhondaka dhaKalunga, me dhi yetha dhiva.  

22Ndjoka ndjaa wila modhohongo, i ngala omuntu ngoka nguma tee odhondaka 
dhaKalunga, iya otjiho tjouye hembu, nokulikembela ouhona matji thin̯a mo 
odhondaka dhaKalunga, dho ahamadhi eta po tja.  

23Iya ombuto ndjaa kunwa pohi ombwa, i ngala omuntu ngoka nguma tee 
odhondaka dhaKalunga, he dhi tambula, oye a ngala ombuto ndjimai mene, 
ovilya havi kwata, vimo ethele, vimo omilongo epandu, vimo omilongo vitatu.” 

Eeli lyolwandjandja mokati kovilya 

24Jesus we ve heela eeli ekwawo ha tyaa: “Otjilongo tjeulu tji ngala omuntu 
ngwaa kuna ombuto ombwa motjana tje.  

25Iya tainkolo ovantu ava lala, ondjedhi ye ya, hai kunu olwandjandja movilya, yo 
ha i.  

26Iya ovilya hivya kulu, havi kwata, olwandjandja nalo wo lwa kula.  

27Ovapika womwene wonganda ve ya, have mu heele hava tyaa: ‘Muhona, ku 
kunine mo nan̯i ombuto ombwa motjana tjoye? Olwandjandja lwa dhi pi? ‘ 

28We ve yaka ha tyaa: ‘Ondjedhi oyo ya ningi hinyahi.’Ovapika ve mu pula hava 
tyaa: ‘Mo hala tu ende, tu ke lu tukule mo? ‘ 

29We ve yaka ha tyaa: ‘Aai, mpe mamu tukulile olwandjandja kumo novilya. 

30Yethen̯i vala vi kulile mumo katee pokuteya. Iya potembu yokuteya, me ka 
heela ovateyi, olutenga va ongedhe olwandjandja, ve lu kute ovipandi, lu hikwe 
po. Iya ovilya ve vi dhile movindhi vyandje.’“ 

Eeli lyokambuto kotjitho tjosinapi 
(Mark. 4:30-32; Luk. 13:18-19) 

31Jesus we ve heela eeli ekwawo ha tyaa: “Otjilongo tjeulu tji ngala ombuto 
yotjitho tjosinapi, omuntu ndjaa itha, he i kunu motjana tje,  

32onunu okupon̯a odhombuma adhihe, iya andaa ya mene, i kula okupon̯a ovitho 
avihe, hai ningi omuti, iya modhontai dhatjo ovidhila hamo vi ya okutungila.” 

Eeli lyontathi 
(Luk. 13:20-21) 

33Jesus we ve heela eeli ekwawo ha tyaa: “Otjilongo tjeulu tji ngala ontathi, 
omukadhintu ndjaa itha, he i lungile mohenga yodhombwe ndatu katee aihe mai 
tumbu.” 

Jesus ma undapetha omaeli 
(Mark. 4:33-34) 

34Jesus wa heela owingi wovantu ovipuka hembi avihe momaeli, ke ve heelele tja 
hihatji li momaeli.  

35Ovipuka mbyaa popiwa komuprofeti opo vi hwithilwe po, hiaa popya ha tyaa:  
“Ame me popi momaeli,  me popi ovipuka mbyoka mbyaa holekelwe okudha 
keuto lyouye.” 

Jesus ma thitulula eeli lyolwandjandja 

36Iya Jesus wa lekela owingi wovantu, ye he ya monganda. Ovalongwa ve ve ya 
kuye, hava tyaa: “Tu thitululila eeli lyolwandjandja lwomotjana.” 

37Iya ye we ve yaka ha tyaa: “Nguma kunu ombuto ombwa, Omuna wOmuntu.  

38Iya otjana ouye, ombuto ombwa odhondele dhotjilongo tjeulu, olwandjandja 
odhondele dhomunauvi. 

39Ondjedhi ngwee lu kuna mo, omudiapoli, eteyo ehulilo lyouye, ovateyi 
ovaengeli.  

40Iya olwandjandja himalu ongedhwa, halu hikwa po momulilo, otjo matji ka kala 
wo pehulilo lyouye.  

41Omuna wOmuntu ma ka tuma ko ovaengeli ve, mava ka kongolola motjilongo 
tje ovatyolethi namboka mbava pengetha oveta.  

42Iya mava ka yumbwa mekundungala lyomulilo. Mompuka moka mamu ka kala 
otjililo nelikweyo lyomayoo.  

43Iya ovavyuuki mava ka laima ngetango motjilongo tjaIhe. Nguu na omatwi, nga 
tyee.  

Emona ndyaa holekwa 

44 “Otjilongo tjeulu tji ngala emona ndyaa holekwa motjana. Omuntu we li mona, 
he li holeke, mena lyokutya wa li ae li hulukilwa, wa ka landetha po ovipuka vye 
avihe, ye he lilandele otjana soka.  

Okawe okawa 

45 “Iya otjilongo tjeulu tji ngala uke omunandingoso, ama taendha ouwe ouwa.  

46Iya andaa wa mono okawe kamo okawa unene, hake na okalu, u ya, ha ka 
landetha po ovipuka vye avihe, ye ha landa okawe.  

Owaanda 

47 “Otjilongo tjeulu tji ngala uke owaanda mbwaa yumbwa melunga, hau kambula 
odhohi dhomihoko nomihoko.  

48Iya hiwe yula, ovahwee ve u nanena kekomo. Va kala pohi, hava holowola mo 
odhohi odhombwa, have dhi twaa movikambulilo, iya odhombi ve dhi yekelahi. 

49Iya hehi otjo matji ka ningwa pehulilo lyouye. Ovaengeli mave ke ya, mava ka 
punga ovavi movavyuuki,  

50ovavi have ke ve yumba mekundungala lyomulilo. Mompuka moka mamu ka 
kala otjililo nelikweyo lyomayoo.” 

51Jesus wa pula ovalongwa ve ha tyaa: “Ovipuka hembi avihe mu vi yuvite?” Ve 
mu yaka hava tyaa: “Iinga.” 

52Iya we ve heela ha tyaa: “Iya omulongiveta auhe ngwaa ila omulongwa 
wotjilongo tjeulu, u ngala omwene wonganda nguu itha ovipe novikulu melimba 
lye lyokuungula.” 

Jesus ma tombwa moNasaret 
(Mark. 6:1-6; Luk. 4:16-30) 

53Iya Jesus hiaa mana okupopya omaeli henga, wa dha po mpoka ha i.  

54We ya kondolopa yokoyawo, ha utu okulonga ovantu mosinagoga yawo, iya ve 
kumwa, hava tyaa: “Omuntu hengu ounongo novilingankono hembi we vi vadha 
pi?  

55Nan̯i hengu handele yomuhongi wovipilangi? Ina haye a tiwa oMaria? Ovanitje 
haoJakob naJosef naSimon naJudas? 

56Odhompandje hápo tu kala nawo mpa? Iya ye ovipuka hembi avihe we vi vadha 
pi?” 

57Ovantu kave mu itavelele.  Iya Jesus we ve heela ha tyaa: “Omuprofeti ka 
tombwa pamo mpape lili, omondolopa yawo vala nomonganda yawo.” 

58Iya Jesus ka ningilile ko ovilingankono ovingi, mena lyokutya kava li neitavelo.  

Mateus 14 

Johannes Omutjatji ma dhipawa 
(Mark. 6:14-29; Luk. 9:7-9) 

1Iya potembu ndjoka Herodes, omutumini wotjityane tjotjilongo, wa tyaa 
etumbuko lyaJesus.  

2Iya wa heela ovantu ve ha tyaa: “Omuntu hengu oJohannes Omutjatji, oye a 
imunwa kout̯e, iya odhonkono hendhi odho madhi undapa muye.” 

3Iya Herodes wa kambulithile Johannes, he mu kutu, he mu yedhilile mokaliwoso 
mena lyaHerodias, omukadhintu womunitje, Filippus, 

4mena lyokutya Johannes we mu heela ha tyaa: “Tji huna okukupa omukadhintu 
womunitjoye.” 

5Iya Herodes nandaku tiwa wa li ama hala okudhipaa Johannes, wa li ama tila 
owingi wovantu, mena lyokutya ovantu va itavela okutya Johannes omuprofeti.  

6Motjipito tjokuthipaluka okuyumukwa kwaHerodes, omuna omukadhona 
waHerodias we ve dhanena po, iya tje hulukitha Herodes,  

7Herodes hinde mu udhikile eano, e mu pe atjihe hima hala.  

8Iya omukadhona wa popya ngahi a nyongotolelwa kwiina ha tyaa: “Mpa ndje 
napano omutwe waJohannes Omutjatji melonga.” 

9Ohamba nandaku tiwa ya pongele, mena lyokwaana kwayo nolyovayenda vayo, 
ya tya omukadhona nge u pewe.  

10Iya ya tuma okuteta ko omutwe waJohannes mokaliwoso.  

11Iya omutwe we wa etwa melonga, hau pewa omukadhona, omukadhona he u 
twala kwiina.  

12Iya ovalongwa vaJohannes ve ya, hava itha po otjivimbi tje, have mu paka. Iya 
va ya, have tji hipululile Jesus.  

Jesus ma kutitha ovalumentu omayovi atano 
(Mark. 6:30-44; Luk. 9:10-17; Joh. 6:1-14) 

13Jesus hiee tji tee wa dha po nowato, ha i aika kompuka hukwe likalela. Owingi 
wovantu wa dha kodhondolopa, hau mu landula pohi.  

14Iya Jesus hiee thiki kontyo, wa mona owingi wovantu. Ye wa li ae ve etethele 
mo onkenda, ha velula ovavedhi vawo.  

15Iya okawiiwii hika wile pohi, ovalongwa ve ve ya kuye hava tyaa: “Pompuka 
hempa opokuti kwanyahinya, netango lya hiti. Lekela owingi wovantu, u ende 
koulongo, opo ve ke lilandele ovikulya.” 

16Iya Jesus we ve yaka ha tyaa: “Kaava hepa okuya, ve pen̯i va lye.” 

17Ve mu heela hava tyaa: “Nt̯e hempa katu na hitu na tjo, tu na po vala omingome 
vitano nodhohi mbali.” 

18Jesus we ve heela ha tyaa: “Vi eten̯i huno kwaame.” 

19Iya wa heela owingi wovantu u kale pohi mehodhi. Iya wa itha po omingome 
mbyoka vitano nodhohi ndhoka mbali, ha tala peulu, ha pandula. Ye wa 
nyembula omingome, he vi pa ovalongwa, ovalongwa have vi pa owingi wovantu.  

20Wo avehe va lya, have kuta. Ovalongwa va ongedha ovinyembu mbyaa hupu po, 
odhombwe omulongo nambali hadhi yula.  

21Iya mbava lya, va li ovalumentu omayovi atano, ovakadhintu nodhondele kava 
havelwe.  

Jesus ma ende kombanda yomeva 
(Mark. 6:45-52; Joh. 6:15-21) 

22Iya Jesus wa ulumithile dhivadhiva ovalongwa ve, va ka londe mowato, va 
tenge tjikoohehinya tjelunga, tainkolo ye ma lekele owingi wovantu.  

23Iya hiaa lekele owingi wovantu, wa londa kondundu aika oku ka kumba. 
Okawiiwii hika wile pohi, Jesus wa li ko aika hoka.  

24Iya owato wa vadhwa awa i kokule okudha kontyo. Iya owato wa tonwa 
komakuthikuthi, mena lyokutya ombepo ye u tona motjipala.  

25Momahuka Jesus we ya kuwo, ama ende kombanda yomeva.  

26Iya ovalongwa hive mu mono ama ende kombanda yomeva, va tila, hava tyaa: 
“Otjilulu!”Iya va kwaa mena lyowoma.  

27Iya Jesus we ve popitha dhivadhiva ha tyaa: “Koleken̯i, hámu tila, aame!” 

28Iya Petrus we mu yaka ha tyaa: “Muhona, ntjeela ndje, andaa oove tjatjili, ndji 
ende kombanda yomeva, ndji ye kwoove.” 

29Jesus we mu heela ha tyaa: “Indjo!” Petrus wa dha mo mowato, ha ende 
kombanda yomeva, he ya kuJesus.  

30Hiaa mono ombepo onene, wa li aa tila, ha utu okuhita, wa kwaa ha tyaa: 
“Muhona, ntjupitha ndje!” 

31Jesus wa vyuukitha okuwoko kwe dhivadhiva, he mu kambula, ha tyaa: “Muntu 
ove wokaitavelo okanunu, wa limbililwa tji?” 

32Iya wo hiva londa mowato, ombepo hai nyimi.  

33Ovantu mbava vadhwa mowato, ve mu tumbaleka hava tyaa: “Otjatjili ove 
uMunwaKalunga.” 

Jesus ma velula ovavedhi 
(Mark. 6:53-56) 

34Jesus novalongwa ve hiva yauka, ve ya koGenesaret.  

35Iya ovantu wopompuka mpoka hiva dhimbuka Jesus, va tuma elaka 
motjit̯indwalongo soka atjihe. Wo va eta ovavedhi vawo avehe kuJesus.  

36Ve mu kumba, opo ovavedhi va t̯in̯e vala nandaku tiwa okovilyo vyomudhalo 
we. Iya avehe mboka mbave mu t̯in̯a, va veluka.  

Mateus 15 

Jesus ma tangunitha ovalinomi 
(Mark. 7:1-13) 

1Iya okudha mpoka Ovafarisai vamo novalongiveta va dha koJerusalem, have ya 
kuJesushava tyaa:  

2 “Iya omena lyatji ovalongwa woye va lundha odhonteto dhowoihe nowoina? 
Kave likoho komawoko amava li.” 

3We ve yaka ha tyaa: “Iya n̯e omena lyatji hámu kambulitha otjitumino 
tjaKalunga, himu kambulitha odhonteto dhen̯i ovene?  

4Iya Kalunga wa popya ha tyaa: ‘Tumbaleka iho nanyoko. Nguma popi navi ihe ne 
ina, nga dhipawe.’ 

5Iya n̯e mu tyaa: ‘Nguma heele ihe ne ina ha tyaa: Himbe tje ku popila natjo, mbe 
tji pa Kalunga.’ 

6Iya omuntu ngoka kaa tumbaleke uke ihe ne ina. Iya mwa pedhula odhondaka 
dhaKalunga mena lyodhonteto dhen̯i.  

7Valinomi n̯e! Omuprofeti Jesaja we mu heela nawa hiaa popya ha tyaa:  

8’Ovantu hemba va ntumbaleka vala novinyo,  atjaa omitima vyawo vi li kokule 
naame.  

9Va ndjundapela vala nyahinya,  mena lyokutya va longetha omalongo odhonteto 
dhovantu.’“ 

Ovipuka mbii lundha omuntu 
(Mark. 7:14-23) 

10Jesus wa ithana owingi wovantu, he u heele ha tyaa: “Nteelela ndjen̯i, mu 
koneke. 

11Otjipuka hitji ya motjinyo, hatjo tji lundha omuntu, iya otjipuka hitji dha 
motjinyo, otjo tji lundha omuntu.” 

12Ovalongwa ve ya kuJesus, hava tyaa: “U tji i okutya Ovafarisai hiva tee 
odhondaka ndhoka, va ningi omitima omivi?” 

13Jesus we ve yaka ha tyaa: “Ontwika aihe, Tate owomeulu ndjiha twikile, mai ka 
tukulwa mo.  

14Mboka ve yethen̯i, ovaviyuli ovapot̯i wovapot̯i. Andaa omupot̯i ma koko 
omupot̯i omukwawo kempangoti, aveevali mava wile metoto.” 

15Iya Petrus we mu heela ha tyaa: “Tu thitululila eeli hendi.” 

16Iya Jesus we ve pula ha tyaa: “Nan̯i nan̯e wo tuu kamu yuvite?  

17Kamu tji i okutya otjipuka atjihe hitji ya motjinyo, tji ya medhimo, hatji piti mo?  

18Iya ovipuka mbyoka mbii dha motjinyo, vi dha komutima, iya mbyoka ovyo vi 
lundha omuntu.  

19Iya komutima oko ku dha omalipulo omavi okudhipaa, okulivaka, okuhula, 
oumpulu, okulikuminina nokulipenya. 

20Ovipuka hembi ovyo vi lundha omuntu, iya okulya nomawoko ngahaa kohelwe, 
katji lundha omuntu.” 

Eitavelo lyomukadhintu Omukanana 
(Mark. 7:24-30) 

21Iya Jesus wa dha ko hoka, ha i kovit̯indwalongo vyaTiro naSidon.  

22Iya kovit̯indwalongo vyatjo hoka kwa dha omukadhintu Omukanana, wa 
wololoka ha tyaa: “Muhona, MunwaDavid, nt̯ila ndje onkenda! Omunwandje 
omukadhona ma tatethwa navi kondemoni.” 

23Iya Jesus ke mu yakele nokanunu. Iya ovalongwa ve ve ya kuye, have mu pula 
hava tyaa: “Mu lekela, a ende, me tu uyile.” 

24Jesus we ve yaka ha tyaa: “Ame mba tumwa vala kodhondhu ndhaa keka 
dhonganda yaIsrael.” 

25Iya omukadhintu we ya, ha twike odhongolo kotjipala tjaJesus, ha tyaa: 
“Muhona, mpopila ndje!” 

26Ye we mu yaka ha tyaa: “Katji li nawa okwiitha po otjithima tjodhondele, ho tji 
yumbile odhombwa.” 

27Iya we mu heela ha tyaa: “Muhona, iinga, iya nodhombwa dhi lya ounyai 
mbumau u kovitaafula vyovahona vadho.” 

28Okudha mpoka Jesus we mu yaka ha tyaa: “O, eitavelo lyoye enene. Ningilwa 
ngahi mo hala.”Iya omukadhona we okudha powola yatjo ndjoka wa veluka.  

Jesus ma velula ovavedhi ovengi 

29Iya Jesus hiaa dhi hoka, wa ya kelunga lyaGalilea. Wa londa kondundu, hako a 
ka kala pohi.  

30Engundwa enene lyovantu lye ya kuye, hali mu etele ovingolomena novilema 
novapot̯i nodhompolo novakwawo ovengi, have ve laleke po podhompadhi dhe, 
ye he ve velula.  

31Iya owingi wovantu we kumwa, hiwa mona odhompolo himadhi tee, 
novingolomena hivya veluka, novilema himavi ende, novapot̯i hiva twikuluka. Iya 
va hiva Kalunga kaIsrael.  

Jesus ma kutitha ovalumentu omayovi ane 
(Mark. 8:1-10) 

32Jesus wa ithana ovalongwa ve, ha tyaa: “Ame ovantu hemba mbe ve etethele mo 
onkenda, mena lyokutya va ningi omatango atatu pwaame, wo háve na himava li. 
Iya ame híme hala ndji ve lekele nondjala, mava ka thothaunukila mondjila.” 

33Ovalongwa ve mu heela hava tyaa: “Ovikulya mbimavi kutitha engundwa ndii 
lithike hempa, matu vi vadha pi mokuti hemu kwanyahinya?” 

34Jesus we ve pula ha tyaa: “Mu na po omingome vingapi?” Ve mu yaka hava tyaa: 
“Epanduvali nouhi oununu.” 

35Wa heela owingi wovantu u kale pohi.  

36Iya wa itha po omingome mbyoka epanduvali nodhohi. Iya hiaa pandula, we vi 
nyembula, he vi pa ovalongwa, ovalongwa have vi pa owingi wovantu.  

37Ovantu avehe va lya, have kuta. Ovalongwa kon̯ima va ongedha ovinyembu 
mbyoka mbyaa hupu po, have yulitha odhombwe epanduvali.  

38Ovalumentu mboka mbava lya, va li omayovi ane, ovakadhintu nodhondele 
kava havelwe.  

39Jesus hiaa lekele owingi wovantu, wa londa mowato, ha i 
kotjit̯indwalongo tjaMagadan.  

Mateus 16 

Ovafarisai mava pula etangan̯eko 
(Mark. 8:11-13; Luk. 12:54-56) 

1Iya Ovafarisai nOvasadukai ve ya kuJesus oku mu lola, ve mu pula, e ve yulikile 
etangan̯eko ndimali dhi meulu.  

2Iya ye we ve yaka ha tyaa: “Okawiiwii aka wile pohi mu popya amamu tyaa: 
‘Kaku natja ombula, mena lyokutya eulu lya thilaele, ‘ 

3komuhuka hamu tyaa: ‘Ndino maku ya ombula yongandavila, mena lyokutya 
eulu lya thilaele, ko ku na omakaka omandholodhi.’Mu tji i vala okutangan̯eka 
himatji ya keulu, atjaa omatangan̯eko omaluvedhe kamu e koneke.  

4Kula n̯e evi, ovayoni wolukupo, mamu taendha etangan̯eko, iya kaamu pewa 
etangan̯eko limo, olyo ndyoka vala olyaJona.”Jesus we ve thiaa po ha i.  

Ontathi yOvafarisai 
(Mark. 8:14-21) 

5Ovalongwa hiva yauka tjikoohinya, va dhimba okuya nomingome.  

6Iya Jesus we ve heela ha tyaa: “Lungamen̯i, n̯e mu tale nawa ontathi 
yOvafarisai noyOvasadukai.” 

7Wo ve lipula hava tyaa: “Ngweendele okuhatu dhile nomingome.” 

8Iya Jesus wa iwa omalipulo awo, ha tyaa: “Vantu n̯e wokaitavelo okanunu omena 
lyatji mamu popi okutya kamu na tja omingome?  

9Nan̯i nanapano kamu yuvite? Kaamu thipaluka omingome mbinya vitano 
mbimba pele ovantu omayovi atano, mwa ongedhele odhombwe ngapi 
dhambyaa hupile po?  

10Ne omingome hembinya epanduvali mbimba pele ovantu omayovi ane, mwa 
ongedhele odhombwe ngapi dhambyaa hupile po?  

11Omena lyatji hihamu yuvite okutya ame híme popi ouhunga nomingome? Iya 
lungamenen̯i ontathi yOvafarisai noyOvasadukai!” 

12Kon̯ima ovalongwa va ka tyaa nawa okutya Jesus ka tile, ngava lungamene 
ontathi yomingome, nan̯i wa li ama tya ngava lungamene elongo lyOvafarisai 
nOvasadukai.  

Petrus ma hipulula Jesus 
(Mark. 8:27-30; Luk. 9:18-21) 

13Iya Jesus hiee ya motjit̯indwalongo tjaKesarea-Filippi, wa pula ovalongwa ve ha 
tyaa: “Ovantu va tya Omuna wOmuntu aan̯i?” 

14Ovalongwa ve mu yaka hava tyaa: “Ovantu vamo va tya oJohannes Omutjatji, 
iya vamo va tya oElia, navamo uke va tya oJeremia, ne yuumo owomovaprofeti.” 

15Ye we ve pula ha tyaa: “Iya n̯e mu ntya, aame an̯i?” 

16Simon Petrus we mu yaka ha tyaa: “Oove Messias, OmunwaKalunga 
omunamwenyo.” 

17Jesus we mu yaka ha tyaa: “Simon yaJona, umunalao, mena lyokutya hamuntu e 
ku holololele soka, iya oTate nguu li meulu.  

18Iya me ku heele wo okutya oove Petrus, kewe hendi oko me ka 
tungila eongalo lyandje, net̯o kaali ka kala nodhonkono okupon̯a eongalo lyandje.  

19Iya me ke ku pa odhosapi dhotjilongo tjeulu, atjihe himo kutu kombanda yohi, 
nomeulu matji ka kutwa, himo kutulula kombanda yohi, nomeulu matji ka 
kutululwa.” 

20Iya wa ilikin̯a ovalongwa ve okutya háva heele omuntu noumo okutya ye oye e 
li Messias.  

Jesus ma popi okutatethwa kwe net̯o lye 
(Mark. 8:31—9:1; Luk. 9:22-27) 

21Okudha mpoka Jesus wa uta okuthitululila ovalongwa ve okutya u tha okuya 
koJerusalem, a ka tatethwe omatatetho omengi kovanene 
nokovayambethi ovanene nokovalongiveta. Ye ma ka dhipawa, iya etango 
etyatatu ma ka imunwa kout̯e.  

22Iya Petrus we mu n̯anga, he mu twala pokampengi, ha utu oku mu anda, ha 
tyaa: “Muhona, Kalunga me tji tjaele, ovipuka hembi koo vi ningilwa.” 

23Iya Jesus wa piluluka, ha heele Petrus ha tyaa: “Satana, dha po pwaame! Ove mo 
mpa oluvinda, mena lyokutya koo soko ovipuka vyaKalunga, iya nan̯i mo soko 
ovipuka vyountu.” 

24Iya Jesus wa heela ovalongwa ve ha tyaa: “Andaa pe na nguma hala 
okundandula, nge lidhimbe ye omwene, ye a tjinde omutjaakano we, a ndandule.  

25Iya nguma hala okuhupitha omwenyo we, me u keketha, iya nguma keketha 
omwenyo we mena lyandje, me u mono. 

26Matji popile tji omuntu okutumba ouye auhe, ye ha keketha omwenyo we? Ne 
omuntu ma yandja tji mpaeli, a yowole omwenyo we?  

27Iya Omuna wOmuntu me ke ya metumbalo lyaIhe pamo novaengeli ve. Ye ma 
ka thuta omuntu auhe hitji lithike povilinga vye.  

28Ame me mu heele otjatjili okutya pe na vamo muhemba mbava kulama hempa 
mbahamava lolo et̯o, tainkolo háveya mona Omuna wOmuntu, ame ya notjilongo 
tje.” 

Mateus 17 

Jesus ma laimithwa 
(Mark. 9:2-13; Luk. 9:28-36) 

1Iya kon̯ima yomatango epandu Jesus wa itha po Petrus naJakob nomunitje 
Johannes, he ve twala kondundu onde, ve ke likalele.  

2Olupe lwe lwa lunduluka movipathi vyawo. Otjipala tje tja laima ngetango, 
omidhalo vye vya pembana ngotjiten̯i.  

3Iya ve liholololelwa kuMoses naElia, hava popi naJesus.  

4Petrus wa heela Jesus ha tyaa: “Muhona, hempa opopawa nokukala. Andaa mo 
hala, me tungu po omasase atatu, limo olyoye, limo olyaMoses nalimo olyaElia.” 

5Petrus tainkolo a li ama popi, pe ya ekaka ndimali laima, hali ve tjikile. Mekaka 
mwa dha ondaka hai tyaa: “Nguka Omunwandje omuhivilikwa, ngumba hopa, mu 
tyeen̯i.” 

6Iya ovalongwa hiva tee ondaka ndjoka, va li ava tila unene, have lit̯imike po 
ovipala vyawo.  

7Iya Jesus we ya kuwo, he ve t̯in̯i, ha tyaa: “Imuken̯i po, hámu tila.” 

8Hiva yele omeho awo, kave na nguva mona po, kakele vala kaJesus aika.  

9Iya hiva li amava heluka kondundu, Jesus we ve ilikin̯a, ha tyaa: “Emoneko hendi 
hámu li heele omuntu nokanunu, tainkolo Omuna wOmuntu héya imunwa 
kout̯e.” 

10Iya ovalongwa ve mu pula hava tyaa: “Omena lyatji ovalongiveta hiva tya, Elia 
oye a thele okuya olutenga?” 

11Jesus we ve yaka ha tyaa: “Iinga, Elia me ya, ha twaa ovipuka avihe pomalukalo.  

12Iya me mu heele okutya Elia we ya ae lukulu, atjaa kave mu konekele, ve mu 
ninga ngahi mava hala, Omuna wOmuntu otjo ma ka tatethwa kuwo.” 

13Ovalongwa va tyaa okutya me ve heele ouhunga naJohannes Omutjatji.  

Jesus ma velula omudhantu ngwaa li novintonya 
(Mark. 9:14-29; Luk. 9:37-43a) 

14Iya hiva tjuna kowingi wovantu, omulumentu umo we ya kuJesus, ha twike 
odhongolo kotjipala tje,  

15ha tyaa: “Muhona, t̯ila omunwandje omudhantu onkenda, u na ovintonya, mavi 
mu tatetha unene, mena lyokutya otwingi u wila momulilo nomomeva.  

16Iya mbe mu eta kovalongwa woye, atjaa va anyenwa oku mu velula.” 

17Jesus we ve yaka ha tyaa: “O, kula n̯e mbahamu na tja eitavelo, n̯e mbahamu 
tee. Me kala nan̯e katee nalun̯i? Me kala ame likambulithile n̯e katee nalun̯i? Mu 
eten̯i huno kwaame.” 

18Jesus wa anda ondemoni, ondemoni hai dhi mo mondele, ondele wa veluka 
powola yatjo ndjoka.  

19Iya ovalongwa ve ya kuJesus pokampengi, hava tyaa: “Omena lyatji twa 
anyenwa oku i ta mo?” 

20Jesus we ve yaka ha tyaa: “Omena lyokaitavelo ken̯i okanunu. Iya me mu heele 
otjatjili okutya ngaile mu na eitavelo ndii lithike pombuto yotjitho tjosinapi, ngai 
mamu heele ondundu hendji hamu tyaa: ‘Hontoloka po hempa, enda hehwii, ‘ngai 
mai lihontolola po, kape na tja himatji mu anyene.  

21Iya ombepo hendji ombi kai tewa mo kotjipuka tjimo, i tewa mo vala kealikano 
nokokulitjaela ovikulya.” 

Jesus ma popi uke et̯o lye 
(Mark. 9:30-32; Luk. 9:43b-45) 

22Jesus novalongwa ve hive ya pamo moGalilea, we ve heela ha tyaa: “Omuna 
wOmuntu ma ka yandjwa momawoko ovantu,  

23mave ke mu dhipaa, iya metango etyatatu ma ka imunwa kout̯e.” Iya ovalongwa 
va etetha onkenda unene.  

Odhombongo dhotempeli 

24Iya ovalongwa hive ya moKapernaum, ovaongi wodhombongo dhotempeli ve 
ya kuPetrus, hava tyaa: “Omulongethi wen̯i ka thutu odhombongo dhotempeli?” 

25Petrus we mu yaka ha tyaa: “Aai, u thuta.” Iya Petrus hiee ya monganda, 
Jesus wa tenga oku mu pula ha tyaa: “Simon, mo tya vi? Odhohamba 
dhokombanda yohi dhi pula kowaan̯i othuto nelilimo? Okovana ne 
okodhongendi?” 

26Petrus wa yaka ha tyaa: “Okodhongendi.” Jesus we mu heela ha tyaa: “Iya ovana 
kava thutu.  

27Iya opo hátu ve yumanetha, enda kelunga, u ka yumbe ondjolo. Ohi ndjimo 
kambula olutenga, awe i yuhamuna, mo vadha mo ombongo yotjisilveri. I itha 
mo, u ye, u ve pe yo, i ninge elilimo lyetu naove.” 

Mateus 18 

Omunene aan̯i? 
(Mark. 9:33-37; Luk. 9:46-48) 

1Iya powola yatjo ndjoka ovalongwa ve ya kuJesus, hava tyaa: “Omunene ngwaa 
pon̯a ovakwawo motjilongo tjeulu aan̯i?” 

2Jesus wa ithana okalele, he ke kulametha mokati kawo,  

3ha tyaa: “Ame me mu heele otjatjili okutya andaa kaamu liteyulula, hamu ngala 
oulele, kaamu ka ya motjilongo tjeulu. 

4Iya mena lyanyahoka ngume linunupike ngokalele, oye e li omunene okupon̯a 
ovakwawo motjilongo tjeulu.  

5Nguma tambula okalele ngaheha mena lyandje, oye ma ntambula.  

Omatyoletho 
(Mark. 9:42-48; Luk. 17:1-2) 

6 “Iya nguma tyoletha omuntu umo owomovanunu mboka mbava ndjitavela, we 
thewa okukutilwa ekunkwa mothingo, ye ha yumbwa meiva lyelunga.  

7Utatyei ouye mena lyomatyoletho! Iya omatyoletho a tha okuya, atjaa utatyei 
omuntu ngoka ngume e eta!  

8 “Iya okuwoko kwoye ne ompadhi yoye, andaa mai ku tyoletha, i teta ko, ove u i 
yekelehi. Okuya momwenyo au li otjingolomena ne otjilema hahe, hatjo 
ngokukala nomawoko avali ne odhompadhi mbali, ove ho yumbwa momulilo 
waapehe.  

9Iya eho lyoye andaa mali ku tyoletha, li dhoola mo, ove u li yekelehi. Okuya 
momwenyo au na eho limo hahe, hatjo ngokukala nomeho avali, ove ho yumbwa 
momulilo woheli.  

10”Talen̯i, hámu tombo omuntu noumo owomountu hembu oununu. Iya me mu 
heele okutya ovaengeli vawo meulu apehe va tala otjipala tjaTate meulu.  

11Iya Omuna wOmuntu we ya okuhupitha mbava keka.  

Ondhu ndjaa keka 
(Luk. 15:3-7) 

12 “Mamu soko tji? Andaa pe na omuntu nguu na odhondhu ethele limo, iya imo 
hai keka, kaa thii po ndhoka omilongo omoovi nomoovi modhondundu, ye ha ka 
taendha ndjaa keka? 

13Iya andaa we i mono, me mu heele otjatjili okutya me i hulukilwa okupon̯a 
ndhoka omilongo omoovi nomoovi ndhihadhi kekele.  

14Iya hehi hahalo lyaIho owomeulu okutya pa keke omuntu umo owomuhembu 
oununu.  

Okulipukulula 

15 “Iya omukwen̯i andaa we ku ningi navi, enda ko, u ke mu pukulule amu li 
amweevali. Iya andaa we ku tee, okutya wa popile omukwen̯i.  

16Iya andaa kee ku tee, ka ithane uke umo ne vavali, opo otjipuka atjihe tji 
kalelwe po kodhombangi mbali ne ndatu.  

17Iya andaa kee ve tee, tji heela eongalo. Andaa neongalo kee li tee, mu tala 
ngomupaani ne omuthendelethi.  

18 “Me mu heele otjatjili okutya himamu kutu kombanda yohi, nomeulu matji 
kutwa, nahimamu kutulula kombanda yohi, matji kala atja kutululwa nomeulu.  

19 “Me mu heele otjatjili okutya andaa vavali mun̯e kombanda yohi ve litee 
motjipuka himava kumbu, mave tji pewa kuTate owomeulu.  

20Iya mpape na vavali navatatu ava ongana mena lyandje, ame me kala mokati 
kawo.” 

Eeli lyomuntu nguhe na onkenda 

21Petrus we ya kuJesus ha tyaa: “Muhona, omukwetu ngwaa ndingi navi mba 
thele oku mu ithila po ovikando vingapi? Ovikando epanduvali?” 

22Jesus we mu yaka ha tyaa: “Ame híme ku heele okutya omukwen̯i mu ithila po 
ovikando epanduvali, iya omilongo epanduvali twepanduvali.  

23Iya otjilongo tjeulu tji ngala omulumentu ohamba nguma hala okuhava 
odhongele dhovapika vayo.  

24Hiaa utu okuhava, wa etelwa po umo nguu na odhongele, odhombongo 
dhotjingoldo omayovi omulongo.  

25Iya hiaa li ahe na hime mu thutu, omuhona we wa yandja elaka okutya nga 
landethwe po pamo nomukadhe novana notjipuka atjihe hiaa vadhwa natjo, 
odhongele dhe dhi thutwe,  

26iya omupika wa twika odhongolo kotjipala tje ha tyaa: ‘Nt̯ila ndje onkenda, me 
ke ku thuta ovipuka avihe.’ 

27Iya omuhona wa t̯ila omupika ngoka onkenda. Odhongele dhe ke mu pulile dho 
uke, we mu yetha.  

28 “Iya omupika ngoka hiaa i pondje, wa mona omupika omukwawo, ngwee mu 
lila ongele yodhondenari ethele limo. We mu lombokela pothingo, ha tyaa: ‘Thuta 
ongele yandje.’ 

29Iya omupika ngoka omukwawo wa twika odhongolo, he mu kumbu ha tyaa: 
‘Nt̯ila ndje onkenda, me ke ku thuta.’ 

30Iya ngunya kaa li ama hala oku mu yetha. We mu twala mokaliwoso katee a 
thutu odhongele dhe ndhaa lya.  

31Iya ovapika ovakwawo hiva mono soka hitja ningwa, va li ave yuvite navi 
unene. Va ka hipululila omuhona wawo ovipuka avihe mbyaa undapwa.  

32Iya omuhona we we mu ithana ha tyaa: ‘Mupika ove omuvi, odhongele dhoye 
adhihe mbe dhi yetha, hiwa ndjayela.  

33Ove nan̯i kuwa thele wo okut̯ila onkenda omupika omukwen̯i, ngaame himbe 
ku t̯ile onkenda? ‘ 

34Iya omuhona wa li aa yumana unene, he mu yandja, a twalwe mokaliwoso 
katee ma thutu odhongele dhe adhihe ndhaa lya.  

35 “Iya Tate owomeulu otjo me mu ningi wo nyahoka andaa kaamu ithile po 
ovakwen̯i nomitima vyen̯i.” 

Mateus 19 

Okuliyala 
(Mark. 10:1-12) 

1Jesus hiaa mana okupopya ovipuka hembi, wa dha koGalilea, ha i 
kotjit̯indwalongotjaJudea tjikoohehinya tjaJordan.  

2Engundwa enene lyovantu lye mu landula, iya ye oko e ve velulila hoka.  

3Ovafarisai vamo ve ya kuJesus oku mu lola, ve mu pula hava tyaa: “Tja itavelwa 
tuu omulumentu okuyala omukadhintu we, ape na otjipuka hitji li po?” 

4Iya ye we ve yaka ha tyaa: “Nan̯i kamu tangele okutya okudha pomautilo Omuuti 
we ve uta omulumentu nomukadhintu?  

5Iya nyahoka matji tya omulumentu ma ka thiaa po ina naihe, he ke likuta 
komukadhintu we, iya hemba vavali mava ile omuntu umo.  

6Iya kaava kala uke vavali, iya omuntu umo. Iya Kalunga soka hiaa twaa kumo, 
hátji ithwa kumo komuntu.” 

7Wo ve mu pula hava tyaa: “Iya omena lyatji Moses hiee tu heela okutya 
omulumentu nga yandje omukanda wokuliyala, e mu yale?” 

8Jesus we ve yaka ha tyaa: “Iya Moses we mu itavela mu yale ovakadhintu ven̯i, 
mena lyokutya omitima vyen̯i omikukutu. Iya tjo hatjo tja li nyahoka okudha 
pomautilo.  

9Iya ame me mu heele okutya nguma yala omukadhintu we, hihatji thi mena 
lyovihulo, atjaa ye ha kupu umo, ma i movihulo.” 

10Ovalongwa ve ve mu heela hava tyaa: “Nan̯i andaa olukupo otjo lu li nyahoka, 
hahe ahamaku likupwa.” 

11Jesus we ve heela ha tyaa: “Hamuntu auhe e yuvite odhondaka hendhi, iya 
owomboka vala mbave tji pewa.  

12Ovantu vamo otjo va yumukwa, kava kupu, vamo va thonwa kovakwawo. Vamo 
kava kupu, opo va undapele Kalunga nawa. Nguu tji yuvite, nge tji ninge.” 

Jesus ma pa oulele elao 
(Mark. 10:13-16; Luk. 18:15-17) 

13Iya oulele wa etwa kuJesus, e u tendeke omawoko, ye e u kumbile. Iya 
ovalongwa va tjaela mboka mbava li amava eta oulele.  

14Iya Jesus we ve heela ha tyaa: “Yethen̯i oulele, u ye kwaame, hámu u tjaele, 
mena lyokutya otjilongo tjeulu otjovantu mbava ngala oulele hembu.” 

15We u tendeka omawoko, tjau ha dhi po.  

Etele ehona 
(Mark. 10:17-31; Luk. 18:18-30) 

16Iya taa tuutuu, etele limo lye ya kuJesus, hali tyaa: “Mulongethi, mba thele 
okuninga tji otjiwa, ndji mone omwenyo waapehe?” 

17Jesus we mu yaka ha tyaa: “Omena lyatji mo mpula okutya otjiwa otjitji? 
Omuwa yuumo vala. Iya andaa mo hala okuya momwenyo, takametha 
ovitumino.” 

18Etele lye mu pula hali tyaa: “Ovitumino ovin̯i?” Jesus we mu yaka ha tyaa: 
“Hoovyombi: Hó dhipaa, hó yono olukupo, hó vaka, hó kuminine, 

19tumbaleka iho nanyoko, kala au hole omukwen̯i ngahi u lihole omwene.” 

20Etele lya heela Jesus hali tyaa: “Ovipuka avihe hembi mbe vi takametha. Otjitji 
uke himba kambetha?” 

21Jesus we mu yaka ha tyaa: “Andaa mo hala okukala awe lihu po nawa, enda, u 
ka landethe po emona lyoye, u li yandje kovathona, iya ove u kale nemona meulu, 
tjau ove u ye, u ndandule.” 

22Etele hilya tee odhondaka ndhoka, lya dha po alya etetha onkenda, mena 
lyokutya lya li nemona en̯ingi.  

23Iya Jesus wa heela ovalongwa ve ha tyaa: “Ame me mu heele otjatjili okutya 
omuhona u na oudheu okuya motjilongo tjeulu.  

24Me mu heele uke okutya ongamelu okupitila meyulu lyonguya otjipu okupon̯a 
omuhona okuya motjilongo tjaKalunga.” 

25Ovalongwa hiva tee odhondaka ndhoka, va li ave kumwa unene, hava tyaa: “Iya 
nan̯i nguma ulu okuhupithwa aan̯i?” 

26Jesus we ve tala, he ve heele ha tyaa: “Komuntu kaatji tjiiwa, iya kuKalunga 
ovipuka avihe vi tjiiwa.” 

Ondjambi yovalanduli vaJesus 

27Petrus wa yaka Jesus ha tyaa: “Taa tuutuu, nt̯e twa thiaa po ovipuka avihe, hatu 
ku landula. Matu ka pewa tji?” 

28Jesus we ve heela ha tyaa: “Ame me mu heele otjatjili okutya Omuna 
wOmuntu hima ka kala pohi kotjipunditumino tjetumbalo lye mouye mbumau 



46 

 

 
©  2012 Bible Society in Namibia. 

 

 
 

 

ya, nan̯e wo mbamwa ndandula mamu ka kala pohi kovipunditumino omulongo 
navivali okukoya omaanda omulongo naavali aIsrael.  

29Auhe ngwaa thiaa po onganda ne ovanitje novakulwe ovadhantu ne 
odhompandje ne ihe ne ina ne ovana ne ovyana mena lyandje, me ke vi pewa 
twethele, nomwenyo waapehe me ke u pingana.  

30Iya ovantu ovengi napano mbave li owolutenga, mava ka kala owokon̯ima, 
ovengi mbave li owokon̯ima, mava ka kala owolutenga.  

Mateus 20 

Ovaundapi motjuundo tjomivinyu 

1 “Otjilongo tjeulu tji ngala omulumentu ngwaa pita omuhuka, a ka taendhe 
ovaundapi womotjuundo tje.  

2Ve liitavela novaundapi, e ve thute ondenari metango limo. We ve tuma 
kotjuundo tje tjomivinyu.  

3Pomoovi womuhuka wa ya komalandethelo, hamono ovantu mbava kulama 
vala, háve na himava ningi.  

4We ve heela ha tyaa: ‘Nan̯e wo enden̯i kotjuundo tjandje tjomivinyu, me mu 
thutu hitje mu yeleke.’ 

5Iya wo va ya. Wa ya uke powola omulongo nambali nopontyatatu, ha ningi ngahi 
a ombo aa ningi.  

6Iya powola ontyatano wa pita mo, ha mono ovantu mbava kulama. We ve heela 
ha tyaa: ‘Iya omena lyatji mwa kulama vala hempa etango alihe, hámu na 
himamu undapa? ‘ 

7Ve mu yaka hava tyaa: ‘Kape na ngwee tu kongo.’Ye we ve heela ha tyaa: ‘Nan̯e 
wo enden̯i kotjuundo tjandje tjomivinyu.’ 

8 “Iya okawiiwii hika wile pohi, omwene wotjuundo wa heela omuntu we, 
omuviyuli, ha tyaa: ‘Ithana ovaundapi, u ve pe othuto, uta nambave ya kon̯ima 
katee kumbave ya olutenga.’ 

9Iya mbave ya pontano, hive ya, va pewa auhe ondenari imo.  

10Iya mboka owolutenga hive ya, va li amava tya pamo mava pewa otjingi 
okupon̯a ovakwawo, iya auhe wa pewa wo ondenari imo.  

11Iya hive dhi pewa, va ngongotela omulumentu ngoka,  

12hava tyaa: ‘Ovantu mbava undapa owola imo, mbave ya kon̯ima, owo mo yeleke 
nant̯e mbatwa yuhala amatu undapa etango alihe momutenya mbwaa pupyala.’ 

13 “Iya wa yaka umo owomuwo ha tyaa: ‘Mukwetu, ame hí ku ningile ovineya. 
Nan̯i katu popile ondenari imo.  

14Itha po ondenari yoye, enda. Nguka ngwee ya kon̯ima, omwene aame me mu pa 
ngahi mbe ku pa wo.  

15Ne nan̯i mba tjaelwa okuundapa ovipuka vyandje ngahi me hala? Ne u na onki, 
mena lyokutya ame ndjimuntu omuwa? ‘ 

16 “Iya owokon̯ima mava ka kala komeho, nowokomeho mava ka kala 
owokon̯ima, mena lyokutya ovaithanwa ovengi, ovaholowolwa ovanunu.” 

Jesus ma popi otjikando otjityatatu ouhunga net̯o lye 
(Mark. 10:32-34; Luk. 18:31-34) 

17Jesus hiaa li ama i kombanda koJerusalem, wa itha po ovalongwa omulongo 
navavali, ve ke likalele. Mondjila we ve heela ha tyaa:  

18 “Taa tuutuu, matu i kombanda koJerusalem, Omuna wOmuntu ma ka yandjwa 
momawoko ovayambethi ovanene novalongiveta, mave ke mu koyela et̯o.  

19Mave ke mu yandja momawoko ovapaani, a penywe, a tonwe, a papelwe 
komutjaakano. Iya etango etyatatu ma ka imunwa kout̯e.” 

Okukumba kwaina yoomunkwaSebedeus 
(Mark. 10:35-45) 

20Iya ina yoomunkwaSebedeus we ya novana ovalumentu kuJesus. Wa twika 
odhongolo, he mu kumbu, e mu ningile tja.  

21Jesus we mu pula ha tyaa: “Mo hala tji?” We mu yaka ha tyaa: “Itavela 
ovanwandje hemba vavali, va ka kale pohi, umo okokulyo kwoye, umo 
okokumbinda kwoye, motjilongo tjoye.” 

22Jesus we ve yaka ha tyaa: “N̯e himamu kumbu, kamu tji i. Otjinwino hime ka 
nwa, mamu ulu oku ke tji nwa?” Ve mu yaka hava tyaa: “Matu tji ulu.” 

23We ve yaka ha tyaa: “Andaa otjinwino tjandje mamu tji ulu, iya okukala pohi 
kokulyo ne kokumbinda kwandje, haame me ku yandja, maku ka yandjwa 
kumbave ku longekedhelwa kuTate.” 

24Iya omulongo hive tji tee, va yumaneka ovalilanduli mboka vavali.  

25Jesus wa ithanena ovalongwa ve pamo, he ve heele ha tyaa: “Mu tji i okutya 
ovatumini woviwan̯a ve vi tumina, novanene vavyo ve vi tumina nodhonkono 
dhawo.  

26Iya mokati ken̯i hámu kala nyahoka. Iya mokati ken̯i nguma hala a kale 
omunene, nge mu undapele.  

27Iya mokati ken̯i nguma hala a kale omunakomeho, nga kale omupika wen̯i,  

28nOmuna wOmuntu ke dhile okuundapelwa, iya okuundapa nokuyandja 
omwenyo we, u ninge ondjowo yovantu ovengi.” 

Ovapot̯i vavali 
(Mark. 10:46-52; Luk. 18:35-43) 

29Iya Jesus novalongwa ve hiva dhi moJeriko, owingi wovantu we mu landula.  

30Ovapot̯i vavali va li ava kala pohi pontyo yondjila, hiva tee Jesus hima ende po, 
va wololoka hava tyaa: “Muhona, MunwaDavid, tu t̯ila onkenda!” 

31Iya owingi wovantu we ve anda, va nyime, iya mbenya va kambulitha vala 
okuwololoka, hava tyaa: “Muhona, MunwaDavid, tu t̯ila onkenda!” 

32Iya Jesus wa kulama, he ve ithana ha tyaa: “Mamu hala ndji mu ningile tji?” 

33Ve mu yaka hava tyaa: “Muhona, matu hala tu twikululwe.” 

34Iya Jesus we ve etethela mo onkenda, ha t̯in̯i omeho awo, dhivadhiva va 
twikuluka, hava landula Jesus.  

Mateus 21 

Jesus ma i koJerusalem 
(Mark. 11:1-11; Luk. 19:28-40; Joh. 12:12-19) 

1Iya hive ya popedhi naJerusalem, ve ya poBetfage, pOndundu yomiholivi. 
Iya Jesus wa tuma ovalongwa vavali,  

2he ve heele ha tyaa: “Enden̯i kokalongo hake li komeho, iya dhivadhiva mamu ka 
mona ombulu ndjii na ombulona, ndjaa kutwa, dhi kutululen̯i, mu dhi ete 
kwaame.  

3Iya andaa pe na ngume mu pula, tyen̯ii: ‘Muhona me dhi hepa, ‘iya omuntu 
ngoka, me dhi yandja dhiva.” 

4Iya hehi tja ningwa, opo odhondaka ndhoka ndhaa popiwa komuprofeti dhi 
hwithilwe po, hiaa popya ha tyaa:  

5 “Heelen̯i tjaSion mu tyee:  ‘Taa tuutuu, Ohamba yoye mai ya kwoove,  aye 
linunupike, aya kavile kombulu,  iya ombulona yombulu ndjii undapethwa.’“ 

6Ovalongwa va ya, hava ningi ngahi va heelwa kuJesus.  

7Va eta ombulu nombulona, iya va twaa ko omidhalo vyawo komiongo vyadho, 
iya hako a kavilila.  

8Iya engundwa en̯ingi lya yala omidhalo vyawo mondjila, vamo hava tete ovitho 
komiti, have vi yala mondjila.  

9Iya owingi wovantu mboka mbava li komeho nambava li amave mu landula, va 
wololoka hava tyaa: “Hosianna MunwaDavid! Nga tumbalekwe hengu ngume ya 
mena lyaMuhona! Hosianna Owokombandambanda!” 

10Iya Jesus hiee ya moJerusalem, otjitungwalongo atjihe tja yandhumuka hatji 
tyaa: “Aan̯i ngu?” 

11Owingi wovantu wa yaka hau tyaa: “Hengu oJesus, omuprofeti owomoNasaret 
moGalilea.” 

Jesus motempeli 
(Mark. 11:15-19; Luk. 19:45-48; Joh. 2:13-22) 

12Jesus wa hita motempeli, ha ta mo ovantu avehe mbava li amava landetha 
nambava li amava landele motempeli. Wa yundulila pohi ovitaafula vyovapimpi 
novipundi vyovalandethi wodhonguti.  

13Jesus we ve heela ha tyaa: “Kwa sonekwa okutya ondjuwo yandje ya thele 
okwiithanwa ondjuwo yokukumbila, iya n̯e mwe i ningi eleva lyovapundi.” 

14Iya ovapot̯i novingolomena ve ya kuJesus motempeli, ye he ve velula.  

15Iya ovayambethiovanene novalongiveta va yumana hiva mono ovilingakumithi 
mbyaa ninga, nodhondele himava wololoka motempeli himava tyaa: “Hosianna, 
MunwaDavid!” 

16Wo va heela Jesus hava tyaa: “U yuvite tuu hemba himava popi?” Jesus we ve 
yaka ha tyaa: “Iinga, n̯e nan̯i kamu tangele nokanunu hikwa tiwaa: ‘Movinyo 
vyodhondele novyoupepe ove we lilongekedhela ehiviliko.’“ 

17We ve thiaa po, ha dhi motjitungwalongo, ha i koBetania, otjit̯iku soka oko a ka 
lala.  

Omukuyu mau thingwa 
(Mark. 11:12-14,20-24) 

18Omuhuka omunene Jesus hiaa li ama tjuna kotjitungwalongo, wa li aa t̯i 
ondjala.  

19Iya wa mona omukuyu pontyo yondjila, ha i ko, atjaa ke na hiaa mona ko, 
kakele vala komatho aeika. Iya Jesus we u heela ha tyaa: “Koo ka ma uke 
omakuyu katee apehe.”Omukuyu wa t̯a dhiva.  

20Ovalongwa hive tji mono, va li ave kumwa, hava tyaa: “Omukuyu wa t̯i vi 
dhiva?” 

21Jesus we ve yaka ha tyaa: “Otjatjili, me mu heele okutya ngaile mu na eitavelo, 
n̯e ahamamu limbililwa, ngai kaamu ulu okuninga vala hitja ningwa omukuyu, iya 
mamu ulu wo okuheela ondundu hendji hamu tyaa: ‘Dha po, liyumba melunga, 
‘matji ningwa.  

22Ovipuka avihe mbimamu pula amamu kumbu neitavelo, mamu vi pewa.” 

Jesus ma pulwa etumino lye 
(Mark. 11:27-33; Luk. 20:1-8) 

23Iya Jesus hiaa hiti motempeli, ovayambethi ovanene novanene wotjiwan̯a ve ya 
kuye, tainkolo a li ama longo ovantu. Ve mu pula hava tyaa: “Ovipuka hembi u vi 
ninga ketumino patji? Aan̯i ngwee ku pa etumino hendi?” 

24Jesus we ve yaka ha tyaa: “Naame wo me mu pula epulo limo, andaa mwe li 
ntjeele, naame wo me mu heele okutya ovipuka hembi ndji vi ninga ketumino 
patji.  

25Etjatjo lyaJohannes lya dha pi? Lya dha meulu ne omovantu?” Wo va tompola 
puwo ovene hava tyaa: “Nditwa tyaa: ‘Omeulu, ‘mpe me tu pula okutyaa: ‘Omena 
lyatji hihamu mu itavelele? ‘ 

26Iya nditwa tyaa: ‘Lya dha movantu, ‘matu tila owingi wovantu, mena lyokutya 
ovantu avehe va itavela okutya Johannes wa li omuprofeti.” 

27Iya wo va yaka Jesus hava tyaa: “Katu tji i.” Jesus naye we ve yaka wo ha tyaa: 
“Naame híme mu heele okutya ovipuka hembi ndji vi ninga ketumino patji.” 

Eeli lyovadhantu vavali 

28Jesus wa twikila ko ha tyaa: “Iya n̯e mamu tya vi? Kwa li omulumentu umo 
ngwaa li novana ovadhantu vavali. Wa ya komunene watjo, ha tyaa: ‘Ndino 
munwandje, enda motjuundo tjandje tjomivinyu, u ka undape.’ 

29Omuna we mu yaka ha tyaa: ‘Híme i.’Iya kon̯ima wa lundulula omalipulo e, ha i.  

30Iya ihe we ya komununu watjo, he mu heele ngahi a ombo aa heele omukwawo. 
Omununu watjo wa yaka ha tyaa: ‘Eewa taa, me i, ‘atjaa ahama i. 

31Oun̯i po puhemba vavali, ngwaa undapa ngahi tja li amatji hala ihe?” Ve mu 
yaka hava tyaa: “Owolutenga.” Jesus we ve heela ha tyaa: “Otjatjili me mu heele 
okutya ovathendelethi nomakunga mae ke mu tenga okuya motjilongo 
tjaKalunga.  

32Iya Johannes we ya kun̯e oku mu yulikila ondjila youvyuuki, atjaa n̯e kamu mu 
itavelele. Iya ovathendelethi nomakunga ve mu itavela. Iya kon̯ima himwe tji 
mono, kamu liteyululile, n̯e hiaa popya kamu tji itavelele.” 

Ovaundapi ovavi womotjuundo tjomivinyu 
(Mark. 12:1-12; Luk. 20:9-19) 

33Jesus wa twikila ko ha tyaa: “Teelelen̯i eeli ekwawo. Kwa li omulumentu umo 
omwene wonganda. Wa twikile omivinyu motjuundo tje, he tji umbu olumbo, ha 
tha mo otjikolelo, ha tungu mo ondjuwo ndjaa ya pokatangaulu, ha undike mo 
ovantu, tjau ye ha ka valula. 

34Otembu yokupya hiye thiki, omwene wotjuundo wa tuma ovapika ve kumbava 
undikwa otjuundo, ve mu pe ovinyango vye mbyaa thele okupewa.  

35Ovaundikwa va kambula ovapika ve, umo ve mu tona, umo ve mu dhipaa, 
nomukwawo ve mu dhipaa nomawe.  

36Iya omwene wotjuundo wa tuma ko uke ovapika ovengi okupon̯a owolutenga. 
Iya ovaundikwa ve ve ninga ngahi va ninga owolutenga.  

37Iya kon̯ima wa ka tuma ko omuna, ha tyaa: ‘Omunwandje mave ke mu 
tumbaleka.’ 

38Iya ovaundikwa hiva mono omuna, ve liheela hava tyaa: ‘Hengu oye e li 
ompinga, tu mu dhipaen̯i, epingo lye li ninge po olyetu.’ 

39Ve mu kambula, have mu yumbu kotjila tjotjuundo, have mu dhipaa.  

40”Iya omwene wotjuundo ae ya, ovaundikwa mboka me ve ningi vi?” 

41Ve mu yaka hava tyaa: “Omwene wotjuundo ma han̯auna po ovantu mboka 
ovavi, notjuundo tjomivinyu me tji pa ovaundikwa vamo mbamave ke mu pa 
ovinyango otembu yavyo yokupya aye thiki.” 

42Jesus we ve yaka ha tyaa: “Nan̯i kamu tangele omisonekwa hembi mbimavi 
tyaa:  ‘Ewe ndyoka ovatungi ndiva yekelahi,  lya ninga ewe ndyaa tumbala 
okupon̯a omawe aehe.  Hehi tja ningwa kuMuhona,  tjo otjikumithi momeho etu’?  

43 “Iya mena lyanyahi me mu heele okutya otjilongo tjaKalunga mamu tji nyekwa, 
hatji pewa ovantu mbava tyaa Kalunga.  

44Auhe ngoka nguma putala mewe hendi, ma teka, nangoka nguma li wile, mali 
mu nyanyauna.” 

45Iya ovayambethi ovanene nOvafarisai hiva tee omaeli e, va li ave yuvite okutya 
Jesus owo a li ama popi.  

46Va li amava hala okukambula Jesus, atjaa va li amava tila owingi wovantu, mena 
lyokutya ovantu va itavela okutya Jesus wa li omuprofeti.  

Mateus 22 

Eeli lyotjipito otjolukupo 
(Luk. 14:15-24) 

1Iya Jesus we ve heela uke omaeli ha tyaa:  

2 “Otjilongo tjeulu tji ngala ohamba ndjaa ningila omuna omudhantu otjipito 
tjolukupo.  

3Ohamba ya tuma ovapika vayo oku ka ithana ovakongwa, ve ye kotjipito 
tjolukupo. Iya mbenya kava li amava hala okuya.  

4Ohamba ya tuma ko uke ovapika vamo, hai tyaa: ‘Ka heelen̯i ovakongwa okutya 
ame mba longekedha otjipito, odhondumentu nodhontandona dhandje ndhaa 
n̯ina dha dhipawa. Iya ovipuka avihe vya longekedhwa, indjen̯i kolukupo.’ 

5Iya kava li ave na ko natja, va dha po, umo wa ya kotjana tje, omukwawo wa ka 
tjingitha ovipuka vye.  

6Mbave thiwa po va kambula ovapika wohamba, ve ve tatetha, have ve dhipaa.  

7Iya ohamba ya li aya yumana, hai tumu ko ovakwavita vayo. Ya han̯auna po 
ovadhipai mboka, notjitungwalongo tjawo ye tji hika po. 

8Iya ya heela ovapika vayo hai tyaa: ‘Otjipito tjolukupo tja pu okulongekedhwa, 
atjaa ovakongwa katji ve thevelelwe.  

9Enden̯i komawaneneno omivanda, auhe ngumamu mono, mu kongen̯i kotjipito 
tjolukupo.’ 

10Ovapika mboka va ya kodhondjila, hava ongo omuntu auhe nguva mono, 
omuwa nomuvi. Iya otjipito tjolukupo tje yulile ovayenda.  

11 “Ohamba hiye ya okutala ovayenda himava li, ya mona mo umo nguhaa li 
nomudhalo wotjipito tjolukupo.  

12Ohamba ye mu heela hai tyaa: ‘Ove, we ya mo vi hemu, ove aho na tja omudhalo 
wotjipito? ‘Omuyenda wa li vala aa nyimi.  

13Iya ya heela ovantu vayo hai tyaa: ‘Mu kuten̯i komawoko nokomakulu, n̯e mu 
mu yumbe kotjila met̯iku, moka mumamu ka kala otjililo nelikweyo lyomayoo! ‘ 

14 “Iya ovengi va ithanwa, atjaa mbava holowolwa ovanunu.” 

Okuyandja elilimo komukesari 
(Mark. 12:13-17; Luk. 20:20-26) 

15Iya Ovafarisai va pita mo, va ka tompole okutya mave tjiiwa vi 
okutela Jesusmodhondaka.  

16Iya ve mu tumina ovalongwa vawo pamo namboka mbava ama kuHerodes, 
hava tyaa: “Mulongethi, tu tji i okutya oove owatjatjili, ove u longa ondjila 
yaKalunga otjatjili, ku na tja nomuntu, mena lyokutya ove ku tala otjipala 
tjomuntu.  

17Iya tu heela okutya ove mo tya vi? Tja vyuuka tuu okuyandja elilimo 
komukesari ne katji vyuukile?” 

18Iya Jesus hiaa iwa ovineya vyawo, we ve heela ha tyaa: “Valinomi n̯e, omena 
lyatji mamu hala okundola?  

19Ndjulikila ndjen̯i ombongo yelilimo!” 

20Iya Jesus we ve pula ha tyaa: “Ethano nesoneko hendi ndii li ko, olyaan̯i?” 

21Wo ve mu yaka hava tyaa: “Olyomukesari.” Iya Jesus we ve heela ha tyaa: 
“Ovipuka vyomukesari vi pen̯i omukesari, ovyaKalunga vi pen̯i Kalunga.” 

22Iya hive tji tee, va li ave kumwa, have mu thii po, hava i.  

Olukupo peimuko kout̯e 
(Mark. 12:18-27; Luk. 20:27-40) 

23Etango ndyoka Ovasadukai, mboka mbava tya kaku na tja eimuko kout̯e, ve ya 
kuJesus, have mu pula,  

24hava tyaa: “Mulongethi, Moses we tu heela okutyaa: ‘Andaa omulumentu wa t̯i, 
atjaa ahama thii po odhondele, omukulwe ne omunitje nga kupe omuhepe 
womukulwe ne womunitje, e mu yumukile oluyumuko.’ 

25Iya punt̯e pa li ovalumentu ovalilanduli epanduvali. Owolutenga wa kupile, ha 
t̯i, ahama thii po oluyumuko, iya omuhepe wa kupwa komunitje. 

26Otjo tja ningwa wo komutyavali nomutyatatu katee naa avehe epanduvali va pu 
po.  

27Iya omuhepe wa ka t̯a kon̯ima.  

28Iya peimuko kout̯e, ma ka kala omukadhintu waan̯i, mena lyokutya avehe 
epanduvali ve mu kupile?” 

29Jesus we ve heela ha tyaa: “Mwa puka, mena lyokutya omisonekwa kamu vi i, 
nodhonkono dhaKalunga kamu dhi i.  

30Iya peimuko kout̯e, kaava ka kupa, wo kaava ka kupwa, iya mava ka ngala 
ovaengeli meulu.  

31Iya kombinga yeimuko kout̯e lyovat̯e, kamu tangele nan̯i odhondaka ndhimwa 
heelwa kuKalunga, hiaa popya ha tyaa:  

32’Aame Kalunga kaAbraham naKalunga kaIsak naKalunga kaJakob? ‘Ye 
háKalunga kovat̯e, iya okovanamwenyo.” 

33Ovantu hive tji tee, ve kuminwa elongo lye.  

Otjitumino otjinene 
(Mark. 12:28-34; Luk. 10:25-28) 

34Iya Ovafarisai hiva tee okutya Jesus wa yaka Ovasadukai, Ovasadukai hava 
nyimi, Ovafarisai va ongana pamo.  

35Omulongiveta umo owomuwo wa lola Jesus, he mu pula ha tyaa:  

36 “Mulongethi, otjitumino otjinene moveta otjin̯i?” 

37Jesus we mu yaka ha tyaa: “‘Kala au hole Muhona Kalunga koye komutima 
woye auhe nokomwenyo woye auhe nokodhondunge dhoye adhihe.’ 

38Hehi otjo tji li otjitumino otjinene tjolutenga.  

39Notjityavali hitji lithike pusoka, hootjohi himatji tyaa: ‘Kala au hole omukwen̯i 
ngahi u lihole omwene.’ 

40Oveta aihe novaprofeti ya kambulilwa movitumino hembi vivali.” 

Kristus omunwaan̯i? 
(Mark. 12:35-37; Luk. 20:41-44) 

41Iya Ovafarisai tainkolo va vadhwa ava ongana, Jesus we ve pula ha tyaa:  

42 “Mamu tya vi ouhunga naMessias? Omunwaan̯i?” Ve mu yaka hava tyaa: 
“OmunwaDavid.” 

43Jesus we ve heela ha tyaa: “Iya nan̯i ovi David hiaa viyulwa kOmbepo, he mu 
ithana ‘Muhona’? Wa popya ha tyaa:  

44’Muhona wa heela Muhona wandje ha tyaa: Kala pohi kokulyo kwandje katee 
me twaa odhondjedhi dhoye kohi yodhompadhi dhoye.’ 

45Iya andaa David me mu ithana ‘Muhona, ‘iya ma ile vi uke omuna?” 

46Kape na tja ngwaa li ama ulu okuyaka Jesus. Iya okudha ketango ndyoka, kapa li 
noumo ngwaa li ama hala oku mu pula uke omapulo.  

Mateus 23 

Lungamenen̯i Ovalongiveta nOvafarisai 
(Mark. 12:38-40; Luk. 11:37-52; 20:45-47) 

1Iya Jesus wa heela owingi wovantu novalongwa ve,  

2ha tyaa: “Ovalongiveta nOvafarisai va kala pohi kotjipundi tjaMoses.  

3Iya atjihe soka himave mu heele, tji ningen̯i, n̯e mu tji kambulithe, atjaa hámu 
holele ovilinga vyawo. Iya hiva popya, hatjo va undapa.  

4Va kuta omitenge mbyaa lema, have vi twaa komapepe ovantu. Iya wo ovene 
kava hala okut̯in̯a ko omunwe nokanunu.  

5Ovilinga vyawo avihe ve vi undapa, opo va moneke kovantu. Iya oupapa wawo 
mumu na omatumbulo omOmbimbeli, ve u ninga ounene, nodhondjambwila 
dhomidhalo dhawo odhonde.  

6Movipito ve hole pomalukalo ngaa tumbala nokovipundi vyokomeho 
modhosinagoga.  

7Ve hole okupopithilwa pomalandethelo nokwiithanwa ‘Rabbi’kovantu.  

8Iya n̯e hámu ithanwa Rabbi, mena lyokutya omulongethi wen̯i yuumo, n̯e amuhe 
mu lilandula.  

9Hámu ithana omuntu noumo kombanda yohi noumo iho mena lyokutya Iho 
yuumo meulu.  

10Hámu ithanwa ovaviyuli, mena lyokutya omuviyuli wen̯i yuumo, oMessias. 

11Omunene mokati ken̯i ngwaa pon̯a ovakwawo nga kale omuundapeli wen̯i.  

12Iya ngume linenepeke, ma nunupikwa, ngume linunupike, ma nenepekwa.  

Jesus ma yumaneke Ovafarisai novalongiveta 
(Mark. 12:40; Luk. 11:39,44-52; 20:47) 

13 “Utatyei, n̯e ovalongiveta nOvafarisai, valinomi n̯e! Ovantu mu ve yedhilila 
pondje yotjilongo tjeulu, iya n̯e ovene kaamu hiti mo, mu tjaela mboka mbamava 
hala okuhita mo. 

14[Utatyei, n̯e ovalongiveta nOvafarisai, valinomi n̯e! Mu nyeka ovahepe 
odhonganda dhawo, n̯e hamu ningi omaalikano omale okulimoneketha vala! Iya 
mamu ka pewa onkali onene. ] 

15 “Utatyei, n̯e ovalongiveta nOvafarisai, valinomi n̯e! Mu kambakana elunga nohi, 
mu mone omulongwa umo. Iya andaa tja ningwa, mu mu ninga omuna woheli, 
ngwee mu pon̯a tuvali.  

16 “Utatyei, n̯e ovaviyuli ovapot̯i, mbamu popya hamu tyaa: ‘Andaa pe na nguma 
anaotempeli, eano lye kali na tjilinga, iya andaa pe na nguma ana otjingoldo 
tjotempeli, nga kambulithe eano lye.’ 

17Vahima novapot̯i! Otjin̯i hitja pon̯a otjikwawo, otjingoldo ne otempeli ndjii 
ningitha otjingoldo tji kale otjidhilikwa.  

18N̯e mu tyaa: ‘Andaa pe na nguma ana otjiyambelo, eano lye kali na tjilinga, iya 
nguma ana otjali hitji li kotjiyambelo, nga kambulithe eano lye.’ 

19Vapot̯i n̯e! Otjin̯i hitja pon̯a otjikwawo, otjali ne otjiyambelo hitji ningitha otjali 
tji kale otjidhilikwa?  

20Iya nguma ana otjiyambelo, ma ana otjiyambelo novipuka avihe mbii li ko.  

21Iya nguma ana otempeli, ma ana otempeli, ha ana nguu kala mo. 

22Nguma ana eulu, ma ana otjipunditumino tjaKalunga, ha ana nguu kala ko.  

23 “Utatyei, n̯e ovalongiveta nOvafarisai, valinomi n̯e! Mu yandja otjityamulongo 
tjondundukadhe notjodili notjokumina. Iya mu yetha ovinenepuka vyomoveta, 
ouvyuuki, onkenda neitavelo. Iya ovipuka mbyoka ovyo vya thele okuundapwa 
nahembinya kavya thele okuyethwa.  

24Vaviyuli ovapot̯i! Omwi mu i kenga ko, n̯e hamu n̯in̯a ongamelu!  

25 “Utatyei, n̯e ovalongiveta nOvafarisai, valinomi n̯e! Mu koha oneka nelonga 
kombanda, iya mokati mwe yula enyeko nothin̯a.  

26Mufarisai ove omupot̯i, olutenga koha oneka mokati, opo i kale wo aya kohoka 
nokombanda.  

27 “Utatyei, n̯e ovalongiveta nOvafarisai, valinomi n̯e! Mu ngala odhombila ndhaa 
hotwa, ndhee thewa kombanda, iya mokati dhe yula omat̯ipa ovat̯e noluwolela 
aluhe.  

28Iya nan̯e wo movipathi vyovantu mu ngala ovavyuuki, iya modhontulo dhen̯i 
mwe yula elinomo noulundhi.  

Ovalinomi mava koywa 
(Luk. 11:47-51) 

29 “Utatyei, n̯e ovalongiveta nOvafarisai, valinomi n̯e! Mu tunga odhombila 
dhovaprofeti, hamu thevetha omawe okodhombila dhovavyuuki,  

30iya mu tyaa: ‘Ngaile twa li pomatango ootateombwale, ngai nt̯e katu yembele 
kumboka mbava dhipaa ovaprofeti.’ 

31Iya nyahoka mwe lihipulula okutya muvana wovantu mboka mbava dhipaa 
ovaprofeti.  

32Iya hwithilen̯i po okuundapa atjihe owoihoombwale hiva undapa.  

33Dhonyoka n̯e, luyumuko n̯e lwodhonyoka. Mamu ulu vi okwiinkola ekoyo 
lyoheli.  

34Taa tuutuu, iya mena lyanyahi ame me mu tumine ovaprofeti 
novanadhondunge novalongiveta. Vamo owomuwo mamu ke ve dhipaa, hamu ke 
ve papela komutjaakano, vamo mamu ke ve tona nodhosokoti 
modhosinagoga dhen̯i, hamu ke ve taata modhondolopa nodhondolopa.  

35Iya ombindhi ombyuuki aihe ndjaa tilwahi kombanda yohi, mai ke ya 
kombanda yen̯i okudha kombindhi yaAbel omuvyuuki katee kombindhi 
yaSakaria, munkwaBarakia ngumwa dhipaela pokati kotempeli notjiyambelo. 

36Otjatjili me mu heele okutya avihe hembi mavi ya kombanda yekula hendi.  

Jesus ma yumaneke Jerusalem 
(Luk. 13:34-35) 

37 “Jerusalem, Jerusalem, ove nguu dhipaa ovaprofeti, u dhipaa nomawe mboka 
mbawa tuminwa. Itungapi ndji hala okwoongedha ovanoye ngohuhwa hii 
ongedha oupiyona wayo kohi yomavava ayo, atjaa ove ku hala!  

38Iya taa tuutuu, napano onganda yen̯i mai kala etuntu.  

39Iya me mu heele okutya kaamu ka mbona uke, katee mamu tyaa: ‘Nga 
tumbalekwe hengu ngume ya mena lyaMuhona! ‘“ 

Mateus 24 

Jesus ma popi ehan̯auno lyotempeli 
(Mark. 13:1-2; Luk. 21:5-6) 

1Jesus wa dha mo motempeli, ha i. Ovalongwa ve ve ya kuye oku mu yulikila 
omatungo otempeli.  

2Iya we ve pula ha tyaa: “Ovipuka hembi avihe kamu vi lwete? Otjatjili me mu 
heele okutya hempa kaape ke thiwa ewe ndyaa tendekwa kekwawo, háli 
kumuninwe po.” 

Omatangan̯eko ehulilo lyouye 
(Mark. 13:3-13; Luk. 21:7-19) 

3Jesus hiaa li aa kala pohi kOndundu yomiholivi, ovalongwa ve ve ya kuye, have 
mu pula pokampengi hava tyaa: “Tu heela okutya ovipuka hembi mavi ka ningwa 
nalun̯i, netangan̯eko lyokuya kwoye nolyehulilo lyouye olin̯i?” 

4Jesus we ve yaka ha tyaa: “Lungamen̯i, hámu pukithwa komuntu noumo.  

5Iya ovantu ovengi mave ke ya nena lyandje, wo have lityaa: ‘Aame Messias, ‘iya 
mava ka pukitha ovantu ovengi.  

6Iya mamu ka tyaa ovita nomipopyo ouhunga novita. Talen̯i, hámu tilithwa. 
Ovipuka hembi vi tha okuningwa, atjaa ehulilo kaliye ya.  

7Otjiwan̯a matji ka lwitha otjiwan̯a otjikwawo, notjilongo matji ka lwitha 
otjilongo otjikwawo. Maku ke ya ondjala, nohi mai ka teketa pomaluvedhe 
nomaluvedhe.  

8Ovipuka hembi avihe omautilo oudheu ngedhimo amali kweya.  

9 “Iya ovantu mave ke mu yandja mu tatethwe, n̯e mu dhipawe. Mamu ka kala 
amu yelwe koviwan̯a avihe mena lyandje.  

10Iya ovengi mava ka yetha eitavelo, mave ke liweleleka, wo hava ka kala ave 
liyele.  

11Iya maku ya ovaprofeti wovithithi ovengi, iya mava ka pukitha ovengi.  

12Iya mena lyokutya ouvi mau ka kala owingi, ovengi kaava ka kala ave lihole.  

13Iya ngume likambulithile katee pehulilo, ma ka hupithwa.  

14Iya ondaka hendji ombwa yotjilongo tjaKalunga mai ka teethelwa ouye auhe, i 
ningile oviwan̯a avihe oumbangi, tjau atjaa haku ya ehulilo.  

Ovipo vyehan̯auno 
(Mark. 13:14-23; Luk. 21:20-24) 

15 “Iya andaa mwa mono ovipo vyehan̯auno, mbyaa popiwa komuprofeti Daniel, 
avi li poluvedhe oludhilikwa, (omutangi nga tangan̯eke).  

16Iya mboka mbave li moJudea, ngava inkolele kodhondundu.  

17Nguma vadhwa kombanda yondjuwo, há heluka, a ka pitile ovipuka vye 
mondjuwo,  

18nangwaa vadhwa motjana, há tjuna monganda a ka pitile mo omudhalo we. 

19Utatyei ovat̯imba novamwali pomatango ngoka!  

20Iya kumben̯i okutya okwiinkola kwen̯i ahamaku ningwa pompepela ne 
metango lyEsabati.  

21Iya pomatango ngoka maku ka kala ovihuna ovinene mbihavya li ko okudha 
komautilo ouye katee napano, vyo kaavi ka kala ko uke.  

22Ngaile omatango ngoka kaa ningilwe omathupi, ngai kape na tja omuntu nguma 
hupithwa. Iya mena lyovaholowolwa omatango ngoka maa ningwa omathupi.  

23 “Iya andaa pe na ngume mu heele ha tyaa: ‘Taa tuutuu, Messias hooyongu’ne 
‘Hooyongunya’, hámu itavele.  

24Iya maku ke ya oomessias wovithithi novaprofeti wovithithi, mava ka ninga 
omatangan̯eko omanene novilingakumithi, va pukithe, andaa matji tjiiwa, 
novaholowolwa wo.  

25Taa tuutuu, mba tenge oku mu heela tjo.  

26 “Iya andaa mave mu heele hava tyaa: ‘Taa tuutuu, u li moluhandja, ‘hámu i mo. 
Andaa mava tyaa: ‘Taa tuutuu, u li mondjuwo, ‘hámu itavele.  

27Iya ngolukeno hilu kena koutjilo, halu moneka katee koutokelo, nokuya 
kwOmuna wOmuntu otjo maku ka kala.  

28 “Iya huku na omutuntu, oko ku onganena odhonkuvi.  

Okuya kwOmuna wOmuntu 
(Mark. 13:24-27; Luk. 21:25-28) 

29 “Iya dhivadhiva kon̯ima yovihuna vyomatango ngoka, etango mali ka dhiwela, 
nomwedhi kaau ke liten̯a po, odhonyothi madhi ka wa ko keulu, nodhonkono 
dhomeulu madhi ka teketethwa.  

30Iya etangan̯eko lyOmuna wOmuntu mali ka moneka keulu, noviwan̯a avihe 
vyokombanda yohi mavi ka kwaa. Iya mavi ka mona Omuna wOmuntu ame ya 
kombanda yomakaka okeulu, ae na odhonkono netumbalo enene.  

31Iya ma ka tuma ovaengeli ve nonkwino ndjii popya unene, mava ka ongedha 
ovaholowolwa ve kodhontyo ne dhouye, okudha mpapa hulila eulu katee kontyo 
onkwawo.  

Eeli lyomukuyu 
(Mark. 13:28-31; Luk. 21:29-33) 

32 “Iya lilongen̯i omaeli komukuyu. Ovitho avya tauka, havi eta oluhapo, kalen̯i 
amu tji i okutya ovintola vi li popedhi.  

33Iya nan̯e wo amamu mono ovipuka hembi avihe, iwen̯i okutya otembu ye ya 
popedhi, pomuvelo.  

34Me mu heele otjatjili, ekula hendi kaali hulu, tainkolo ovipuka hembi avihe 
háviya ningwa.  

35Eulu nohi mavi hulu, iya odhondaka dhandje kaadhi hulu.  

Etango nowola yokutjuna kwOmuna wOmuntu 
(Mark. 13:32-37; Luk. 17:26-30,34-36) 

36 “Iya etango ne owola ndjoka kape na nguu i i, novaengeli meulu ne Omuna, 
kakele vala kaTate aika.  

37Iya ngahi tja li pomatango aNoa, otjo matji ka kala pokuya kwOmuna wOmuntu.  

38Iya ovantu ngahi va li pomatango ngoka ngaa tenga ethundja tainkolo háliye ya, 
va nwa, va kupa, wo va kupitha katee etango ndyoka Noa a hita mondjuwowato.  

39Iya wo kava li ave tji i, katee ethundja lye ya, hali ve han̯auna po avehe, iya otjo 
matji ka kala pokuya kwOmuna wOmuntu.  

40Ovalumentu vavali mava ka vadhwa motjana, umo ma ithwa po, omukwawo he 
thiwa po.  

41Ovakadhintu vavali mava ka vadhwa potjin̯i amava tu, umo ma ithwa po, 
omukwawo he thiwa po.  

42 “Iya pathumuken̯i, mena lyokutya kamu tji i okutya Muhona wen̯i me ya etango 
patji. 

43Iya kalen̯i amu tji i okutya ngaile omwene wonganda u tji i okutya otjimpulu 
matji ya powola patji, ngai ma kala aa pathumuka, onganda ye ahamai teywa.  

44Iya nan̯e wo kalen̯i amwe lilongekedha, mena lyokutya Omuna wOmuntu me ya 
powola ndjihamamu mu kevelele.  

Omupika omuliun̯ikwa 
(Luk. 12:41-48) 

45 “Iya aan̯i omupika omuliun̯ikwa nguu na odhondunge ngwaa pewa okuyunga 
ovapika wonganda yomuhona we, e ve pe odhondya powola yokulya?  

46Omupika omunalao onguma vadhwa ama undapa hinyahi, omuhona we hime 
ya.  

47Otjatjili me mu heele okutya ye me mu twaa po a yunge ovipuka vye avihe.  

48Iya omupika andaa omuvi, me lipopile momutima we ha tyaa: ‘Omuhona 
wandje kee ya dhiva, ‘ 

49iya ha utu okutona ovapika ovakwawo, ye ha utu okulya nokunwa pamo 
nodhonkolwe,  

50omuhona womupika ngoka me ya etango ndyoka ndihame mu kevelele, nowola 
ndjoka ndjihe i.  

51Omuhona we me mu kapaula, he mu yekelehi, ye he mu pa ondjambi imo 
novalinomi. Hoka oko maku ka kala otjililo nelikweyo lyomayoo.  

Mateus 25 

Ovathukona omulongo wongendjo 

1 “Iya otjilongo tjeulu tji ngala ovathukona omulongo wongendjo mbava itha 
odholamba dhawo, hava i va ka wanene nomukupi.  

2Vatano owomuwo va li ovahima, vatano va li ovanongo.  

3Iya ovahima va tjinda odholamba dhawo, wo ahamava tjindi ovipuka 
vyomahooli. 

4Iya ovanongo va tjinda ovipuka vyomahooli nodholamba dhawo.  

5Napano omukupi wa kala ko, ovathukona wongendjo avehe va uta okunyekuka, 
hava lala.  

6 “Mokati kovit̯iku kwa wololokwa haku tiwaa: ‘Omukupi we ya, enden̯i mu ka 
wanene naye.’ 

7Ovathukona wongendjo avehe va imuka po, hava ningi nawa odholamba dhawo.  

8Iya ovahima va heela ovanongo hava tyaa: ‘Tu pen̯i mo wo momahooli en̯i, mena 
lyokutya odholamba dhetu madhi dhimi.’ 

9Ovanongo ve ve yaka hava tyaa: ‘Mpaeli kaae tu hulu, nt̯e nan̯e, enden̯i mu ke 
lilandele kovalandethi.’ 

10Iya hiva i, va ka lande, omukupi we ya. Mboka mbava vadhwa ave lilongekedha, 
va hita mo pamo naye motjipito tjolukupo, omuvelo hau yedhilwa.  

11 “Iya kon̯ima ovathukona ovakwawo wo wongendjo ve ya, hava tyaa: ‘Muhona, 
Muhona, tu yelula! ‘ 

12 “Iya we ve yaka ha tyaa: ‘Otjatjili me mu heele okutya ame hí mu i.’ 

13 “Iya pathumuken̯i, mena lyokutya etango nowola kamu i i.  

Eeli lyodhombongo 
(Luk. 19:11-27) 

14 “Iya matji ka ngala omulumentu ngwaa ya kovilongo, wa ithana ovapika ve, he 
ve thiile emona lye.  

15Umo we mu pa odhombongo dhotjingoldo omayovi atano, nomukwawo 
yaavali, nomutyatatu ilimo, omuntu auhe wa pewa hitja yeleke podhonkono dhe, 
dhivadhiva ye ha ka valula.  

16Iya ngwaa pelwe atano, wa ya dhiva, he dhi ndingosa, ha mono mo omakwawo 
atano.  

17Nomukwawo ngwaa pelwe avali, wa ndingosa mo omakwawo avali.  

18Iya ngwaa pelwe limo, wa ya, ha tha otjitoto pohi, ha thithilile po odhombongo 
dhomuhona we.  

19 “Iya hipa piti olule, omuhona wovapika wa tjuna, ha hava pamo nawo 
otjihavelo tjovitalenti.  

20Iya ngwaa pelwe ovitalenti vitano we ya, ha eta ovikwawo vitano, ha tyaa: 
‘Muhona, ove wa mpele ovitalenti vitano. Ame mba ndingosa ovitalenti 
ovikwawo vitano.’ 

21Iya omuhona we we mu yaka ha tyaa: ‘Iiya, oove omupika omuwa 
omuliun̯ikwa. Wa li omuliun̯ikwa movipuka ovinunu, me ku pa u tumine ovipuka 
ovingi. Enda mehuluko lyomuhona woye.’ 

22 “Nahengu wo ngwaa pelwe ovitalenti vivali, we ya, ha tyaa: ‘Muhona, ove wa 
mpele ovitalenti vivali, taa tuutuu, ame mba nganyana mo ovikwawo vivali.’ 

23 “Omuhona we we mu yaka ha tyaa: ‘Iiya, oove omupika omuwa omuliun̯ikwa. 
Ove wa li omuliun̯ikwa movipuka ovinunu, me ku pa okutumina ovipuka ovingi. 
Enda mehuluko lyomuhona woye.’ 

24 “Iya ngwaa pelwe otjitalenti tjimo, we ya wo, ha tyaa: ‘Muhona, ame ndji ku i 
okutya oove omulumentu omukukutu, u teya mpaho kunine, u ongedha mpaho 
twiile ombuto.  

25Iya ame mba tila, mba ya, he thithilile pohi otjitalenti tjoye. Taa tuutuu, tji 
tambula otjoye! ‘ 

26 “Iya omuhona we we mu yaka ha tyaa: ‘Mupika ove omuvi wondende! Iya u 
ndji i okutya ndji teya mpahe kunine, ndji ongedha mpahe twiile ombuto?  

27Wa thele okuyandja odhombongo dhandje kovandingosi, hime tjuna ndji vadhe 
adha nganyana.  

28Iya mu nyeken̯i otjitalenti, n̯e mu tji pe nguu na omulongo.  

29Iya nguu na tja, ma pewa, ha kala ae na otjingi unene. Iya nguhe na tja, nahiee 
na tjo, me tji nyekwa.  

30Iya omupika hengu omuvi, mu yumben̯i met̯iku pondje, moka mumamu ka kala 
otjililo nelikweyo lyomayoo.’ 

Ekoyo lyathiinina 

31 “Iya Omuna wOmuntu hime ya metumbalo lye novaengeli ve avehe, ma ka kala 
pohi kotjipunditumino tjetumbalo lye.  

32Oviwan̯a avihe mavi ongedhwa kotjipala tje, ha pungu ovantu movakwawo, 
ngomut̯ita hiaa punga odhondhu modhonkombo.  

33Odhondhu u dhi ameka kokulyo kwe, nodhonkombo okokumbinda kwe.  

34Iya ohamba mai heele owokokulyo kwe hai tyaa: ‘N̯e ovapewa velao vaTate, 
indjen̯i mu ka pingane otjilongo tjaKalunga himwa longekedhelwa okudha keuto 
lyouye.  

35Iya ame mba t̯ile ondjala, n̯e mwa mpele ovikulya. Mba t̯ile onyota, mwa mpele 
okunwa. Mba li ongendi, mwa mpele omulalo.  

36Mba li nyahinya, mwa mpele omudhalo. Mba velele, mwe dhile okuntala po. 
Mba li mokaliwoso, mwe dhile okuntala.’ 

37 “Iya ovavyuuki mave mu yaka hava tyaa: ‘Muhona, onalun̯i twe ku mwene awa 
t̯a ondjala, nt̯e hatu ku pa ovikulya ne mpa wa t̯ile onyota, hatu ku pa okunwa?  

38Onalun̯i twe ku mwene ongendi, hatu ku pa omulalo, ne au li nyahinya, hatu ku 
pa omudhalo?  

39Onalun̯i twe ku mwene amo vele ne au li mokaliwoso, hatu ya kwoove? ‘ 

40”Iya ohamba mai ve yaka hai tyaa: ‘Otjatjili me mu heele okutya avihe hembi 
mbimwa ningila umo owomovakwetu ovanunu, aame mwe vi ningila.’ 

41 “Iya mai heele wo mboka owokokumbinda kwayo hai tyaa: ‘Dhen̯i po pwaame, 
n̯e ovathingwa, enden̯i momulilo waapehe mbwaa undapelwa omudiapoli 
novaengeli ve.  

42Iya ame mba t̯ile ondjala, n̯e kamu mpele ovikulya. Mba t̯ile onyota, n̯e kamu 
mpele okunwa. 

43Mba li ongendi, n̯e kamu mpele omulalo, mba li nyahinya kamu mpele 
omudhalo. Mba velele, mba li mokaliwoso, atjaa n̯e kamu dhile okuntala.’ 

44 “Iya mboka mave mu yaka wo hava tyaa: ‘Muhona, onalun̯i twe ku mwene awa 
t̯a ondjala ne onyota ne au li ongendi ne au li nyahinya ne amo vele ne au li 
mokaliwoso, atjaa ahamatu ku popile? ‘ 

45Iya me ve yaka ha tyaa: ‘Otjatjili me mu heele okutya atjihe soka hihamu 
ningilile umo owomovanunu, naame kamu tji ndingilile.’ 

46Iya mboka mava i moluyuma lwaapehe, ovavyuuki mava i momwenyo 
waapehe.” 

Mateus 26 

Etompo lyokukambulitha Jesus 
(Mark. 14:1-2; Luk. 22:1-2; Joh. 11:45-53) 

1Jesus hiaa mana okupopya odhondaka ndhoka adhihe, wa heela ovalongwa ve 
ha tyaa: 

2 “Mu tji i okutya kon̯ima yomatango avali ku na Opaasa, Omuna wOmuntu ma ka 
yandjwa, a ka papelwe komutjaakano.” 

3Iya ovayambethi ovanene novanene wotjiwan̯a va ongana monganda 
yomuyambethi omunene nguu tiwa oKaifas.  

4Va tompola okutya va kambule Jesus movineya, wo ve mu dhipae.  

5Va popya hava tyaa: “Hátu tji ningile motjipito, opo hátji eta ovipolokota mokati 
kovantu.” 

Jesus ma vavekwa 
(Mark. 14:3-9; Joh. 12:1-8) 

6Jesus hiaa li moBetania monganda yaSimon owovilundu,  

7omukadhintu umo ngwaa li notjivavelo hitja li nomadhi okalu, we ya kuJesus, he 
e tile komutwe waJesus, tainkolo a li aa kala pohi pokulya.  

8Ovalongwa hive tji mono, va li ava yumana, hava tyaa: “Iya maa yonakele tji 
nyahika?  

9Ngaile a landethelwe po, ngai a eta odhombongo odhingi, dhi yandjwe 
kovathona.” 

10Iya Jesus hiee tji mono, we ve heela ha tyaa: “Omukadhintu hengu mamu mu 
ningithile tji omutima omuvi? Ngunya wa ndjundapele otjilinga otjiwa.  

11Ovathona apehe mamu kala nawo, iya ame híme kala nan̯e apehe.  

12Iya omukadhintu hengu hiaa tile omadhi henga kolutu lwandje, we tji ningile 
epako lyandje.  

13Me mu heele otjatjili okutya akuhe hoka mouye auhe ondaka ombwa humai ka 
teethelwa, nahehi wo ye hiaa ningi, matji ka hipululwa, ha thipalukilwa ko.” 

Judas ma landetha Jesus 
(Mark. 14:10-11; Luk. 22:3-6) 

14Iya umo owomomulongo navavali nguu tiwa oJudas Iskariot, wa ya 
kovayambethiovanene,  

15ha tyaa: “Mamu mpa tji, andaa mbe mu pa Jesus?”Ve mu pa odhombongo 
omilongo vitatu dhotjisilveri.  

16Iya okudha mpoka Judas Iskariot wa li ama taendha okaluvedhe koku mu 
yandja.  

Jesus ma li Opaasa pamo novalongwa ve 
(Mark. 14:12-21; Luk. 22:7-13,21-23; Joh. 13:21-30) 

17Etango lyolutenga lyotjipito tjomingome mbihavi tuwa ontathi, ovalongwa ve 
ya kuJesus, hava tyaa: “Opi mpamo hala oku ka lila Opaasa, opo tu ke ku 
longekedhela?” 

18Ye we ve heela ha tyaa: “Enden̯i kotjitungwalongo komulumentu umo, mu mu 
heele mu tyee: ‘Omulongethi ma tya otembu yandje ye thiki, me ya okulila 
Opaasa monganda yoye pamo novalongwa vandje.’“ 

19Iya ovalongwa va ninga ngahi va heelwa kuJesus, va longekedha Opaasa.  

20Iya okawiiwii hika wile pohi, Jesus wa kala pohi, hava li novalongwa ve 
omulongo navavali.  

21Iya tainkolo va li amava li, we ve heela ha tyaa: “Ame me mu heele otjatjili 
okutya umo mun̯e ma ka mbweleleka.” 

22Wo va etetha onkenda unene, hava utu oku mu pula koumo naumo hava tyaa: 
“Muhona, ame haame ngundhe?” 

23Jesus we ve yaka ha tyaa: “Umo ngumatu himi naye mombiyona, oye ma ka 
mbweleleka. 

24Iinga, Omuna wOmuntu ma i, ngahi tja sonekwa ouhunga naye, atjaa utatyei 
omuntu ngoka nguma ka weleleka Omuna wOmuntu! Omuntu ngoka ngaile ka 
yumukilwe, ngai hahe.” 

25Judas ngwee ke mu weleleka, we mu pula ha tyaa: “Rabbi, ame haame 
ngundhe?” Jesus we mu yaka ha tyaa: “Oove, ngahi wa popi.” 

Okulya Okudhilikwa maku utwa 
(Mark. 14:22-26; Luk. 22:14-20; 1 Kor. 11:23-25) 

26Hiva li amava li, Jesus wa itha po omungome, ha kumbu, he u nyembula, he u pa 
ovalongwa ve, ha tyaa: “Tambulen̯i, lyen̯i, hehi olutu lwandje.” 

27Wa itha po otjinwino, ha kumbu, he ve pa tjo, ha tyaa: “Nwen̯i mo amuhe.  

28Hehi ombindhi yandje, ombindhi yewaneneno, ndjimai tilwahi mena lyovengi 
okwiitha po odhonkali.  

29Me mu heele okutya híme ka nwa uke ovinyu katee etango ndyoka hime ka nwa 
ovipe motjilongo tjaTate pamo nan̯e.” 

30Iya hiva dhi pokwiimba eimbilo, va ya kOndundu yomiholivi.  

Jesus ma londola ovalongwa ve 
(Mark. 14:27-31; Luk. 22:31-34; Joh. 13:36-38) 

31Iya Jesus we ve heela ha tyaa: “Otjit̯iku hehi tjandino n̯e amuhe mamu ka 
ndjetha, mena lyokutya omisonekwa mavi tyaa: ‘Me dhipaa omut̯ita wodhondhu, 
otjuunda tjodhondhu hatji handjana.’ 

32Iya amba imunwa kout̯e, me ke mu tenga koGalilea.” 

33Petrus wa yaka Jesus ha tyaa: “Nandaku tiwa avehe ve ke ku yetha, ame híme 
ke ku yetha nokanunu.” 

34Jesus we mu heela ha tyaa: “Me ku heele otjatjili, otjit̯iku tjandino tainkolo 
onkondombolo háiya popya, ove mo lintendele tutatu.” 

35Petrus we mu yaka ha tyaa: “Nandaku tiwa mba ka t̯a pamo naove, híme ke 
litendela ove.”Ovalongwa ovakwawo avehe nawo otjo va yaka.  

Jesus ma kumbu moGetsemane 
(Mark. 14:32-42; Luk. 22:39-46) 

36Iya Jesus we ya novalongwa koluvedhe nduu tiwa oGetsemane. Wa heela 
ovalongwa ha tyaa: “Kalen̯i pohi hempa, tainkolo ame me i hehunya ndji ka 
kumbe.” 

37Wa itha po Petrus noomunkwaSebedeus vavali. Wa uta okweetetha onkenda, 
he ihamenwa.  

38Iya we ve heela ha tyaa: “Omwenyo wandje wa pongo katee ket̯o. Kalen̯i hempa, 
pathumuken̯i pamo naame.” 

39Wa hweena uke komeho kanunu, ha wile pohi ompupama, ha kumbu, ha tyaa: 
“Taa, andaa matji tjiiwa otjinwino hehi ngatji mpon̯oke. Iya hangahi me hala, 
ongahi mo hala.” 

40Iya Jesus hiaa tjuna kovalongwa ve, we ve vadha ava lala. Wa pula Petrus ha 
tyaa: “Iya mwa anyenwa okupathumuka owola imo vala pamo naame?  

41Pathumuken̯i, mu kumbe, hámu pwile momatyoletho. Ombepo yomuntu mai 
hala, iya olutu olunkundi.” 

42Iya Jesus wa tjuna ko uke otjikando otjityavali, wa kumba ha tyaa: “Taa, andaa 
kaatji tjiiwa otjinwino hehi tji mpon̯oke, ahame tji nu, ehalo lyoye ngali hwithilwe 
po.” 

43Iya hiaa tjuna uke, we ve vadha uke ava lala, mena lyokutya va li nolupot̯i 
momeho.  

44Iya we ve thiaa po uke otjikando otjityatatu, ha ka kumba. Iya otjipuka soka 
otjo a popya uke.  

45Iya wa tjuna uke kovalongwa, ha tyaa: “Mu na tjo, mwa lala tuu, mamu thuva? 
Taa tuutuu, owola ye thiki, Omuna wOmuntu ma yandjwa momawoko ovalundhi.  

46Kulamen̯i, tu enden̯i. Taa tuutuu, nguma mbweleleke u li popedhi.” 

Jesus ma kambulwa 
(Mark. 14:43-50; Luk. 22:47-53; Joh. 18:3-12) 

47Iya taa tuutuu, Jesus tainkolo a li ama popi, Judas, umo owomuhemba 
omulongo navavali, we ya nengundwa enene lyovantu ndii na omikonda 
nodhonkunye, va tumwa okudha kovayambethi ovanene nokovanene wotjiwan̯a.  

48Omuweleleki wa vadhwa ae ve n̯anga onyala, ha tyaa: “Ngume hupita, oye e li 
ye, mu kambulen̯i.” 

49Judas wa ya kuJesus dhivadhiva, ha tyaa: “Rabbi, iyaa!”We mu hupita.  

50Iya Jesus we mu yaka ha tyaa: “Ove, ninga hiwa endele.” Tjau, mbenya have mu 
yumbu omawoko, have mu kambula.  

51Iya umo owomumboka mbava li naJesus, wa pweya mo omukonda we, ha tono 
nawo omupika womuyambethi omunene, he mu kopola okutwi.  

52Jesus we mu heela ha tyaa: “Tjun̯a mo omukonda woye motjilalo. Iya avehe 
mbamava dhipaa nomukonda, mava ka t̯a komukonda.  

53Ne mo soko okutya ame híme ulu okwiithana Tate, a ntumine ovaengeli mbava 
pon̯a ovilombo omulongo navivali?  

54Iya omisonekwa ngai mavi hwithilwa po vi, mbimavi tya hehi tja thele 
okuningwa?” 

55Iya powola ndjoka Jesus wa heela engundwa lyovantu ha tyaa: “Mwe ya 
nomaonga nodhonkunye ngambamamu kambula otjimpulu? Omatango aehe ndji 
kala motempeli, ndji longa ovantu, n̯e kamu nkambula.  

56Iya hehi atjihe matji ningwa okutya omisonekwa vyovaprofeti opo vi hwithilwe 
po.”Iya ovalongwa avehe ve mu thiaa po, hava ka inkola.  

Jesus kovipala vyovanene 
(Mark. 14:53-65; Luk. 22:54-55,63-71; Joh. 18:13-14,19-24) 

57Mboka mbava kambula Jesus, ve mu twala komuyambethi omunene Kaifas, 
hukwa li akwa onganene ovalongiveta novanene.  

58Petrus we mu landula, ae li kon̯ima kokule, we ya katee monganda 
yomuyambethi omunene. Wa hita monganda, ha kala pohi povayungi wonganda, 
a mone atjaa himatji ningwa.  

59Ovayambethi ovanene nOtjoongi atjihe tjovanene va li amava taendha 
oumbangi wovithithi, opo ve tjiiwe okudhipaa Jesus,  

60atjaa kave u mwene, nandaku tiwa pa li odhombangi odhingi dhovithithi. Iya 
kon̯ima pe ke ya odhombangi mbali dhovithithi,  

61hadhi tyaa: “Omuntu hengu wa tile: ‘Ame me ulu okuhan̯auna 
po otempeliyaKalunga, he i tungulula moule womatango atatu.’“ 

62Iya omuyambethi omunene wa kulama, ha pula Jesus ha tyaa: “Koo yaka ovantu 
mbaka mbamave ku popi?” 

63Iya Jesus wa nyima vala. Omuyambethi omunene we mu heela ha tyaa: “Me ku 
anetha Kalunga omunamwenyo. Tu heela andaa oove Messias OmunwaKalunga.” 

64Jesus we mu yaka ha tyaa: “Iinga, otjo ngahi wa popi. Iya ame me mu heele ame 
tyaa: ‘Okudha ndino mamu ka mona Omuna wOmuntu, aa kala pohi kokulyo 
kOmunadhonkono, ame ya kombanda yomakaka okeulu.’“ 

65Iya omuyambethi omunene wa taula omidhalo vye, ha tyaa: “Wa penye 
Kalunga. Twa hepa uke odhombangi dhatji? Taa tuutuu, napano epenyo lye mwe 
li tee.  

66Mamu tya vi?” Iya ve mu yaka hava tyaa: “U na onkali yokut̯a.” 

67Iya ve mu tjakela omate motjipala, have mu tono nodhongonyo. Vamo ve mu 
tona nomapi, 

68hava tyaa: “Messias, thimbila u tu heele okutya aan̯i ngwee ku tono.” 

Petrus me litendele Jesus 
(Mark. 14:66-72; Luk. 22:56-62; Joh. 18:15-18,25-27) 

69Napano Petrus wa li aa kala pohi pontanga yonganda. Puye pe ya omukadhona 
umo, ha tyaa: “Naove wa li pamo naJesus Omugalilea.” 

70Iya we litendela movipathi vyovantu avehe, ha tyaa: “Ame himo popi, hí tji i.” 

71Iya hiaa li ama piti mo, aa vyuuka kotjivelo, omukadhona umo we mu mona, ha 
heele ovantu mbava li mpoka ha tyaa: “Omuntu hengu wa li pamo naJesus 
Omunasareta.” 

72Petrus wa ana, he litendele uke, ha tyaa: “Omulumentu hengu hí mu i.” 

73Kon̯ima yokaluvedhe mbava li ava kulama mpoka, ve ya kuPetrus hava tyaa: 
“Naove wo oove umo owomuwo, mena lyokutya nelaka lyoye lye ku hololola.” 

74Iya wa uta okulithinga, ha ana ha tyaa: “Omulumentu hengu, hí mu i.” Iya 
dhivadhiva onkondombolo ya popya.  

75Iya Petrus wa thipaluka odhondaka dhaJesus ndhaa popya ha tyaa: 
“Onkondombolo tainkolo háiya popya, ove mo lintendele tutatu.”Iya wa pita 
pondje ama lili unene.  

Mateus 27 

Jesus ma yandjwa 
(Mark. 15:1; Luk. 23:1-2; Joh. 18:28-32) 

1Iya omuhuka omunene hikwa tji, ovayambethi ovanene avehe novanene 
wotjiwan̯a va ongana okutompola ouhunga naJesus, opo ve mu dhipae.  

2Ve mu kuta, have mu itha po, have mu yandja kuPilatus, omutumini wotjilongo.  

Et̯o lyaJudas 
(Ovil. 1:18-19) 

3Iya Judas, omuweleleki wa Jesus, hiaa mono okutya Jesus ma koywa, we 
liteyulula, ha tjun̯a odhombongo omilongo vitatu dhotjisilveri 
kovayambethi ovanene nokovanene,  

4ha tyaa: “Ame mba lundha, himba weleleke ombindhi ndjihai na tja ombedhi.” 
Mbenya ve mu yaka hava tyaa: “Tu na tji naove? Lipopila omwene!” 

5Judas wa yekelahi odhombongo dhotjisilveri motempeli, ha dhi mo, he ke likuta.  

6Ovayambethi ovanene va nyanga po odhombongo dhotjisilveri, hava tyaa: 
“Ndhika kaadhi ulu okutuwa modhombongo dhotempeli, mena lyokutya othuto 
yombindhi.” 

7Iya va tompola, have dhi landa otjana tjomume wodhombiya, tji ninge oluvedhe 
lwokupaka odhongendi.  

8Iya otjana soka tee kundino hendi tji tiwa otjana tjombindhi.  

9Iya tja hwithilwa po soka hitja popiwa komuprofeti Jeremia, hiaa popya ha tyaa: 
“Va tambula odhombongo omilongo vitatu dhotjisilveri, othuto yomuntu ngwaa 
yelekwa, ngahi ve mu yeleka novanwaIsrael.  

10Iya ve dhi yandja kotjana tjomume wodhombiya, Muhona ngahi a ntjeela.” 

Jesus kotjipala tjaPilatus 
(Mark. 15:2-5; Luk. 23:3-5; Joh. 18:33-38) 

11Jesus wa kulama kotjipala tjomutumini. Omutumini we mu pula ha tyaa: “Oove 
ohamba yOvajuda?” Jesus we mu yaka ha tyaa: “Iinga, otjo ngahi wa popi.” 

12Iya hiaa li ama pewa onkali kovayambethi ovanene nokovanene wotjiwan̯a, ke 
na hiaa yaka.  

13Pilatus we mu heela ha tyaa: “Ku yuvite himave ku popi navi?” 

14Iya Jesus ke mu yakele nokanunu, iya tja kumitha unene omutumini.  

Jesus ma koyelwa et̯o 
(Mark. 15:6-15; Luk. 23:13-25; Joh. 18:39—19:16) 

15Pomatango otjipito tjOpaasa pa li onkalo omutumini ndjaa kutululila ovantu 
onkwatwa imo ndjimava hala.  

16Iya va li nonkwatwa imo ndjaa li ai iwe nawa ndjii tiwa oBarabas.  

17Iya hiva ongana, Pilatus we ve pula ha tyaa: “Oun̯i po ngumamu hala ndji mu 
kutululile, oBarabas ne oJesus nguu tiwa oMessias?” 

18Iya Pilatus wa li ae tji i okutya ovantu Jesus ve mu yandja kuye mena lyonki.  

19Iya tainkolo Pilatus a li kotjipunditumino, omukadhe we mu tumina elaka ha 
tyaa: “Omulumentu hengu omuvyuuki. Hó mu ningile ouvi, mena lyokutya 
otjit̯iku tjandino mba loto ondjodhi ombi ouhunga naye.” 

20Iya ovayambethi ovanene novanene wotjiwan̯a va hekela owingi wovantu 
okutya ngava kumbe Barabas, iya Jesus nga dhipawe.  

21Pilatus we ve pula ha tyaa: “Oun̯i po puhemba vavali ngumamu hala ndji mu 
kutululile?” Ve mu yaka hava tyaa: “OBarabas!” 

22Pilatus we ve pula ha tyaa: “Iya hengu Jesus nguu tiwa oMessias, nge mu ninge 
vi?” Avehe va yaka hava tyaa: “Mu papela komutjaakano!” 

23Iya Pilatus we ve pula ha tyaa: “Omena lyatji, ouvi mbwaa ningi owatji?” Iya wo 
va wololoka vala otjo mava tyaa: “Mu papela komutjaakano!” 

24Pilatus hiaa mono okutya ke na hima ulu, otjuuyila tja ningi otjinene, wa itha 
omeva, he likoho komawoko movipathi vyowingi wovantu, ha tyaa: “Ame hí na 
tja ombedhi yombindhi yomulumentu hengu, hehi otjipuka tjen̯i.” 

25Iya ovantu avehe va yaka hava tyaa: “Ombindhi ye ngai ye kombanda yetu 
nokombanda yodhondele dhetu!” 

26Iya we ve kutululila Barabas, atjaa ha tonetha Jesus nodhosokoti, he mu yandja, 
a ka papelwe komutjaakano.  

Ovakwavita mava penye Jesus 
(Mark. 15:16-20; Joh. 19:2-3) 

27Ovakwavita womutumini va twala Jesus mombala, hava ongedhele ovakwavita 
avehe puJesus.  

28Ve mu dhula omidhalo vye, have mu dhaleke omudhalo omunene omuthilantu. 

29Va manga ohala yomakuya, have mu dhaleke yo komutwe. Ve mu pa otjingenge 
mokuwoko kwe kwokokulyo, have mu twikile odhongolo, have mu penye, hava 
tyaa: “Lyepeko, ohamba yOvajuda!” 

30Ve mu tjakela omate, hava itha otjingenge, otjo va kala amave mu tono natjo 
momutwe.  

31Hiva dhi poku mu penya, ve mu dhula omudhalo omunene, have mu dhaleke 
omidhalo vye. Iya ve mu twala, a ka papelwe komutjaakano.  

Jesus ma papelwa komutjaakano 
(Mark. 15:21-32; Luk. 23:26-43; Joh. 19:17-27) 

32Hiva li amava piti mo, va mona omulumentu Omukireni nguu tiwa oSimon. Ve 
mu tumin̯in̯a e mu tjindile ko omutjaakano we.  

33Iya hive ya koluvedhe nduu tiwa oGolgata, matji tya kOkalundu kOtjoolotwe,  

34Jesus ve mu pa a nwe ovinyu mbyaa lumbwalumbwa mumo nonyango, hiee vi 
lolo, ahama hala oku vi nwa.  

35Hive mu papele komutjaakano, ve liyandjela omidhalo vye, amava undapetha 
otjiholowoletho. 

36Wo va kala pohi hoka, have mu yungu.  

37Va twaa kombanda yomutwe we esoneko lyonkali ndjaa sonekwa hinyahi: 
“Hengu oJesus, Ohamba yOvajuda.” 

38Iya odhomputji mbali dha papelwa komutjaakano pamo naye, imo okokulyo 
nonkwawo okokumbinda kwe.  

39Mbava li amava ende po, va penya Jesus, otjo mava pukapuka komitwe. 

40Va popya hava tyaa: “Atjaa oove mo han̯auna otempeli, ove ho i tungulula 
moule womatango atatu. Lihupitha iya ove omwene, andaa oove MunwaKalunga, 
ove u dhe ko komutjaakano!” 

41Ovayambethi ovanene novalongiveta novanene wotjiwan̯a nawo wo ve mu 
penya hava tyaa:  

42 “Nahi oye a hupitha ovantu, napano wa anyenwa okulihupitha. Oye e li ohamba 
yaIsrael, nga dhe ko napano komutjaakano, nt̯e tu mu itavele.  

43Ye we liun̯ika muKalunga, iya Kalunga napano nge mu hupithe, andaa u mu 
hole, mena lyokutya ye omwene wa tile: ‘Aame MunwaKalunga.’“ 

44Iya nodhomputji ndhaa papelwa pamo naye nadho wo dhe mu penya.  

Okut̯a kwaJesus 
(Mark. 15:33-41; Luk. 23:44-49; Joh. 19:28-30) 

45Iya owola omulongo nambali yokomutenya kwe ya et̯iku motjilongo atjihe, lyo 
hali kala ko katee owola ontyatatu yokomutenya.  

46Mondatu yokomutenya Jesus wa ithana nondaka onene ha tyaa: “Eli, Eli, lama 
sabakatani?”Matji tyaa: “Kalunga kandje, Kalunga kandje, omena lyatji wa 
ndjekelehi?” 

47Iya vamo owomumboka mbava li ava kulama mpoka, hive tji tee, va popya hava 
tyaa: “Ma ithana Elia.” 

48Umo owomuwo wa dhamuka dhivadhiva, ha itha po otjitjawo, he tji tjava 
movinyu mbyaa lula, he tji nwitha Jesus.  

49Iya ovakwawo ve mu heele hava tyaa: “Mu yetha, tu tale, andaa Elia me ya oku 
mu hupitha.” 

50Iya Jesus wa popya uke nondaka yopeulu, tjau ha t̯i.  

51Iya taa tuutuu, otjitopa hitji yuvikila motempeli tja tauka okudha peulu katee 
pohi, ohi ya teketa, nomawe okodhondundu a tanduka,  

52nodhombila dha patuluka, omalutu ovadhilikwa ovengi mbava t̯a, a imunwa 
kout̯e.  

53Wo va dha mo modhombila, Jesus hiaa imuka kout̯e, have ya 
kotjitungwalongo otjidhilikwa, have lihololele ovengi.  

54Omunene wovakwavita namboka mbava li amava yungu pamo naye, hiva mono 
eteketo lyohi novipuka avihe mbyaa ningwa po, va li ava tila unene, hava tyaa: 
“Omuntu hengu otjatjili wa li OmunwaKalunga.” 

55Iya kompuka hoka kwa li ovakadhintu ovengi mbava dhile koGalilea, mbava 
landulile Jesus, ve mu popile. Va li amava talele kokule. 

56Muwo mwa li Maria Magdalena naMaria, ina yaJakob naJosef, naina 
yoomunkwaSebedeus.  

Jesus ma pakwa 
(Mark. 15:42-47; Luk. 23:50-56; Joh. 19:38-42) 

57Iya okawiiwii hika wile pohi, pe ya omulumentu omuhona Omwaarimatia nguu 
tiwa oJosef, ngoka wo ngwaa li omulongwa waJesus.  

58We ya kuPilatus, he mu kumbu otjivimbi tjaJesus. Iya Pilatus wa popya okutya 
nge tji pewe.  

59Josef wa itha otjivimbi, he tji dhingile motjitopa tjoliina otjiwa hitja kohoka.  

60We mu paka mombila ye ompe, ndjaa hokolele mewe. Iya wa alangatethela po 
ewe enene potjivelo tjombila, tjau ha dhi po.  

61Iya hoka kwa li Maria Magdalena naMaria omukwawo, va li ava kala pohi, ava 
pilukile kombila.  

Ombila mai yungwa 

62Iya ngamuhuka etango ndyaa landula etango lyokulilongekedha, 
ovayambethi ovanene nOvafarisai va ongana puPilatus,  

63hava tyaa: “Taa, twa thipaluka, omupukithi ngunya tainkolo aa li nomwenyo, 
wa tile: ‘Andaa pa piti omatango atatu, me ka imunwa kout̯e.’ 

64Iya popya okutya ombila ngai yungwe katee etango etyatatu, ovalongwa ve opo 
háve ya oku mu vaka mo, va heele ovantu, va tyee: ‘Jesus wa imunwa 
kout̯e.’Omapukitho okon̯ima maa ningi omavi okupon̯a oolutenga.” 

65Pilatus we ve heela ha tyaa: “Ovayungi hoowomba, iya enden̯i, n̯e mu ka yunge 
nawa ngahi mu tji i.” 

66Iya wo va ya, hava yedhile po ewe, hava twaa ko otjihako, nopombila hava twaa 
po ovayungi.  

Mateus 28 

Eimuko lyaJesus kout̯e neliholololo lye 
(Mark. 16:1-10; Luk. 24:1-12; Joh. 20:1-10) 

1Iya kon̯ima yEsabati, ombimba hiya vete yetango lyolutenga lyotjivike, Maria 
Magdalena naMaria omukwawo va ya, va ka tale kombila.  

2Iya taa tuutuu, pa ningwa eteketo enene lyohi, mena lyokutya omweengeli 
waMuhona wa dha meulu, he ya po, ha alangatetha po ewe, ye hako a kala.  

3Olupe lwe lwa li amalu ngala olukeno lwombula, nomidhalo vye vya li avya 
pembana twee, havi ngala odhompawe.  

4Iya ovayungi va li amave mu tila, va teketa, hava ngala mbava t̯i.  

5Omweengeli wa popitha ovakadhintu ha tyaa: “Hámu tila, mena lyokutya ndji tji 
i okutya mamu taendha Jesus, ngwaa papelwa komutjaakano.  

6Ke mo hemu, mena lyokutya wa imunwa kout̯e, ngahi a popile. Indjen̯i mu tale 
pompuka mpaa li aa lala po.  

7Iya enden̯i, kanyauken̯i ka heelen̯i ovalongwa ve okutya Jesus wa imunwa kout̯e. 
Iya taa tuutuu, ma ka tenga okuya koGalilea, oko mamu ke mu mona. Taa tuutuu, 
ame mbe mu heele tjo.” 

8Iya pombila va dha po amava kanyauka, va li nowoma nehuluko enene, hava ka 
heela ovalongwa ve.  

9Iya Jesus wa wanena nawo ha tyaa: “Okamenen̯i!”Va hweena kuye, have mu 
kambula kodhompadhi, have liyongamene kuye.  



72 

 

 
©  2012 Bible Society in Namibia. 

 

 
 

 

10Jesus we ve heela ha tyaa: “Hámu tila, enden̯i mu ka heele ovakwetu, va ende 
koGalilea, hoka oko mava ka mbona.” 

Ovayungi mava papwa 

11Tainkolo ovakadhintu va li mondjila yawo oku ka heela ovalongwa, ovayungi 
vamo ve ya kotjitungwalongo, hava hipululile ovayambethi ovanene ovipuka 
avihe mbyoka mbyaa ningwa ko.  

12Iya wo va ongana pamo novanene, va tompola, hava papa ovakwavita 
nodhombongo odhingi,  

13hava tyaa: “Tyen̯i, ovalongwa ve ve ya out̯iku, have mu vaka mo, tainkolo twa 
lala.  

14Iya andaa tja teeka komutumini, nt̯e matu ke mu hekela, nan̯e matu ke mu itha 
moudheu.” 

15Iya va tambula odhombongo, hava ningi ngahi va longwa. Otjipuka hehi tji 
hipululwa mokati kOvajuda, katee ndino hendi.  

Otjitumino tjathiinina tjaJesus 
(Mark. 16:14-18; Luk. 24:36-49; Joh. 20:19-23; Ovil. 1:6-8) 

16Iya napano ovalongwa omulongo naumo va ya koGalilea kondundu 
ndjoka Jesus ndjee ve heelele.  

17Iya hive mu mono, ve liyongamena kuye, vamo va li ava limbililwa.  

18Jesus we ya kuwo, he ve heele ha tyaa: “Ame mba pewa etumino alihe meulu 
nokombanda yohi.  

19Iya enden̯i ka ningen̯i ovantu avehe ovalongwa vandje, mu ve tjatjele mena 
lyaIhe nolyOmuna nolyOmbepo Ondhilikwa,  

20n̯e mu ve longe okutakametha ovipuka avihe mbimbe mu longa. Iya taa tuutuu, 
ame ndji li pamo nan̯e omatango aehe katee pehulilo lyouye.” 

Markus 

Markus 1 

Eteetho lyaJohannes Omutjatji 
(Mat. 3:1-12; Luk. 3:1-18; Joh. 1:19-28) 

1Ondaka ombwa, ndjimai popi ouhunga naJesusKristus, OmunwaKalunga.  

2Iya ngahi tja sonekwa membo lyomuprofeti Jesaja, haku tiwaa:  “Taa tuutuu, 
ame me tumu ontumwa yandje, nguma tenge,  ye ngoka ngume ke ku 
longekedhela ondjila,  tainkolo ove hóye ya.  

3Ondaka yomuwololoki mokuti mai tyaa:  ‘Undapelen̯i Muhona ondjila,  mu 
vyuukililithilen̯i ovilila! ‘“ 

4Johannes we ya mokuti, ha teetha okutya ovantu ngave liteyulule, wo va tjatjwe, 
opo odhonkali dhawo dhi ithwe po.  

5Ovajudea avehe novantu avehe womoJerusalem va ya kuJohannes, wo hava 
tjatjwa kuye momulonga waJordan, hiva hipulula odhonkali dhawo.  

6Johannes wa dhalele omudhalo mbwaa undapwa 
nomaenya odhongamelu nomuvya wotjipa motjivya tje. Wa 
lile otjimbonde noutji.  

7Naye wa teethela ovantu ha tyaa: “Ngoka ngume ya kon̯ima yandje omunene 
kwaame. Ame híme tji ulu nangahi tji li okukutulula omivya vyodhongaku dhe.  

8Ame me mu tjatja nomeva, iya ye me mu tjatja nOmbepo Ondhilikwa.” 

Etjatjo lyaJesus nokulolwa kwe 
(Mat. 3:13—4:11; Luk. 3:21-22; 4:1-13) 

9Pomatango ngenya Jesus wa dha koNasaret motjilongo tjaGalilea, ha tjatjwa 
kuJohannes momulonga waJordan.  

10Dhivadhiva Jesus hiaa dhi momeva, wa mona eulu ndyee liyapuka, nOmbepo 
yaKalunga amai lauka ngonguti, hai mu wilile.  

11Meulu mwa dha ondaka hai tyaa: “Oove Omunwandje omuhivilikwa, ngumba 
hopa.” 

12Okudha mpoka Ombepo yaKalunga ye mu twala mokuti.  

13Wa kala mokuti omatango omilongo vine, wa lolwa kuSatana, ye wa kala 
mokati kovithitu, iya ovaengeli ve mu popila.  

Jesus ma ithana ovahwee wodhohi vane 
(Mat. 4:12-22; Luk. 4:14-15; 5:1-11) 

14Kon̯ima Johannes hiaa yedhililwa mokaliwoso, Jesus wa ya koGalilea, ha ka 
teetha ondaka ombwa yaKalunga 

15ha tyaa: “Otembu ye thiki, otjilongo tjaKalunga tje ya popedhi. Liteyululen̯i, mu 
itavele ondaka ombwa.” 

16Jesus hiaa li ama lamba kontyo yelunga lyaGalilea, wa mona Simon nomunitje 
Andreas, amava yumbu omawaanda awo melunga, mena lyokutya va li ovahwee 
wodhohi.  

17Jesus we ve heela ha tyaa: “Ndandula ndjen̯i, ame me mu ningi ovahwee 
wovantu.” 

18Dhivadhiva va thiaa po omawaanda, have mu landula.  

19Hiaa hweene uke kanunu komeho, wa mona Jakob nomunitje Johannes, 
oomunkwaSebedeus. Wo va li mowato amava pampa omawaanda awo.  

20Dhivadhiva Jesus we ve ithana, hava thii po ihe Sebedeus mowato pamo 
novaundapeleli, hava i pamo naye.  

Omulumentu ngwaa li nombepo ombi 
(Luk. 4:31-37) 

21Jesus novalongwa ve va ya koKapernaum. MEsabati Jesus wa ya mosinagoga, ha 
utu okulonga ovantu.  

22Ovantu ve kuminwa elongo lye, mena lyokutya we ve longa nganguu na 
odhonkono, hatjo ngovalongiveta.  

23Mosinagoga moka mwa li omulumentu ngwaa li nombepo ombi, wa wololoka 

24ha tyaa: “Jesus Omunasareta, mo tu halele tji? We ya oku tu han̯auna? Ndji ku i, 
oove Omudhilikwa waKalunga.” 

25Jesus wa anda ombepo ha tyaa: “Tutuvala, pita mo muye.” 

26Ombepo ombi ye mu pukutidha nodhonkono, hai ulu, yo hai dhi mo muye.  

27Ovantu avehe ve kumwa unene, hava i mokulipula hava tyaa: “Otjitji hi? Elongo 
epe ndii na odhonkono? U heela odhombepo odhombi, dho hadhi mu itavele.” 

28Etumbuko lyaJesus lya handjana dhivadhiva notjit̯indwalongo atjihe tjaGalilea.  

Jesus ma velula inaivi yaPetrus novavedhi ovengi 
(Mat. 8:14-17; Luk. 4:38-41) 

29Dhivadhiva Jesus novalongwa ve hiva dhi mosinagoga, va ya koyooSimon 
naAndreas, va ya pamo naJakob naJohannes.  

30Inaivi yaSimon wa li momala, ama vele elema. Wo have mu dhimbula kuJesus.  

31Jesus we ya kuye, he mu yaka mokuwoko, he mu kaleke pohi. Elema hali dhi 
mo, he ve twiile po ovikulya.  

32Iya etango hilya hiti, okawiiwii hika wile pohi, ovantu va eta ovavedhi avehe 
nambava li nodhondemoni.  

33Ovantu avehe wopotjitungwalongo soka va onganene pomuvelo wondjuwo. 

34Jesus wa velulile ovavedhi ovengi mbava li nomitjithi mbii lili nambii lili, ha ta 
mo odhondemoni odhingi. Iya odhondemoni ke dhi yethele dhi popye, mena 
lyokutya dha li adhi mu i okutya ye aan̯i.  

Jesus ma teetha moGalilea 
(Luk. 4:42-44) 

35Omuhuka omunene, tainkolo ombimba háiya veta, Jesus wa imuka po, ha piti 
mo, ha i kompuka hoka huhaku na tja ovantu, ha ka kumba.  

36Simon novantu mboka mbava li pamo naye va taendha Jesus.  

37Hive mu mono, hava tyaa: “Ovantu avehe mave ku taendha.” 

38Jesus we ve yaka ha tyaa: “Tu enden̯i moulongo wopoulaanganda, opo ndji ka 
teethele mo wo, mena lyokutya hehi otjo mba endela.” 

39Iya Jesus wa endaenda moGalilea atjihe, ha teethele modhosinagoga dhawo, 
odhondemonindhaa li movantu, he dhi ta mo.  

Jesus ma velula omulumentu wotjilundu 
(Mat. 8:1-4; Luk. 5:12-16) 

40Omulumentu wotjilundu we ya kuJesus, wa twika odhongolo, he mu heele ama 
tyaa: “Andaa mo hala okumbelula, mo tji ulu.” 

41Jesus we mu t̯ila onkenda, ha yele okuwoko kwe, he mu t̯in̯i, ha tyaa: “Ame me 
hala, veluka.” 

42Dhivadhiva ouvela wotjilundu we mu yetha, ha veluka.  

43Jesus we mu ilikin̯a nodhonkono, he mu lekele dhiva,  

44ye ha tyaa: “Taa tuutuu, otjipuka hehi hó tji heele omuntu noumo. Iya enda, u ke 
liyulikithe komuyambethi, ove u ka yandje otjali kotempeli ngaMoses hiaa heele, 
tji ve ningile oumbangi okutya ove wa veluka.” 

45Omulumentu wotjilundu hiaa i pondje, ha utu okuhipulula otjipuka hehi apehe. 
Okutya Jesus ka ulile uke okweenda poluhandja motjilongo, wa ya kodhontyo 
huhaku na tja ovantu. Nandaku tiwa otjo nyahoka ovantu kodhombinga 
nodhombinga ve ya kuye.  

Markus 2 

Jesus ma velula omulumentu wotjinteya 
(Mat. 9:1-8; Luk. 5:17-26) 

1Kon̯ima yomatango amo Jesus wa ya uke koKapernaum. Ovantu hava tee okutya 
u li ponganda.  

2Ovantu ovengi va onganene, katee pomuvelo wondjuwo ahamapa kala uke 
olukalo. Tainkolo Jesus wa li ame ve teethele odhondaka dhaKalunga,  

3pe ya ovalumentu vane mbava tjindi omulumentu nguu na otjinteya, have mu 
eta kuJesus.  

4Iya mena lyowingi wovantu va anyenenwe oku mu thikitha puJesus, hava uthula 
ontovi kombanda yondjuwo, hai vyuukilile pompuka mpoka mpapa li Jesus, hapo 
va thothononena otjiyalo moka mumwa li omuvedhi wotjinteya.  

5Jesus hiaa mono eitavelo lyawo, wa heela omuvedhi wotjinteya ha tyaa: “Ndele 
yandje, odhonkali dhoye dha ithwa po.” 

6Ovalongiveta vamo, mboka mbava li ava kala pohi mpoka, ve lipopila hava tyaa:  

7 “Ma popi vi nyahi? Ma penye Kalunga! Aan̯i nguma ulu okwiitha po odhonkali, 
haKalunga vala aika?” 

8Jesus wa iwa dhiva soka hiva li amave lipula momitima vyawo, we ve pula ha 
tyaa: “Omena lyatji mamu lipula ovipuka hembi momitima vyen̯i?  

9Hitja puvala otjin̯i, okuheela omuvedhi wotjinteya okutya: ‘Odhonkali dhoye dha 
ithwa po, ‘ne oku mu heela okutya: ‘Kulama, itha po otjiyalo tjoye, enda’?  

10Iya opo mu kale amu tji i okutya Omuna wOmuntu u na odhonkono kombanda 
yohi okwiitha po odhonkali,”Jesus wa heela omuvedhi wotjinteya ha tyaa:  

11 “Ame me ku heele okutya kulama, itha po otjiyalo tjoye, enda konganda.” 

12Omuvedhi wotjinteya wa kulama, ha itha po otjiyalo tje, ha i pondje movipathi 
vyawo avehe. Ovantu avehe ve kumwa, hava hivilike Kalunga hava tyaa: 
“Otjipuka hitji li nyahi, nkee twa dhile katuye tji mona.” 

Jesus ma ithana Levi 
(Mat. 9:9-13; Luk. 5:27-32) 

13Jesus wa ya uke kontyo yelunga. Ovantu avehe ve ya kuye, he ve longo.  

14Iya hiaa hweene komeho, wa mona Levi yaAlfeus, aa kala pohi pombonge 
yokuthendelela elilimo. Jesus we mu heela ha tyaa: “Ndandula ndje!”Levi wa 
kulama, he mu landula.  

15Jesus tainkolo a li monganda yaLevi, ama li, ovathendelethi ovengi novalundhi 
va lile pamo naye novalongwa ve, mena lyokutya owingi wawo va li ovalanduli 
vaJesus. 

16Ovalongiveta mboka mbava li Ovafarisai hiva mono ama li pamo novalundhi 
novathendelethi, va pula ovalongwa ve hava tyaa: “Omena lyatji hima li pamo 
novathendelethi novalundhi?” 

17Jesus hiee tji tee, we ve heela ha tyaa: “Mbave li nawa kava hepa otjimbanda, 
iya ovavedhi owo vala aveika mava hepa otjimbanda. Ame hí dhile okwiithana 
ovavyuuki, iya mbe ya okwiithana ovalundhi.” 

Okulitjaela ovikulya 
(Mat. 9:14-17; Luk. 5:33-39) 

18Ovalongwa vaJohannes nOvafarisai va li ave litjaela ovikulya. Ovantu vamo ve 
ya kuJesushava tyaa: “Ovalongwa vaJohannes nOvafarisai ve litjaela ovikulya, iya 
omena lyatji ovalongwa woye hihave litjaele ovikulya?” 

19Jesus we ve yaka ha tyaa: “Ngundhe ovakongwa womukupi kaava 
ulu okulitjaela ovikulya, andaa omukupi ve li naye? Tainkolo omukupi ave li naye, 
kaave litjaele ovikulya.  

20Iya katango omukupi mave ke mu nyekwa, opo mave ke litjaela ovikulya.  

21 “Kape na tja omuntu nguma pampa omudhalo omukulu nelimendu epe 
ndihaliya kohwa, andaa me tji ningi, elimendu epe mali uthula omudhalo, nontovi 
mai ningi onene okupon̯a onkulu.  

22Iya kape na tja omuntu nguma dhili ovinyu ovipe modhosaku dhotjipa 
odhonkulu. Iya andaa me tji ningi, ovinyu mavi uthula odhosaku. Ovinyu ovipe vi 
dhilwa modhosaku odhompe.” 

Jesus oye e li Muhona wEsabati 
(Mat. 12:1-8; Luk. 6:1-5) 

23MEsabati limo Jesus wa yatakana movyana. Ovalongwa ve tainkolo va li amava 
ende, va uta okupweya otiliku.  

24Ovafarisai va heela Jesus hava tyaa: “Taa tuutuu, omena lyatji ovalongwa woye 
mava ningi soka hitja tjaelwa okuningwa mEsabati?” 

25Jesus we ve yaka ha tyaa: “Kamu tangele nan̯i soka David hiaa ningile, hiaa li aa 
t̯i ondjala, ye hé na hima li, omwene novantu ve?  

26Potjikando soka Abiatar hiaa liomuyambethi omunene, David wa hita 
mondjuwo yaKalunga, ha li omingome mbyaa yambwa Kalunga, mbyoka mbyaa 
tjaelwa okuliwa kumboka mbahave thi ovayambethi. Iya namboka mbava li naye 
we ve pa.” 

27Jesus ha tyaa: “Esabati lya twiilwa po omuntu, hamuntu a twiilwa po Esabati.  

28IyaOmuna wOmuntu oye e li Muhona wEsabati.” 

Markus 3 

Omulumentu ngwaa lemana okuwoko 
(Mat. 12:9-14; Luk. 6:6-11) 

1Iya Jesus wa ya uke mosinagoga, moka mumwa li omulumentu ngwaa lemana 
okuwoko. 

2Ovantu mboka mbava li mo, va li amave mu talele, andaa me mu velula 
mEsabati, opo ve tjiiwe oku mu vela ombedhi.  

3Jesus wa heela omulumentu ngwaa lemana okuwoko ha tyaa: “Kulama komeho 
yovantu.” 

4We ve pula ha tyaa: “Otjitji hitja itavelwa okuningwa metango lyEsabati, 
okuundapa ouwa ne okuundapa ouvi, okuhupitha omwenyo ne okudhipaa?” Wo 
va nyima vala.  

5Jesus we ve tala nomadhinge, ye he ve etethele mo onkenda, mena lyokutya 
omitima vyawo vya li omikukutu. Wa heela omulumentu hengu ha tyaa: 
“Onyonona okuwoko kwoye.”Ye we ku onyonona, haku lemanuka.  

6Ovafarisai va pita mo mosinagoga, hava utu dhivadhiva okutompola novantu 
mboka mbava li ava ama kuHerodes, opo ve tjiiwe okudhipaa Jesus.  

Owingi wovantu pontyo yelunga 

7Jesus wa ya novalongwa ve kontyo yelunga lyaGalilea. Owingi wovantu mbwaa 
dha moGalilea we mu landula. Iya nowomoJudea,  

8nowomoJerusalem, nowomoIdumea natjikoohehinya tjaJordan nowomovilongo 
vyaTiro naSidon ve ya kuJesus, mena lyokutya va tyaa ovipuka mbyaa undapa.  

9Jesus wa heela ovalongwa ve, ve mu longekedhele owato popedhi, mena 
lyokutya pa li ovantu ovengi, opo have mu thin̯a.  

10Jesus wa velula ovantu ovengi, mboka mbava li nomauvela awo va hweena otjo 
mave liyundulile kuye, opo ve mu t̯in̯e.  

11Odhombepo odhombi hidhe mu mono, dhe lit̯imika po kotjipala tje, dho hadhi 
popile peulu hadhi tyaa: “Oove OmunwaKalunga!” 

12Jesus wa anda nodhonkono odhombepo odhombi, opo hadhi mu hololola.  

Jesus ma holowola ovalongwa omulongo navavali 
(Mat. 10:1-4; Luk. 6:12-16) 

13Jesus wa londa kondundu, ha ithana mboka mbama hala, ve ye kuye.  

14Ye wa holowola omulongo navavali, va kale puye, he ve luku ovayapostoli, opo 
e ke ve tume, va ka teethe, 

15wo va kale nodhonkono dhokuta mo odhondemoni.  

16Mboka omulongo navavali mbaa holowola, hoowomba: OSimon, ngoka Jesus 
ngwaa luka Petrus,  

17oJakob yaSebedeus nomunitje Johannes, mboka Jesus mbaa luka Boanerges, 
ena hendi mali tyaa: Ovalumentu mbava ngala etitimo lyombula,  

18naAndreas naFilippus naBartolomeus naMateus naTomas naJakob yaAlfeus 
naTaddeus naSimon Omukanana 

19naJudas Iskariot, ngoka ngwee mu weleleka.  

Jesus naBelsebul 
(Mat. 12:22-32; Luk. 11:14-23; 12:10) 

20Okudha mpoka Jesus wa ya koyawo, owingi wovantu wa onganene uke, okutya 
Jesus novalongwa ve kave tjiivilwe uke okulya.  

21Ovawo hive tji tee, va ya ko ve ke mu kambule, mena lyokutya va li amava tyaa: 
“Ma vele epamba.” 

22Iya ovalongiveta mbava dhile koJerusalem va tyaa: “U na Belsebul, 
odhondemoni me dhi ta mo kodhonkono dhomunene wodhondemoni.” 

23Jesus we ve ithana va hweene kuye, he ve heele momaeli ha tyaa: “Satana ma 
ulu vi okuta mo Satana?  

24Otjilongo andaa matji lit̯ile onki otjene, otjilongo soka kaatji kala po. 

25Onganda ndjimai lit̯ile onki oyene, onganda ndjoka kaai kala po.  

26Iya Satana andaa me likondjetha omwene, ye he lit̯ile onki, kaa ulu okukala po, 
ma hulu.  

27 “Okutya kape na tja nguma ulu okupunda onganda yomulumentu nguu na 
odhonkono, e mu nyeke ovipuka vye. Olutenga nkwai me tji mu kutu, kon̯ima opo 
ma ulu okupunda onganda ye.  

28 “Ame me mu heele okutya odhonkali adhihe nomapenyo aehe nandaku tiwa e 
lithike pi, ovantu mava ulu oku e ithilwa po.  

29Iya nguma penye Ombepo Ondhilikwa, kaa ithilwa po onkali ye katee apehe, iya 
ma kala nonkali yaapehe.” 

30Jesus hehi we tji popila, mena lyokutya ovantu hava tya, u na ombepo ombi.  

Ovawo va Jesus vatjatjili 
(Mat. 12:46-50; Luk. 8:19-21) 

31Ina yaJesus novanitje ovalumentu ve ya, hava kulama pondje. Hava tumu 
ontumwa i mu ithane.  

32Iya owingi wovantu wa kala pohi hau mu onganene, hava heele Jesus hava tyaa: 
“Taa tuutuu, nyoko novanitjoye ve li pondje, mave ku taendha.” 

33Jesus we ve yaka ha tyaa: “Meme novanitjandje owaan̯i?” 

34Iya hiaa tala mowingi wovantu mbwaa li awe mu onganene, ha tyaa: “Taa 
tuutuu, meme novanitjandje hoowomba! 

35Meme nomunitjandje nompandjandje omuntu ngoka nguma hwithile po ehalo 
lyaKalunga.” 

Markus 4 

Eeli lyomukuni 
(Mat. 13:1-9; Luk. 8:4-8) 

1Jesus wa utile uke okulonga ovantu pontyo yelunga. Owingi wovantu mbwee mu 
onganena va li ovengi unene, okutya ha ka londa mowato mbwaa li momeva, 
hamo a kala pohi. Owingi wovantu wa li awa kala pohi kekomo.  

2Ye we ve longa ovipuka ovingi momaeli. We ve longa ama tyaa:  

3 “Teelelen̯i! Kwa li omuntu umo ngwaa ka kunine.  

4Hiaa li ama kunu, dhimo dha wila pontyo yondjila, ovidhila hivye ya, havi dhi 
tjokola po.  

5Dhimo dha wila pontantalahi mpahapa li eheke en̯ingi. Iya dha mena 
dhivadhiva, mena lyokutya kapa li eheke en̯ingi.  

6Iya omutenya hiwa pupyala, ovilya vya lemba, mena lyokutya kavya li nomidhi 
mbyaa dhika, vya vavala.  

7Dhimo dha wila modhohongo. Odhohongo hidha kulu, dha thin̯a ovilya, ahamavi 
kwata.  

8Iya dhimo dha wila pohi ombwa, dha mena, ovilya havi kulu, havi kwata: Vimo 
omilongo vitatu, vimo omilongo epandu, navimo ethele.” 

9Okutya Jesus ha tyaa: “Nguu na omatwi okutyaa, nga tyee.” 

Ontanto yokuundapetha omaeli 
(Mat. 13:10-17; Luk. 8:9-10) 

10Iya Jesus hiaa li po aika, ovalongwa ve omulongo navavali novakwawo ve mu 
onganena, have mu pula ouhunga nomaeli.  

11Ye we ve yaka ha tyaa: “N̯e mwa pewa okwiiwa otjiholekwa tjotjilongo 
tjaKalunga, iya mboka owopondje, atjihe mave tji pewa momaeli, 

12opo omisonekwa vi hwithilwe po mbimavi tyaa:  ‘Okutala va tala,  atjaa kave ku 
mono.  Okutyaa va tyaa,  atjaa kave yuvite,  opo háve liteyulula,  va ithilwe po 
odhonkali dhawo.’“ 

Jesus ma thitulula eeli lyomukuni 
(Mat. 13:18-23; Luk. 8:11-15) 

13Jesus we ve pula ha tyaa: “Eeli hendi andaa kamu li yuvite, mamu ulu vi okutyaa 
omaeli omakwawo?  

14Omukuni wa ka kuna odhondaka dhaKalunga.  

15Ndhoka ndhaa wila mondjila, dhi ngala ovantu mboka mbava tyaa odhondaka 
dhaKalunga, iya tainkolo mave dhi teelele, dhivadhiva Satana he ya, ha itha mo 
odhondaka ndhoka ndhiva kunwa.  

16Ndhoka ndhaa wila pontantalahi, dhi ngala ovantu mboka mbamava tee 
odhondaka dhaKalunga, have dhi tambula nehuluko,  

17iya ahamadhi ve hiti, mave dhi kambulitha okaluvedhe okanunu vala, iya andaa 
pe ke ya oudheu ne okutatethelwa odhondaka dhaKalunga, mave dhi yetha dhiva. 

18Ndhoka ndhaa wila modhohongo, dhi ngala ovantu mboka mbamava tee 
odhondaka dhaKalunga,  

19iya otjiho tjouye hembu nokulikembela ouhona nolwiho ndumalu ya muwo, 
malu thin̯a mo odhondaka dhaKalunga, dho ahamadhi eta po tja.  

20Ovantu mboka mbamava tee odhondaka dhaKalunga, wo have dhi tambula, 
owo va ngala ombuto ndjaa kunwa pohi ombwa, ovilya havi kwata: Vimo 
omilongo vitatu, vimo omilongo epandu, vimo ethele.” 

Olamba kohi yotjihayo 
(Luk. 8:16-18) 

21Jesus we ve pula ha tyaa: “Pe na nguma ulu okweeta olamba, he i twaa kohi 
yotjihayo ne kohi yomutala? Ngundhe wa thele oku i tulika kotjituliko.  

22Iya kakele kokutya kaku na tja soka hitja holekwa hihamatji ka holololwa, ko 
kaku na tja soka hitja holama hihamatji ya poluhandja.  

23Nguu na omatwi okutyaa, nga tyee!” 

24Jesus we ve heela ha tyaa: “Tangan̯eken̯i soka himamu teelele. Himamu yeleke 
natjo, nan̯e otjo mamu ka yelekwa natjo, hamu wedhelwa ko uke.  

25Iya nguu na tja, ma pewa, iya nguhe na tja, nahiee na tjo, me tji nyekwa.” 

Eeli lyokukula kwombuto 

26Jesus wa popya ha tyaa: “Otjilongo tjaKalunga tji ngala omuntu ngwaa kuna 
ombuto motjana tje.  

27Iya aa ka lala po kout̯iku, komuhuka hima imuka po, ombuto ya mene, yo ya 
kulu, iya ye ke tji i, hitja ende.  

28Mena lyokutya ohi yo oyene oyo i eta ovilya, olutenga havi tete odhongolo, havi 
manga, okudha mpoka havi yolova.  

29Ovilya andaa vya kukuta okutya omuteyi ma itha po onkiki, ha ka teya mena 
lyokutya eteyo lye thiki.” 

Eeli lyombuto yotjitho tjosinapi 
(Mat. 13:31-32; Luk. 13:18-19) 

30Jesus wa pula ha tyaa: “Otjilongo tjaKalunga matu tji yeleke natji, matu tji 
yeleke neelilin̯i?  

31Otjilongo tjaKalunga tji ngala ombuto yotjitho tjosinapi. Aya kunwa, onunu 
kodhombuma adhihe dhokombanda yohi.  

32Iya aya kunwa, i mena, hai kulu, hai ningi otjitho otjinene, okupon̯a ovikwawo 
avihe, hatji kala nodhontai odhonene, ovidhila vyokeulu havi tungile modhontai 
dhatjo.” 

33Jesus wa heela ovantu ondaka, ye ha undapetha omaeli omengi ngahenga, we 
ve heela otjingi ngahi va li ave yuvite.  

34Ke ve heelele tja hihatji li momaeli. Iya hive ke likalela novalongwa ve aveika, 
he ve thitululile ovipuka avihe.  

Jesus ma nyimitha ombepo yomakuthikuthi 
(Mat. 8:23-27; Luk. 8:22-25) 

35Iya etango ndyoka okawiiwii hika pohi Jesus wa heela ovalongwa ve ha tyaa: 
“Tu yaukilen̯i tjikoohehinya.” 

36Ovalongwa va thiaa po owingi wovantu hava landula Jesus mowato moka 
mwaa li aa kala pohi. Omawato amo a enda wo pamo naye.  

37Ombepo onene yomakuthikuthi ya tukuka, nomakuthikuthi hae ya mowato, 
katee owato mau hala okuyula omeva.  

38Iya ye omwene wa vadhwa mowato kon̯ima aa lala, aa haele kotjihaelo. 
Ovalongwa ve mu imuna po, hava tyaa: “Mulongethi, nan̯i ku sukilwe nant̯e, 
himatu i nomeva?” 

39Jesus hiaa imuka po, ha anda ombepo, ha heele elunga ha tyaa: “Nyima, u tya 
thiluu.”Ombepo ya nyima, hai tya thiluu.  

40We ve heela ha tyaa: “Mwa tilile tji? Omena lyatji hihamu na tja eitavelo?” 

41Wo va tilile unene, have lipula amava tyaa: “Aan̯i ngu, nguu teeka kombepo 
nokelunga?” 

Markus 5 

Jesus ma velula omulumentu wombepo ombi 
(Mat. 8:28-34; Luk. 8:26-39) 

1Wo va ya tjikoohehinya tjelunga lyaGalilea, motjilongo tjOvagerasa. 

2Jesus wa dha mo mowato, ha wanene dhiva nomulumentu nguu na ombepo 
ombi, ama dhi modhombila dhomaleva.  

3Omulumentu hengu wa li momaleva odhondundu, mena lyokutya kapa li 
omuntu ngwee mu ulile oku mu kuta nomalyenge.  

4Iya povikando ovingi andaa wa kutwa nomalyenge nomivya, omalyenge 
nomivya u vi kopaula. Wa li nodhonkono unene, okutya kapa li uke ape na 
omuntu, ngume mu ulu oku mu tutuvaletha.  

5Out̯iku nomutenya apehe u kala ama alauluka modhombila dhomomaleva 
nomodhondundu otjo ma wolauluka nokuliteta nomawe.  

6Hiaa mono Jesus kokule, wa dha ko ama dhamuka, ha twike odhongolo kotjipala 
tje.  

7Wa wololoka peulu ha tyaa: “Jesus, OmunwaKalunga Owokombandambanda! 
Mo ntjalele tji? Me ku kumbu kotjipala tjaKalunga, hó ntatetha.” 

8Iya Jesus wa vadhwa ae mu heele ha tyaa: “Mbepo ove ombi, pita mo 
momulumentu hengu!” 

9Iya Jesus we mu pula ha tyaa: “Ena lyoye, oove an̯i?” Ye we mu yaka ha tyaa: 
“Aame Wingi, mena lyokutya tu vengi.” 

10Iya omulumentu hengu wa kumba Jesus unene okutya odhombepo ndhoka 
ahamadhi lambwa mo motjilongo moka.  

11Popedhi nondundu pa li otjuunda otjinene tjovingulu mbyaa li avya yala.  

12Odhondemonidha kumba Jesus hadhi tyaa: “Tu tuma movingulu, omo tu hita.” 

13Ye we dhi yethela mo. Odhombepo odhombi dha dha momulumentu, hadhi i 
movingulu. Otjuunda atjihe tjovingulu, hitja li atji lithike pomayovi avali, tja 
thothonoka okudha kekomo, hatji liyumbu melunga, hatji i nomeva.  

14Ovat̯ita wovingulu va ka inkola, hava ka hipulula otjipuka hehi mondolopa 
nomodhohambo. Ovantu ve ya okutala soka hitja ningwa ko.  

15Hive ya kuJesus va mona omulumentu ngoka, ngwaa li nodhondemoni odhingi, 
aa kala pohi wa dhala nawa, nodhondunge dhe ya mo, ovantu va li ava tila.  

16Mboka mbava mona omulumentu ngwaa li nodhondemoni hiaa ningilwa, 
novingulu hivya ningilwa, ve tji hipululila ovantu.  

17Iya va uta okukumba Jesus, a dhe mo motjilongo tjawo.  

18Jesus hiaa li ama londo mowato, omulumentu ngoka ngwaa ithwa 
odhondemoni, wa kumba Jesus, a ende naye.  

19Jesus ke mu yethele, iya we mu heela ha tyaa: “Enda konganda, u ke ve 
hipululile ovipuka mbyoka Muhona mbyee ku ningile, hiee ku t̯ile onkenda.” 

20Omulumentu hengu wa ya, ha ka uta okuhipululila ovilongo 
vyaDekapolis atjihe soka Jesus hiee mu ningila, ovantu avehe ve kumwa.  

Ondele yaJairus nomukadhintu ngwaa t̯in̯a komudhalo waJesus 
(Mat. 9:18-26; Luk. 8:40-56) 

21Jesus hiaa tjuna uke tjikoohehinya tjelunga nowato, owingi wovantu we mu 
onganena pontyo yelunga.  

22Iya omunenene umo wosinagoga yOvajuda nguu tiwa oJairus we ya mpoka, 
hiaa mono Jesus, he lit̯imike po podhompadhi dhaJesus,  

23we mu yayela ha tyaa: “Okanwandje okakadhona ke li popavi. Alikana, indjo u 
ke ke tendeke omawoko, ka kale nawa, ka hupe.” 

24Jesus wa ya naJairus. Owingi wovantu mbwee mu landula, wa enda amau mu 
thin̯a.  

25Iya kwa li omukadhintu ngwaa velele olulala odhombula omulongo nambali.  

26Avihe mbyaa li navyo wa manena movimbanda, iya ye ahama veluka, kakele 
vala okutya vye mu ihametha, wo ouvela hau vyuuka komeho.  

27Omukadhintu ngoka wa tyaa ouhunga naJesus, otjo a enda ama tuku owingi 
wovantu katee e ya kon̯ima yaJesus, ha t̯in̯i komudhalo we, 

28mena lyokutya we lipopila ha tyaa: “Andaa mba t̯in̯i komudhalo we, me veluka.” 

29Omukadhintu wa t̯in̯a komudhalo waJesus, olulala lwe halu ka, he limono 
molutu lwe okutya ouvela we wa veluka.  

30Dhivadhiva Jesus we limona okutya muye mwa dhi odhonkono, ha pilulukile 
kowingi wovantu he ve pula ama tyaa: “Aan̯i ngwaa nt̯in̯i komudhalo?” 

31Ovalongwa ve ve mu yaka hava tyaa: “Ove u lwete okutya ovantu ve ku thin̯a, 
ove napano mo tyaa: ‘Aan̯i ngwaa nt̯in̯i? ‘“ 

32Jesus wa twikila okutala okutya ngoka ngwee mu t̯in̯i an̯i.  

33Omukadhintu wa tilile ha teketa, mena lyokutya wa li ae tji i soka hiaa ningilwa, 
we ya he lit̯imike po kotjipala tje, he mu heele otjatjili atjihe.  

34Jesus we mu yaka ha tyaa: “Mukadhona wandje, eitavelo lyoye lye ku velula. 
Enda nouwa, ouvela woye wa veluka.” 

35Tainkolo Jesus a li ama popi, koyaJairus, omunene wosinagoga, kwa dha 
odhontumwa hadhi tyaa: “Hó ulithwa uke omulongethi, omunoye ke ko.” 

36Jesus kaa li ae sukwa nodhondaka odhodhontumwa, wa heela Jairus ha tyaa: 
“Hó tila, itavela vala.” 

37Jesus ovantu avehe ke ve yethele a ende nawo kakele vala kaPetrus naJakob 
nomunitje Johannes.  

38Jesus hiee ya monganda yaJairus, omunene wosinagoga, wa vadha mo ovantu 
mbava tono otjuuyila amava lili.  

39Iya hiee ya mo, ha tyaa: “Mamu yayanene tji, otjitji himamu lilile hinyahi? 
Ondele ka t̯ile, wa lala.” 

40Iya ovantu ve mu yola. Iya hiaa dhi pokulamba mo ovantu avehe monganda, wa 
itha po vala ina naihe novalongwa ve mboka mbava li naye, ha i moka mumwa li 
amwa lala po ondele.  

41Wa kambula ondele mokuwoko, ha tyaa: “Talita kuum,”matji tyaa: Kakadhona, 
me ku heele, imuka po!  

42Wa imuka po dhiva, ha utu okweendaenda, mena lyokutya wa li nodhombula 
omulongo nambali. Wo va li ave kumwa unene.  

43We ve ilikin̯a unene okutya háve tji heele omuntu noumo, ye he ve heele okutya 
ondele nga pewe ovikulya.  

Markus 6 

Jesus ma tombwa moNasaret 
(Mat. 13:53-58; Luk. 4:16-30) 

1Jesus wa dha po mpoka, ha i kondolopa yokoyawo, ovalongwa ve have mu 
landula. 

2Metango lyEsabati Jesus wa uta okulonga ovantu mosinagoga. Ovantu ovengi 
hive mu teelele, have kumwa, have lipula hava tyaa: “Omuntu hengu ovipuka 
hembi avihe we vi vadha pi? Ounongo hembu mbwee na wo, u li vi? 
Ovilingankono mbyoka mbyaa undapa, vi lithike pi?” 

3Ve mu penya hava tyaa: “Nan̯i hamuhongi wovipilangi? Nan̯i handele yaMaria? 
Ovanitje haoJakob naJoses naJudas naSimon? Odhompandje hápo tu kala nawo 
mpa?”Ovantu kave mu itavelele.  

4Jesus we ve heela ha tyaa: “Omuprofeti ka tombwa pamo mpape lili, 
omondolopa yawo vala nokovawo nomonganda yawo.” 

5Okutya Jesus ka ningilile ko otjilingankono notjimo, ovavedhi vamovamo vala 
mbaa tendeka omawoko e, he ve velula.  

6Ye we kuminwa mena lyokuhaitavela kwawo.  

Jesus ma tumu ovalongwa omulongo navavali 
(Mat. 10:5-15; Luk. 9:1-6) 

Iya okudha mpoka Jesus wa ka endaenda moulongo noulongo, otjo ma longo 
ovantu.  

7Wa ithana ovalongwa omulongo navavali, ha utu oku ve tuma koovavali 
noovavali. We ve pa odhonkono dhokutumina odhombepo odhombi.  

8Iya we ve ilikin̯a ha tyaa: “Hámu i natja mondjila, kakele vala kotjisawa, 
hamungome, handjato yokweenda nayo, hadhombongo motjipapo.  

9Iya dhalen̯i odhongaku, n̯e hámu kala novikutu vivali.” 

10Ye we ve heela uke ha tyaa: “Amwe ya monganda, mumwe thikile, ngamo mu 
kala moka katee mamu dhi mo. 

11Andaa pe na mpoka mpahamamu tambulwa ne mpahamamu teelelwa, dhen̯i 
po, n̯e mu lipupule ombuma kodhompadhi dhen̯i, opo tji ve ningile oumbangi 
woku ve pa ombedhi.” 

12Wo va ya, hava ka teetha okutya ovantu ngave liteyulule.  

13Va ta mo odhondemoniodhingi, hava tohola ovavedhi ovengi nomadhi, wo have 
ve velula.  

Johannes Omutjatji ma dhipawa 
(Mat. 14:1-12; Luk. 9:7-9) 

14Ohamba Herodes wa tyaa ovipuka hembi avihe, mena lyokutya ena lyaJesus lya 
teekele apehe. Ovantu vamo va tyaa: “OJohannes Omutjatji oye a imunwa kout̯e, 
iya odhonkono hendhi odho madhi undapa muye.” 

15Ovakwawo hava tya oElia, tainkolo uke vamo mava tya yuumo 
owomovaprofeti valukulu.  

16Herodes hiee tji tee, ha tyaa: “OJohannes ngoka ngumba tetetha omutwe, oye a 
imunwa kout̯e.” 

17Iya Herodes ye omwene oye a tumine ovantu va ka kambule Johannes, a kutwe, 
a yedhililwe mokaliwoso mena lyaHerodias, omukadhintu womunitje Filippus. 
Iya Herodes wa kupile Herodias.  

18Iya Johannes we mu heela ha tyaa: “Tji huna okukupa omukadhintu 
womunitjoye.” 

19Herodias wa li ondjedhi yaJohannes, wa li ama hala oku mu dhipaa, atjaa ke tji 
ulile. 

20Herodes wa li aa tila Johannes, mena lyokutya wa li ae mu i okutya 
omulumentu omuvyuuki ye omudhilikwa, iya we mu amena. Wa li ae hole oku 
mu teelela, nandaku tiwa moku mu teelela u mu kulungitha omutima.  

21Iya kwe ke ya etango ewa, Herodes hiaa ningila otjipito odhosekulu dhe 
nodhondjai dhovita novanenentu moGalilea metango lyokuyumukwa kwe.  

22Omuna omukadhona waHerodias hiaa piti montanga, wa dhanena po Herodes 
novayenda ve, he ve hulukithwa. Ohamba wa heela omukadhona ha tyaa: 
“Nkumba ndje atjihe himo hala, me ku pa tjo.” 

23Ye we mu udhikila, ha ana ha tyaa: “Atjihe soka himo nkumbu, me ku pa tjo, 
nando nkumbu ombinga imo yotjilongo tjandje.” 

24Omukadhona wa ya kwiina, ha tyaa: “Nge kumbe tji?” Ina we mu heela ha tyaa: 
“Kumba omutwe waJohannes Omutjatji.” 

25Omukadhona wa tjuna dhivadhiva kohamba ama kanyauka, ha tyaa: “Me hala, u 
mpe napano hinyahi omutwe waJohannes Omutjatji melonga hendi.” 

26Iya ohamba ya pongele unene, iya mena lyokwaana kwayo nolyovayenda vayo 
kai ulile uke oku mu anya.  

27Ohamba ya tuma dhivadhiva omukwavita omuyungi wombala, hai mu heele 
okutya nge mu etele omutwe waJohannes. Omuyungi wombala wa ya ha tete 
Johannes omutwe mokaliwoso.  

28Ye we u eta melonga, he u pa omukadhona. Omukadhona he u pa ina.  

29Ovalongwa vaJohannes hive tji tee, ve ya, hava itha po otjivimbi tje, have mu 
paka.  

Jesus ma kutitha ovalumentu omayovi atano 
(Mat. 14:13-21; Luk. 9:10-17; Joh. 6:1-14) 

30Ovayapostoli va onganena puJesus, have mu hipululile ovipuka mbyoka avihe 
mbiva ninga, nambiva longa ovantu.  

31Jesus wa heela ovalongwa ve ha tyaa: “Indjen̯i tu ke likalele atwiika, opo mu ka 
thuve po kanunu.”Iya mena lyokutya kwa li ovantu ovengi oombamave ya na 
mbamava i, okutya kava li ave na oluvedhe lwokulya.  

32Iya wo va ya nowato aveika kompuka hukwe likalela.  

33Iya ovantu ovengi ve ve mona himava i, have ve dhimbuka, hava ka dhamuka 
pohi okudha movilongo avihe, hawo va tenga okuthika ko hoka Jesus novalongwa 
ve huva vadhwa ava vyuuka.  

34Iya Jesus hiee thiki kontyo, wa mona engundwa enene lyovantu. Ye wa li ae ve 
etethele mo onkenda, mena lyokutya va li amava ngala odhondhu ndhihadhi na 
omut̯ita. Ye wa uta oku ve longa ovipuka ovingi.  

35Iya hikwa toko, ovalongwa ve ve ya kuye hava tyaa: “Pompuka hempa opokuti 
kwanyahinya, netango lya toko.  

36Lekela ovantu, va ende kodhohambo dhopopedhi nokoulongo, opo ve ke 
lilandele ovikulya.” 

37Jesus we ve yaka ha tyaa: “Ve pen̯i ovikulya.” Wo ve mu pula hava tyaa: “Ngatu 
ende tu ke ve landele omingome nodhondenari omathele avali, tu ye tu ve pe?” 

38Jesus we ve pula ha tyaa: “Iya mu na po omingome vingapi? Enden̯i mu ke vi 
tale.” Hive vi mono hava tyaa: “Ivitano nodhohi mbali.” 

39Iya Jesus wa heela ovalongwa ve, va heele ovantu avehe, va kale pohi mehodhi 
etalala, wo ve ve yapaule movinkopo.  

40Ovantu va kala pohi movinkopo; vimo vya li novantu ethele, vimo omilongo 
vitano.  

41Jesus wa itha po omingome mbyoka vitano nodhohi ndhoka mbali, ha tala 
peulu, ha pandula. Ye wa nyembula omingome, he vi pa ovalongwa ve, ve vi 
yandjele ovantu. Otjo e ve yandjela uke odhohi ndhoka mbali.  

42Wo avehe va lya, have kuta. 

43Ovalongwa va ongedha ovinyembu vyomingome novyodhohi, have yulitha 
odhombwe omulongo nambali.  

44Ovantu mboka mbava lile omingome, va li ovalumentu omayovi atano.  

Jesus ma ende kombanda yomeva 
(Mat. 14:22-33; Joh. 6:15-21) 

45Iya Jesus wa ulumithile dhivadhiva ovalongwa ve, va ka londe mowato, va 
tenge tjikoohehinya tjelunga koBetsaida, tainkolo ye ma lekele owingi wovantu.  

46Kon̯ima yoku ve lekela, wa londa kondundu oku ka kumba.  

47Okawiiwii hika wile pohi, owato wa li mokati kelunga, ye wa li aika kombanda.  

48Ye wa mona okutya wo va li amava liya noudheu, mena lyokutya ombepo 
yomakuthikuthi ya li amai ve tono movipala. Momahuka Jesus we ya kuwo ama 
ende kombanda yomeva. Wa li ama hala oku ve pon̯oka.  

49Iya wo hive mu mono ama ende kombanda yomeva, va li amava tya pamo 
otjilulu, hava kuu.  

50Wo avehe va tilile, hive mu mono.  Iya Jesus we ve popitha dhivadhiva ha tyaa: 
“Koleken̯i, hámu tila, aame!” 

51Iya ye wa ya kuwo mowato, ombepo yomakuthikuthi hai nyimi. Ovalongwa va 
kuminwe unene.  

52Iya wo otjipuka tjomingome kave tji konekele nawa, okutya omitima vyawo vya 
li avya kukuta.  

Jesus ma velula ovavedhi moGenesaret 
(Mat. 14:34-36) 

53Jesus novalongwa ve hiva yauka, ve ya koGenesaret, hava hweenetha owato 
kontyo.  

54Iya hiva dhi mo mowato, ovantu ve mu dhimbuka dhiva.  

55Wo va handjana notjit̯indwalongoatjihe, hava ka eta ovavedhi, have ve tjindi 
kovintali, have ve twala kompuka hoka huva tee okutya Jesus oko e li.  

56Iya apehe mpoka mpaa ya, moulongo ne movitungwalongo ne modhohambo, 
ovantu va eta ovavedhi vawo pomaonganeno. Wo ve mu kumba, e ve itavele 
nandaku tiwa okut̯in̯a vala kovilyo vyomudhalo we. Avehe mboka mbave u t̯in̯a 
va veluka.  

Markus 7 

Jesus ma tangunitha ovalinomi 
(Mat. 15:1-9) 

1Ovafarisai novalongiveta vamo mboka mbava dha koJerusalem, va ongana 
puJesus.  

2Iya va mona ovalongwa ve vamo amava li nomawoko ngaa sili, okutya ngahaa 
kohelwe.  

3(Ovajuda avehe unene tuu Ovafarisai kava li háveye likoha komawoko, va 
kambulitha odhonteto dhowoihe nowoina.  

4Kava li otjipuka hiva landa komalandethelo, tainkolo haveye tji koha, 
nodhonteto odhonkwawo ve dhi kambulitha ngahi tji li okukoha ovinwino, 
odhombiya nomalonga otjivela otjindumbu. ) 

5Ovafarisai novalongiveta ve mu pula hava tyaa: “Omena lyatji ovalongwa woye 
hihava kambulitha odhonteto dhowoihe nowoina, hiva lya ahave likohele 
komawoko?” 

6Ye we ve yaka ha tyaa: “Valinomi n̯e, Jesaja we mu heela nawa ngahi kwa 
sonekwa haku tiwaa:  ‘Ovantu hemba va ntumbaleka vala novinyo,  atjaa omitima 
vyawo vi li kokule naame.  

7Va ndjundapela vala nyahinya,  mena lyokutya va longetha odhonteto dhovantu.’ 

8 “Mu yetha ovitumino vyaKalunga, hamu kambulitha odhonteto dhovantu.” 

9Ye we ve tima, ha tyaa: “Mu ninga nawa, himu yetha otjitumino tjaKalunga, n̯e 
hamu kambulitha odhonteto dhen̯i ovene.  

10Iya Moses wa popya ha tyaa: ‘Tumbaleka iho nanyoko. Nguma popi navi ihe ne 
ina, nga dhipawe.’ 

11Iya n̯e mu tyaa: ‘Nguma heele ihe ne ina ha tyaa: Himbe tje ku popila natjo, mbe 
tji pa Korban, ‘matji tya, tja pewa Kalunga,  

12okutya kamu mu itavelele uke a popile ihe ne ina.  

13Hehi matji pengetha odhondaka dhaKalunga okupitila modhonteto dhen̯i 
ndhimu na dho. Ovipuka ovikwawo ngahembi ovyo mu ninga.” 

Ovipuka mbii lundha omuntu 
(Mat. 15:10-20) 

14Ye wa ithana uke owingi wovantu, he u heele ha tyaa: “Nteelela ndjen̯i amuhe, 
mu koneke.  

15Pondje kape na hitji dha po, hatji i momuntu, hatji mu lundha, iya hitji dha 
momuntu, otjo tji lundha omuntu.  

16[Nguu na omatwi okutyaa, nga tyee. ]” 

17Iya hive liyapauka nowingi wovantu, wa ya konganda. Ovalongwa ve mu pula 
ouhunga weeli hendi.  

18Ye we ve pula ha tyaa: “Nan̯i nan̯e wo tuu kamu yuvite? Kamu tji i okutya atjihe 
hitji dha pondje okuya momuntu katji mu lundha,  

19mena lyokutya katji i momutima we, tji ya medhimo, hatji piti mo.”Jesus otjo a 
thitulula hinyahi okutya ovikulya avihe vya kohoka.  

20We ve heela ha tyaa: “Hitji dha momuntu, otjo tji mu lundha.  

21Iya momutima womuntu omo mu dha omalipulo omavi: Okuhula, oumpulu, 
okudhipaa,  

22okulivaka, olwiho, ouputji, okulungamena, ountalu, onki, okupenya, okulinoma 
nowoova.  

23Ovipuka avihe hembi ovivi vi dha momutima womuntu, havi mu lundha.” 

Eitavelo lyomukadhintu Omukanana 
(Mat. 15:21-28) 

24Iya ye wa kulama, ha i kovit̯indwalongo vyaTiro naSidon. Iya wa ya monganda 
imo, ye kaa li ama hala tji kale atji iwe, atjaa tjo katja li amatji tjiiwa okuholekwa.  

25Iya omukadhintu umo wa li nomuna omukadhona ngwaa li nombepo ombi, 
hiaa tee Jesus, we ya dhivadhiva, he lit̯imike po podhompadhi dhaJesus.  

26Omukadhintu ngoka wa li Omugreka, ngwaa yumukilwa moFoinikia otjilongo 
tjomoSiria. Ye wa kumba Jesus a te mo ondemoni momuna omukadhona.  

27Iya ye we mu heela ha tyaa: “Odhondele olutenga ngavetji kuta, mena lyokutya 
katji li nawa okwiitha po otjithima tjodhondele, ho tji yumbile odhombwa.” 

28Iya ye we mu yaka ha tyaa: “Muhona, iinga, iya nodhombwa dhi lya ounyai 
wodhondele kohi yotjitaafula.” 

29Iya wa heela omukadhintu ha tyaa: “Mena lyodhonda ndhiwa popi ndhoka tjili 
nawa, napano enda konganda, ondemoni momunoye ya dhi mo.” 

30Ye hiee ya konganda, wa vadha omuna aa lala po komutala, ondemoni aya dhi 
mo muye.  

Omulumentu ompolo ma velulwa 

31Iya ye wa dha ko uke kovilongo vyaTiro, ha yatakana moSidon, iya ha i kelunga 
lyaGalilea, ama ende pokati kaDekapolis.  

32Ve mu etela ompolo, ye nguhe tji i okupopya nawa, ve mu kumba e mu tendeke 
okuwoko.  

33We mu itha po powingi wovantu, have ke likalela aveika, he mu twaa ominwe 
momakutwi, he litutike omate kominwe vye, he mu t̯in̯i kelaka.  

34Okutya wa tala keulu, ha twala omudhima, he mu heele ha tyaa: “Efata!”Matji 
tyaa: Thituluka!  

35Omatwi e a thituluka dhivadhiva, nelaka lye lya patuluka, ye ha popi nawa.  

36Ye we ve anda okutya ahamave tji heele omuntu noumo, iya nandaku tiwa we 
ve anda nokwiilikin̯a wo ve tji hipulula.  

37Ovengi va kuminwe unene hava tyaa: “Avihe u vi ninga nawa! Odhompolo dhi 
tyaa, ovahapopi va popya.” 

Markus 8 

Jesus ma kutitha ovalumentu omayovi ane 
(Mat. 15:32-39) 

1Pomatango ngenya engundwa enene lyovantu lye mu onganena uke, mena 
lyokutya kava li ave na ovikulya, Jesus wa ithana ovalongwa ve, ha tyaa:  

2 “Ovantu hemba mbe ve etethele mo onkenda, mena lyokutya va ningi omatango 
atatu pwaame, wo háve na himava li.  

3Iya nge ve lekele, hava i kodhoyawo nondjala, mava ka thothaunukila mondjila, 
mena lyokutya vamo muwo va dha kokule.” 

4Ovalongwa ve ve mu yaka hava tyaa: “Iya opi omuntu mpama ulu okumona 
ovikulya vyokukutitha ovantu hemba mokuti hemu kwanyahinya?” 

5Jesus we ve pula ha tyaa: “Mu na po omingome vingapi?” Ve mu yaka hava tyaa: 
“Epanduvali.” 

6Jesus wa heela owingi wovantu u kale pohi. Iya wa itha po omingome mbyoka 
epanduvali. Iya hiaa pandula, we vi nyembula, he vi pa ovalongwa ve, opo ve vi 
yandjele ovantu. Iya wo va yandjela owingi wovantu.  

7Wo va li po wo nouhi umo oununu. Jesus hiee u pandulile Kalunga, ha heele uke 
ovalongwa ve, ve u pe ovantu.  

8Ovantu va lya, have kuta. Ovalongwa kon̯ima va ongedha ovinyembu mbyoka 
mbyaa hupu po, have yulitha odhombwe epanduvali. 

9Pa li ovantu mbava li ave lithike pomayovi ane. Jesus wa lekela ovantu,  

10okudha mpoka wa londa dhivadhiva novalongwa ve mowato, hava i 
kotjit̯indwalongo tjaDalmanuta.  

Ovafarisai mava pula etangan̯eko 
(Mat. 16:1-4) 

11Ovafarisai ve ya, hava utu okutetha ombata Jesus. Ve mu lola, have mu pula 
etangan̯eko ndimali dhi meulu.  

12Jesus wa twala omudhima olule, ha tyaa: “Omena lyatji ekula hendi mali 
taendha etangan̯eko? Me mu heele otjatjili, ekula hendi kaali pewa etangan̯eko.” 

13Iya ye we ve thiaa po, ha londo uke mowato, ha yauka, ha i tjikoohehinya.  

Ontathi yOvafarisai 
(Mat. 16:5-12) 

14Ovalongwa va li ava dhimbi okweetelela omingome, mowato va li vala ave na 
mo omungome umo.  

15Jesus we ve ilikin̯a ha tyaa: “Lungamen̯i, n̯e mu tale nawa ontathi 
yOvafarisai noyaHerodes.” 

16Wo ve lipula hava tyaa: “Ngweendele okuhatu na tja omingome.” 

17Iya Jesus wa iwa omalipulo awo, ha tyaa: “Omena lyatji mamu popi okutya 
kamu na tja omingome? Nan̯i nanapano kamu tji lwete, n̯e kamu yuvite? Omitima 
vyen̯i vya kukuta? 

18Omeho mu na o, atjaa kamu ku mono, omatwi mu na o, atjaa kamu tee? Iya 
kaamu thipaluka,  

19himba pele ovalumentu mbenya omayovi atano omingome hembinya vitano, 
mwa ongedhele odhombwe ngapi ndhee yulile, himwa ongedha ovinyembu?” Wo 
ve mu yaka hava tyaa: “Omulongo nambali.” 

20”Iya himba pele ovantu mbenya omayovi ane omingome hembinya epanduvali, 
odhombwe ngapi ndhee yulile, himwa ongedha ovinyembu?” Wo ve mu yaka 
hava tyaa: “Epanduvali.” 

21Ye we ve heela ha tyaa: “Nan̯i nanapano kamu yuvite?” 

Jesus ma twikulula omupot̯i moBetsaida 

22Wo ve ya moBetsaida. Iya ovantu ve mu etela omupot̯i, have mu kumbu e mu 
t̯in̯e.  

23Jesuswa kambula omupot̯i mokuwoko, he mu twala kokule nodhonganda. Jesus 
we mu tjakela pomeho, he mu tendeke okuwoko kwe, he mu pula ha tyaa: “U na 
hi u lwete?” 

24Iya ye hiaa yele omeho, ha tyaa: “Ndji lwete ovantu, atjaa mava ngala omiti 
amavi ende.” 

25Jesus wa t̯imika uke omupot̯i pomeho. Omupot̯i ha twikuluka, he ku mono 
nawa. Avihe wa li ae vi lwete nawa.  

26Ye we mu lekela a ende konganda, he mu heele ha tyaa: “Vyuukilila konganda, 
hó ka pitapita uke.” 

Petrus ma hipulula Jesus 
(Mat. 16:13-20; Luk. 9:18-21) 

27Jesus novalongwa ve va ya koulongo wokoKesarea-Filippi. Tainkolo va li 
mondjila, wa pula ovalongwa ve ha tyaa: “Ovantu va ntya, aame an̯i?” 

28Wo ve mu yaka hava tyaa: “Ovantu vamo va tya oJohannes Omutjatji, iya vamo 
va tya oElia, navamo uke va tya yuumo owomovaprofeti.” 

29Ye we ve pula ha tyaa: “N̯e mu ntya, aame an̯i?” Petrus we mu yaka ha tyaa: 
“Oove Messias.” 

30Jesus we ve ilikin̯a okutya háve mu popi komuntu noumo.  

Jesus ma popi omatatetho e net̯o lye 
(Mat. 16:21-28; Luk. 9:22-27) 

31Ye wa uta oku ve longa okutya Omuna wOmuntu ma ka tatethwa unene, ha ka 
yekelwahi kovanene nokovayambethi ovanene nokovalongiveta. Ye ma ka 
dhipawa, iya kon̯ima yomatango atatu ma ka imunwa kout̯e.  

32Jesus we tji popya movipathi vyawo. Iya Petrus we mu n̯anga, he mu twala 
pokampengi, ha utu oku mu anda.  

33Iya Jesus wa piluluka, ha tala kovalongwa ve, wa anda Petrus ha tyaa: “Satana, 
dha po pwaame! Ove koo soko ovipuka vyaKalunga, iya nan̯i mo soko ovipuka 
vyountu.” 

34Iya wa ithana owingi wovantu novalongwa ve, ve ye kuye, iya we ve heela ha 
tyaa: “Andaa pe na nguma hala okundandula, nge lidhimbe ye omwene, ye a 
tjinde omutjaakanowe, a ndandule.  

35Iya nguma hala okuhupitha omwenyo we, me u keketha, iya nguma keketha 
omwenyo we mena lyandje nomena lyondaka ombwa, me u hupitha.  

36Matji popile tji omuntu okutumba ouye auhe, ye ha keketha omwenyo we?  

37Ne omuntu ma yandja tji mpaeli, a yowole omwenyo we?  

38Iya nguma nt̯a ohon̯i, ye ha t̯a ohon̯i odhondaka dhandje mekula hendi 
lyovayoni wolukupo nolyoulundhi, Omuna wOmuntu me ke mu t̯a ohon̯i, hime ya 
metumbalo lyaIhe pamo novaengeli ovadhilikwa.” 

Markus 9 

1Jesus we ve heela ha tyaa: “Ame me mu heele otjatjili okutya pe na vamo 
muhemba mbava kulama hempa, mbahamava lolo et̯o, tainkolo háveya 
mona otjilongo tjaKalunga amatji ya nodhonkono dhatjo.” 

Jesus ma laimithwa 
(Mat. 7:1-13; Luk. 9:28-36) 

2Iya kon̯ima yomatango epandu Jesus wa itha po Petrus naJakob naJohannes, he 
ve twala kondundu onde, ve ke likalele. Olupe lwe lwa lunduluka movipathi 
vyawo,  

3omidhalo vye vya pembana, havi laima. Kombanda yohi kaku natja nguma ulu 
oku vi ninga ovipembadhi nyahoka.  

4Iya ve liholololelwa kuElia naMoses, hava popi naJesus.  

5Petrus wa heela Jesus ha tyaa: “Rabbi, hempa pe tu thevelwa okukala. Ngatu 
tunge po omasase atatu, limo olyoye, limo olyaMoses nalimo olyaElia.” 

6Iya Petrus kaa li ae tji i soka hima popi, mena lyokutya va li ava tila.  

7Iya pe ya ekaka, hali ve tjikile. Mekaka mwa dha ondaka hai tyaa: “Nguka 
Omunwandje omuhivilikwa, mu tyeen̯i.” 

8Dhivadhiva va kevauka, atjaa kava mwene po omuntu noumo, kakele vala 
kaJesus nguva li naye.  

9Iya hiva li amava heluka kondundu, Jesus we ve ilikin̯a atjihe soka hiva mono, 
opo háve tji hipululile omuntu noumo, tainkolo Omuna wOmuntu héya imunwa 
kout̯e.  

10Odhondaka ndhika ve dhi takametha, wo va kala amave lipula hava tyaa: 
“Okwiimuka kout̯e matji tya vi?” 

11Wo ve mu pula hava tyaa: “Omena lyatji ovalongiveta hiva tya, Elia oye a thele 
okuya olutenga?” 

12Jesus we ve yaka ha tyaa: “Iinga, Elia oye ma tenge okuya, ha twaa ovipuka 
avihe pomalukalo; iya nan̯i ovi, Omuna wOmuntu nguma popiwa 
momisonekwa okutya u tha okutatethwa nokutombwa?  

13Iya me mu heele okutya Elia we ya, have mu ningi ngahi mava hala, ngahi a 
popiwa momisonekwa.” 

Jesus ma velula omudhantu ngwaa li novintonya 
(Mat. 17:14-21; Luk. 9:37-43a) 

14Iya hiva tjuna kovalongwa, va mona owingi wovantu awe ve twaa 
molunkombo, novalongiveta amave ve tetha ombata.  

15Ovantu avehe hiva mono Jesus, ve kumwa, iya ve mu dhamukila, have mu 
popitha.  

16Ye we ve pula ha tyaa: “Mamu litetha tji ombata?” 

17Iya umo owomowingi wovantu we mu yaka ha tyaa: “Mulongethi, mba eta 
kwoove omunwandje omudhantu nguu na ombepo ndjee mu pata ondaka.  

18Aye mu kambula, i mu sata pohi, ha tumbu ondutu, he likweya omayoo, ha 
pumbuka. Iya mba heele ovalongwa woye, ve i te mo, atjaa va anyenwa.” 

19Iya we ve yaka ha tyaa: “O, kula n̯e mbahamu na tja eitavelo, me kala nan̯e katee 
nalun̯i? Me kala ame likambulithile n̯e katee nalun̯i? Mu eten̯i kwaame.” 

20Wo ve mu eta kuye.  Hiaa mono Jesus, ombepo ye mu pukutidha, he lisata pohi, 
ha alangata, ha dhi etutu motjinyo.  

21Ye wa pula ihe ha tyaa: “Otjipuka hehi tje mu uta nalun̯i?” Ye we mu heela ha 
tyaa: “Okudha koulele we.  

22Otwingi i mu yundulila momulilo nomomeva, i mu dhipae. Iya ove andaa mo tji 
ulu, tu t̯ila onkenda, u tu popile.” 

23Jesus we ve heela ha tyaa: “Wa tya, andaa me tji ulu? Atjihe tji tjiiwa 
okuningilwa ngoka ngwaa itavela.” 

24Dhivadhiva ihe yondele wa yaya ha tyaa: “Mba itavele, mpopila ndje nguhe na 
tja eitavelo.” 

25Iya Jesus hiaa mono owingi wovantu mbwee ya amau dhamuka, wa anda 
ombepo ombi, he i heele ha tyaa: “Mbepo ove ombi nguu ya momuntu ahama 
popi, ye ahama tee, me ku heele okutya pita mo, ove hó i mo uke muye.” 

26Iya ya yaya, hai mu pukutidha, hai dhi mo. Iya ye wa li a ambuka, ovengi hava 
tya, wa t̯i. 

27Jesus we mu yaka mokuwoko, he mu yele, ye ha kulama.  

28Iya hiee ya monganda, tainkolo va li po aveika ovalongwa ve ve mu pula hava 
tyaa: “Omena lyatji twa anyenwa oku i ta mo?” 

29Iya ye we ve heela ha tyaa: “Ombepo hendji kai tewa mo kotjipuka tjimo, i tewa 
mo vala kealikano.” 

Jesus ma popi uke et̯o lye 
(Mat. 17:22-23; Luk. 9:43b-45) 

30Iya wo va dha ko hoka, hava yatakana moGalilea, iya ye kaa li ama hala tji teeke 
komuntu nokanunu.  

31Iya ye wa longa ovalongwa ve ha tyaa: “Omuna wOmuntu ma ka yandjwa 
momawoko ovantu, mave ke mu dhipaa, aa dhipawa, kon̯ima yomatango atatu 
ma ka imunwa kout̯e.” 

32Iya odhondaka ndhiva li amava heelwa, kava li ave dhi yuvite, atjaa wo va li 
amava tila oku mu pula.  

Omunene aan̯i? 
(Mat. 18:1-5; Luk. 9:46-48) 

33Jesus novalongwa ve ve ya koKapernaum. Iya hive ya monganda, we ve pula ha 
tyaa: “Mondjila nahi mamu litetha tji ombata?” 

34Iya wo va nyima vala, mena lyokutya mondjila va li amave litetha ombata 
okutya omunene ngwaa pon̯a ovakwawo aan̯i.  

35Ye wa kala pohi, ha ithana omulongo navavali ha tyaa: “Andaa pe na nguma 
hala okukala omunakomeho nga kale omunakon̯ima nomuundapeli wovakwawo 
avehe.” 

36Jesus wa itha po okalele, he ke kulametha mokati kawo, iya hiee ke twaa 
mekolo, he ve heele ha tyaa:  

37 “Nguma tambula okalele kamo ngaheha mena lyandje, oye ma ntambula, 
nguma ntambula, haame ma tambula, iya nan̯i hooyongu ngwaa ntuma.” 

Nguhe na onki nant̯e, wa ama kunt̯e 
(Luk. 9:49-50) 

38Johannes we mu heela ha tyaa: “Mulongethi, twa mono omuntu nguma ta 
moodhondemoni mena lyoye, nt̯e twe mu tjaele, mena lyokutya hawoyetu.” 

39Iya Jesus we ve heela ha tyaa: “Hámu mu tjaele, mena lyokutya kape na nguma 
undapa otjilingankono mena lyandje, ye ha mpopile dhiva mouvi.  

40Iya nguhe na tja onki nant̯e, wa ama kunt̯e.  

41Iya ngoka ngume mu pa okunwa oneka yomeva, mena lyokutya muvaKristus, 
me mu heele otjatjili okutya kaa kala háma mono ondjambi ye.  

Omatyoletho 
(Mat. 18:6-9; Luk. 17:1-2) 

42 “Iya nguma tyoletha omuntu umo owomovanunu mboka mbava ndjitavela, we 
thewa okukutilwa ekunkwa mothingo, ye ha yumbwa melunga.  

43 “Iya okuwoko kwoye andaa maku ku tyoletha, ku teta ko. Okuya momwenyo au 
li otjingolomena hahe, hatjo ngokukala nomawoko avali, ove ho yumbwa moheli, 
momulilo mbuhau dhimi.  

44[Moka omativa awo kaa t̯i nomulilo wamo kau dhimi. ] 

45Iya ompadhi yoye andaa mai ku tyoletha, i teta ko. Okuya momwenyo au li 
otjilema hahe, hatjo ngokukala nodhompadhi mbali, ove ho yumbwa moheli.  

46[Moka omativa awo kaa t̯i nomulilo wamo kau dhimi. ] 

47Iya eho lyoye andaa mali ku tyoletha, li dhoola mo. Okuya motjilongo 
tjaKalunga au na eho limo hahe, hatjo ngokukala nomeho avali, ove ho yumbwa 
moheli. 

48’Moka omativa awo kaa t̯i nomulilo wamo kau dhimi.’ 

49 “Omuntu auhe ma ka tovalethwa nomulilo.  

50”Omungwa otjipuka otjiwa, iya andaa wa hahuka, mau tovalethwa natji?  
“Kalen̯i amu na omungwa mun̯e ovene, n̯e mu kale nouwa mokati ken̯i.” 

Markus 10 



97 

 

 
©  2012 Bible Society in Namibia. 

 

 
 

 

Okuliyala 
(Mat. 19:1-12; Luk. 16:18) 

1Jesus wa dha ko hoka, ha i kotjit̯indwalongo tjaJudea tjikoohehinya tjaJordan. 
Iya owingi wovantu we ya uke kuye, iya ye we ve longa ngahi e ve ningaela ae.  

2Ovafarisai vamo ve ya kuJesus, iya ve mu lola amave mu pula hava tyaa: “Tja 
itavelwa tuu omulumentu okuyala omukadhintu we?” 

3Jesus we ve yaka ha tyaa: “Moses we mu heela mu ninge vi?” 

4Iya wo ve mu heela hava tyaa: “Moses wa itavela okutya omulumentu nga 
soneke omukanda wokuliyala, e mu yale.” 

5Jesus we ve yaka ha tyaa: “Iya Moses we mu sonekela otjitumino hehi, mena 
lyokutya omitima vyen̯i omikukutu.  

6Iya okudha pomautilo euto Kalunga we ve uta omulumentu nomukadhintu.  

7Iya nyahoka matji tya omulumentu ma ka thiaa po ina naihe, he ke likuta 
komukadhintu we,  

8iya hemba vavali mava ile omuntu umo. Iya kaava kala uke vavali, iya omuntu 
umo.  

9Iya Kalunga soka hiaa twaa kumo, hátji ithwa kumo komuntu.” 

10Iya hiva i uke konganda, ovalongwa ve mu pula uke ouhunga notjipuka hehi.  

11Iya ye we ve yaka ha tyaa: “Nguma yala omukadhintu we, ye ha kupu uke umo, 
ma i movihulo. 

12Omukadhintu andaa ma yala omulumentu we, ye ha kupwa kuumo, ma i 
movihulo.” 

Jesus ma pa oulele elao 
(Mat. 19:13-15; Luk. 18:15-17) 

13Iya ovantu va eta oulele kuJesus e u t̯in̯e, atjaa ovalongwa va tjaela mboka 
mbava li amava eta oulele.  

14Iya Jesus hiee tji mono, wa yumana, ha tyaa: “Yethen̯i oulele u ye kwaame, 
hámu u tjaele, mena lyokutya otjilongo tjaKalunga otjovantu mbava ngala oulele 
hembu.  

15Ame me mu heele otjatjili okutya nguhama tambula otjilongo tjaKalunga 
ngokalele, kaa i mo.” 

16Iya ye we u tjiika momawoko, he u tendeke omawoko, he u pa elao.  

Etele ehona 
(Mat. 19:16-30; Luk. 18:18-30) 

17Jesus hiaa utu okuya nondjila ye, etele limo lye mu dhamukila, hali twike 
odhongolo kotjipala tje, hali tyaa: “Mulongethi omuwa, mba thele okuninga tji, 
ndji mone omwenyo waapehe?” 

18Jesus we mu yaka ha tyaa: “Omena lyatji mo ntya ndjimuwa? Kaku na tja uke 
omuntu omuwa, Kalunga oye e li vala aika omuwa.  

19Ovitumino u vi i: ‘Hó dhipaa, hó yono olukupo, hó vaka, hó kuminine, hó nyeka 
amo lungamene, tumbaleka iho nanyoko.’“ 

20Lye mu yaka hali tyaa: “Mulongethi, ovipuka avihe hembi mbe vi takametha 
okudha koudhantu wandje.” 

21Jesus we mu tala, he mu hopo, he mu heele ha tyaa: “Wa kambetha po otjipuka 
tjimo. Enda, u ka landethe po ovipuka vyoye avihe mbyuu na vyo, ove u vi yandje 
kovathona, iya ove u kale nemona meulu, tjau ove u ye, u ndandule.” 

22Iya odhondaka ndhoka dhe mu ihameka omutima, ha dhi po aa etetha onkenda, 
mena lyokutya wa li nemona en̯ingi.  

23Jesus wa kevauka kodhontyo nodhontyo, ha heele ovalongwa ve ha tyaa: 
“Oudheu vi kumbave na ouhona okuya motjilongo tjaKalunga!” 

24Ovalongwa ve kuminwa odhondaka dhe. Iya Jesus we ve heela uke ha tyaa: 
“Vakwe! Oudheu vi okuya motjilongo tjaKalunga.  

25Ongamelu okupitila meyulu lyonguya otjipu okupon̯a omuhona okuya 
motjilongo tjaKalunga.” 

26Ovalongwa ve kuminwe unene, have lipula hava tyaa: “Iya nan̯i nguma ulu 
okuhupithwa aan̯i?” 

27Jesus we ve tala, he ve heele ha tyaa: “Komuntu kaatji tjiiwa, iya kuKalunga 
ovipuka avihe vi tjiiwa.” 

28Petrus wa uta oku mu heela ha tyaa: “Taa tuutuu, nt̯e twa thiaa po ovipuka 
avihe, hatu ku landula.” 

29Jesus we ve heela ha tyaa: “Ame me mu heele otjatjili okutya kape na tja ngwaa 
thiaa po onganda ne ovanitje novakulwe ovadhantu ne odhompandje ne ihe ne 
ina, ovana ne ovyana mena lyandje ne mena lyokutandaveletha ondaka ombwa,  

30ye a kale ngaile ahe na hima pewa mouye hembu. Iya nanda mono omatatetho, 
ma pewa twethele odhonganda novanitje novakulwe ovadhantu nodhompandje 
nowoina novana novyana. Iya mouye mbumau ya ma ka pewa omwenyo 
waapehe.  

31Iya ovantu ovengi napano mbave li owolutenga mava ka kala owokon̯ima, 
ovengi mbave li owokon̯ima mava ka kala owolutenga.” 

Jesus ma popi uke et̯o lye 
(Mat. 20:17-19; Luk. 18:31-34) 

32Jesus novalongwa ve va li mondjila amava i kombanda koJerusalem, Jesus hiee 
ve kambulile komeho, ovalongwa va li ave kumwa, tainkolo mbava li amava ende 
nawo, va li ava tila. Ye wa itha po uke mboka omulongo navavali, have ke likalela, 
ha utu oku ve heela himatji ke mu vadha,  

33ha tyaa: “Taa tuutuu, matu i kombanda koJerusalem, Omuna wOmuntu ma ka 
yandjwa momawoko ovayambethi ovanene novalongiveta, mave ke mu koyela 
et̯o, wo mave ke mu yandja uke kovapaani,  

34wo mave ke mu penya, mave ke mu tjakela omate, mave ke mu tona 
nodhosokoti, have ke mu dhipaa. Iya kon̯ima yomatango atatu ma ka imuka 
kout̯e.” 

Jakob naJohannes mava kumbu Jesus 
(Mat. 20:20-28) 

35Iya oomunkwaSebedeus ooJakob naJohannes ve ya kuJesus hava tyaa: 
“Mulongethi, matu hala u tu ningile himatu ku kumbu.” 

36Iya ye he ve pula ha tyaa: “Mamu hala ndji mu ningile tji?” 

37Iya wo ve mu heela hava tyaa: “Itavela, tu kale pohi, umo okokulyo kwoye, umo 
okokumbinda kwoye, metumbalo lyoye.” 

38Iya Jesus we ve heela ha tyaa: “N̯e himamu kumbu, kamu tji i. Otjinwino hime 
ka nwa, mamu ulu oku ke tji nwa ne etjatjo ndime ka tjatjwa, mamu ulu oku ke li 
tjatjwa?” 

39Wo ve mu yaka hava tyaa: “Matu tji ulu.” Jesus we ve heela ha tyaa: “Otjinwino 
hime ka nwa, mamu ke tji nwa, netjatjo ndime ka tjatjwa, mamu ke li tjatjwa.  

40Iya okukala pohi kokulyo ne kokumbinda kwandje, haame me ku yandja maku 
ka yandjwa kumbave ku longekedhelwa.” 

41Iya omulongo hive tji tee, va uta okuyumaneka Jakob naJohannes.  

42Iya Jesus wa ithanena ovalongwa ve pamo, he ve heele ha tyaa: “Mu tji i okutya 
mboka mbava tiwa ovatumini woviwan̯a ve vi tumina, novanene vavyo ve vi 
tumina nodhonkono dhawo.  

43Iya mokati ken̯i hámu kala nyahoka. Iya mokati ken̯i nguma hala a kale 
omunene, nge mu undapele,  

44nangoka mokati ken̯i nguma hala a kale omunakomeho, nga kale omupika 
wovakwawo avehe.  

45Iya nangahi tji li Omuna wOmuntu ke dhile okuundapelwa, iya okuundapa 
nokuyandja omwenyo we u ninge ondjowo yovantu ovengi.” 

Omupot̯i Bartimeus owomoJeriko ma twikululwa 
(Mat. 20:29-34; Luk. 18:35-43) 



100 

 

 
©  2012 Bible Society in Namibia. 

 

 
 

 

46Iya Jesus novalongwa ve ve ya koJeriko. Iya ye hiaa dhi koJeriko novalongwa ve 
nowingi wovantu, Bartimeus yaTimeus, omupot̯i nguu kopa, wa li aa kala pohi 
pontyo yondjila.  

47Iya hiaa tee okutya oJesus Omunasareta, wa uta okuwololoka ha tyaa: “Jesus, 
MunwaDavid, nt̯ila ndje onkenda!” 

48Owingi wovantu hau mu anda a nyime, iya ngunya ha wololoka uke unene ha 
tyaa: “MunwaDavid, nt̯ila ndje onkenda!” 

49Okudha mpoka Jesus wa kulama, ha tyaa: “Mu ithanen̯i.” Va ithana omupot̯i, 
have mu heele hava tyaa: “Likolethela, kulama, Jesus we ku ithana.” 

50Iya ye we lihukula dhiva ekapote lye, he ya kuJesus.  

51Jesus we mu popitha ha tyaa: “Mo hala ndji ku ningile tji?” Omupot̯i we mu 
heela ha tyaa: “Rabbuni, me hala ndji twikuluke.” 

52Iya Jesus we mu heela ha tyaa: “Enda, eitavelo lyoye lye ku velula.” Iya 
dhivadhiva okudha mpoka ha twikuluka, he mu landula mondjila.  

Markus 11 

Jesus ma kavile ma i koJerusalem 
(Mat. 21:1-11; Luk. 19:28-40; Joh. 12:12-19) 

1Iya hive ya popedhi naJerusalem, ve ya poBetfage naBetania, hive thiki 
pOndundu yomiholivi, wa tuma ovalongwa ve vavali,  

2he ve heele ha tyaa: “Enden̯i kokalongo hake li komeho, amwe ya mo vala, mamu 
ka mona ombulona ndjaa kutwa, ndjihaiya kavilwa komuntu nokanunu, i 
kutululen̯i, n̯e mu i ete huno.  

3Iya andaa pe na ngume mu pula ha tyaa: ‘Mamu ningi vi nyahoka, ‘tyen̯ii: 
‘Muhona me i hepa, iya ye me ke i tjun̯a dhiva.’“ 

4Iya wo va ya, hava mono ombulona ndjaa kutilwa potjivelo tjonganda 
pomuvanda, have i kutulula.  

5Iya vamo mbava li ava kulama mpoka, ve ve pula hava tyaa: “Ombulona mamu i 
kutululile tji?” 

6Iya ovalongwa ve, ve ve heela ngahi va heelwa kuJesus, tjau ovantu have ve 
yetha.  

7Iya va eta ombulona kuJesus, iya wo hava twaa ko omidhalo vyawo komongo 
wayo, tjau ha kavile. 

8Iya ovantu ovengi va yala omidhalo vyawo mondjila, vamo hava tete ovitho 
pontyo yondjila, have vi yala mondjila. 

9Iya mboka mbava li komeho nambava li amave ve landula, va wololoka hava 
tyaa: “Hosianna! Nga tumbalekwe hengu ngume ya mena lyaMuhona! 

10Ouhamba watate David, mbumau ya ngau tumbalekwe! Hosianna 
Owokombandambanda!” 

11Iya Jesus we ya moJerusalem, ha hiti motempeli, iya hiaa tala ovipuka avihe hivi 
li, wa ya novalongwa ve omulongo navavali koBetania, mena lyokutya kwa li 
akwa toko.  

Omukuyu mau thingwa 
(Mat. 21:18-19) 

12Iya ngamuhuka hiva li amava dhi koBetania, Jesus wa li aa t̯i ondjala.  

13Jesus wa mona omukuyu kokule mbuu na omatho, wa ya, a ka tale, andaa u na 
hima mono ko, hiaa i ko, ke na hiaa mona ko, omatho vala aeika, mena lyokutya 
otembu yokuma ya li ahaiye thika. 

14Jesus we u heela ha tyaa: “Mukuyu ove, kape na tja uke nguma ka lya omakuyu 
oye katee apehe!”Ovalongwa nawo ve tji tyaa.  

Jesus motempeli 
(Mat. 21:12-17; Luk. 19:45-48; Joh. 2:13-22) 

15Iya hive ya moJerusalem, Jesus wa hita motempeli, ha utu okuta mo mbava li 
amava landetha nambava li amava landele motempeli. Wa yundulila pohi 
ovitaafula vyovapimpi novipundi vyovalandethi wodhonguti.  

16Ye ka yethele omuntu a pitile motempeli aa tjindi ovimbundu.  

17Iya we ve longa, heve heele ha tyaa: “Nan̯i kaku sonekelwe okutya ondjuwo 
yandje ya thele okwiithanwa ondjuwo yokukumbila oviwan̯a avihe? Iya n̯e mwe i 
ninga eleva lyovapundi.” 

18Ovayambethi ovanene novalongiveta ve tji tyaa, hava soko okutya va thele 
okuninga vi, opo ve tjiiwe oku mu dhipaa, va li amave mu tila, mena lyokutya 
elongo lye lya kumitha ovantu avehe.  

19Iya hikwa toko, Jesus novalongwa ve va dha mo motjitungwalongo.  

Odhonkono dheitavelo 
(Mat. 21:20-22) 

20Iya omuhuka omunene hiva ka enda po, va vadha omukuyu awa kukuta katee 
komidhi. 

21Petrus wa thipaluka, he mu heele ha tyaa: “Rabbi, taa tuutuu, omukuyu mbuwa 
thingile, wa kukuta.” 

22Iya Jesus wa yaka ha tyaa: “Kalen̯i amwa itavele muKalunga.  

23Otjatjili, me mu heele okutya ngaile pe na nguma heele ondundu hendji ha tyaa: 
‘Dha po, liyumba melunga, ‘ye ahama limbililwa momutima we, iya ye he tji 
itavele okutya soka hiaa popi matji ningwa, ngai me tji ningilwa.  

24Iya me mu heele okutya ovipuka avihe mbimamu pula amamu kumbu 
neitavelo, itavelen̯i okutya mwe vi pewa, iya mamu ke vi pewa.  

25Iya andaa mwa kulama amamu kumbu, amu na himwe liningi nomukwen̯i, 
liithilen̯i po, opo Iho owomeulu e mu ithile po wo odhonkali dhen̯i.” 

26[“Iya andaa kaamu ithile po ovantu, naIho kaa itha po odhonkali dhen̯i.”] 

Etumino lyaJesus mali pulwa 
(Mat. 21:23-27; Luk. 20:1-8) 

27Iya wo ve ya uke koJerusalem. Ye hiaa li ama ende 
motempeliovayambethi ovanene novalongiveta novanene wotjiwan̯a ve ya kuye 

28have mu heele hava tyaa: “Ovipuka hembi u vi ninga ketumino patji? Ne aan̯i 
ngwee ku pa etumino okutya u ninge ovipuka hembi?” 

29Jesus we ve yaka ha tyaa: “Naame me mu pula epulo limo, ntjeela ndjen̯i, opo 
naame ndji mu heele okutya ovipuka hembi ndji vi ninga ketumino patji.  

30Etjatjo lyaJohannes lya dha meulu ne omovantu? Ntjeela ndjen̯i.” 

31Wo va tompola puwo ovene hava tyaa: “Nditwa tyaa: ‘Omeulu, ‘mpe me tu pula 
okutyaa: ‘Omena lyatji hihamu mu itavelele? ‘ 

32Iya nditwa tyaa: ‘Omovantu? ‘“(Wo va li amava tila ovantu, mena lyokutya 

ovantu avehe va itavela okutya Johannes wa li omuprofeti watjatjili. )33Iya wo va 
yaka Jesus hava tyaa: “Katu tji i.” Jesus we ve yaka ha tyaa: “Naame híme mu 
heele okutya ovipuka hembi ndji vi ninga ketumino patji.” 

Markus 12 

Omaeli otjuundo tjomivinyu 
(Mat. 21:33-46; Luk. 20:9-19) 

1Jesus wa uta oku ve heela momaeli ha tyaa: “Kwa li omulumentu umo ngwaa 
twikile omivinyu motjuundo tje. Ye we tji umba olumbo, ha tha mo otjikolelo, ha 
tungu mo ondjuwo ndjaa ya pokatangaulu, ha undike mo ovantu, tjau ye ha ka 
valula.  

2Otembu yokupya hiye thiki, omwene wotjuundo wa tuma omupika we kumbava 
undikwa otjuundo, ve mu pe ovinyango mbyaa thele okupewa.  

3Iya ovaundikwa ve mu kambula, have mu tono, have mu tjun̯a ae li omawoko 
anyahinya.  

4Iya omwene wotjuundo wa tuma ko uke omupika umo, ve mu tona ombolo, have 
mu t̯itha ohon̯i navi.  

5Iya wa tuma ko uke umo, iya ngoka ve mu dhipaa, ha tumu ko ovakwawo uke 
ovengi, vamo have ve tono, vamo have ve dhipaa.  

6Iya ye wa li ae na po uke umo, omuna omuhivilikwa. Ye kon̯ima we ke mu tuma 
ko ha tyaa: ‘Omunwandje mave ke mu tumbaleka.’ 

7Iya ovaundikwa ve liheela hava tyaa: ‘Hengu oye e li ompinga, tu mu dhipaen̯i, 
epingo li ninge po olyetu.’ 

8Ve mu kambula, have mu dhipaa, have mu yumbu kotjila tjotjuundo.  

9 “Iya omwene wotjuundo ma ningi vi? Me ke ya, ha han̯auna po ovaundikwa, ye 
he tji pa vamo.  

10Nan̯i kamu tangele omusonekwa hembu mbumau tyaa:  ‘Ewe ndyoka ovatungi 
ndiva yekelahi,  lya ninga ewe ndyaa tumbala okupon̯a omawe aehe.  

11Hehi tja ningwa kuMuhona,  tjo otjikumithi momeho etu’?” 

12Iya ovanene wOvajuda va li amava hala okukambula Jesus, mena lyokutya va 
iwa okutya owo a li ama popi meeli hendi. Iya mena lyokutya va li amava tila 
owingi wovantu, ve mu thiaa po, hava i.  

Okuyandja elilimo komukesari 
(Mat. 22:15-22; Luk. 20:20-26) 

13Iya wo ve mu tumina Ovafarisai vamo namboka mbava ama kuHerodes, ve mu 
tele modhondaka.  

14Iya ve ya, have mu heele hava tyaa: “Mulongethi, tu tji i okutya oove owatjatjili, 
ku na tja nomuntu, mena lyokutya ove ku tala otjipala tjomuntu, iya u longa 
ovantu ondjila yaKalunga otjatjili. Tja vyuuka tuu okuyandja elilimo 
komukesari ne hatjo? Ngatu yandje ne hátu yandja?” 

15Jesus hiaa nongonoka okuliningitha kwawo, we ve heela ha tyaa: “Omena lyatji 
mamu hala okundola? Ndjetela ndjen̯i ondenari ndji i tale.” 

16Ve i eta. Iya ye we ve pula ha tyaa: “Ethano nesoneko hendi ndii li ko, olyaan̯i?” 
Wo ve mu yaka hava tyaa: “Olyomukesari.” 

17Iya okudha mpoka Jesus we ve heela ha tyaa: “Ovipuka vyomukesari vi pen̯i 
omukesari, ovyaKalunga vi pen̯i Kalunga.”Iya wo ve mu kuminwa.  

Olukupo peimuko kout̯e 
(Mat. 22:23-33; Luk. 20:27-40) 

18Iya Ovasadukai hemba mbava tya kaku na tja eimuko, ve ya kuye, have mu pula 
hava tyaa:  

19 “Mulongethi, Moses we tu sonekela hinyahi okutya andaa pe na omulumentu, 
ngwee thiwa po komukulwe omulumentu ne komunitje omulumentu, ha thii po 
omuhepe, atjaa omulumentu hengu ahama thii po odhondele, okutya nga kupe 
omuhepe womukulwe ne womunitje, a yumukile omukulwe ne omunitje 
oluyumuko.  

20Iya kwa li ovalumentu ovalilanduli epanduvali. Owolutenga wa kupile 
omukadhintu, hiaa t̯i, ka thiile po oluyumuko. 

21Omutyavali wa kupa omuhepe, iya naye wa ka t̯a, ahama thii po wo oluyumuko. 
Nomutyatatu otjo a ninga.  

22Avehe epanduvali kava thiile po oluyumuko. Okudha mpoka omuhepe wa ka t̯a 
kon̯ima.  

23Iya peimuko kout̯e, ma ka kala omukadhintu waan̯i, mena lyokutya avehe 
epanduvali ve mu kupile?” 

24Jesus we ve heela ha tyaa: “Kamu pukile mpaeli nyahi, mena 
lyokutya omisonekwa kamu vi i, nodhonkono dhaKalunga kamu dhi i?  

25Iya himava ka imunwa kout̯e, kaava ka kupa, wo kaava ka kupwa, iya mava ka 
ngala ovaengeli meulu.  

26Iya kombinga yeimuko lyovat̯e, kamu tangele nan̯i membo lyaMoses 
motjihipululo himatji popi eno, Kalunga hiee mu heela ha tyaa: ‘Aame Kalunga 
kaAbraham naKalunga kaIsak naKalunga kaJakob? ‘ 

27Ye haKalunga kovat̯e, iya okovanamwenyo. N̯e mwa puka unene.” 

Otjitumino otjinene 
(Mat. 22:34-40; Luk. 10:25-28) 

28Iya kwe ya umo owomovalongiveta ngwaa tyaa himave litetha ombata. Wa 
koneka okutyaJesus we ve yaka nawa. Ye we ya kuye, he mu pula ha tyaa: 
“Otjitumino hitja tumbala okupon̯a ovikwawo otjin̯i?” 

29Jesus we mu yaka ha tyaa: “Otjitumino tjolutengatenga hootjohi: ‘Israel teelela, 
MuhonaKalunga ketu, oye e li aika Muhona.  

30Kala au hole Muhona Kalunga koye komutima woye auhe nokomwenyo woye 
auhe nokodhondunge dhoye adhihe nokodhonkono dhoye adhihe.’ 

31Otjityavali hootjohi: ‘Kala au hole omukwen̯i ngahi u lihole omwene.’Kape na 
tja uke otjitumino otjinene hitja pon̯a hembi.” 

32Omulongiveta we mu heela ha tyaa: “Iinga, Mulongethi wa popi otjatjili okutya 
Kalunga yuumo vala, kaku na tja uke omukwawo, oye vala aika.  

33Okukala au mu hole komutima auhe nokodhondunge adhihe nokodhonkono 
adhihe nokukala au hole omukwen̯i ngahi u lihole omwene, tjo tja 
pon̯a omalungwinithwayambo kuKalunga nomayambo omakwawo.” 

34Jesus hiaa mono okutya wa yaka nawa, we mu heela ha tyaa: “Ove ku li kokule 
notjilongo tjaKalunga.”Okudha mpoka kapa li noumo ngwaa li ama hala oku mu 
pula uke omapulo.  

Kristus omunwaan̯i? 
(Mat. 22:41-46; Luk. 20:41-44) 

35Iya Jesus hiaa li ama longo ovantu motempeli, we ve pula ha tyaa: 
“Ovalongiveta mava tile tji Messias omunwaDavid?  

36Iya David ye omwene wa viyulwa kOmbepo Ondhilikwa ha tyaa:  ‘Muhona wa 
heela Muhona wandje ha tyaa:  Kala pohi kokulyo kwandje katee me twaa 
odhondjedhi dhoye kohi yodhompadhi dhoye.’ 

37David omwene u mu ithana ‘Muhona, ‘iya ma ile vi uke omuna?”Iya owingi 
wovantu wa li amau mu teelele nehuluko.  

Lungamenen̯i ovalongiveta 
(Mat. 23:1-36; Luk. 20:45-47) 

38Jesus hiaa li ama longo ovantu we ve heela ha tyaa: 
“Lungamenen̯i ovalongiveta mbave hole okudhala omidhalo omile, wo ve hole 
okupopithilwa pomalandethelo.  

39Ve hole kovipundi vyokomeho modhosinagoga nopomalukalo ngaa tumbala 
movipito.  

40Va nyeka ovahepe odhonganda dhawo nokuninga omaalikano omale 
okulimoneketha vala. Wo mava ka yumanekwa unene.” 

Okuyamba komuhepe 
(Luk. 21:1-4) 

41Jesus wa li a kala pohi, aa pilukile kotjikasa mumu tuwa mbimavi yambwa, ye 
wa li ama tala ovantu himava twaa mo motjikasa. Ovahona ovengi va twaa mo 
otjin̯ingi.  

42Iya pe ke ya omuhepe umo omuthona ngwaa twaa mo oumbongo uvali, mbuu 
lithike vala pokapeni kamo. 

43Jesus wa ithana ovalongwa ve, ve ye kuye, iya we ve heela ha tyaa: “Me mu 
heele otjatjili okutya omuhepe hengu omuthona wa twaa mo otjin̯ingi okupon̯a 
ovantu avehe mboka mbava twaa mo motjikasa.  

44Iya avehe va twaa mo mbyoka ovyomovihupe vyawo, iya ye mouthona we wa 
twaa mo atjihe hiaa li natjo, emona lye alihe.” 

Markus 13 

Otempeli mai ka han̯aunwa po 
(Mat. 24:1-2; Luk. 21:5-6) 

1Jesus hiaa dhi motempeli, umo owomovalongwa ve we mu heela ha tyaa: 
“Mulongethi, taa tuutuu omawe ngoka nomatungo henga mpae lithike.” 

2Jesus we mu yaka ha tyaa: “Omatungo henga omanene u e lwete? Hempa kaape 
ke thiwa ewe ndyaa tendekwa kekwawo, háli kumuninwe po.” 

Omatangan̯eko ehulilo lyouye 
(Mat. 24:3-14; Luk. 21:7-19) 

3Iya Jesus hiaa li aa kala pohi kOndundu yomiholivi, aa pilukile kotempeli, Petrus 
naJakob naJohannes naAndreas ve mu pula pokampengi hava tyaa:  

4 “Tu heela okutya ovipuka hembi mavi ka ningwa nalun̯i? Iya etangan̯eko mali ka 
kala olyatji okutya hembi avihe mavi ka ningwa?” 

5Jesus wa uta oku ve heela ha tyaa: “Lungamen̯i, hámu pukithwa komuntu 
noumo.  

6Ovantu ovengi mave ke ya nena lyandje, wo have lityaa: ‘Aame, ‘iya mava ka 
pukitha ovantu ovengi. 

7Iya andaa mwa ka tyaa ovita, nomipopyo ouhunga novita, hámu tila. Ovipuka 
hembi vi tha okuningwa, tjau ehulilo hali ke ya kon̯ima.  

8Otjiwan̯a matji ka lwitha otjiwan̯a otjikwawo, notjilongo matji ka lwitha 
otjilongo otjikwawo. Maku ke ya ondjala, nohi mai ka teketa pomaluvedhe 
nomaluvedhe. Ovipuka hembi omautilo oudheu ngedhimo amali kweya.  

9 “Iya lilungamenen̯i n̯e ovene. Ovantu mave ke mu yandja kovyoongi vyovanene, 
mamu ka tonenwa modhosinagoga, iya mamu ka twalwa kovipala vyovatumini 
novyodhohamba mena lyandje, mu ninge odhombangi dhokuntjipulula kuwo.  

10Iya olutenga ondaka ombwa ya thele okuteethelwa oviwan̯a avihe.  

11Iya andaa mwa kambulwa, hámu kala notjiho okutya mamu ka popya tji, iya ka 
popyen̯i soka himamu ka pewa powola yatjo ndjoka, mena lyokutya han̯e mamu 
popi, iya Ombepo Ondhilikwa oyo mai popi.  

12Omukulwe ne omunitje ma ka weleleka omukwawo, he mu dhipaetha, naihe 
ma ka weleleka omuna. Odhondele mava ka kondjetha ovanene vawo, have ve 
dhipaetha.  

13Ovantu avehe mava ka kala ave mu yele mena lyandje. Iya ngume 
likambulithile katee pehulilo, ma ka hupithwa.  

Ovihuna vyopehulilo lyouye 
(Mat. 24:15-28; Luk. 21:20-24) 

14 “Andaa mwa mono ovipo vyehan̯auno avi li pompuka mpahavya thele, 
(omutangi nga tangan̯eke) iya mboka mbave li moJudea ngava inkolele 
kodhondundu.  

15Nguma vadhwa kombanda yondjuwo, há heluka, ye há i mondjuwo, a ka pitile 
mo ovipuka vye.  

16Nguma vadhwa motjana, há tjuna monganda, a ka pitile mo omudhalo we.  

17Utatyei ovat̯imba novamwali pomatango ngoka!  

18Iya kumben̯i okutya hehi ahamatji ningwa pompepela! 

19Pomatango ngoka maku ka kala ovihuna ovinene mbihavya li ko okudha 
komautilo, Kalunga hiaa uta ouye katee napano, vyo kaavi ka kala ko uke.  

20Muhona ngaile omatango ngoka ke e ningile omathupi, ngai kape na tja omuntu 
nguma hupithwa, iya mena lyovaholowolwa mbaa holowola, omatango we e 
ninga omathupi.  

21 “Iya andaa pe na ngume mu heele ha tyaa: ‘Taa tuutuu, Messias hooyongu’ne 
‘Taa tuutuu, hooyongunya’, hámu itavele.  

22Iya maku ke ya oomessias wovithithi novaprofeti wovithithi, mava ka ninga 
omatangan̯eko novilingakumithi okupukitha ovaholowolwa, andaa matji tjiiwa.  

23Iya lungamen̯i, ovipuka hembi avihe mba tenge oku mu heela vyo.  

Okuya kwOmuna wOmuntu 
(Mat. 24:29-31; Luk. 21:25-28) 

24 “Iya kon̯ima yovihuna vyomatango ngoka, etango mali ka dhiwela, nomwedhi 
kaau ke liten̯a po,  

25odhonyothi madhi ka wa ko keulu nodhonkono dhomeulu madhi ka 
teketethwa. 

26Iya ovantu mava ka mona Omuna wOmuntu ame ya momakaka okeulu, ae na 
odhonkono odhonene netumbalo.  

27Ye ma ka tuma ovaengeli ve, mava ka ongedha ovaholowolwa ve kodhontyo ne 
dhouye okudha mpapa hulila ouye katee mpapa ka andela eulu.  

Eeli lyomukuyu 
(Mat. 24:32-35; Luk. 21:29-33) 

28 “Iya lilongen̯i omaeli komukuyu. Ovitho avya tauka, havi eta oluhapo, kalen̯i 
amu tji i okutya ovintola vi li popedhi.  

29Iya nan̯e wo amamu mono ovipuka hembi amavi ya, iwen̯i okutya otembu ye ya 
popedhi, pomuvelo.  

30Me mu heele otjatjili, ekula hendi kaali hulu, tainkolo ovipuka hembi avihe 
háviya ningwa.  

31Eulu nohi mavi hulu, iya odhondaka dhandje kaadhi hulu.  

Kape na nguma iwa etango nowola 
(Mat. 24:36-44) 

32 “Iya etango ne owola ndjoka kape na nguu i i, novaengeli meulu ne Omuna, 
oTate vala aika.  

33Kalen̯i amwa lungama, n̯e mu pathumuke, mena lyokutya otembu ndjoka kamu 
i i okutya mai ya nalun̯i.  

34Matji ka ngala omulumentu ngwaa ya kovilongo, wa thiaa po onganda ye, ha 
twaa po ovapika ve va yunge ovipuka vye. Omuntu auhe wa pewa otjilinga tje, wa 
heela wo omuyungi wopotjivelo a kale aa lungama.  

35Iya pathumuken̯i, mena lyokutya kamu tji i okutya omwene wonganda ma 
tjuna nalun̯i, kutya okongulohi ne omokati kovit̯iku ne omodhontengahuhwa ne 
omomahuka,  

36hime ya ontukuluka, ahame mu vadha amwa lala. 

37Hime mu heele, otjo me heele ovantu avehe okutyaa: ‘Kalen̯i amwa lungama! ‘“ 

Markus 14 

Omalwaambo okudhipaetha Jesus 
(Mat. 26:1-5; Luk. 22:1-2; Joh. 11:45-53) 

1Iya kwa li omatango avali otjipito tjOpaasa notjomingome mbihavi tuwa 
ontathi tji thike, ovayambethi ovanene novalongiveta va tompola okutya va 
kambule Jesus movineya, wo ve mu dhipae.  

2Va popya hava tyaa: “Hátu tji ningile motjipito, opo hátji eta ovipolokota mokati 
kovantu.” 

Jesus ma vavekwa 
(Mat. 26:6-13; Joh. 12:1-8) 

3Jesus hiaa li moBetania monganda yaSimon owovilundu, aa kala pohi pokulya, 
mwe ya omukadhintu umo nguu na otjivavelo hitje yula otjidhimba tjonarde 
yatjatjili yokalu. Iya ye wa pambula otjivavelo, otjidhimba tjatjo he tji tile 
komutwe waJesus.  

4Vamo mboka mbava li mo, ve mu velele ombedhi hava tyaa: “Otjidhimba hehi 
matji yonakele tji nyahika?  

5Ngaile tja landethelwe po, ngai tja eta odhondenari oku ka pita omathele atatu, 
dhi yandjwe kovathona.”Va li amave mu vele odhombedhi.  

6Jesus we ve heela ha tyaa: “Mu yethen̯i. Omena lyatji mamu mu ningitha 
omutima omuvi? Ngunya wa ndjundapele otjilinga otjiwa.  

7Ovathona apehe mamu kala nawo, mamu ke ve ningila ouwa auhe mbumamu 
hala, iya ame híme kala nan̯e apehe.  

8Ngunya wa undapa hima ulu, wa vaveke olutu lwandje, tainkolo epako lyandje 
háliye ya.  

9Me mu heele otjatjili okutya akuhe hoka mouye auhe ondaka ombwa humai ka 
teethelwa, nahehi wo ye hiaa ningi, matji ka hipululwa, ha thipalukilwa ko.” 

Judas ma landetha Jesus 
(Mat. 26:14-16; Luk. 22:3-6) 

10Iya Judas Iskariot, umo owomomulongo navavali, wa ya 
kovayambethi ovanene, e ke ve welelekele Jesus.  

11Iya wo hive tji tee, va li ave hulukwa, wo have mu udhikile oku mu pa 
odhombongo. Iya Judas wa li ama taendha okaluvedhe koku mu yandja.  

Jesus ma li Opaasa pamo novalongwa ve 
(Mat. 26:17-25; Luk. 22:7-14,21-23; Joh. 13:21-30) 

12Etango lyolutenga lyotjipito tjomingome mbihavi tuwa ontathi moka mumu 
dhipawa ondjona yOpaasa, ovalongwa vaJesus ve mu pula hava tyaa: “Opi 
mpamo hala oku ka lila Opaasa, opo tu ke ku longekedhela?” 

13Jesus wa tuma vavali owomovalongwa ve, he ve heele ha tyaa: “Enden̯i 
kotjitungwalongo, mamu ka wanena nomulumentu ngwaa tjindi olundingo 
lwomeva. Mu landulen̯i 

14katee monganda moka muma i, heelen̯i omwene wonganda mu tyee: 
‘Omulongethi ma pula okutya ondjuwo yovayenda i li pi, ndji ka lile mo Opaasa 
pamo novalongwa vandje? ‘ 

15Ye me mu yulikile ondjuwo onene yopeulu ndjaa kombwa nawa. Ngamo mu tu 
longekedhela moka.” 

16Ovalongwa va ya, hive ya motjitungwalongo, ovipuka avihe vya li ngahi ve vi 
heelwa. Iya hava longekedha Opaasa.  

17Iya okawiiwii hika wile pohi, Jesus we ya novalongwa ve omulongo navavali.  

18Iya tainkolo va li ava kala pohi amava li, Jesus we ve heela ha tyaa: “Ame me mu 
heele otjatjili okutya umo mun̯e, ngumatu li naye, ma ka mbweleleka.” 

19Wo va uta okweetetha onkenda, have mu pula koumo naumo hava tyaa: “Ame 
haame?” 

20Jesus we ve yaka ha tyaa: “Yuumo mun̯e mboka omulongo navavali ngoka 
ngumatu himi naye mombiyona.  

21Iinga, Omuna wOmuntu ma i, ngahi tja sonekwa ouhunga naye, atjaa utatyei 
omuntu ngoka nguma ka weleleka Omuna wOmuntu! Omuntu ngoka ngaile ka 
yumukilwe, ngai hahe.” 

Okulya Okudhilikwa maku utwa 
(Mat. 26:26-30; Luk. 22:14-20; 1 Kor. 11:23-25) 

22Hiva li amava li, Jesus wa itha po omungome, ha kumbu, he u nyembula, he u pa 
ovalongwa ve, ha tyaa: “Tambulen̯i, hehi olutu lwandje.” 

23Wa itha po otjinwino, ha kumbu, he ve pa tjo, hava nu mo avehe.  

24Ye we ve heela ha tyaa: “Hehi ombindhi yandje, ombindhi yewaneneno, ndjimai 
tilwahi mena lyovengi.  

25Me mu heele otjatjili: Híme ka nwa uke ovinyu katee etango ndyoka hime ka 
nwa ovipe motjilongo tjaKalunga.” 

26Iya hiva dhi pokwiimba eimbilo, va ya kOndundu yomiholivi.  

Jesus ma londola ovalongwa ve 
(Mat. 26:31-35; Luk. 22:31-34; Joh. 13:36-38) 

27Iya Jesus we ve heela ha tyaa: “N̯e amuhe mamu ka ndjetha, mena 
lyokutya omisonekwamavi tyaa: ‘Me dhipaa omut̯ita, odhondhu hadhi handjana.’ 

28Iya amba imunwa kout̯e, me ke mu tenga koGalilea.” 

29Petrus we mu heela ha tyaa: “Nandaku tiwa avehe ve ke ku yetha, ame híme ke 
ku yetha.” 

30Jesus we mu heela ha tyaa: “Me ku heele otjatjili, otjit̯iku tjandino tainkolo 
onkondombolo háiya popya tuvali, ove mo lintendele tutatu.” 

31Petrus we mu heela nodhonkono ha tyaa: “Nandaku tiwa mba ka t̯a pamo 
naove, hime ke litendela ove.”Ovakwawo avehe nawo otjo va yaka.  

Jesus ma kumbu moGetsemane 
(Mat. 26:36-46; Luk. 22:39-46) 

32Wo ve ya koluvedhe nduu tiwa oGetsemane, iya Jesus wa heela ovalongwa ve 
ha tyaa: “Kalen̯i pohi hempa, tainkolo me ka kumba.” 

33Iya ye wa itha po Petrus naJakob naJohannes, ha i nawo, iya wa uta okutila, he 
ihamenwa.  

34Iya we ve heela ha tyaa: “Omwenyo wandje wa pongo katee ket̯o. Kalen̯i hempa, 
pathumuken̯i.” 

35Iya ye wa hweena uke komeho kanunu, ha wile pohi, ha kumbu okutya andaa 
matji tjiiwa okaluvedhe hoka ke mu pon̯oke.  

36Wa popya ha tyaa: “Abba, Taa, avihe mo vi ulu, ndjeka ndje otjinwino hehi. Iya 
hangahi me hala, ongahi mo hala.” 

37Iya Jesus hiaa tjuna, wa vadha ovalongwa ve ava lala. Wa pula Petrus ha tyaa: 
“Simon, wa lala? Wa anyenwa okupathumuka owola imo vala?  

38Pathumuken̯i, mu kumbe, hámu pwile momatyoletho. Ombepo yomuntu mai 
hala, iya olutu olunkundi.” 

39Ye wa tjuna ko uke, ha ka kumba, odhondaka dhatjo ndhoka odho a popya tuu.  

40Iya hiaa tjuna uke, we ve vadha uke ava lala, mena lyokutya va li nolupot̯i 
momeho, wo kava li ave tji i okutya mave mu yaka vi.  

41Iya ye wa tjuna uke otjikando otjityatatu, he ve heele ha tyaa: “Mu na tjo, mwa 
lala tuu, mamu thuva? Tjau, tja hulu. Owola ye thiki. Taa tuutuu, Omuna 
wOmuntu ma yandjwa momawoko ovalundhi.  

42Kulamen̯i, tu enden̯i. Taa tuutuu, nguma mbweleleka u li popedhi.” 

Jesus ma kambulwa 
(Mat. 26:47-56; Luk. 22:47-53; Joh. 18:3-12) 

43Iya dhivadhiva Jesus tainkolo a li ama popi, Judas, umo owomuhemba 
omulongo navavali, we ya nengundwa lyovantu ndii na omikonda nodhonkunye, 
va tumwa okudha kovayambethi ovanene nokovalongiveta nokovanene 
wotjiwan̯a.  

44Omuweleleki wa vadhwa ae ve n̯anga onyala, ha tyaa: “Ngume hupita, oye e li 
ye, mu kambulen̯i, n̯e hámu mu yetha, mu takamethen̯i.” 

45Judas hiee ya, wa ya kuJesus dhivadhiva, ha tyaa: “Rabbi,”he mu hupita.  

46Iya mbenya ve mu yumba omawoko, have mu kambula.  

47Iya umo owomumboka mbava li ava kulama mpoka, wa pweya mo omukonda 
we, ha tono nawo omupika womuyambethi omunene, he mu kopola okutwi.  

48Iya Jesus we ve yaka ha tyaa: “Mwe ya nomaonga nodhonkunye ngambamamu 
kambula otjimpulu?  

49Omatango aehe ndji kala nan̯e motempeli ndji longa ovantu, n̯e kamu 
nkambula. Iya hehi matji ningwa okutya omisonekwa opo vi hwithilwe po.” 

50Iya ovalongwa avehe ve mu thiaa po, hava ka inkola.  

51Omulumentu umo ngwaa li po omununu kovakwawo, wa landula Jesus. Wa li 
ae lipoleke otjitopa tjoliina kolutu lwanyahinya, wo ve tje hala oku mu kambula.  

52Ye wa thiaa po otjitopa, ha ka inkola nyahinya.  

Jesus kovipala vyovanene 
(Mat. 26:57-68; Luk. 22:54-55,63-71; Joh. 18:13-14,19-24) 

53Jesus ve mu twalwa komuyambethi omunene, hukwa li akwa onganene 
ovayambethi ovanene avehe novanene wotjiwan̯a novalongiveta.  

54Petrus we mu landula, ae li kon̯ima kokule, we ya katee monganda 
yomuyambethi omunene. Wa kala pohi povayungi wonganda, a ungulukwe 
pomulilo.  

55Ovayambethi ovanene nOtjoongi atjihe tjovanene va li amava taendha 
oumbangi wokudhipaetha Jesus, iya ahamave u mono.  

56Ovengi ve mu kuminina, atjaa ovithithi vyawo ahamavi i kumo.  

57Okudha mpoka vamo va kulama, have mu kuminine amava tyaa:  

58 “Nt̯e twe mu tyaa ama tyaa: ‘Ame me han̯auna po otempeli hendji ndjaa 
tungwa nomawoko, moule womatango atatu me tungu imo ndjihamai ka tungwa 
nomawoko.’“ 

59Iya nomuhehi otjihipululo tjawo katji ile kumo.  

60Iya omuyambethi omunene wa kulama movipathi vyawo, ha pula Jesus ha tyaa: 
“Koo yaka ovantu hemba mbamave ku popi?” 

61Iya Jesus wa nyima vala, ke mu yakele. Omuyambethi omunene we mu pula uke 
ha tyaa: “Oove u li Messias, Omuna wOmutumbalekwa?” 

62Jesus we mu yaka ha tyaa: “Aame. Iya mamu ka mona Omuna wOmuntu, aa kala 
pohi kokulyo kOmunadhonkono, ame ya kombanda yomakaka okeulu.” 

63Iya omuyambethi omunene wa taula omidhalo vye, ha tyaa: “Twa hepa uke 
odhombangi dhatji?  

64Epenyo lye mwe li tee. Mamu tya vi?”Iya wo avehe ve mu pa onkali yokut̯a.  

65Iya vamo va uta oku mu tjakela omate, have mu kutu pomeho, have mu tono 
nodhongonyo, hava tyaa: “Thimbila!”Ovayungi wonganda ve mu tona nomapi.  

Petrus me litendele Jesus 
(Mat. 26:69-75; Luk. 22:56-62; Joh. 18:15-18,25-27) 

66Petrus hiaa li pontanga yonganda, pe ya omukadhona umo owomonganda 
yomuyambethiomunene.  

67Iya hiaa mono Petrus ama yoto, we mu tongolola, ha tyaa: “Ove naove wa li 
pamo naJesus Omunasareta.” 

68Iya Petrus we litendela, ha tyaa: “Ame hí mu i, ye himo popi, hí tji yuvite.”Iya 
hiaa piti pondje, onkondombolo hai popi.  

69Iya omukadhona hiee mu mono mpoka, wa heela uke ovantu mbava li ava 
kulama mpoka ha tyaa: “Omulumentu hengu yuumo owomuwo.” 

70Iya ye we litendela uke. Kon̯ima yokaluvedhe mboka mbava li mpoka, va heela 
Petrus hava tyaa: “Otjatjili oove umo owomuwo, mena lyokutya oove 
Omugalilea.” 

71Iya wa uta okulithinga, ha ana ha tyaa: “Omulumentu hengu ngumamu popi, 
ame hí mu i.” 

72Dhivadhiva onkondombolo ya popya otjikando otjityavali. Iya Petrus wa 
thipaluka odhondaka ndhaa heelwa kuJesus ndhaa tyaa: “Onkondombolo 
tainkolo háiya popya tuvali, ove mo lintendele tutatu.”Wa enda omwenyo, ha lili.  

Markus 15 

Jesus kotjipala tjaPilatus 
(Mat. 27:1-2,11-14; Luk. 23:1-5; Joh. 18:28-38) 

1Iya omuhuka omunene ovayambethi ovanene novanene wotjiwan̯a 
novalongivetanOtjoongi atjihe tjovanene tja tompola. Iya wo va kuta Jesus, have 
mu itha po, have mu yandja kuPilatus.  

2Pilatus we mu pula ha tyaa: “Oove ohamba yOvajuda?” Ye we mu yaka ha tyaa: 
“Iinga, otjo ngahi wa popi.” 

3Ovayambethi ovanene ve mu pa onkali movipuka ovingi.  

4Iya Pilatus we mu pula uke ha tyaa: “Ku na tja himo yaka? Taa tuutuu, wo 
himave ku pa odhonkali movipuka ovingi.” 

5Iya Jesus ke mu yakele uke, iya hehi tja kumitha Pilatus.  

Jesus ma koyelwa et̯o 
(Mat. 27:15-26; Luk. 23:13-25; Joh. 18:39—19:16) 

6Pomatango otjipito tjOpaasa pa li onkalo, Pilatus ndjaa kutululila ovantu 
onkwatwa imo ndjimave mu pula.  

7Kwa li omulumentu umo nguu tiwa oBarabas ngwaa kambulilwe pamo 
nodhomputji odhonkwawo, mbava li notjipopya tjokudhipaa omuntu.  

8Iya owingi wovantu we ya, hava utu okupula Pilatus e ve ningile ngahi e ve 
ningaela.  

9Pilatus we ve yaka ha tyaa: “Mamu hala ndji mu kutululile ohamba yOvajuda?” 

10Iya ye wa li ae tji i okutya ovayambethiovanene Jesus ve mu eta kuye mena 
lyonki.  

11Iya ovayambethi ovanene va hongaetha owingi wovantu, va kumbe Pilatus e ve 
kutululile Barabas.  

12Pilatus we ve pula uke ha tyaa: “Omulumentu hengu ngumamu tya ohamba 
yOvajuda nge mu ninge vi?” 

13Wo va wololoka hava tyaa: “Mu papela komutjaakano!” 

14Iya Pilatus we ve pula ha tyaa: “Omena lyatji, ouvi mbwaa ningi owatji?” Iya wo 
va wololoka vala otjo mava tyaa: “Mu papela komutjaakano!” 

15Iya Pilatus hiaa li ama hala okuthevelwa ovantu, we ve kutululila Barabas. Wa 
tonetha Jesus nodhosokoti, he mu yandja, a ka papelwe komutjaakano.  

Ovakwavita mava penye Jesus 
(Mat. 27:27-31; Joh. 19:2-3) 

16Ovakwavita ve mu twala mombala, hava ithana uke ovakwawo avehe.  

17Ve mu dhaleka omudhalo omunene wopurpuri, hava manga ohala yomakuya, 
have mu dhaleke yo komutwe. 

18Iya va uta oku mu popitha hava tyaa: “Lyepeko, ohamba yOvajuda!” 

19Iya va kala amave mu tono notjingenge momutwe, otjo mave mu tjakela omate, 
wo have mu twikile odhongolo ngambamave mu tumbaleke.  

20Iya hiva dhi poku mu penya, ve mu dhula omudhalo omunene wopurpuri, have 
mu dhaleke omidhalo vye. Iya ve mu twala, a ka papelwe komutjaakano.  

Jesus ma papelwa komutjaakano 
(Mat. 27:32-44; Luk. 23:26-43; Joh. 19:17-27) 

21Iya ovakwavita va tumin̯in̯a omulumentu umo, ngwaa li ama dhi kotjana, nguu 
tiwa oSimon Omukireni, ihe yaAleksander naRufus e mu tjindile 
ko omutjaakano we.  

22Wo va etaJesus koluvedhe nduu tiwa oGolgata, matji tya Okalundu kOtjoolotwe.  

23Iya wo ve mu pa ovinyu mbyaa lumbwalumbwa mumo nomira, iya ye ahame vi 
nu.  

24Iya ve mu papela komutjaakano, have liyandjele omidhalo vye, amava 
undapetha otjiholowoletho, opo va mone okutya omuntu auhe ma mono tji.  

25Owola ndjoka ndjive mu papela komutjaakano ya li omoovi womuhuka.  

26Iya esoneko lyonkali ye lya sonekwa hinyahi: “Ohamba yOvajuda.” 

27Odhomputji mbali dha papelwa komutjaakano pamo naJesus, imo okokulyo 
nonkwawo okokumbinda kwe.  

28[Otjo hinyahi omisonekwa vi yaukithwe mbimavi tyaa: “Ye wa havelwa 
modhomputji.”] 

29Iya mbava li amava ende po, va penya Jesus, otjo mava pukapuka komitwe, 
hava tyaa: “Ha-haa! Atjaa oove mo han̯aununa otempeli, ove ho i tungulula moule 
womatango atatu. 

30Lihupitha iya ove omwene, ove u dhe ko komutjaakano.” 

31Iya novayambethi ovanene novalongiveta nawo wo ve mu penya hava tyaa: 
“Nahi oye a hupitha ovantu napano wa anyenwa okulihupitha.  

32Messias, ohamba yaIsrael, nga dhe ko napano komutjaakano, tu tji mone, nt̯e tu 
mu itavele.”Iya nodhomputji ndhaa papelwa pamo naye nadho wo dhe mu penya.  

Okut̯a kwaJesus 
(Mat. 27:45-56; Luk. 23:44-49; Joh. 19:28-30) 

33Iya owola omulongo nambali yokomutenya kwe ya et̯iku motjilongo atjihe, lyo 
hali kala ko katee owola ontyatatu yokomutenya.  

34Mondatu yokomutenya Jesus wa ithana nondaka onene ha tyaa: “Eli, Eli, lama 
sabakatani?”Matji tyaa: “Kalunga kandje, Kalunga kandje, omena lyatji wa 
ndjekelehi?” 

35Iya vamo owomumboka mbava li ava kulama mpoka, hive tji tee, va popya hava 
tyaa: “Teelelen̯i, ma ithana Elia.” 

36Umo owomuwo wa dhamuka, ha itha po otjitjawo, he tji tjava movinyu mbyaa 
lula, he tji nwitha Jesus, ha tyaa: “Mu yethen̯i, tu tale, andaa Elia me ya oku mu 
itha ko.” 

37Iya Jesus wa popya nondaka yopeulu, tjau ha t̯i.  

38Otjitopa hitji yuvikila motempeli tja tauka okudha peulu katee pohi.  

39Iya omunene wovakwavita hengu ngwaa li aa kulama, ae mu vyuukilile, ye hiaa 
mono et̯o lye, ha tyaa: “Omuntu hengu otjatjili wa li OmunwaKalunga.” 

40Iya kwa li ovakadhintu mbava li ava kulama kokule amava tala. Muwo mwa li 
Maria Magdalena naSalome naMaria, ina yaJakob omununu naJoses. 

41Wo nahi va kala moGalilea, ve mu landula have mu popile. Ovakadhintu vamo 
ovengi ve ya pamo naye koJerusalem.  

Jesus ma pakwa 
(Mat. 27:57-61; Luk. 23:50-56; Joh. 19:38-42) 

42Iya hikwa toko, tjo tja li etango lyokulilongekedha, ndyoka ndyaa landulwa 
kEsabati, 

43Josef owokoArimatia, omutumbalekwa womOtjoongi tjovanene, ngoka wo 
ngwaa li ama kevelele otjilongo tjaKalunga, we ya aa vandhipala, ha i kuPilatus, 
he mu kumbu otjivimbi tjaJesus.  

44Pilatus we kumwa hiaa tee okutya ngunya wa t̯i ae lukulu, wa ithana omunene 
wovakwavita, he ke mu pula andaa Jesus wa t̯i ae lukulu.  

45Hiee tji tee komunene wovakwavita, okutya otjo tji li nyahoka, wa yandja 
otjivimbi tjaJesus kuJosef.  

46Josef wa landa otjitopa tjoliina, ha itha ko otjivimbi, he tji dhingile motjitopa 
tjoliina, iya he mu paka mombila ndjaa hokolelwe mewe. Iya wa alangatethela po 
ewe potjivelo tjombila.  

47Maria Magdalena naMaria, ina yaJoses va li amava tala mpoka Jesus mpama 
pakwa.  

Markus 16 

Eimuko lyaJesus 
(Mat. 28:1-8; Luk. 24:1-12; Joh. 20:1-10) 

1Iya hipa piti Esabati, Maria Magdalena naSalome naMaria ina yaJakob va landa 
ovidhimba, va ka vaveke olutu lwaJesus.  

2Iya omuhuka omunene wetango lyolutenga lyotjivike etango himali tumbu, va 
ya kombila.  

3Iya ve lipula hava tyaa: “Iya atjaa aan̯i ngume ke tu alangatethela po ewe li dhe 
po pombila?” 

4Iya hiva tala ko, va mona okutya ewe ndyoka ndyaa li enene unene lya 
alangatethwa po, kali po.  

5Iya hiva hiti mombila, va mona mo etele ndyaa li alya kala pohi kokulyo, aa lya 
dhala omudhalo omule omupembadhi, iya va li ava tila unene.  

6Ye he ve heele ha tyaa: “Hámu tila, mamu taendha Jesus Omunasareta, ngwaa 
papelwa komutjaakano. Ye wa imunwa kout̯e, ke mo hemu. Talen̯i tuu pompuka 
mpave mu twiile.  

7Iya enden̯i ka heele ovalongwa ve naPetrus mu tyee: Jesus ma ka tenga okuya 
koGalilea. Oko mamu ke mu mona ngahi e mu heela.” 

8Ovakadhintu va inkola pombila, amava teketa, ava ngwangwana. Wo kave na 
omuntu noumo nguva heela, mena lyokutya va li ava tila.  

Jesus me liholololele Maria Magdalena 
(Mat. 28:9-10; Joh. 20:11-18) 

[9Omuhuka omunene wetango lyolutenga lyotjivike, Jesus hiaa imuka kout̯e, 
olutenga we liholololela Maria Magdalena, ngoka Jesus mwaa 
ithile odhondemoni epanduvali.  

10Iya ye wa ya, he tji hipululile mboka mbava kala naJesus, mbava li ave otjo 
mava lili.  

11Iya hiva tee okutya u na omwenyo, Maria we mu mono, kave tji itavelele.  

Jesus me liholololele ovalongwa vavali 
(Luk. 24:13-35) 

12Jesus kon̯ima we liholololela ovalongwa ve vavali molupe nduu lili, tainkolo va 
li amava dhi motjitungwalongo.  

13Hemba va ya, have tji hipululile ovakwawo, iya novakwawo kave tji itavelele.  

Jesus me liholololele ovalongwa omulongo naumo 
(Mat. 28:16-20; Luk. 24:36-49; Joh. 20:19-23; Ovil. 1:6-8) 

14Kon̯ima we lihololela mboka omulongo naumo, tainkolo va li amava li. Jesus we 
ve tangunithila okuhaitavela noukukutu womitima vyawo, mena lyokutya kava 
itavelele mboka mbave mu mona hiaa imunwa kout̯e.  

15Jesus we ve heela ha tyaa: “Enden̯i nouye auhe, n̯e mu ka teethele ovantu avehe 
ondaka ombwa.  

16Nguma itavele, ha tjatjwa, ma hupithwa, iya nguhama itavele, ma ka koyelwa 
mekeko.  

17Mboka mbava itavela, mava ka undapa ovilingatangan̯eko. Mena lyandje mava 
ka itha mo odhondemoni, mava ka popya omalaka omape.  

18Mava ka kambula odhonyoka, andaa va nu oudhioo, kau na himau ve ningi, 
mava ka tendeka omawoko awo kovavedhi, hava veluka.” 

Jesus ma i meulu 
(Luk. 24:50-53; Ovil. 1:9-11) 

19Iya kon̯ima Muhona Jesus hiee ve heele nyahoka, wa twalwa meulu. Iya ha kala 
pohi kokulyo kwaKalunga.  

20Iya ovalongwa va ya, hava teethele akuhe, iya Ohamba wa li pamo nawo, 
ovilingatangan̯eko mbiva undapa vya yulika okutya eteetho lyawo olyatjatjili. ] 

Lukas 

Lukas 1 

1Ovasoneki ovengi va uta okutunga otjihipululo tjovipuka mbyoka mbyaa ningwa 
mokati ketu,  

2ngahi twe vi thiilwa kodhombangi dholutenga nokovalongethi wodhondaka 
dhaKalunga.  

3Teofilus omutumbalekwa, himba thongonona ovipuka avihe okudha keutilo, 
mba mono okutya tji li nawa naame wo ndji ku sonekele vyo mokuliyondja 
kwavyo,  

4opo u iwe nawa otjatjili mumbyoka mbiwa heelwa.  

Okuyumukwa kwaJohannes Omutjatji maku ivithwa 

5Potembu yaHerodes, ohamba yaJudea, kwa li aku na omuyambethi nguu tiwa 
oSakaria, owomotjilombo tjovayambethi tjaAbia nomukadhintu we womovana 
vaAron nguu tiwa oElisabet.  

6Wo aveevali va li ov avyuuki kotjipala tjaKalunga, kava li ave na otjipo 
mokweenda movitumino avihe nomomaheelo aMuhona.  

7Iya wo va li ahave na ondele, mena lyokutya Elisabet wa li ompange, wo aveevali 
va li ava kulupa.  

8Etango limo Sakaria hiaa li ama undapa ovilinga vyouyambethi kotjipala 
tjaKalunga molenda yotjilombo tje,  

9wa holowolwa patjiholowoletho ngahi va ninga monteto youyambethi, a ka 
twiimin̯e motempeli yaMuhona.  

10Engundwa lyovantu lya li pondje, amali kumbu powola yetwiimin̯o.  

11Omweengeli waMuhona we mu hololokela aa kulama kokulyo kwotjiyambelo 
tjokutwiimin̯ina.  

12Sakaria wa tila hiee mu mono, nowoma we ya muye.  

13Iya omweengeli we mu heela ha tyaa: “Sakaria, hó tila, mena lyokutya 
okukumba kwoye kwa teeka, omukadhintu woye Elisabet me ku yumukile 
omudhantu, mo ke mu luka Johannes.  

14Ove mo kala au na ehuluko nondolo, novengi mave ke hulukilwa eyumuko lye,  

15mena lyokutya ma ka kala omunene kotjipala tjaMuhona. Ovinyu 
novipyalukithi kee vi nu. Me yulithwa Ombepo Ondhilikwa, tainkolo ama dhi 
medhimo lyaina.  

16Ovaisraeli ovengi me ke ve tjun̯a kuMuhona, Kalunga kawo.  

17Oye ma tenge kuMuhona ae na ombepo nodhonkono dhaElia, omienyo vyooihe 
me vi tjun̯a kovana, mbahava itavele me ve tjun̯a kodhondunge dhovavyuuki, opo 
a longekedhele ovantu okuya kuMuhona.” 

18Sakaria wa yaka omweengeli ha tyaa: “Hika me tji iwa vi? Ame mba kulupa, 
nomukadhintu wandje wa kulupa.” 

19Omweengeli we mu yaka ha tyaa: “Aame Gabriel ngundji kulama kotjipala 
tjaKalunga. Mba tumwa, ndji ku popithe, ndji ku teethele ondaka hendji ombwa.  

20Iya taa tuutuu, mo pata ondaka, koo popi tee etango ndyoka ovipuka hembi 
mavi ningwa, mena lyokutya wa tombo odhondaka dhandje ndhimadhi ka 
hwithilwa po potembu yadho.” 

21Ovantu va li ko okukevelela Sakaria, have kumwa, mena lyokutya wa kala mo 
olule unene motempeli.  

22Iya hiaa dhi mo, kaa li ama popi. Ovantu hava koneke okutya wa mono 
emoneko motempeli. Sakaria we ve kon̯ona, iya ye wa kala aa pata ondaka.  

23Omatango e okuundapa ovilinga vyouyambethi hiaa pu ko, wa tjuna konganda 
ye. 

24Kon̯ima yomatango ngoka, omukadhintu we Elisabet wa ila omut̯imba, we 
liholeka omiedhi vitano, ha tyaa:  

25 “Muhona hehi otjo a ndingila momatango henga. Wa nt̯ila onkenda, ha ndjitha 
omutomba mokati kovantu.” 

Okuyumukwa kwaJesus maku ivithwa 

26Elisabet hiaa ile omut̯imba womiedhi epandu, Kalunga wa tuma omweengeli 
Gabriel a ende kondolopa yaGalilea ndjii tiwa oNasaret.  

27Gabriel wa tumwa, a ende komuthukona wongendjo nguu tiwa oMaria, ngwaa 
nepelwe olukupo kuJosef, owomoluyumuko lwohamba David.  

28Omweengeli hiee ya puMaria, we mu heela ha tyaa: “Okupopithwa, nguwa t̯ilwa 
onkenda! Muhona nga kale naove, ye nge ku pe elao.” 

29Maria wa li ae ihamenwa kodhondaka ndhoka, ye ha sokolola epopitho ndyoka 
okutya mali tya vi.  

30Omweengeli we mu heela ha tyaa: “Maria, hó tila. Ove wa t̯ilwa onkenda 
kuKalunga.  

31Taa tuutuu ove mo ka ila omut̯imba, ho ka yumuka omudhantu, ke mu 
lukeJesus.  

32Ma ka kala omunene, ha ka ithanwa Omunwa Owokombandambanda. Muhona 
Kalunga me ke mu pa otjipundi tjouhamba waihe David.  

33Ma ka ninga ohamba yeanda lyaJakob tee apehe, nouhamba we kaauya hulu.” 

34Maria wa pula omweengeli ha tyaa: “Hehi matji ka ningwa vi, ame andji li 
omuthukona wongendjo?” 

35Omweengeli we mu yaka ha tyaa: “Ombepo Ondhilikwa mai ku wilile, 
nodhonkono dhahengu Owokombandambanda madhi ku tjikile, iya mena 
lyanyahoka omuyumukwa ngu omudhilikwa ma ka ithanwa OmunwaKalunga.  

36Taa tuutuu, Elisabet owen̯i, ngoka nguu tiwa ompange, wa ila omut̯imba 
wokadhantu moukulupe we. Omwedhi hembu we omutyapandu, 

37mena lyokutya Kalunga kaa anyenwa kutja.” 

38Maria wa yaka ha tyaa: “Ame ndjimuntu waMuhona, nge ningwe ngahi wa 
hee.”Omweengeli wa dha po puye, ha i.  

Maria ma ka valula koyooElisabet 

39Maria pomatango ngenya wa kulama, ha i ama kanyauka kondolopa imo 
yomotjilongo tjomaluvanda tjaJudea.  

40Iya wa thika monganda yaSakaria, ha popitha Elisabet.  

41Elisabet hiaa tee ondaka yaMaria, ompepe medhimo hai nyunguta. Elisabet we 
yulithwa Ombepo Ondhilikwa,  

42ha popi peulu ha tyaa: “Ove wa pewa elao mokati kovakadhintu, nanguma 
yumukwa kwoove ma ka pewa elao!  

43Tja ndhile pi, ina yaMuhona wandje okuya kwaame? 

44Mena lyokutya ondaka yoye hiye thiki momatwi andje, edhimo lyandje lya 
nyunguta kehuluko.  

45Omunalao onguma itavele okutya Muhona hiee mu heele, matji ningwa.” 

Otjiimbo tjaMaria 

46Maria wa popya ha tyaa:  “Omwenyo wandje mau hivilike Muhona,  

47nombepo yandje mai hulukilwa Kalunga,  Omuhupithi wandje,  

48mena lyokutya wa tala outhupi womuntu we.  Okudha hempa omakula aehe 
maa ntyaa ndjimunalao,  

49mena lyokutya Omunadhonkono wa ndingila ovipuka ovinene.  Ena lye olyo li li 
edhilikwa,  

50net̯ilonkenda lye mali kala koluyumuko noluyumuko kumboka mbave mu tila.  

51Ye wa undapa ovilingankono nokuwoko kwe,  wa han̯auna po mbava li 
nomalipulo okulinoma momitima vyawo.  

52Ovatumini we ve yundula pomalukalo,  ha nenepetha ovathupi.  

53Ovat̯andjala we ve kutitha novipuka oviwa,  ovahona we ve taata po vala.  

54Wa tambula Israel, omuntu we,  opo a thipaluke et̯ilonkenda lye 

55kuAbraham nokoluyumuko lwe katee apehe ngahi a heela ootate.” 

56Maria we mu valulila po omiedhi vitatu, tjau ha tjuna koyawo.  

Okuyumukwa kwaJohannes 

57Otembu yaElisabet yokuyumuka hiye thiki, wa yumuka omudhantu.  

58Ovalaanganda ve novawo hiva tee, Muhona hiee mu yulikile et̯ilonkenda lye 
enene, ve hulukwa pamo naye.  

59Etango etyapandutatu ve ya, va ka pitithe ondele etanda. Va halele oku mu luka 
ena lyaihe Sakaria. 

60Ina wa yaka ha tyaa: “Aai, nga lukwe Johannes.” 

61Wo hava tyaa: “Meanda lyen̯i kamu na tja umo nguu na ena hendi.” 

62Va kon̯ona ihe Sakaria, have mu pula okutya ondele ma hala oku mu luka an̯i.  

63Ye wa kumba okapelende, ha soneke mo hinyahi: “Ena lye oJohannes.”Avehe va 
li ave kumwa.  

64Poluvedhe lwatjo vala mpoka elaka lyaSakaria lya patuluka, ha utu okupopya, 
ye ha hivilike Kalunga.  

65Avehe owomoulaanganda va vadhwa kowoma, otjilongo atjihe tjomaluvanda 
tjaJudea tja hipululilwa avihe hembi mbyaa ningwa.  

66Avehe mbave tji tyaa, ve lipula tjo momitima vyawo hava tyaa: “Iya ondele 
hengu ma ka ninga omuntu patji?”Iinga, okuwoko kwaMuhona kwa li pamo naye.  

Otjiimbo tjaSakaria 

67Ihe Sakaria we yulithwa Ombepo Ondhilikwa, wa popya ha tyaa:  

68 “Muhona, Kalunga kaIsrael, nga tumbalekwe,  mena lyokutya we ya 
okukutulula nokuhupitha otjiwan̯a tje.  

69Ye we tu pa Omuhupithi ombandhi ngwaa dha meanda lyomuntu we David,  

70ngahi a popya okupitila movinyo vyovaprofeti ovadhilikwa potembu youye 
walukulu 

71okutya we tu hupitha kodhondjedhi dhetu nomomawoko ovantu avehe mboka 
mbave tu yele,  

72opo a yulikile ootateombwale onkenda nokuthipaluka ewaneneno lye 
edhilikwa,  

73eano ndyoka ndyaa anenene tate Abraham,  

74e tu hupithe momawoko odhondjedhi dhetu,  ye e tu pe oluvedhe,  atwa 
hupithwa tu mu undapele ahatu na owoma.  

75Tu mu undapele mouvyuuki nomoudhilikwa kotjipala tje omatango etu aehe.  

76Ndele yandje, mo ka ithanwa omuprofeti wangoka Owokombandambanda,  
mena lyokutya ove mo ka tenga oku mu undapela odhondjila dhe,  tainkolo 
Muhona aheye ya,  

77u longe ovantu ve okwiiwa ehupitho okupitila meithepo lyodhonkali dhawo,  

78mena lyokutya Kalunga ketu u na onkenda nolweembya.  Oye me tu tumine 
otjiten̯i tjehupitho,  

79himatji tungatele ovantu mboka mbave li met̯iku nomotjidhidhimbe tjet̯o,  tji 
vyuukithe odhompadhi dhetu mondjila youwa.” 

80Ondele wa kula, ha kolo pambepo, wa kala mokuti katee etango ndyoka ndyee 
liholololela Ovaisraeli.  

Lukas 2 

Okuyumukwa kwaJesus 
(Mat. 1:18-25) 

1Potembu ndjinya pa ningilwe otjitumino hitja dhile komukesari Augustus 
okutya ouye auhe ngau lisonekethe, u hawe.  

2Elisoneketho hendi lya li olyolutenga ndyaa ningilwe, tainkolo Kireneus hiaa li 
omutumini wotjilongo tjaSiria.  

3Ovantu avehe va ya, auhe e ke lisonekethe kondolopa yokoyawo.  

4NaJosef wa kulama moGalilea mondolopa yaNasaret, ha i koJudea kondolopa 
yaDavid ndjii tiwa oBetlehem, mena lyokutya ye wa li owawo yaDavid.  

5We ke lisoneketha pamo naMaria ngwaa nepelelwe olukupo, ngoka ngwaa li 
omut̯imba.  

6Tainkolo hiva li hoka, otembu yaMaria yokuyumuka ye thika.  

7Ye we livelipa omuna omudhantu. We mu dhingila movitopa, he mu laleke po 
momutemba wokulila ovipako, mena lyokutya mondjuwo yovayenda kava 
mwene mo oluvedhe.  

Ovaengeli novanahambo 

8Kompuka hoka kwa li ovanahambo mbava li amava yungu odhondhu dhawo 
out̯iku mokuti.  

9Omweengeli waMuhona we ya kuwo, elaimo lyaMuhona hali ve laimine, wo 
hava tila unene.  



123 

 

 
©  2012 Bible Society in Namibia. 

 

 
 

 

10Iya omweengeli waMuhona we ve heela ha tyaa: “Hámu tila, ame me mu 
teethele ondaka ombwa yehuluko enene ndyoka ndimali ningi olyovantu avehe.  

11Ndino hendi mwa yumukilwa Omuhupithi mondolopa yaDavid, oye e 
li Messias, Muhona.  

12Iya etangan̯eko humamu mu tangan̯ekele hoolyondi: Mamu ka mona okapepe 
haka dhingilwa movitopa, ko haka lalekwa po momutemba wokulila ovipako.” 

13Iya dhivadhiva pomweengeli ngoka pa li engundwa lyovaengeli womeulu, hava 
hivilike Kalunga hava tyaa:  

14 “Etumbalo olyaKalunga Owokombandambanda,  nouwa kombanda yohi 
movantu mbaa hopa.” 

15Iya ovaengeli hiva dhi po puwo, hiva tjuna meulu, ovanahambo ve liheela hava 
tyaa: “Tu enden̯i iya koBetlehem, tu ka tale hitja ningwa ko, Muhona hiee tu 
holololele.” 

16Ovanahambo va ya amava kanyauka, hava mono Maria naJosef nokapepe haka 
lalekwa po momutemba wokulila ovipako.  

17Iya ovanahambo hive ke mono, va hipululila Josef naMaria odhondaka ndhoka 
omweengeli ndhaa popya ouhunga nokapepe heha.  

18Iya ovantu avehe mboka mbave tji tyaa, ve kuminwa ovipuka mbyoka mbiva 
hipululilwa kovanahambo.  

19Iya Maria ovipuka hembi avihe we vi ungula momutima we.  

20Ovanahambo va tjuna amava hivilike nokutumbaleka Kalunga mena lyovipuka 
mbyoka mbiva tee nambiva mono, ngahi ve vi heelwa.  

Jesus ma lukwa 

21Iya hipa piti omatango epandutatu, okapepe hoka ka pitithwa etanda, haka 
lukwa Jesus, ena ndyoka ndika lukwa komweengeli, tainkolo ahakeye ya 
medhimo lyaina.  

Jesus ma twalwa motempeli 

22Omatango okulikohola kwawo, ngoveta yaMoses himai popi, hiaa hulu, ondele 
ve mu twala koJerusalem, kotjipala tjaMuhona,  

23ngahi tja sonekwa moveta yaMuhona okutyaa: “Okadhantona akehe hamake 
livelipwa, ngaka dhilikilwe Muhona.” 

24Va ya, ve ke yandjele omayambo odhonguti mbali ne omadhilona odhonguti 
avali ngoveta yaMuhona himai popi.  

Simeon ma hipulula Jesus 



124 

 

 
©  2012 Bible Society in Namibia. 

 

 
 

 

25Iya moJerusalem mwa li omuntu nguu tiwa oSimeon, wa li omuvyuuki 
nomutilikalunga, ngoka ngwaa kevelela ehupitho lyaIsrael. Ombepo Ondhilikwa 
ya li muye.  

26Iya wa heelwa kOmbepo Ondhilikwa okutya kaa t̯i, tainkolo aheya 
mona Messias yaMuhona.  

27Simeon wa etwa motempeli kOmbepo Ondhilikwa. Iya ovanene va eta Jesus va 
ninge ngoveta yaMoseshimai popi.  

28Simeon we mu tjiika momawoko e, ha hivilike Kalunga ha tyaa:  

29 “Muhona, napano iya mo lekele omuntu woye,  a ende nouwa ngahi wa popile,  

30mena lyokutya ame mba mono nomeho andje ehupitho lyoye,  

31ndiwa longekedhele movipathi vyovantu avehe,  

32notjiten̯i okuholololela ovapaani ehalo lyoye nokweeta etumbalo kotjiwan̯a 
tjoye Israel.” 

33Iya ina naihe ve kuminwa odhondaka ndhoka ndhaa popiwa kuSimeon.  

34Simeon we ve pa elao, ha heele ina Maria ha tyaa: “Taa tuutuu, hengu wa tuwa 
po okuputaletha nokwiimuna po ovengi womoIsrael, netangan̯eko hendi mali ka 
kondjethwa,  

35omalipulo ovengi a holololwe. Naove wo omwene omukonda mau ku twele 
momutima.” 

Anna ma hipulula Jesus 

36Iya motempeli mwa li Anna, omuprofeti omuna waFanuel, womeanda lyaAsser. 
Wa li omunene. Hiaa kupwa, wa vadhwa ae li omuthukona wongendjo, ha kala 
nomulumentu we odhombula epanduvali.  

37Iya potembu ndjoka wa li omuhepe wodhombula omilongo epandutatu nane. 
Ye ka dhile mo nokoholo motempeli, iya wa undapela Kalunga out̯iku nomutenya 
ama kumbu, ye he litjaele ovikulya.  

38Iya powola yatjo tuu ndjoka, we ya po, ha hivilike Kalunga, ha hipulula okapepe 
kovantu avehe mboka mbava kevelela eyowoko lyaJerusalem.  

Okukula kwaJesus 

39Ovanene vaJesus hiva hwithile po ovipuka avihe vyoveta yaMuhona, va tjuna 
koGalilea, kondolopa yawo koNasaret.  

40Ondele wa kula, ha kolo pambepo, he yula ounongo, net̯ilonkenda lyaKalunga 
lya kala kombanda ye.  

Ondele Jesus motempeli 

41Ovanene vaJesus nahi va ya koJerusalem ombula aihe kotjipito tjOpaasa.  

42Iya hiaa ningi odhombula omulongo nambali, va ya ko uke ngahi va ninga 
monkalo yawo yotjipito. 

43Omatango otjipito hiaa pu ko, va tjuna konganda, Jesus he thiwa moJerusalem, 
iya ovanene ve kava li ave tji i.  

44Iya va li amava tya pamo u li motjeendo tjovantu. Va enda otjikambo tjetango 
limo, have mu taendha mowoyawo nomovakwawo.  

45Iya hihave mu mwene mo, va tjuna koJerusalem oku ke mu taendha.  

46Iya hipa piti omatango atatu, ve mu vadha motempeli aa kala pohi mokati 
kovalongethi, ame ve teelele noku ve pula.  

47Iya mboka mbave mu teelela, ve kuminwa ounongo we nokuyaka kwe.  

48Ovanene ve hive mu mono, ve kumwa. Ina we mu pula ha tyaa: “Munwandje, 
otjitji hiwe tu ningile nyahika? Taa tuutuu, nt̯e naiho twe ku taendha, hatu etetha 
onkenda.” 

49Ye we ve yaka ha tyaa: “Mamu ntaendhele tji? Kamu tji i nan̯i okutya ame ndji 
tha okukala movipuka vyaTate?” 

50Iya wo va li ahave yuvite odhondaka ndhoka ndhee ve heela.  

51Jesus wa itavela ovanene ve, ha tjuna nawo koNasaret. Ina wa ungula 
odhondaka ndhoka adhihe momutima we.  

52Jesus wa kula molutu nomodhondunge nomounongo, ha hopwa kuKalunga 
nokovantu.  

Lukas 3 

Johannes ma undapele Muhona ondjila 
(Mat. 3:1-12; Mark. 1:1-8; Joh. 1:19-28) 

1Iya ombula ontyamulongo nontyatano yetumino lyomukesari Tiberius, 
Pontius Pilatus hiaa li omutumini waJudea, Herodes omutumini moGalilea 
nomunitje Filippus omutumini wovilongo vyaIturea naTrakonitis, Lisanias 
omutumini moAbilene,  

2Hannas naKaifas hiva liovayambethi ovanene, odhondaka dhaKalunga dhe ya 
kuJohannes, munkwaSakaria, mokuti. 

3Iya ye wa ya moulaanganda auhe womoJordan, ha teetha okutya ovantu ngave 
liteyulule, wo va tjatjwe, opo odhonkali dhawo dhi ithwe po,  

4ngahi tja sonekwa membo lyomuprofetiJesaja, haku tiwaa:  “Ondaka 
yomuwololoki mokuti mai tyaa:  ‘Undapelen̯i Muhona ondjila,  mu 
vyuukililithilen̯i ovilila.  

5Omilola ngavi thithilwe,  odhondundu nomaluvanda ngaa kulumunwe,  hitja 
penga ngatji vyuululwe,  odhondjila odhombi ngadhi kombwe.  

6Ovantu avehe mava ka mona ehupitho lyaKalunga.’“ 

7Johannes wa heela owingi wovantu mbave ya va tjatjwe kuye, ha tyaa: 
“Luyumuko n̯e lwodhonyoka, aan̯i ngwee mu londola okutya ka inkolen̯i oluyuma 
lwaKalunga ndumalu ya? 

8Iya undapen̯i ovipuka mbimavi yulike okutya mwe liteyulula. Hámu utu 
okulipopila okutyaa: ‘Tu na tate Abraham.’Iya me mu heele okutya Kalunga ma 
ulu okutjitukitha omawe henga, he e ningi oluyumuko lwaAbraham.  

9Onkava ya tuwa ae pethina lyomuti. Omuti auhe mbuhau ma ovinyango oviwa, 
mau kewa po, hau yumbwa momulilo.” 

10Owingi wovantu we mu pula hau tyaa: “Iya ngatu ninge vi?” 

11Johannes we ve yaka ha tyaa: “Nguu na ovikutu vivali, ngave liyandjele nanguhe 
na tja, nguu na ovikulya naye tuu, ngatjo a ninga.” 

12Ovathendelethi nawo ve ya kuye va tjatjwe, have mu pula hava tyaa: 
“Mulongethi, ngatu ninge vi?” 

13Ye we ve heela ha tyaa: “Hámu thutitha okupitilila mbimwa heelwa.” 

14Ovakwavita ve mu pula hava tyaa: “Iya nt̯e ngatu ninge vi wo?” Ye we ve heela 
ha tyaa: “Hámu tumin̯in̯a ovantu, n̯e hámu ve nyeka, yaukilwen̯i kodhondjambi 
dhen̯i ovene.” 

Johannes ma tumbaleke Jesus 

15Iya ovantu hiva li amava kevelele, avehe va sokolola momitima vyawo hava tya, 
Johannes mpaeli oye e li Messias.  

16Johannes we ve heela avehe ha tyaa: “Ame me mu tjatja nomeva, iya ngume ya 
omunene kwaame. Ame híme tji ulu nangahi tji li okukutulula omivya 
vyodhongaku dhe. Ye me mu tjatja nOmbepo Ondhilikwa nomulilo.  

17Ye u na otjiyeletho mokuwoko kwe, ma kombo otjiwaa tje, ovilya me vi ungula 
motjindhi tje, iya olungu me lu hike po nomulilo mbuhau dhimi.” 

18Johannes wa ilikin̯a omailikin̯o omengi nokuteethela ovantu ondaka ombwa.  

19IyaHerodes, omutumini wotjityane tjotjilongo, hiaa tangunithwa kuJohannes 
mena lyaHerodias, omukadhintu womunitje, nomena lyouvi auhe mbwaa ninga,  

20kovipuka hembi avihe Herodes wa wedha ko uke okuyedhilila Johannes 
mokaliwoso.  

Okutjatjwa kwaJesus 
(Mat. 3:13-17; Mark. 1:9-11) 

21Iya napano ovantu avehe hiva tjatjwa, Jesus naye wo wa tjatjwa. Hiaa li ama 
kumbu, 

22eulu lye liyapuka, Ombepo Ondhilikwa ya lauka ngonguti, hai mu wilile. Meulu 
mwa dha ondaka hai tyaa: “Oove Omunwandje omuhivilikwa, ngumba hopa.” 

Eanda lyaJesus 
(Mat. 1:1-17) 

23Iya Jesus hiaa utu otjilinga tje, wa li nodhombula omilongo vitatu. Wa kala 
ngahi tja popiwa okutya ma ka kala munkwaJosef, yaEli,  

24yaMatati, yaLevi, yaMelki, yaJannai, yaJosef,  

25yaMatatias, yaAmos, yaNahum, yaEsli, yaNaggai,  

26yaMaat, yaMatatias, yaSemei, yaJosek, yaJoda,  

27yaJohanan, yaResa, yaSerubabel, yaSalatiel, yaNeri,  

28yaMelki, yaAddi, yaKosam, yaElmadam, yaEri,  

29yaJosua, yaElieser, yaJorim, yaMatati, yaLevi,  

30yaSimeon, yaJuda, yaJosef, yaJonam, yaEliakim,  

31yaMelea, yaMenna, yaMatata, yaNatan, yaDavid, 

32yaIsai, yaObed, yaBoas, yaSala, yaNaason,  

33yaAminadab, yaAdmin, yaArni, yaHesron, yaFares, yaJuda,  

34yaJakob, yaIsak, yaAbraham, yaTara, yaNahor,  

35yaSeruk, yaRagau, yaPelek, yaEber, yaSala,  

36yaKainan, yaArfasad, yaSem, yaNoa, yaLamek,  

37yaMetusala, yaHenok, yaJaret, yaMahalalel, yaKainan,  

38yaEnos, yaSet, yaAdam, yaKalunga.  

Lukas 4 

Jesus ma lolwa 
(Mat. 4:1-11; Mark. 1:12-13) 

1Jesus wa dha koJordan ae yula Ombepo Ondhilikwa. Ombepo hai mu twala 
mokuti,  

2hoka omudiapoli hwee mu lola omatango omilongo vine. Omatango ngoka ke na 
hiaa lya. Iya omatango ngoka hiaa piti po, wa li aa t̯a ondjala.  

3Omudiapoli we mu heela ha tyaa: “Andaa oove OmunwaKalunga, heela ewe 
hendi, li tjituke omungome.” 

4Jesus we mu yaka ha tyaa: “Kwa sonekwa amaku tiwaa: ‘Hakomungome awiika 
omuntu ma ulu okukala nomwenyo.’“ 

5Iya omudiapoli we mu twala kondundu onde, he mu yulikile ovilongo avihe 
vyomouye mepathaelo limo,  

6ha tyaa: “Etumino hendi alihe netumbalo lyalyo me ku pa lyo, mena lyokutya 
ame mbe li pewa, me li yandja kungoka ngume hala.  

7Ove andaa mo ntumbaleke, avihe hembi mavi ningi ovyoye.” 

8Jesus we mu yaka ha tyaa: “Kwa sonekwa okutyaa: ‘Muhona Kalunga koye u tha 
oku mu tumbaleka, oye vala aika wa thele okuundapela.’“ 

9Iya omudiapoli wa twala Jesus koJerusalem, he mu londeke kohulo yotempeli, 
he mu heele ha tyaa: “Andaa oove OmunwaKalunga, lombokela pohi,  

10mena lyokutya kwa sonekwa okutyaa:  ‘Ye ma heele ovaengeli ve,  ve ku amene,  

11wo ve ku tjinde momawoko awo,  opo hó tono ompadhi yoye kewe.’“ 

12Jesus we mu yaka ha tyaa: “Kwa tiwaa: ‘Hó lolo Muhona Kalunga koye.’“ 

13Iya omudiapoli hiaa mana omatyoletho aehe, wa dha po puye nkele.  

Jesus ma i koGalilea 
(Mat. 4:12-17; Mark. 1:14-15) 

14Jesus wa tjuna koGalilea, ha endethwa kodhonkono dhOmbepo yaKalunga. Iya 
omipopyo ouhunga naJesus vya ya noulongo auhe wopoulaanganda.  

15Ye we ve longela modhosinagogadhawo, avehe have mu tumbaleke.  

Jesus moNasaret 
(Mat. 13:53-58; Mark. 6:1-6) 

16Jesus we ya koNasaret, moka mwaa kulila, ha i mosinagoga metango 
lyEsabati ngahi a ninganinga ae. Wa kulama a tange,  

17ha pewa edhingwambo lyomuprofeti Jesaja. Hiaa dhingulula edhingwambo he 
lipumu pompuka mpapa sonekwa okutyaa:  

18 “Ombepo yaMuhona i li kombanda yandje,  mena lyokutya ye wa ntjolowola 
ndji ka teethele ovathona ondaka ombwa.  Wa ntuma ndji teethele ovakambulwa 
ekutululo novapot̯i epathumuko,  ndji yandje kovatatethwa ekutululo,  

19ndji ivithe okutya otembu ye thiki,  Muhona hima hupitha ovantu ve.” 

20Iya hiaa t̯iti embo, we li pa omupopili, ye ha kala pohi. Ovantu avehe mbava li 
mosinagoga ve mu tongolola.  

21Jesus wa uta oku ve heela ha tyaa: “Ndino hendi esoneko hendi lya hwithilwa 
po, ngahi mwa tee.” 

22Avehe ve mu hipulula nawa, have kuminwa odhondaka ndhoka dhonkenda 
ndhaa dha motjinyo tje, hava tyaa: “Nan̯i hengu hamunkwaJosef?” 

23Jesus we ve heela ha tyaa: “Ndji tji i nawa okutya mamu hala 
okuntjeela eeli hendi ndimali tyaa: ‘Tjimbanda lihakula omwene.’Ovipuka 
mbitwa tyaa mbyaa ningwa moKapernaum, vi ninga wo muno moyen̯i.” 

24Ye we ve yaka ha tyaa: “Me mu heele otjatjili, kaku na tja omuprofeti ngwaa 
tumbala mondolopa yawo.  

25 “Me mu heele otjatjili okutya moIsrael mwa li ovahepe ovengi potembu yaElia, 
hikwa li ondjala onene motjilongo atjihe, mena lyokutya kai lokele oule 
wodhombula ndatu nomiedhi epandu.  

26Elia ka tuminwe kovahepe wokoIsrael, iya wa tumwa komuhepe wokoSarepta, 
okalongo komoSidon.  

27MoIsrael mwa li ovavedhi wovilundu ovengi potembu yomuprofeti Elisa, iya 
kaku velulilwe noumo, oNaeman Omusiria vala aika a velulwa.” 

28Ovantu avehe mbava li mosinagoga hiva tee otjipuka hehi, va li ava yumana 
unene.  

29Va kulama, have mu lamba mo mondolopa, have mu twala kontyo yondundu 
ndjoka ondolopa yawo huya tungilwa, ve ke mu yundulile pohi.  

30Iya Jesus wa dha mo mokati kawo, ha i.  

Omulumentu ngwaa li nombepo yondemoni ma velulwa 
(Mark. 1:21-28) 

31Jesus wa ya koKapernaum, kotjitungwalongo tjaGalilea, ha utu okulonga ovantu 
mEsabati. 

32Wo ve kuminwa elongo lye, mena lyokutya odhondaka dhe dha li nodhonkono. 

33Mosinagoga mwa li omulumentu ngwaa li nombepo ombi yondemoni. Ye wa 
wololoka ha tyaa:  

34 “Utatyei, Jesus Omunasareta, mo tu halele tji? We ya oku tu han̯auna? Ndji ku i, 
oove Omudhilikwa waKalunga.” 

35Jesus wa anda ombepo ha tyaa: “Tutuvala, pita mo muye.”Iya ondemoni ye mu 
sata po mokati kovantu, yo hai dhi mo muye, ahamai mu ihameke.  

36Ovantu avehe ve kumwa unene, hava i mokulipula hava tyaa: “Elongo patji 
hendi? U heela odhombepo odhombi netumino nodhonkono, dho hadhi dhi mo.” 

37Etumbuko lyaJesus lya handjana noulongo wopoulaanganda.  

Inaivi yaSimon novavedhi ovengi mava velulwa 
(Mat. 8:14-17; Mark. 1:29-34) 

38Jesus wa dha mosinagoga, ha i koyooSimon. Inaivi yaSimon wa li aa kambulwa 
unene kelema, wo have mu dhimbula kuJesus.  

39Jesus wa hweena kuye, ha anda elema, lyo hali dhi mo. Inaivi wa kulama po 
dhivadhiva, he ve twiile po ovikulya.  

40Iya etango hilya hiti, ovantu avehe mboka mbava li novavedhi womauvela ngae 
lili nangae lili, ve ve eta kuJesus. Ye wa tendeka omawoko e komuvedhi auhe, wo 
avehe he ve velula. 

41Odhondemoni wo dha dha mo movengi, hadhi wololoka hadhi tyaa: “Oove 
OmunwaKalunga!” Iya Jesus we dhi anda, ye ke dhi yethele dhi popye, mena 
lyokutya dha li adhi mu i okutya ye oye e li Messias.  

Jesus ma teetha moJudea 
(Mark. 1:35-39) 

42Iya hikwa tji, Jesus wa pita mo, ha i kompuka hoka huhaku na tja ovantu, 
owingi wovantu we mu taendha. Hive thiki puye, ve mu tjaela, opo há dhi po 
puwo.  

43Iya we ve heela ha tyaa: “Mba thele wo okuteethela ovitungwalongo vimo 
ondaka ombwa yotjilongo tjaKalunga, mena lyokutya hehi otjo mba tuminwa.” 

44Iya Jesus wa li ama teethele modhosinagoga dhomoJudea.  

Lukas 5 

Ovalongwa wolutenga 
(Mat. 4:18-22; Mark. 1:16-20) 

1Etango limo Jesus wa kulama pelunga lyaGenesaret, owingi wovantu we 
lin̯in̯ikidha puye, u teelele odhondaka dhaKalunga.  

2Jesus wa mona omawato avali ngaa li kontyo yelunga, ovahwee va vadhwa ava 
dhi mo, amava koho omawaanda awo.  

3Ye wa londa mowato umo, mbwaa li owaSimon, he mu heele, e u hweenethe ko 
kanunu, u dhe ko kontyo. Jesus wa kala pohi mowato, ha longo ovantu.  

4Iya hiaa mana okupopya, wa heela Simon ha tyaa: “Liyila peiva hempee, n̯e mu 
ka lunde omawaanda en̯i.” 

5Simon we mu yaka ha tyaa: “Muhona, twa undapa out̯iku auhe, nt̯e katu na hitwa 
kambula mo, iya owaanda me u yumbu mo vala mena lyahiwa ntjeele.” 

6Iya hive tji ningi, va kambula odhohi odhingi unene, nomawaanda awo a 
uthauka.  

7Wo va kon̯ona ovakwawo mbava li mowato omukwawo, ve ye, ve ve popile. Wo 
ve ya, have yulitha omawato aeevali katee omawato maa hala okuhita.  

8Simon Petrus hiee tji mono, wa twika odhongolo podhompadhi dhaJesus ha 
tyaa: “Muhona, dha po pwaame, mena lyokutya ame ndjimulundhi.” 

9Iya ye novakwawo mboka mbava li pamo naye, ve kuminwa otjihikutulwa 
tjodhohi ndhiva hwaa,  

10Jakob naJohannes, oomunkwaSebedeus mbava li naSimon, nawo ve kuminwe. 
Jesus wa heela Simon ha tyaa: “Hó tila. Okudha hempa mo ningi omuhwee 
wovantu.” 

11Wo va eta omawato kontyo, ovipuka avihe have vi thii po, have mu landula.  

Jesus ma velula omuvedhi wotjilundu 
(Mat. 8:1-4; Mark. 1:40-45) 

12Jesus tainkolo a li mondolopa yontumba, mumwa li omulumentu umo ngwaa 
kambulwa unene kotjilundu, hiaa mono Jesus, we lit̯imika po kotjipala tje, he mu 
kumbu ha tyaa: “Muhona, andaa mo hala okumbelula, mo tji ulu.” 

13Jesus wa yela okuwoko kwe, he mu t̯in̯i ha tyaa: “Ame me hala, veluka.”Iya 
dhivadhiva ouvela wotjilundu wa dha mo muye.  

14Iya Jesus we mu ilikin̯a ha tyaa: “Hó tji heele omuntu noumo. Iya enda, u ke 
liyulikithe komuyambethi, ove u ka yandje otjali kotempeli ngaMoses hiaa heele, 
tji ve ningile oumbangi okutya ove wa veluka.” 

15Iya omipopyo ouhunga naJesus vya ya kokule, novantu ovengi ve ya oku mu 
teelela nokuvelulwa komauvela awo.  

16Jesus we ke likalela aika mokuti, oko a ka kumbila.  

Jesus ma velula omulumentu wotjinteya 
(Mat. 9:1-8; Mark. 2:1-12) 

17Etango limo Jesus hiaa li ama longo ovantu, pa li apa kala 
pohi Ovafarisai novalongivetambava dhile koulongo auhe womoGalilea 
nowomoJudea nomoJerusalem. Kodhonkono dhaMuhona, Jesus wa velula 
ovavedhi.  

18Iya taa tuutuu, pe ya ovalumentu mbava tjindi omulumentu kotjintali, nguu 
na otjinteya. Wo va li amava hala oku mu hititha mo, ve mu laleke po kotjipala 
tjaJesus.  

19Iya mena lyowingi wovantu va anyenenwe oku mu thikitha puJesus, hava londo 
kombanda yondjuwo, hava uthula ontovi, hapo ve mu thothononena notjintali tje 
mokati kawo kotjipala tjaJesus.  

20Jesus hiaa mono eitavelo lyawo, we mu heela ha tyaa: “Ove, odhonkali dhoye 
dha ithwa po.” 

21Ovalongiveta nOvafarisai va uta okulipula hava tyaa: “Aan̯i ngu, nguma penye 
Kalunga hinyahi? Aan̯i nguma ulu okwiitha po odhonkali, haKalunga vala aika?” 

22Jesus wa iwa soka hiva li amave lipula, we ve pula ha tyaa: “Omena lyatji mamu 
lipula ovipuka hembi momitima vyen̯i?  

23Hitja puvala otjin̯i, okutya: ‘Odhonkali dhoye dha ithwa po, ‘ne okutya: ‘Kulama, 
enda’?  

24Iya opo mu kale amu tji i okutya Omuna wOmuntu u na odhonkono kombanda 
yohi okwiitha po odhonkali,”Jesus wa heela omulumentu wotjinteya ha tyaa: 
“Ame me ku heele okutya kulama, itha po otjintali tjoye, enda konganda.” 

25Ye wa kulama po dhivadhiva movipathi vyawo, ha itha po otjintali hoka hwaa li 
aa lala po, ha i konganda ama hivilike Kalunga.  

26Avehe ve kumwa, hava hivilike Kalunga, wo va li ava tila hava tyaa: “Ndino twa 
mono ovipuka mbyee tu kumitha!” 

Levi ma ithanwa 
(Mat. 9:9-13; Mark. 2:13-17) 

27Iya kon̯ima yovipuka hembi Jesus wa ya pondje, ha mono po omuthendelethi 
nguu tiwa oLevi, aa kala pohi pombonge yokuthendelela elilimo. Jesus we mu 
heela ha tyaa: “Ndandula ndje.” 

28Levi wa thiaa po ovipuka avihe, ha landula Jesus.  

29Levi wa ningila Jesus otjipito otjinene monganda ye. Iya monganda ye mwa li 
engundwa enene lyovathendelethi novakwawo mbava li amava li pamo nawo.  

30Ovafarisainovalongiveta vawo va tangunitha ovalongwa vaJesus hava tyaa: 
“Omena lyatji himamu li, n̯e hamu nu pamo novathendelethi novalundhi?” 

31Jesus we ve yaka ha tyaa: “Mbave li nawa kava hepa otjimbanda, iya ovavedhi 
owo vala aveika mava hepa otjimbanda.  

32Ame hí dhile okwiithana ovavyuuki, iya mbe ya okwiithana ovalundhi, ve 
liteyulule.” 

Otjikulu notjipe 
(Mat. 9:14-17; Mark. 2:18-22) 

33Ovantu vamo va heela Jesus hava tyaa: “Ovalongwa vaJohannes va kala amave 
litjaele ovikulya otwingi, hava kumbu, novalongwa wOvafarisai otjo va ninga, iya 
ovalongwa woye va kala vala amava li otjo mava nu.” 

34Jesus we ve yaka ha tyaa: “Mamu ulu tuu okutumin̯in̯a omapanga omukupi e 
litjaele ovikulya, tainkolo omukupi ave li naye?  

35Iya katango omukupi mave ke mu nyekwa, opo mave ke litjaela ovikulya.” 

36Jesus we ve heela eeli hendi ha tyaa: “Kape na tja omuntu nguma tete 
momudhalo omupe elimendu, he li pampele komudhalo omukulu. Iya andaa me 
tji ningi, ma yono omudhalo omupe. Elimendu lyomudhalo omupe kaali thevelwa 
omudhalo omukulu.  

37Iya kape na tja omuntu nguma dhili ovinyu ovipe modhosaku dhotjipa 
odhonkulu. Iya andaa me tji ningi, ovinyu ovipe mavi uthula odhosaku, vyo havi 
tika mo, nodhosaku madhi nyanyauka. 

38Ovinyu ovipe vi dhilwa modhosaku odhompe.  

39Kaku na tja omuntu ngwee ilila ovinyu ovikulu, ha hala ovipe, mena lyokutya 
ma tyaa: ‘Ovikulu oviwa.’“ 

Lukas 6 

Epulo ouhunga nEsabati 
(Mat. 12:1-8; Mark. 2:23-28) 

1MEsabati limo Jesus wa yatakana movyana, ovalongwa ve va uta okupweya 
otiliku, have i thengele pomawoko awo, hava li.  

2Ovafarisai vamo hava tyaa: “Omena lyatji mamu ningi soka hitja tjaelwa 
okuningwa metango lyEsabati?” 

3Iya Jesus we ve yaka ha tyaa: “Kamu tangele nan̯i soka David hiaa ningile, hiaa li 
aa t̯i ondjala, ye omwene novantu ve?  

4Ye wa hita mondjuwo yaKalunga, ha itha mo omingome mbyaa yambwa 
Kalunga, mbyoka mbyaa tjaelwa okuliwa kumboka mbahave thi ovayambethi. Iya 
wa lya, namboka mbava li naye we ve pa.” 

5Iya Jesus we ve heela ha tyaa: “Omuna wOmuntu oye e li Muhona wEsabati.” 

Omulumentu ngwaa lemana okuwoko 
(Mat. 12:9-14; Mark. 3:1-6) 

6Iya mEsabati ekwawo Jesus wa ya mosinagoga, ha longo ovantu. Mwa li 
omulumentu ngwaa lemana okuwoko kwokokulyo.  

7Ovalongiveta nOvafarisai va li amave mu talele, andaa me mu velula mEsabati, 
opo ve tjiiwe oku mu vela ombedhi.  

8Jesus wa li ae i soka hiva li amave lipula, ha popitha omulumentu ngwaa lemana 
okuwoko ha tyaa: “Kulama, ove u ye komeho yovantu.”Wa kulama, he ya mpoka.  

9Jesus we ve heela ha tyaa: “Me mu pula, otjitji hitja itavelwa okuningwa metango 
lyEsabati, okuundapa ouwa ne okuundapa ouvi, okuhupitha omwenyo ne oku u 
yona po?” 

10Iya wa tala muwo avehe, ha heele omulumentu ha tyaa: “Onyonona okuwoko 
kwoye.”Ye we tji ninga, okuwoko kwe haku lemanuka.  

11Ovantu va yumana unene, hava utu okutompola hiva thele okuninga Jesus.  

Jesus ma holowola ovayapostoli 
(Mat. 10:1-4; Mark. 3:13-19) 

12Omatango ngenya Jesus wa londa kondundu, a ka kumbe. Wa kala ko out̯iku 
auhe ama kumbu kuKalunga.  

13Hikwa tji, wa ithana ovalongwa ve, ha holowola mo omulongo navavali, he ve 
luku ovayapostoli:  

14OSimon, Jesus ngwaa luka Petrus, nomunitje Andreas, oJakob naJohannes, 
oFilippus naBartolomeus,  

15oMateus naTomas, oJakob yaAlfeus naSimon ngoka nguu tiwa ombandhi,  

16oJudas yaJakob naJudas Iskariot, ngoka ngwaa weleleka Jesus.  

Jesus ma velula 
(Mat. 4:23-25) 

17Jesus wa heluka ko kondundu pamo novayapostoli, wa kulama poluhandja 
pamo nawo. Engundwa enene lyovalongwa ve nowingi wovantu mbwaa dha 
moJudea atjihe nokoJerusalem nokoTiro naSidon kontyo yelunga 

18ve ya oku mu teelela nokuvelulwa komauvela awo. Namboka mbava li ava 
tatethwa kodhombepo odhombi va velulwa.  

19Owingi wovantu auhe wa li amau hala oku mu t̯in̯a, mena lyokutya odhonkono 
ndhaa dha muye, avehe dhe ve velula.  

Ovanalao novanamupya 
(Mat. 5:1-12) 

20Jesus wa yela omeho e kovalongwa ve, ha tyaa:  “Ovanalao on̯e ovathona,  mena 
lyokutya otjilongo tjaKalunga otjen̯i.  

21Ovanalao on̯e mboka mbamwa t̯a ondjala napano,  mena lyokutya mamu ka 
kutithwa.  Ovanalao on̯e mboka mbamamu lili napano,  mena lyokutya mamu ka 
yola.  

22 “N̯e muvanalao, andaa ovantu ve mu yele, have mu pungu mo, wo have mu 
lalula, nena lyen̯i have li yekelehi, hali ngala evi mena lyOmuna wOmuntu.  

23Linyandaelen̯i etango ndyoka, n̯e mu lombauke, mena lyokutya ondjambi yen̯i 
onene meulu. Iya ovipuka ngambyoka owoiheombwale ovyo va 
ningila ovaprofeti.  

24Utatyei n̯e ovahona,  mena lyokutya etendeleko lyen̯i mwe li mona ae.  

25Utatyei mboka mbamwe kuta napano,  mena lyokutya mamu ka t̯a ondjala.  
Utatyei n̯e mboka mbamu yola napano,  mena lyokutya mamu ka etetha onkenda 
noku ka lila.  

26 “Utatyei n̯e mboka ovantu avehe mbave mu popila mouwa, mena lyokutya 
ovipuka ngambyoka owoiheombwale ovyo va ningila ovaprofeti wovithithi.  

Kalen̯i amu hole odhondjedhi dhen̯i 
(Mat. 5:38-48; 7:12a) 

27 “Iya n̯e mbamamu nteelele, me mu heele okutya kalen̯i amu hole odhondjedhi 
dhen̯i, ningilen̯i ouwa mboka mbave mu yele.  

28Ngume ku thingi, mu pa elao, ngume ku ningi navi, mu kumbila.  

29Ngoka ngume ku tono koluyewo, mu pa olukwawo, nangoka ngume ku nyeka 
ekapote, hó mu lwaapele notjokohi.  

30Omuntu auhe ngume ku kumbu, mu pa, nangoka ngume ku nyeka otjipuka, hó 
mu kondjetha e tji tjun̯e.  

31Ngahi mamu hala ovantu ve mu ningile, nan̯e wo ngatjo mu ve ningila.  

32 “Iya andaa mu hole mboka mbave mu hole, ompandu yen̯i oyatji? Iya 
novalundhi ve hole mboka mbave ve hole.  

33Iya andaa mu ningila ouwa mboka mbave mu ningila ouwa, ompandu yen̯i 
oyatji? Iya ovalundhi nawo otjo va ninga.  

34Iya andaa mamu levaletha kumboka mbamu tji i okutya mave mu tjun̯ine, 
mamu mono ompandu oyatji? Iya novalundhi va levaletha kovakwawo, opo va 
tjun̯inwe ngahi va levaletha.  

35Iya kalen̯i amu hole odhondjedhi dhen̯i, mu ve ningile ouwa, mu ve levalethe n̯e 
ahamamu kevelele okutjun̯inwa, ondjambi yen̯i mai kala onene, n̯e mamu ka kala 
odhondele dhaKalunga Owokombandambanda, mena lyokutya ye u na onkenda 
namboka mbahava pandula novavi. 

36Kalen̯i nonkenda, ngaIho hiee na onkenda.  

Okulikoya 
(Mat. 7:1-5) 

37 “Hámu koyo, nan̯e opo hámu koywa. Hámu yandja onkali, nan̯e opo hámu 
pewa onkali. Liithilen̯i po odhonkali, nan̯e wo opo mu ka ithilwa po.  

38Yandjen̯i, nan̯e mamu ka pewa. Iinga, mamu ka pewa mekolo ondjeleko ombwa 
ndjaa papelwa, hai tjukwatjukwa, hai hungu, mena lyokutya himamu yeleke 
natjo, nan̯e otjo mamu ka yelekwa natjo.” 

39Jesus we ve heela wo eeli ha tyaa: “Omupot̯i ma ulu okukoka omupot̯i 
omukwawo kempangoti? Kaava wile metoto aveevali?  

40Omulongwa ka pon̯ene omulongethi we, ngwaa pwa okulongwa, oye e lithike 
pomulongethi we.  

41 “Iya omena lyatji mo mono okatodhi hake li meho lyomukwen̯i, ove aho lwete 
omundangala mbuu li meho lyoye omwene?  

42Mo ulu vi okuheela omukwen̯i ho tyaa: ‘Mukwetu, opomeya ndji ku toole 
okatodhi hake li meho lyoye, ‘tainkolo ove hó lwete omundangala mbuu li meho 

lyoye omwene! Mulinomi, toola olutenga omundangala meho lyoye omwene, opo 
u tjiiwe nawa okumona okatodhi hake li meho lyomukwen̯i, u mu toole.  

Omuti novinyango vyawo 
(Mat. 7:16-20; 12:33-35) 

43 “Iya kaku na tja omuti omuwa, mbuu ma ovinyango ovivi. Ko kaku na tja uke 
omuti omuvi, mbuu ma ovinyango oviwa.  

44Iya omuti auhe u dhimbukilwa kovinyango vyawo. Omakuyu a nyangwa 
komulodhi ne odhombe dhi nyangwa komunkondo?  

45Omuntu omuwa u hololola ouwa mbumau dhi momutima we omuwa, nomuntu 
omuvi u hololola ovipuka vye ovivi, mena lyokutya otjinyo tji popya hitje yula 
momutima.  

Ovatungi vavali 
(Mat. 7:24-27) 

46 “Otjitji himu ntyaa: ‘Muhona, Muhona, ‘n̯e ahamu undapa soka hindji popya?  

47Omuntu auhe ngume ya kwaame, ye ha tee odhondaka dhandje, ye he dhi 
hwithile po, me mu holololele okutya u ngala aan̯i.  

48Ye u ngala omulumentu nguma tha omut̯inda omule katee koluwaa, hakwaa 
tungila ondjuwo yekuma. Ethundja hilye ya, lye litona mondjuwo ndjoka, ahamai 
kumauka po, mena lyokutya ya tungwa nawa.  

49Iya ngoka nguma tee odhondaka dhandje, ye ahame dhi hwithile po, ma ngala 
omuntu ngwaa tungila poluheke mpahape na tja oluwaa, ethundja himali ya, mali 
i pupu, ondjuwo ndjoka hai kumauka po dhiva, ekumaukopo ndyoka mali kala 
enene.” 

Lukas 7 

Jesus ma velula omupika womunene wovakwavita 
(Mat. 8:5-13) 

1Iya Jesus hiaa mana okuheela ovantu odhondaka hendhi adhihe, wa ya 
koKapernaum. 

2Kwa li omunene wovakwavita ngwaa li nomupika we ngwaa li ama vele, ye 
ngwaa li popavi. Omunene wovakwavita wa li ae hole unene omupika we.  

3Hiaa tee Jesus, wa tuma ko ovanene wOvajuda kuye oku mu kumba, e ye 
okuvelula omupika we.  

4Hemba hive ya kuJesus, ve mu kumba nodhonkono hava tyaa: “Omunene 
wovakwavita wa thele okupopilwa kwoove,  

5mena lyokutya u hole otjiwan̯a tjetu, ye we tu tungila osinagoga.” 

6Iya Jesus wa ya pamo nawo. Tainkolo héye thika popedhi nonganda, omunene 
wovakwavita wa tuma ko omapanga e, e ke mu heele a tyee: “Muhona, hó 
liulithwa uke, mena lyokutya ame hí thevelwe, u ye mondjuwo yandje.  

7Ame mbe litala okutya hí thevelwe okuya kwoove. Popya vala nondaka, omuntu 
wandje ma veluka.  

8Iya ame naame wo ndjimuntu omutuminwa, ndji na ovakwavita mbave li kohi 
yandje. Ndji heela omuntu he tyaa: ‘Enda, ‘ye ha i, nomukwawo he tyaa: ‘Indjo, ‘ye 
he ya, nomupika wandje ndji tyaa: ‘Undapa otjontumba, ‘he tji undapa.” 

9Jesus hiee tji tee, we mu kuminwa, ha pilukile kowingi wovantu mbwee mu 
landula, ha tyaa: “Me mu heele okutya moIsrael híya mona mo nguu na eitavelo 
enene ndii lithike hempa.” 

10Odhontumwa hidha tjuna konganda, dha vadha omupika aa veluka.  

Jesus ma imuna kout̯e ondele omudhantu womuhepe 

11Kon̯ima yanyahoka Jesus wa ya kondolopa ndjii tiwa oNain, ovalongwa ve 
nowingi wovantu va enda pamo naye.  

12Hiaa thiki popedhi nomuvelo wondolopa, otjivimbi tja tjindwa mo, omuna 
omudhantu, ongunga yaina ngwaa li omuhepe. Owingi wovantu owomondolopa 
we mu thindikila.  

13Muhona hiee mu mono, we mu etethela mo onkenda ha tyaa: “Hó lili.” 

14Wa hweena ko, ha t̯in̯i kotjintali, ovatjindi hava kulama. Jesus ha tyaa: “Mukwe, 
me ku heele okutya imuka po.” 

15Omut̯e wa imuka po, ha utu okupopya. Jesus we mu pa ina.  

16Avehe va kambulwa kontilo, hava tumbaleke Kalunga hava tyaa: 
“Omuprofeti omunene wa hololoka mokati ketu, Kalunga we ya okutala ovantu 
ve.” 

17Omipopyo hembi ouhunga naJesus vya handjana moJudea atjihe 
nopoulaanganda apehe.  

Odhontumwa dhaJohannes Omutjatji 
(Mat. 11:2-19) 

18Johannes ovalongwa ve ve mu hipululila ouhunga novipuka hembi avihe.  

19Ye wa ithana ovalongwa ve vavali, he ve tumu kuMuhona, ve ke mu pule 
okutyaa: “Ngukwa tiwa me ya, oove ne ngatu kevelele umo?” 

20Ovalumentu hembenya hive thiki kuJesus, va popya hava tyaa: “Johannes 
Omutjatji we tu tumu kwoove, tu pule okutyaa: ‘Ngukwa tiwa me ya, oove ne 
ngatu kevelele umo? ‘“ 

21Powola yatjo tuu ndjoka Jesus wa velula ovantu ovengi komauvela, koviihamo 
nokodhombepo odhombi, ovapot̯i ovengi we ve twikulula.  

22Iya Jesus we ve yaka ha tyaa: “Enden̯i, mu ka hipululile Johannes mbimwa 
mono nambimwa tee okutya ovapot̯i va twikuluka, ovilema mavi ende, 
owovilundu va veluka, odhompolo dha thituluka, ovat̯e mava imunwa kout̯e, 
ovathona mava teethelwa ondaka ombwa.  

23Iya omunalao onguhama ndimbililwa.” 

24Odhontumwa dhaJohannes hidha dhi po, Jesus wa uta okuhipululila owingi 
wovantu ouhunga naJohannes ha tyaa: “Mokuti mwa ile oku ka tala tji? Onenge 
ndjimai pukwapukwa kombepo?  

25Iya mwa ka talele tji? Mwa ka talele omulumentu ngwaa dhala omidhalo omiwa 
vyomalesu? Taa tuutuu, mbava dhala omidhalo omiwa, mbave li mouwa, va kala 
modhombala.  

26Iya mwa ka talele tji? Mwa ka talele omuprofeti? Iinga, me mu heele okutya ye 
wa pon̯a omuprofeti.  

27Oye e li ye hengu ngwaa tiwaa:  ‘Taa tuutuu, ame me ka tuma ontumwa yandje, 
nguma tenge,  ye ngoka ngume ke ku longekedhela ondjila,  tainkolo ove hóye ya.’ 

28Me mu heele okutya movantu mbava yumukwa kovakadhintu kamu na tja 
omunene ngwaa pon̯a Johannes, iya omununu kovakwawo avehe motjilongo 
tjaKalunga oye e mu pon̯a.” 

29Ovantu avehe novathendelethi wo hive mu teelele, va itavela okutya Kalunga 
omuvyuuki, ve litjatjetha etjatjo lyaJohannes. 

30Ovafarisai novalongiveta va tomba ontanto yaKalunga ndjee ve ningila, atjaa 
kava itavelele okutjatjwa kuJohannes.  

31Jesus wa twikila ko ha tyaa: “Iya ovantu vekula hendi me ve yeleke natji? Va 
ngala tji? 

32Va ngala odhondele mbava kala pohi pomalandethelo, amave liwololoka hava 
tyaa:  ‘Twe mu hakelele, n̯e kamu dhanene,  hatu imbi oviimbo vyomikoti, n̯e 
kamu lilile.’ 

33Iya Johannes Omutjatji hiee ya, ka lile omungome, ye ka nwine ovinyu, n̯e hamu 
tyaa: ‘U naondemoni.’ 

34Omuna wOmuntu hiee ya, wa lya, ye ha nu, n̯e hamu tyaa: ‘Taa tuutuu ngwaa 
tunda, onkolwe, epanga lyovathendelethi novalundhi.’ 

35Iya ounongo waKalunga wa holololwa kovantu avehe mboka mbave u itavela.” 

Jesus monganda yaSimon Omufarisai 

36Umo owomOvafarisai wa ithana Jesus, va lye pamo naye. Jesus wa ya konganda 
yOmufarisai, ha kala pohi, hava li.  

37Iya mondolopa moka mwa li omukadhintu umo ngoka ngwaa kala moulundhi. 
Hiaa tee okutya Jesus u li monganda yOmufarisai ma li, wa eta otjivavelo 
tjomadhi,  

38ha hweene kon̯ima yaJesus podhompadhi dhe, ama lili. Wa uta okututika 
odhompadhi dhaJesus nomihodhi vye, he dhi theta nodhondjutji dhe 
dhokomutwe. Wa hupita odhompadhi dhaJesus, he dhi vaveke omadhi ngaa 
pepa.  

39Omufarisai ngoka ngwee mu ithana, hiee tji mono, we lipopila momutima we ha 
tyaa: “Nguka ngaileomuprofeti, ngai wa iwa okutya omukadhintu hengu ngwee 
mu t̯in̯i omutji, ye u li vi, okutya omulundhi.” 

40Jesus we mu yaka ha tyaa: “Simon, ndji na hime hala oku ku heela.” Simon ha 
tyaa: “Mulongethi, popya.” 

41Jesus we mu heela ha tyaa: “Kwa li omulevalethi umo wodhombongo ngwaa 
levaletha ovantu vavali odhongele. Umo wa levalele odhondenari omathele 
atano, nomukwawo omilongo vitano.  

42Iya hiva li ahave na tja himava thutu, we ve ithila po aveevali. Oun̯i atjaa 
puhemba vavali nguma ka kala ae mu hole okupon̯a omukwawo?” 

43Simon wa yaka ha tyaa: “Ngundhe ongwaa ithilwa po odhingi.” Jesus ha tyaa: 
“Wa koyo nawa.” 

44Iya wa pilulukila komukadhintu, ha heele Simon ha tyaa: “Omukadhintu hengu 
u mu lwete? Ame mbe ya monganda yoye, ove ku mpele omeva okulikoha 
kodhompadhi. Iya omukadhintu hengu wa tutike odhompadhi dhandje 
nomihodhi, he dhi theta nodhondjutji dhe.  

45Ove ku ntjupitile, iya omukadhintu hengu ka petukile okuhupita odhompadhi 
dhandje nkee e dhile mo.  

46Ove ku vavekele omutwe wandje omadhi, iya omukadhintu hengu wa vaveke 
odhompadhi dhandje omadhi ngaa pepa.  

47Iya me ku heele okutya wa ithilwa po odhonkali dhe odhingi, iya wa hololola 
ohole on̯ingi. Ngoka ngwaa ithilwa po odhonunu, u na ohole onunu.” 

48Jesus wa heela omukadhintu ha tyaa: “Odhonkali dhoye dha ithwa po.” 

49Ovantu mboka mbava li amava li naJesus va uta okulipula hava tyaa: “Nguka 
aan̯i nguma itha po odhonkali?” 

50Jesus wa heela omukadhintu ha tyaa: “Eitavelo lyoye lye ku hupitha. Enda 
nouwa.” 

Lukas 8 

Ovapopili vaJesus 

1Okudha mpoka Jesus wa endaenda modhondolopa nomoulongo, otjo ma teetha 
ondaka ombwa yotjilongo tjaKalunga. Ye wa li pamo novalongwa ve omulongo 
navavali, 

2novakadhintu wo vamo mboka mbava vadhwa ava velulwa odhombepo 
odhombi nomauvela ngahi tji li: Maria nguu tiwa oMagdalena, muye mumwa 
ithilwe odhondemoni epanduvali, 

3Johanna, omukadhintu waKusa, osekulu yaHerodes, Susanna novakwawo 
ovengi mboka mbava yandja emona lyawo okupopila Jesus novalongwa ve.  

Eeli lyomukuni 
(Mat. 13:1-9; Mark. 4:1-9) 

4Ovantu va uta okuya kuJesus okudha modhondolopa nodhondolopa. Owingi 
wovantu hiwe mu onganena, Jesus we ve heela eeli hendi ha tyaa:  

5 “Kwa li omuntu umo ngwaa ka kunine. Hiaa li ama kunu dhimo dha wila pontyo 
yondjila, dho hadhi lyatwa kovantu, ovidhila havi dhi tjokola po.  

6Dhimo dha wila pontantalahi. Iya hidha mene, dha vavala, mena lyokutya kapa li 
otjituto.  

7Dhimo dha wila modhohongo, hadhi menene mumo nodhohongo, odhohongo 
hadhi thin̯a ovilya.  

8Iya dhimo dha wila pohi ombwa, dha mena, ovilya havi kwata ethele.” Jesus hiaa 
mana okupopya ovipuka hembi, wa popya peulu ha tyaa: “Nguu na omatwi 
okutyaa, nga tyee!” 

Ontanto yokuundapetha omaeli 
(Mat. 13:10-17; Mark. 4:10-12) 

9Ovalongwa ve ve mu pula eeli hendi okutya mali tya vi.  

10Jesus we ve yaka ha tyaa: “N̯e mwa pewa okwiiwa oviholekwa vyotjilongo 
tjaKalunga, iya mbenya va heelwa momaeli, mena lyokutya nandava tala, kave ku 
mono, nandava teelele, kava tee, wo kave yuvite.” 

Jesus ma thitulula eeli lyomukuni 
(Mat. 13:18-23; Mark. 4:13-20) 

11Jesus wa popya ha tyaa: “Eeli hendi mali tyaa: Ombuto oyo i li odhondaka 
dhaKalunga. 

12Odhombuma ndhoka ndhaa wila pontyo yondjila, ovantu mboka mbava tyaa 
odhondaka dhaKalunga, atjaa tainkolo mave dhi teelele, dhivadhiva omudiapoli 
he ya, ha itha mo odhondaka ndhoka ndhii li momitima vyawo, opo háva itavele, 
wo ahamava hupithwa. 

13Ndhoka ndhaa wila pontantalahi, dhi ngala ovantu mboka mbamava tee 
odhondaka dhaKalunga, have dhi tambula nehuluko, atjaa wo ahamadhi ve hiti, 
mava itavele vala pokaluvedhe, iya moluvedhe lwomatyoletho mave dhi yetha.  

14Ndhoka ndhaa wila modhohongo, dhi ngala ovantu mboka mbamava tee 
odhondaka dhaKalunga, atjaa hava thin̯wa koviho nokomauhona nokomahuluko 
onkalamwenyo hendji, iya kave na hiva eta po. 

15Ndhoka ndhaa kunwa pohi ombwa, dhi ngala ovantu mboka mbamava tee 
odhondaka dhaKalunga, wo have dhi takametha nomitima omiwa mbihavi na 
ovithithi, mava eta ouwa mokutakametha kwawo.  

Olamba kohi yotjihayo 
(Mark. 4:21-25) 

16 “Kaku na tja ngoka nguu ten̯a olamba, ye he i t̯imike notjihayo ne he i twaa kohi 
yomutala. Iya me i twaa kotjituliko, ovantu mbamave ya mo opo va mone otjiten̯i.  

17 “Iya kaku na tja hitja holekwa hihamatji ka hololoka, ko kaku na tja soka hitja 
t̯imikwa hihamatji ke ya poluhandja.  

18 “Iya lungamen̯i okutya mamu teelele vi. Iya nguu na tja, ma pewa, iya nguhe na 
tja, nahime lipula okutya u na tjo, me tji nyekwa.” 

Ina novanitje vaJesus 
(Mat. 12:46-50; Mark. 3:31-35) 

19Ina yaJesus novanitje ovalumentu ve ya kuye, iya kava li amave tjiiwa okuthika 
puye mena lyowingi wovantu.  

20Jesus wa heelwa haku tiwaa: “Nyoko novanitjoye ve li pondje, mava hala ve ku 
mone.” 

21Jesus we ve yaka ha tyaa: “Meme novanitjandje owomboka mbava tyaa 
odhondaka dhaKalunga, have dhi hwithile po.” 

Jesus ma nyimitha ombepo yomakuthikuthi 
(Mat. 8:23-27; Mark. 4:35-41) 

22Etango limo Jesus wa londa mowato novalongwa ve, we ve heela ha tyaa: “Tu 
yaukilen̯i tjikoohehinya tjelunga.”Iya va londa mowato, tjau, hava i.  

23Iya tainkolo va li amava yauka, Jesus wa uta okulala. Ombepo onene 
yomakuthikuthi ya tukuka melunga. Owato we yulile omeva, nawo va li 
moudheu.  

24Ovalongwa va ya, have mu imuna po, hava tyaa: “Muhona, Muhona, matu i 
nomeva!” Jesus wa imuka po, ha anda ombepo nomakuthikuthi. Ombepo 
nomakuthikuthi vya nyima, havi tya thiluu.  

25Iya Jesus we ve heela ha tyaa: “Eitavelo lyen̯i li li pi?”Wo va tilile have kumwa, 
have lipula hava tyaa: “Omuntu hengu aan̯i, nguma heele ombepo nomeva, havi 
mu tee?” 

Jesus ma velula omulumentu nguu na ondemoni 
(Mat. 8:28-34; Mark. 5:1-20) 

26Va yaukila kotjilongo tjOvagerasa hitji li odhompalakana noGalilea.  

27Jesus hiaa dhi mo mowato, omulumentu umo womondolopa ndjoka ngwaa li 
nodhondemoni wa wanena naye. Wa vadhwa aa ninga oluvedhe olule aha dhala 
omidhalo, ye ka kala monganda, u kala modhombila dhomaleva.  

28Hiaa mono Jesus, wa yadhuluka, he liyeme po podhompadhi dhe, wa popya 
peulu ha tyaa: “Mo ntjalele tji, Jesus OmunwaKalunga Owokombandambanda? 
Me ku kumbu, hó ntatetha,” 

29mena lyokutya Jesus wa li ama hala okuheela ombepo ombi, i dhe mo momuntu 
hengu, mena lyokutya ya ninga omatango omengi amai mu pumbaula, atjaa wa 
kutilwe nomalyenge povit̯iho nopodhongunyu, ye ha lalelwa. Odhonkuto we dhi 
kopola, ha dhamaukithwa mokuti kondemoni.  

30Jesus we mu pula ha tyaa: “Ena lyoye, oove an̯i?” Ye we mu yaka ha tyaa: “Aame 
Wingi,”mena lyokutya muye mwa li odhondemoni odhingi.  

31Odhondemoni dha kumba Jesus, ahame dhi yundulile menkomototo.  

32Kwa li otjuunda otjinene tjovingulu mbyaa yala kondundu, dho dhe mu kumba 
dhi yethelwe okuhita movingulu. Jesus we dhi yetha.  

33Odhondemoni dha dha mo momuntu ngoka, hadhi i movingulu. Otjuunda atjihe 
tjovingulu tja thothonoka okudha kekomo, hatji liyumbu melunga, hatji i nomeva.  

34Ovat̯ita wovingulu hive tji mono, va ka inkola, hava ka hipulula otjipuka hehi 
mondolopa nomodhohambo.  

35Ovantu va ya oku ka tala soka hitja ningwa ko. Hive ya kuJesus, va vadha 
omulumentu ngoka mumwa dha odhondemoni, aa kala pohi podhompadhi 
dhaJesus, wa dhala nawa, nodhondunge dhe ya mo. Ovantu va li ava tila.  

36Mboka mbava mona omulumentu ngwaa li nodhondemoni hiaa ningilwa, ve tji 
hipululila ovantu.  

37Iya ovantu avehe mbava dhile kotjilongo tjOvagerasa va kumba Jesus, a dhe mo 
motjilongo tjawo, mena lyokutya va kambulwa kontilo onene. Ye wa londa 
mowato, ha tjuna.  

38Omulumentu ngoka ngwaa ithwa odhondemoni, we mu kumba, a kale puye.  
Jesus we mu lekela ha tyaa:  

39 “Tjuna konganda, u ke ve hipululile soka Kalunga hiee ku ningile.” Ye wa tjuna, 
ha ka teethela ondolopa aihe ovilinga ovinene Jesus mbyee mu ningila.  

Ondele yaJairus nomukadhintu ngwaa t̯in̯a omudhalo waJesus 
(Mat. 9:18-26; Mark. 5:21-43) 

40Jesus hiaa tjuna, owingi wovantu we mu lyepetha, mena lyokutya avehe va 
vadhwa amave mu kevelele.  

41Iya pe ya omulumentu umo nguu tiwa oJairus, omunene wosinagoga. We ya po 
he lit̯imike podhompadhi dhaJesus, he mu kumbu e ye konganda ye,  

42mena lyokutya ye wa li nomukadhona we, ongunga wodhombula omulongo 
nambali, ngwaa li popavi.  Iya Jesus hiaa li ama i hwinya, owingi wovantu we mu 
thin̯a.  

43Iya kwa li omukadhintu ngwaa velele olulala odhombula omulongo nambali. 
Ovipuka vye avihe mbyaa li navyo wa manena movimbanda, atjaa kakwa li ngoka 
ngwaa li ama ulu oku mu velula.  

44Ye we ya kon̯ima yaJesus, ha t̯in̯i kotjilyo tjomudhalo we. Dhivadhiva olulala 
lwe halu ka.  

45Jesus we ve pula ha tyaa: “Aan̯i ngwaa nt̯in̯i?” Ovantu avehe hiva anya, Petrus 
novakwawo hava tyaa: “Muhona, owingi wovantu owo mau ku thin̯a otjo mau ku 
t̯in̯i.” 

46Iya Jesus ha tyaa: “Pe na ngwaa nt̯in̯i, mena lyokutya mba mono okutya 
mwaame mwa dhi odhonkono.” 

47Omukadhintu hiaa mono okutya kaa ulu uke okuholama, wa hololoka ama 
teketa. We lit̯imika podhompadhi dhaJesus, ha hipulula movipathi vyovantu 
avehe soka hiee mu t̯in̯ine nahiaa veluka dhiva.  

48Jesus we mu heela ha tyaa: “Mukadhona wandje, eitavelo lyoye lye ku velula. 
Enda nouwa.” 

49Tainkolo Jesus a li ama popi, koyomunene wosinagoga kwa dha ontumwa hai 
tyaa: “Hó ulithwa uke omulongethi, omunoye ke ko.” 

50Jesus hiee tji tee, we mu heele ha tyaa: “Hó tila, itavela vala, ma veluka.” 

51Hiaa thiki monganda, ka yethelele mo ovantu kakele vala kooPetrus 
naJohannes naJakob naina naihe yondele.  

52Avehe va li amava lili otjo mava yaya. Jesus ha tyaa: “Hámu lili. Omukadhona ka 
t̯ile, wa lala vala.” 

53Wo ve mu yola, mena lyokutya va li ave i okutya wa t̯i.  

54Jesus we mu kambula mokuwoko, ha popi peulu ha tyaa: “Mukwe, imuka po!” 

55Omwenyo we ya mo, ha kulama po dhiva. Jesus we ve heela ha tyaa: “Mu pen̯i 
ovikulya.” 

56Ovanene wondele ve kumwa unene. Jesus we ve tjaela okutya soka hitja ningwa 
po, háve tji heele omuntu noumo.  

Lukas 9 

Jesus ma tumu ovalongwa omulongo navavali 
(Mat. 10:5-15; Mark. 6:7-13) 

1Jesus wa ithanena ovalongwa omulongo navavali pamo, we ve pa odhonkono 
netumino okutumina odhondemoni adhihe nokuvelula omitjithi.  

2We ve tuma oku ka teetha otjilongo tjaKalunga nokuvelula ovavedhi.  

3We ve heela ha tyaa: “Hámu i natja mondjila, hatjisawa, handjato, hamungome, 
hadhombongo, n̯e hámu kala novikutu vivali.  

4Amwe ya monganda mumwe thikile, ngamo mu kala moka katee mamu dhi mo.  

5Iya mondolopa moka muhamave mu tambula, dhen̯i mo, n̯e mu lipupule 
ombuma kodhompadhi dhen̯i, tji ve ningile oumbangi okutya mwe ve yetha.” 

6Ovalongwa va ya, hava ende moulongo noulongo hava teetha ondaka ombwa, 
wo hava velula ovavedhi akuhe.  

Okungwangwana kwaHerodes 
(Mat. 14:1-12; Mark. 6:14-29) 

7Iya Herodes, omutumini wotjityane tjotjilongo, hiaa tee ovipuka mbyoka avihe 
mbyaa ningwa, wa ngwangwana, mena lyokutya vamo va popya okutya Johannes 
wa imunwa kout̯e. 

8Ovakwawo hava tya Elia oye e ya, tainkolo uke vamo mava tya yuumo 
owomovaprofetivalukulu, oye a imuka kout̯e.  

9Herodes ha tyaa: “Johannes ame mbe mu tetetha omutwe, iya nkee ngoka aan̯i 
ngundji yuvite nguma hewa nyahoka?”Ye wa taendha oluvedhe e mu mone.  

Jesus ma kutitha ovalumentu omayovi atano 
(Mat. 14:13-21; Mark. 6:30-44; Joh. 6:1-14) 

10Ovayapostoli hiva tjuna, va hipululila Jesus ovipuka mbyoka avihe mbiva ninga. 
Wa ya nawo, have ke likalela kondolopa ndjii tiwa oBetsaida.  

11Iya owingi wovantu hiwe tji tee, we mu landula. Jesus we ve tambula, he ve 
hipululile otjilongo tjaKalunga, ha velula mboka mbava li amava hepa 
okuvelulwa.  

12Iya etango hilya hiti, okawiiwii hika wile pohi, ovalongwa mbenya omulongo 
navavali ve ya kuJesus, hava tyaa: “Lekela owingi wovantu, u ende moulongo 
wopopedhi nomodhohambo, va ka taendhe ovikulya nomulalo, mena lyokutya 
hempa mpatu li opokuti kwanyahinya.” 

13Jesus we ve yaka ha tyaa: “Ve pen̯i va lye.” Ovayapostoli hava tyaa: “Nt̯e katu na 
tja ovingi, tu na vala omingome vitano nodhohi mbali, ngweendele owingi 
wovantu hembu auhe matu i, tu ke ve landele ovikulya.” 

14Ovalumentu mboka va li omayovi atano.  Iya Jesus wa heela ovalongwa ve ha 
tyaa: “Ve kalethen̯i pohi movinkopo, otjinkopo atjihe ngatji kale novantu 
omilongo vitano.” 

15Otjo va ninga, hava kaletha pohi ovantu avehe.  

16Jesus wa itha po omingome mbyoka vitano nodhohi ndhoka mbali, ha tala 
peulu, ha pandula. Ye we vi nyembula, he vi pa ovalongwa ve, ve vi yandjele 
ovantu.  

17Wo avehe va lya, have kuta. Ovalongwa va ongedha ovinyembu mbyaa hupu po, 
have yulitha odhombwe omulongo nambali.  

Petrus ma hipulula Jesus 
(Mat. 16:13-19; Mark. 8:27-29) 

18Etango limo Jesus hiaa li aika ama kumbu, ovalongwa ve va li pamo naye, ye we 
ve pula ha tyaa: “Ovantu va ntya, aame an̯i?” 

19Wo ve mu yaka hava tyaa: “Ovantu vamo va tya oJohannes Omutjatji, iya vamo 
va tya oElia, navamo uke va tya yuumo owomovaprofeti valukulu a imuka kout̯e.” 

20Jesus we ve pula ha tyaa: “Iya n̯e mu ntya, aame an̯i?” Petrus we mu yaka ha 
tyaa: “Oove Messias yaKalunga.” 

Jesus ma popi omatatetho net̯o lye 
(Mat. 16:20-28; Mark. 8:30—9:1) 

21Jesus we ve ilikin̯a unene okutya hehi háve tji heele omuntu noumo.  

22We ve heela ha tyaa: “Omuna wOmuntu wa thele oku ka tatethwa unene, ha ka 
yekelwahi kovanene nokovayambethi ovanene nokovalongiveta. Ye ma ka 
dhipawa, iya etango etyatatu ma ka imunwa kout̯e.” 

23Iya Jesus we ve heela avehe ha tyaa: “Andaa pe na nguma hala okundandula, 
nge lidhimbe ye omwene, ye a tjinde omutjaakano we etango alihe, a ndandule.  

24Iya nguma hala okuhupitha omwenyo we, me u keketha, iya nguma keketha 
omwenyo we mena lyandje, me u hupitha.  

25Matji popile tji omuntu okutumba ouye auhe, andaa me likekethele ne he liteya 
po?  

26Iya nguma nt̯a ohon̯i, ye ha t̯a ohon̯i odhondaka dhandje, Omuna wOmuntu me 
ke mu t̯a ohon̯i, hime ya metumbalo lye nolyaIhe nolyovaengeli ovadhilikwa.  

27Ame me mu heele otjatjili okutya pe na vamo muhemba mbava kulama hempa, 
mbahamava lolo et̯o, tainkolo háveya mona otjilongo tjaKalunga.” 

Jesus ma laimithwa 
(Mat. 17:1-8; Mark. 9:2-8) 

28Jesus wa popya ovipuka hembi, iya ambala kon̯ima yomatango epandutatu wa 
itha po Petrus naJohannes naJakob, ha i nawo kondundu oku ka kumba.  

29Tainkolo a li ama kumbu, olupe lwotjipala tje lwa lunduluka, nomidhalo vye 
vya pembana, havi laima.  

30Iya taa tuutuu, puwo pa li ovalumentu vavali, Moses naElia, hava popi naJesus.  

31Wo ve ya melaimo, hava tompola okudha po kwaJesus humaku ka hulithilwa 
moJerusalem.  

32Petrus novakwawo mboka mbava li ava kambulwa kolupot̯i, hiva pathumuka, 
va mona elaimo lyaJesus novalumentu mboka vavali mbava kulama naye.  

33Ovalumentu hemba vavali hive liyapuka naJesus, Petrus wa heela Jesus ha tyaa: 
“Muhona, hempa pe tu thevelwa okukala. Ngatu tunge po omasase atatu, limo 
olyoye, limo olyaMoses nalimo olyaElia.”Iya Petrus kaa li ae tji i soka hima popi.  

34Petrus tainkolo a li ama popi ovipuka hembi, pe ya ekaka hali ve tjikile. Va li ava 
tila, hiva tjikilwa kekaka.  

35Iya mekaka mwa dha ondaka hai tyaa: “Nguka Omunwandje omuholowolwa, 
mu tyeen̯i.” 

36Ondaka hiya nyimi, pa moneka vala Jesus aika. Ovalongwa ovipuka mbiva 
mona, kave vi heelele omuntu noumo pomatango ngoka.  

Jesus ma velula ondele omudhantu ngwaa li novintonya 
(Mat. 17:14-18; Mark. 9:14-27) 

37Iya ngamuhuka hiva heluka kondundu, owingi wovantu wa wanena naJesus.  

38Mowingi wovantu mwa li omulumentu umo ngwaa wololoka peulu ha tyaa: 
“Mulongethi, me ku kumbu, u tale omunwandje, mena lyokutya ye ongunga.  

39Ombepo aye mu kambula, u yadhauluka, hai mu sata pohi, ha tumbu ondutu 
kotjinyo. Yo kai hala okudha mo muye, iya ye mu teyaula.  

40Ame mba kumbu ovalongwa woye, ve i te mo, atjaa va anyenwa.” 

41Jesus we mu yaka ha tyaa: “O, kula n̯e mbahamu na tja eitavelo, n̯e mbahamu 
tee! Me kala ame likambulithile n̯e katee nalun̯i? Omunoye mu eta huno.” 

42Ondele tainkolo mave mu eta, ondemoni ye mu pukutidha unene, hai mu sata 
pohi. Jesus wa anda ombepo ombi, ha velula ondele ngoka, he mu tjun̯a kwiihe.  

43Ovantu avehe ve kuminwa odhonkono odhonene dhaKalunga.  

Jesus ma popi uke et̯o lye 
(Mat. 17:22-23; Mark. 9:30-32) 

Tainkolo avehe va li ave kuminwa ovipuka hembi avihe mbyaa ninga, Jesus wa 
heela ovalongwa ve ha tyaa:  

44 “Hámu dhimbi odhondaka hendhi: Omuna wOmuntu ma ka yandjwa 
momawoko ovantu.” 



147 

 

 
©  2012 Bible Society in Namibia. 

 

 
 

 

45Iya odhondaka hendhi ndhiva li amava heelwa, kava li ave dhi yuvite. 
Odhondaka ndhoka ve dhi holekwa, opo háve dhi tee, atjaa wo va li amava tila 
oku mu pula.  

Omunene aan̯i? 
(Mat. 18:1-5; Mark. 9:33-37) 

46Movalongwa mwa imuka ombata onene okutya omunene ngwaa pon̯a 
ovakwawo aan̯i. 

47Iya Jesus hiaa iwa omalipulo awo, wa itha po okalele, he ke kulametha pontyo 
ye,  

48ha tyaa: “Nguma tambula okalele heha mena lyandje, oye ma ntambula, iya 
nguma ntambula, oye ma tambula ngoka ngwaa ntuma, mena lyokutya omununu 
mun̯e amuhe oye e li omunene.” 

Nguhame ku kondjetha wa ama kwoove 
(Mark. 9:38-40) 

49Johannes wa yaka ha tyaa: “Muhona, twa mono omuntu nguma ta 
mo odhondemoni mena lyoye. Nt̯e twe mu tjaele, mena lyokutya hawoyetu.” 

50Iya Jesus we ve heela ha tyaa: “Hámu mu tjaele, mena lyokutya nguhe na tja 
onki nan̯e, wa ama kun̯e.” 

Ovasamaria kava tambulile Jesus 

51Iya omatango hiee thiki popedhi, Jesus a twalwe meulu, wa tokolele okuvyuuka 
koJerusalem,  

52ha tengetha odhontumwa. Va kulama hava i kokalongo kOvasamaria, ve ke mu 
longekedhele oluvedhe.  

53Iya wo kave mu tambulile, mena lyokutya ye wa li ama vyuuka koJerusalem.  

54Ovalongwa ve, Jakob naJohannes, hive tji mono, hava tyaa: “Muhona, mo hala tu 
ithane omulilo meulu u ve lungwinithe po, [ngaElia hiaa ningile]?” 

55Jesus wa piluluka, he ve anda [ha tyaa: “Kamu tji i okutya n̯e muwombepo patji? 

56Omuna wOmuntu ke dhile okukeketha omienyo vyovantu, iya oku vi hupitha.”] 
Iya wo hava i kokalongo kamo.  

Jesus ma pukulula ovalanduli ve? 
(Mat. 8:19-22) 

57Jesus novalongwa ve hiva li amava ende mondjila, omulumentu umo we mu 
heela ha tyaa: “Ame me hala oku ku landula apehe mpamo i.” 

58Jesus we mu heela ha tyaa: “Odhombandje dhi na omalungi, novidhila vyokeulu 
vi na oviyuwo, iya Omuna wOmuntu ke na mpama thuvitha omutwe we.” 

59Iya Jesus wa heela omuntu umo ha tyaa: “Ndandula ndje.” Iya ngunya we mu 
heela ha tyaa: “[Muhona, ] olutenga ndekela ndje ndji ka pake tate.” 

60Jesus we mu yaka ha tyaa: “Yetha ovat̯e va pake ovat̯e vawo, iya ove enda, u ka 
teetheotjilongo tjaKalunga.” 

61Umo we mu heela ha tyaa: “Muhona, me hala ndji ku landule, iya mpopila ndje 
olutenga ndji tji ka lekele owokonganda.” 

62Jesus we mu yaka ha tyaa: “Kape na nguu pulula, otjo ma tala kon̯ima, ngume tji 
ningi, kee thevelwa otjilongo tjaKalunga.” 

Lukas 10 

Jesus ma tumu ovalongwa omilongo epanduvali navavali 

1Kon̯ima yovipuka mbyoka Muhona wa holowola uke ovalongwa omilongo 
epanduvali navavali, he ve tumu vavali navavali, va tenge komeho kondolopa 
aihe nopoluvedhe mpoka omwene mpaa li ama hala okuya.  

2Ye we ve heela ha tyaa: “Ovilya ovingi, atjaa ovaundapi ovanunu. Iya kumben̯i 
omwene wovilya a tume ovaundapi keteyo lye.  

3Enden̯i! Me mu tumu ngodhondjona mokati komaungu.  

4Hámu tjindi okapapo kodhombongo, handjato, hadhongaku. Hámu popi 
nomuntu mondjila nokanunu.  

5Iya amwa i monganda, olutenga tyen̯ii: ‘Ouwa ngau kale monganda hendji.’ 

6Iya andaa mu na omuntu nguu na ouwa, ndino ouwa wen̯i mau tjikile omuntu 
ngoka, iya andaa kamu na tja, ouwa wen̯i mau mu tjunine n̯e ovene.  

7Monganda moka ngamo mu kala, mu lye, n̯e mu nwe soka himave mu pa, mena 
lyokutya omuundapi wa thele okupewa ondjambi ye. Hámu dhamauka 
nodhonganda.  

8Amwa i mondolopa, wo have mu tambula, lyen̯i soka himave mu pa.  

9Velulen̯i ovavedhi motjilongo moka, n̯e mu heele ovantu mu tyee: ‘Otjilongo 
tjaKalunga tje ya popedhi nan̯e.’ 

10Iya mondolopa aihe mumamu ya, ahave mu tambulile, enden̯i momivanda 
vyayo, mu tyee: 

11’Nan̯i nombuma yomondolopa yen̯i ndjaa kakatele kodhompadhi dhetu, matu 
mu pupulile yo, iya kalen̯i amu tji i okutya otjilongo tjaKalunga tje ya popedhi.’ 

12Ame me mu heele okutya Sodom matji ka kala hahe okupon̯a ondolopa ndjoka 
metango lyekoyo.  

Odhondolopa ndhihadhi liteyululile 
(Mat. 11:20-24) 

13 “Utatyei, ove Korasin! Utatyei, ove Betsaida! Iya ngaile moTiro nomoSidon omo 
mwa ningilwa ovilingankono mbyoka mbyaa ningilwa moyen̯i, mbenya ngaile ve 
liteyulula ae lukulu, hava kala pohi modhosaku nomomuto.  

14Iya Tiro naSidon mavi ka kala hahe oku mu pon̯a metango ndyoka lyekoyo.  

15Naove, Kapernaum, mo tya pamo mo ka yelelwa meulu? Mo ka thothononenwa 
motjovat̯e.” 

16Jesus wa heela ovalongwa ve ha tyaa: “Ngoka ngume mu tee, naame ma ntee; 
ngume mu tombo, naame ma ntombo; nguma ntombo, ma tombo ngoka ngwaa 
ntuma.” 

Okutjuna kwovalongwa omilongo epanduvali navavali 

17Ovalongwa mbenya omilongo epanduvali navavali va tjuna nehuluko, hava 
tyaa: “Muhona, nyoo odhondemoni dhe tu tee mena lyoye.” 

18Jesus we ve heela ha tyaa: “Mba mono Satana ngwaa u meulu ngolukeno.  

19N̯e me mu pa odhonkono okulyata odhonyoka nodhonge nokutumina 
odhonkono adhihe dhaSatana, ko kaku na tja soka himatji mu ihameke.  

20Iya hámu hulukilwa odhombepo himadhi mu tee, iya hulukilwen̯i mena 
lyokutya omana en̯i a sonekwa membo lyomeulu.” 

Jesus ma hivilike Ihe 
(Mat. 11:25-27; 13:16-17) 

21Potembu ndjoka Jesus we hulukithwa unene kOmbepo Ondhilikwa ha tyaa: 
“Taa, Muhonaweulu nowohi, me ku hivilike, mena lyokutya ovipuka hembi we vi 
holeka ovanongo novanadhondunge, ho vi holololele mboka mbava ngala 
odhondele. Iinga, Taa, hehi otjo tje ku thevelwa.  

22 “Ovipuka avihe mbe vi pewa kuTate. Kaku na tja nguu i Omuna kakele vala 
kaTate, ko kaku na tja nguu i Tate kakele vala kOmuna, nangoka Omuna nguma 
hala oku mu holololela ye.” 

23Iya Jesus wa pilulukila kovalongwa ve, hawo a heela vala ha tyaa: “Omeho 
ngamaa mono ovipuka hembi mbimamu tala, e na elao.  

24Iya me mu heele okutya ovaprofeti ovengi nodhohamba va halele okumona 
ovipuka mbimu lwete, iya kave vi mwene, nokutyaa ovipuka mbimu tyaa, atjaa 
kave vi teele.” 

Eeli lyOmusamaria wonkenda 

25Iya omulongiveta umo wa kulama, ha lolo Jesus ha tyaa: “Mulongethi, nge ninge 
tji, opo ndji mone omwenyo waapehe?” 

26Jesus we mu pula ha tyaa: “Moveta mwa sonekwa tji? U tanga mo vi?” 

27Omulumentu we mu yaka ha tyaa: “‘Kala au hole Muhona Kalunga koye 
komutima woye auhe nokomwenyo woye auhe nokodhonkono dhoye adhihe 
nokodhondunge dhoye adhihe, kala au hole omukwen̯i ngahi u lihole omwene.’“ 

28Jesus we mu yaka ha tyaa: “Wa yaka nawa. Tji hwithila po ove u kale 
nomwenyo.” 

29Ngunya wa li ama hala okulitaletha ouvyuuki, ha pula Jesus ha tyaa: 
“Omukwetu aan̯i?” 

30Jesus we mu yaka ha tyaa: “Kwa li omulumentu umo ngwaa dhile moJerusalem, 
ha vyuuka koJeriko. Wa wila momawoko ovapundi, ve mu dhula, have mu tono, 
ha topoka oviwalo. Iya wo ve mu thiaa nokathamwenyo, hava i.  

31Omuyambethi umo wa vadhwa ama ende mondjila ndjoka, hiee mu mono, he 
mu kondoloka.  

32Iya nOmulevi hiee ya pompuka mpoka, we mu mona, hiee mu mono, he mu 
kondoloka.  

33Omusamaria umo ngwaa vadhwa ama ende mondjila ndjoka, hiee ya po, we mu 
mona, he mu t̯ile onkenda.  

34Wa ya kuye, ha kutu oviwalo vye, ha tile po omadhi novinyu. We mu kavilitha 
konkutwa ye, he mu twala kondjuwo yovayenda, he mu hungu.  

35Iya ngamuhuka wa itha mo odhondenari mbali, he dhi yandja komwene 
wondjuwo yovayenda, ha tyaa: ‘Mu hunga, ahadhi hulile, me ya oku ku pa, hime 
tjuna.’ 

36 “Iya modhondunge dhoye, oun̯i muhemba vatatu ngwaa li omukwawo 
womulumentu ngoka ngwaa wila momawoko ovapundi?” 

37Omulongiveta wa yaka ha tyaa: “Ongwee mu t̯ile onkenda.” Jesus we mu yaka 
ha tyaa: “Naove enda, u ka ninge nyahoka.” 

Jesus moyooMarta naMaria 

38Iya hiva hweene ko uke, Jesus we ya mokalongo kamo mumwa li omukadhintu 
nguu tiwa oMarta, he mu yakula monganda ye.  

39Ye wa li nomunitje Maria, ngoka ngwaa li vala aa kala pohi podhompadhi 
dhaJesus nokuteelela odhondaka dhe.  

40Iya Marta wa li ae ihamenwa okutelekela ovayenda. We ya kuJesus ha tyaa: 
“Muhona, ku na ko natja nan̯i omunitjandje hihama nteleketha ko? Mu heela, a 
mpopile!” 

41Muhona we mu yaka ha tyaa: “Marta, Marta, mo lipa otjiho 
nokulingwangwaneka movipuka ovingi.  

42Iya himatji halwa itjimo vala hitji na otjilinga. Maria we liholowolela otjipuka 
otjiwa, hihama nyekwa.” 

Lukas 11 

Jesus ma longo okukumba 
(Mat. 6:9-13; 7:7-11) 

1Iya Jesus hiaa li pompuka pamo ama kumbu, hiaa mana, umo owomovalongwa 
ve we mu heele ha tyaa: “Muhona, tu longa okukumba, ngaJohannes hiaa longa 
ovalongwa ve.” 

2Jesus we ve heela ha tyaa: “Andaa mamu kumbu, tyen̯ii:  ‘Taa, ena lyoye ngali 
dhilikwe.  Otjilongo tjoye ngatji ye.  

3Tu pa wo ndino otjithima tjetu tjetango alihe.  

4Tu ithila po odhonkali dhetu,  ngahi matu ithile po mbava lundha kunt̯e.  Hó tu 
twala momatyoletho.’“ 

5Jesus we ve heela ha tyaa: “Aan̯i mun̯e nguu na epanga lye ngume ya koye 
mokati kovit̯iku, ha tyaa: ‘Epanga lyandje, mpandje wo omingome vitatu, mena 
lyokutya ndji na 

6omuyenda wandje ngwaa dhi mondjila ngwee ya okumbalulila po, atjaa ame hí 
na hime mu twiile po a lye.’ 

7Iya ngwinya owomonganda ma yaka ha tyaa: ‘Hó ndjuyile, omuvelo wa ikwa, nt̯e 
novanwandje twa lala, híme ulu okwiimuka po ndji ku pe.’ 

8Me mu heele okutya andaa nan̯i kaa imuka po e mu pe mena lyoupanga, ma 
imuka po mena lyokutya ma uyilwa, he mu pa mbima hala.  

9 “Iya otjo me mu heele okutya kumben̯i, mamu pewa; taendhen̯i, mamu mono; 
popithen̯i, mamu itavelwa.  

10Iya omuntu auhe nguma kumbu, ma pewa; nguma taendha, ma mono; nanguma 
popitha, ma itavelwa.  

11Omulumentu omuyumuki aan̯i, andaa omuna me mu kumbu ohi, u mu pa 
onyoka?  

12Ne andaa me mu kumbu ei, u mu pa onge?  

13Iya n̯e mbamu li ovavi, andaa mu tji i okuyandja ovipuka oviwa kovanwen̯i, 
unene tuu Iho owomeulu ma yandja Ombepo Ondhilikwa kumboka mbamave mu 
kumbu.” 

Jesus naBelsebul 
(Mat. 12:22-30; Mark. 3:20-27) 

14Jesus wa ta mo ondemoni ndjaa patetha omulumentu ondaka, ondemoni hiya 
dhi mo, omuhapopi wa uta okupopya, owingi wovantu hau kumwa.  

15Iya vamo owomuwo hava tyaa: “Odhondemoni me dhi ta mo kodhonkono 
dhaBelsebul, omunene wodhondemoni.” 

16Vamo ve mu lola, have mu pula etangan̯eko ndimali dhi meulu.  

17Iya Jesus wa li ae i omalipulo awo, ha tyaa: “Otjilongo atjihe himatji lit̯ile onki 
otjene, matji teka po, nonganda ndjimai lit̯ile onki oyene, mai teka po.  

18Iya Satana andaa me lit̯ile onki omwene, otjilongo tje matji kala po vi? Iya me 
popi hinyahi mena lyokutya n̯e mamu tya odhondemoni me dhi ta mo 
naBelsebul. 

19Iya ame andaa odhondemoni me dhi ta mo naBelsebul, ovanwen̯i mave dhi ta 
mo naan̯i? Iya ovanwen̯i owo mave mu koyo.  

20Iya ame andaa odhondemoni me dhi ta mo kodhonkono dhaKalunga, 
okutya otjilongo tjaKalunga tje ya kun̯e.  

21 “Omulumentu nguu na odhonkono andaa wa maneke omauta e okulalela 
onganda ye, ovipuka vye vi li mouwa.  

22Iya ndaku dhi nguu na odhonkono puye, me mu ulu odhonkono, he mu nyeka 
omauta e ngoka ngae liun̯ika, mbyaa pundu, he vi yandjayandja po.  

23 “Ngoka nguhe li pamo naame, u na onki naame, nangoka nguhama ongedha 
pamo naame, ma handjaneke.  

24 “Ombepo ombi amai dhi mo momuntu, i endaenda momakuti muhamu na 
omeva okutaendha oluvedhe lwokuthuva, iya ahai lu mwene, mai tyaa: ‘Ame me 
tjuna monganda yandje, mumba dhile.’ 

25Iya aye ya mo, mai vadha amwa kombwa, mo mwa ningwa nawa. 

26Iya mai i, hai ka eta odhombepo odhonkwawo epanduvali, odhombi oku i pon̯a, 
hamo dhi ya okukala. Iya onkalo yomulumentu hengu pehulilo mai ka kala ombi 
okupon̯a oyolutenga.” 

Ovanalao oowaan̯i 

27Tainkolo Jesus a li ama popi ovipuka hembi, omukadhintu umo owomowingi 
wovantu wa popya peulu ha tyaa: “Edhimo ndyee ku tjinda, nomahini ngawa 
yama, e na elao.” 

28Jesus wa yaka ha tyaa: “Otjatjili, ovanalao owomboka mbamava tee odhondaka 
dhaKalunga, wo have dhi takametha.” 

Jesus ma pulwa omatangan̯eko 
(Mat. 12:38-42) 

29Owingi wovantu hiwe mu onganene, Jesus wa uta okupopya ha tyaa: “Ekula 
hendi evi mali taendha etangan̯eko, iya kaali pewa etangan̯eko limo, olyo ndyoka 
vala olyomuprofetiJona.  

30Iya ngaJona hiaa li etangan̯eko kOvanineve, nOmuna wOmuntu otjo ma ka kala 
etangan̯eko kekula hendi.  

31Omukadhintu ohamba yokomakumbinda otjilongo mai ka imuka kout̯e, he ya 
mekoyo pamo novalumentu vekula hendi. Iya me ke ve pa onkali, mena lyokutya 
ye wa dhile kodhontyo dhouye, he ya okuteelela ounongo waSalomo, iya taa 
tuutuu, hengu nguu li hempa, wa pon̯a Salomo.  

32Ovalumentu Ovanineve mava ka imuka kout̯e, have ya pamo nekula hendi 
mekoyo, have li pa onkali, mena lyokutya wo ve liteyulula keteetho lyaJona, iya 
hengu nguu li hempa, wa pon̯a Jona.  

Eho otjiten̯i tjolutu 
(Mat. 5:15; 6:22-23) 

33 “Kaku na tja omuntu nguu ten̯a olamba, he i twaa motjitholito ne kohi 
yotjihayo. Iya me i twaa kotjituliko, ovantu mbamave ya mo, opo va mone 
otjiten̯i.  

34Eho lyoye olyo li li olamba yolutu. Iya eho lyoye andaa li li nawa, olutu lwoye 
aluhe lu na otjiten̯i. Iya eho andaa kali li nawa, olutu lu li met̯iku.  

35Iya lungama, otjiten̯i hitji li mwoove ahamatji ningi et̯iku.  

36Iya olutu lwoye aluhe andaa lwe yula otjiten̯i, ahamu na tja olumbembela lumo 
nduu li met̯iku, lwa ninga otjiten̯i ngangumo tungatelwa kotjiten̯i tjolamba.” 

Jesus ma yumaneke ovalongiveta nOvafarisai 
(Mat. 23:1-36; Mark. 12:38-40) 

37Tainkolo Jesus ama popi, Omufarisai umo we mu ithana va lye pamo naye. Jesus 
wa ya mo, ha kala pohi pokulya.  

38Iya Omufarisai we kumwa hiaa mono Jesus ama li aheye likoha komawoko.  

39Muhona we mu heela ha tyaa: “N̯e Ovafarisai mu koha oneka nelonga 
kombanda, iya mokati mwe yula enyeko nouvi.  

40Vahima n̯e, ngwaa uta ovyokombanda, haye wo a uta ovyomokati?  

41Iya yandjen̯i mbyoka mbivi li movimbundu vyen̯i otjali kovathona, iya avihe 
mavi kala avye mu kohokele.  

42 “Utatyei, n̯e Ovafarisai, mena lyokutya mu yandja otjityamulongo 
tjondundukadhe notjodhondungu notjombidhi kwalukele, iya mu yetha ouvyuuki 
nohole yaKalunga, hembi ovyo vya thele okuundapwa, nambyoka ahamamu vi 
yetha.  

43 “Utatyei, n̯e Ovafarisai, himu hole kovipundi vyokomeho 
modhosinagoga nokupopithilwa pomalandethelo.  

44Utatyei, n̯e himu ngala odhombila ndhihadhi lwetwe, ovantu va enda 
kombanda yadho, wo kave tji i.” 

45Umo owomovalongiveta wa yaka ha tyaa: “Mulongethi, ovipuka hembi mbimo 
popi, mavi tu t̯itha wo ohon̯i.” 

46Jesus we mu yaka ha tyaa: “Utatyei, nan̯e wo ovalongiveta, himu twika ovantu 
omitenge mbyaa lema, mbiva tjinda noudheu n̯e ovene kamu lolo okut̯in̯a ko 
omunwe nokanunu. 

47Utatyei, n̯e mboka mbamu tunga odhombila dhovaprofeti, wo ava dhipawa 
kowoihoombwale.  

48Iya nyahoka mwe lihipulula okutya mwa itavela hitja undapwa 
kowoihoombwale, mena lyokutya wo va dhipaa ovaprofeti, iya n̯e hamu ve 
tungile odhombila. 

49Iya ounongo waKalunga mau tyaa: ‘Me ke ve tumina ovaprofeti novayapostoli, 
vamo owomuwo mave ke ve dhipaa, navamo mave ke ve taata, ‘ 

50ekula hendi opo li pulwa ombindhi yovaprofeti avehe ndjaa tilwahi okudha 
keuto lyouye,  

51okudha kombindhi yaAbel katee kombindhi yaSakaria, ngwaa dhipaelwa pokati 
kotjiyambelo notempeli. Iinga, me mu heele okutya mai ka pulwa kekula hendi.  

52 “Utatyei, n̯e ovalongiveta, himwa punda osapi younongo, n̯e ovene kaamu hiti 
mo, mu tjaela mboka mbava hala okuhita mo.” 

53Jesus hiaa dhi po mpoka, Ovalongiveta nOvafarisai va uta oku mu tumin̯in̯a 
unene noku mu pulapula ovingi 

54noku mu vandela, ve tjiiwe oku mu vela odhombedhi mena lyodhondaka dhe.  

Lukas 12 

Hámu kala ovalinomi 
(Mat. 10:26-27) 

1Iya owingi wovantu omayovi nomayovi wa ongana, have lilyatalyata 
kodhompadhi. Jesusolutenga wa uta okuheela ovalongwa ve ha tyaa: 
“Lungamenen̯i ontathi yOvafarisai, matji tya okulinoma kwawo.  

2Kaku na tja soka hitja t̯imikwa, hihamatji ka holololwa, ko kaku na tja soka hitja 
holekwa, hihamatji ka kala atji iwe.  

3Iya atjihe soka himamu popi met̯iku, matji ka teeka poluhandja, nasoka himamu 
linyongotolele pokutwi modhondjuwo, matji ka popilwa pokati kovantu.  

Aan̯i ngwaa thele okutilwa 
(Mat. 10:28-31) 

4 “Me mu heele mapanga andje okutya hámu tila mboka mbamava dhipaa olutu, 
wo okudha mpoka háve na uke himava ulu okuninga.  

5Iya me mu yulikile ngoka ngumu tha okutila. Tilen̯i Kalunga, nguu na odhonkono 
okudhipaa nokuyundulila moheli. Iinga, otjo me mu heele okutya Kalunga hengu 
ngaye mu tila.  

6 “Odhontjo ntano kadhi landethwa omapeni avali? Mudho kamu na tja noimo 
ndjaa dhimbwa kuKalunga.  

7Iya nodhondjutji dhokomitwe vyen̯i adhihe dha hawa. Hámu tila, n̯e mwa valela 
okupon̯a odhontjo odhingi.” 

Okuhipulula nokulitendela Kristus 
(Mat. 10:32-33; 12:32; 10:19-20) 

8Jesus we ve heela ha tyaa: “Iya me mu heele okutya auhe ngoka nguma 
ntjipulula movipathi vyovantu, nOmuna wOmuntu me ke mu hipulula wo 
movipathi vyovaengeli vaKalunga.  

9Iya ngoka ngume lintendele movipathi vyovantu, naye wo me ke litendelwa 
movipathi vyovaengeli vaKalunga.  

10”Auhe ngoka nguma popi ondaka ndjimai kondjetha Omuna wOmuntu, ma 
ithilwa po odhonkali, iya nguma penye Ombepo Ondhilikwa, kaa ithilwa po.  

11 “Andaa mave mu twala kodhosinagoga nokovipala vyovanene novyovatumini, 
hámu kala notjiho okutya mamu ke ve yaka vi ne mamu ka popya tji,  

12mena lyokutya Ombepo Ondhilikwa mai ke mu longa powola yatjo vala ndjoka 
soka himu tha okupopya.” 

Eeli lyomuhona omuhima 

13Iya umo owomowingi wovantu wa heela Jesus ha tyaa: “Mulongethi, heela 
omukulwandje tu liyandjele epingo.” 

14Iya Jesus we mu heela ha tyaa: “Mulumentu ove, aan̯i ngwaa ntwaa po ndji kale 
omukoyi ne omuyandji wepingo lyen̯i?” 

15Ye wa heela ovantu ha tyaa: “Lungamen̯i, n̯e mu yepe olwiho aluhe, mena 
lyokutya omuntu kaa ulu okuhupitha omwenyo we koun̯ingi wemona lye.” 

16Jesus we ve heela eeli ha tyaa: “Otjana tjomulumentu umo omuhona tja kwata 
nawa.  

17Ye we lipopila momwenyo we ha tyaa: ‘Me ningi vi, mena lyokutya hí na tja 
mpoka mpame ungula ovilya vyandje? ‘ 

18Iya ye wa popya ha tyaa: ‘Me ningi hinyahi, me tungulula ovindhi vyandje, he 
tungu po ovinene, ndji ungule mo ovilya vyandje avihe novipuka vyandje.  

19Me heele omwenyo wandje he tyaa: Wa ungulilwa ovipuka ovingi vyodhombula 
odhingi. Thuva, lya, nwa, ove u hulukwe.’ 

20Iya Kalunga we mu heela ha tyaa: ‘Mulumentu ove omuhima, out̯iku hembu 
wandino omwenyo woye mo u nyekwa, ovipuka mbyoka avihe mbiwa 
longekedha mavi ningi ovyaan̯i? ‘ 

21 “Otjo matji ka ningilwa ngume liongedhele emona puye omwene, ye ahe na tja 
ouhona puKalunga.” 

Hámu kala notjiho 
(Mat. 6:25-34) 

22Jesus wa heela ovalongwa ve ha tyaa: “Iya me mu heele okutya hámu t̯ile 
omienyo vyen̯i otjiho okutya mamu li tji, nomalutu en̯i okutya mamu dhala tji.  

23Iya omwenyo wa pon̯a ovikulya, nolutu lwa pon̯a omidhalo.  

24Talen̯i omakwala: Kaa kunu, kaa teya, o kae na ovindhi, iya Kalunga u e tekula. 
N̯e mwa valela unene okupon̯a ovidhila.  

25Aan̯i mun̯e, nanda kala notjiho, nguma ulu okuwedha ko koule womatango e, 
nandaku tiwa okantimbu kamo? 

26Movinunu andaa kamu na himamu ulu, otjitji himu t̯ila otjiho ovipuka 
ovikwawo?  

27Talen̯i odhontemo hidhi kula, kadhi undapa, dho kadhi pampa. Iya ame me mu 
heele okutya naSalomo metumbalo lye alihe ka dhalele a ngale imo modhontemo 
ndhoka.  

28Kalunga andaa ma dhaleke ehodhi lyomokuti ndii kala po vala ndino, 
komuhuka hali yumbwa momulilo, kaa kala hé mu dhalekele, n̯e owokaitavelo 
okanunu.  

29 “Hámu twaa omitima vyen̯i mumbimamu li na mbimamu nu. Hámu kala 
notjiho navyo. 

30Iya ovapaani owo va kala notjiho tjovipuka mbyoka avihe. Iya Iho u tji i okutya 
mamu hepa ovipuka hembi avihe.  

31Iya taendhen̯i otjilongo tjaKalunga, ovipuka ovikwawo mamu vi wedhelwa ko.  

32 “Hámu tila, mukangundwa okanunu, mena lyokutya Iho wa mona okutya tji li 
nawa oku mu pa otjilongo.  

33Landethen̯i po omamona en̯i, n̯e mu e yandje kovathona. Litaendhelen̯i 
oundjato wodhombongo mbuhamau kulupa nemona meulu ndihali hulu, moka 
muhamu i ovimpulu, mo muhamu tukwa kotundu.  

34Iya hoka huku na emona lyen̯i, oko ku na wo omitima vyen̯i.  

Kalen̯i amwa pathumuka 

35 “Iya omivya vyen̯i ngavi kale avya kutwa, nodholamba dhen̯i ngadhi kale adha 
tema.  

36N̯e mu ngale ovantu mboka mbamava kevelele omuhona wawo ama dhi 
kotjipito tjolukupo, opo ve mu yelule dhiva, hima popitha monganda.  

37Ovanalao ovapika mboka mbava vadhwa komuhona wawo ava pathumuka. Me 
mu heele otjatjili okutya ye me lilongekedha, he ve twiile po ovikulya.  

38Iya nande ya mokati kovit̯iku ne momahuka, he ve vadha nyahoka, ovantu 
mbaka ovanalao.  

39Iya kalen̯i amu tji i okutya ngaile omwene wonganda u tji i okutya otjimpulu 
matji ya powola patji, ngai kaa yetha onganda ye i teywe.  

40Nan̯e wo kalen̯i amwe lilongekedha, mena lyokutya Omuna wOmuntu me ya 
powola ndjihamamu mu kevelele.” 

Omupika omuliun̯ikwa 
(Mat. 24:45-51) 

41Petrus we mu pula ha tyaa: “Muhona, eeli hendi ont̯e we li heele ne ovantu wo 
avehe?” 

42Muhona we mu heela ha tyaa: “Iya aan̯i omuyungi wonganda omuliun̯ikwa 
nguu na odhondunge ngwaa pewa okuyunga ovapika womuhona we, e ve pe 
odhondya powola yokulya?  

43Omupika omunalao onguma vadhwa ama undapa hinyahi, omuhona we hime 
ya. 

44Me mu heele otjatjili okutya ye me mu twaa po a yunge ovipuka vye avihe.  

45Iya omupika andaa me lipopile momutima we ha tyaa: ‘Omuhona wandje kee 
ya dhiva, ‘iya ha utu okutona ovapika ovakwawo, ovalumentu novakadhintu, ye 
ha utu okulya nokunwa, ha pyaluka, 

46omuhona womupika ngoka me ya etango ndyoka ndihame mu kevelele, nowola 
ndjoka ndjihe i. Omuhona we me mu kapaula, ye he mu pa ondjambi imo 
namboka mbahava itavele.  

47 “Omupika ngoka ngwaa li ae i ehalo lyomuhona we, iya ye ahame lilongekedha 
ne ahama hwithile po ehalo lyomuhona, ma tonwa unene.  

48Iya ngoka ngwaa li ahe na hiee i, ye ngwee lihalela okutonwa, oye ma tonwa 
kanunu. Iya auhe ngoka ngwaa pewa otjingi, ma pulwa otjingi, nangoka ngwee 
liun̯ikwa motjingi, ma pulwa otjingi unene.  

Hauwa, okuliyapauka 
(Mat. 10:34-36) 

49 “Ame mbe ya okuyumba omulilo kombanda yohi, ndji na ehalo enene ngaile 
omulilo wa ten̯wa ae.  

50Ame ndji tha okutjatjwa etjatjo, atjaa mba pongo katee mali hwithilwa po. 

51Mamu lipula okutya ame mba eta ouwa kombanda yohi? Aai, hí etele ouwa, iya 
mba eta okuliyapauka.  

52Iya okudha hempa monganda imo, ovantu vatano mave liyapauka, vatatu mava 
t̯i onki navavali, navavali mava t̯i onki navatatu.  

53Wo mave ke liyapauka, ihe ma ka kondjetha omuna omudhantu, nomuna 
omudhantu ma ka kondjetha ihe, ina ma ka kondjetha omuna omukadhona, 
nomuna omukadhona ma ka kondjetha ina, inaivi ma ka kondjetha omunaivi, 
nomunaivi ma ka kondjetha inaivi.” 

Omatangan̯eko otembu 
(Mat. 16:2-3) 

54Jesus wa heela wo owingi wovantu ha tyaa: “Andaa mwa mono omwaamba 
mbuu li koutokelo, mu tyaa: ‘Ombula mai ya, ‘yo hai ya.  

55Ombepo yokomakumbinda otjilongo andaa mai pepe, mu tyaa: ‘Maku dhi 
ombava, ‘yo hai ya.  

56Valinomi n̯e, mu tji i okukoneka omatangan̯eko okeulu nohi. Iya omena lyatji 
hihamu koneke otembu hendji?  

Omunavipopya naove 
(Mat. 5:25-26) 

57 “Omena lyatji hihamu likoyele ovene soka hitja vyuuka?  

58Andaa ngume ku kondjetha me ku twala kosekulu, lolokela tjatjili mu lipe 
ouwa, tainkolo amu li mondjila, ye ahame ku twala komukoyi, omukoyi ahame ku 
yandja kopulisa, opulisa ahamai ku yedhilile mokaliwoso.  

59Me ku heele okutya ove koo dhi mo, tainkolo hóya thuta okapeni kathiinina.” 

Lukas 13 

Jesus ma pula eliteyululo 

1Poluvedhe ndoka pa li ovantu vamo mbava hipululila Jesus Ovagalilea 
mboka Pilatus mbaa lumbalekele ombindhi yawo mumo nomayambo awo.  

2Jesus we ve yaka ha tyaa: “Mamu tya pamo Ovagalilea mbenya mbava 
tatethelwe nyahoka va li ovalundhi okupon̯a Ovagalilea ovakwawo?  

3Aai mba tya, iya ndahamu liteyulula, nan̯e wo amuhe otjo mamu ka t̯a.  

4Mamu tya pamo omulongo nepandutatu mbenya mbava t̯a, hiva wilwa 
kondjuwo ndjaa ya pokatangaulu moSiloa, va li ovalundhi okupon̯a ovantu avehe 
mbava kala moJerusalem?  

5Aai mba tya, iya ndahamu liteyulula, nan̯e wo amuhe otjo mamu ka t̯a.” 

Eeli lyomukuyu mbuhau ma 

6Jesus we ve heela eeli hendi ha tyaa: “Kwa li omulumentu umo ngwaa li 
nomukuyu mbwaa twikwa motjuundo tje tjomivinyu. Ye we ya okunyanga 
omakuyu komukuyu, atjaa ke na hiaa mona ko.  

7Iya wa heela omuundapi ha tyaa: ‘Taa tuutuu, odhombula indatu ndhimbe ya 
okunyanga omakuyu komukuyu hembu, atjaa hí na himba mona ko. U teta po, 
opo háu kundjula otjuundo.’ 

8Omuundapi we mu yaka ha tyaa: ‘Muhona, mbula ndjino ngotji u yetha wo, 
tainkolo me u tengele noku u tutila ombumbi.  

9Andaa ombula ndjimai ya, mau ma, onawa. Iya andaa kaau ma, tjau u tetwe po.’“ 

Jesus ma velula omukadhintu otjilema mEsabati 

10Jesus wa li ama longo ovantu mosinagoga imo metango lyEsabati.  

11Iya mwa li omukadhintu ngwaa li nombepo ombi ndjaa kala muye odhombula 
omulongo nepandutatu, nguu enda ama wowola, ke tjiiwa okuvyuukilila.  

12Jesus hiee mu mono, we mu ithana, he mu heele ha tyaa: “Ove, wa yowoka 
kouvela woye.” 

13Wa tendeka omawoko e kuye, dhivadhiva wa vyuukithwa, ha utu okuhivilika 
Kalunga.  

14Iya omunene wosinagoga wa li aa yumana, Jesus hiaa velula mEsabati. Wa uta 
okupopya, ha heele owingi wovantu ha tyaa: “Tu na omatango epandu 
okuundapa. Iya indjen̯i momatango ngoka, mu velulwe, hamEsabati.” 

15Iya Muhona we mu yaka ha tyaa: “Valinomi n̯e, kape na nguu pititha ongombe 
ye ne ombulu ye mEsabati, e ke i nwithe?  

16Omukadhintu hengu ontekulona yaAbraham ngwaa tuwa modhonkuto 
odhombula omulongo nepandutatu kuSatana, nan̯i ka ulu okukutululwa metango 
lyEsabati?” 

17Hiaa mana okupopya, odhondjedhi dhe adhihe dha t̯a ohon̯i, iya owingi 
wovantu auhe we hulukilwa ovilinga ovikumithi mbyoka mbyaa ningwa kuJesus.  

Ombuto yosinapi nontathi 
(Mat. 13:31-32; Mark. 4:30-32) 

18Jesus we ve heela ha tyaa: “Otjilongo tjaKalunga tji ngala tji, me tji yeleke natji? 

19Otjilongo tjaKalunga tji ngala ombuto yotjitho tjosinapi omuntu ndjaa itha, he i 
yumbu motjuundo tje. Hai kulu, hai ningi omuti omunene, ovidhila havi tungile 
modhontai dhatjo.” 

20We ve heela uke ha tyaa: “Otjilongo tjaKalunga me tji yeleke natji?  

21Tji ngala ontathi, omukadhintu ndjaa itha, he i lungile mohenga yodhombwe 
ndatu katee aihe mai tumbu.” 

Otjivelo hitja thin̯a 
(Mat. 7:13-14,21-23) 

22Jesus wa yatakana modhondolopa nomoulongo, ha longo ovantu, ha vyuuka 
koJerusalem. 

23Umo we mu pula ha tyaa: “Muhona, nan̯i mbamava hupithwa, ovanunu?” Jesus 
we ve heela ha tyaa:  

24 “Kondjen̯i, mu pitile potjivelo hitja thin̯a. Iya me mu heele okutya ovengi mava 
ka lolokela okuhita mo, atjaa kaave ke tji ula.  

25Iya omwene wonganda andaa wa kulama, ha yedhile potjivelo, n̯e mamu utu 
okukulama kotjila, otjo mamu popitha monganda amamu tyaa: ‘Muhona, tu 
yelula! ‘Ye me mu yaka ama tyaa: ‘Ame hí mu i, nahumamu dhi, hí ku i.’ 

26Iya n̯e mamu utu okupopya hamu tyaa: ‘Twa lya naove, hatu nu naove, ove wa 
longa ovantu momivanda vyetu.’ 

27Ye me mu yaka ha tyaa: ‘Ame hí mu i humamu dhi, dhen̯i po pwaame, n̯e amuhe 
muvaundapi wouvi.’ 

28Hoka maku ka kala otjililo nelikweyo lyomayoo, himamu ka mona Abraham, 
Isak naJakob novaprofeti avehe motjilongo tjaKalunga, iya n̯e ovene mamu ka 
yundulilwa pondje.  

29Ovantu mava ka dha koutjilo nokoutokelo, mava ka dha komakulyo 
nokomakumbinda otjilongo, hava ka lya pamo motjilongo tjaKalunga.  

30Iya owokon̯ima mava ka kala owokomeho, nowokomeho mava ka kala 
owokon̯ima.” 

Jesus ma londolwa 

31Powola ndjoka Ovafarisai vamo ve ya po, hava heele Jesus hava tyaa: “Kulama, 
ove u dhe po hempa, mena lyokutya Herodes ma hala oku ku dhipaa.” 

32Ye we ve heela ha tyaa: “Enden̯i mu ka heele omuntu ngoka wovineya ovivi 
okutyaa: ‘Ame ndino namuhuka me ta mo odhondemoni, he velula ovavedhi, iya 
etango etyatatu me vadhwa amba mana ovilinga vyandje.’ 

33Iya nandaku tiwa otjo nyahoka, ndji tha okukala mondjila ndino namuhuka, 
namuhuka hendinya, mena lyokutya katji thevelwe omuprofeti okut̯ila pamo 
mpahape thi moJerusalem.  

Jesus ma yumaneke Jerusalem 
(Mat. 23:37-39) 

34 “Jerusalem, Jerusalem, ove nguu dhipaa ovaprofeti, u dhipaa nomawe mboka 
mbawa tuminwa. Itungapi ndji hala okwoongedha ovanoye ngohuhwa hii 
ongedha oupiyona wayo kohi yomavava ayo! Iya n̯e kamu tji halele.  

35Taa tuutuu, onganda yen̯i mai kala etuntu. Ame me mu heele okutya kaamu ka 
mbona uke, katee mamu tyaa: ‘Nga tumbalekwe hengu ngume ya mena 
lyaMuhona! ‘“ 

Lukas 14 

Jesus ma velula omulumentu ngwaa li nothulo 

1Iya Esabati limo Jesus hiaa i monganda yomunene umo owOvafarisai okulya, va 
li amave mu talele nawa.  

2Iya pompuka mpoka Jesus mpaa li, pa li omulumentu ngwaa vela othulo. 

3Jesus wa uta okupopya, ha pula ovalongiveta nOvafarisai ha tyaa: “Tja itavelwa 
tuu okuvelula omuntu metango lyEsabati ne katji itavelelwe?” 

4Iya wo va nyima vala thiluu. Jesus wa itha po omulumentu ngoka, he mu velula, 
tjau ha tya, nga ende.  

5We ve heela ha tyaa: “Aan̯i mun̯e nguu na omuna ne ongombe, hai wile 
mondjombo, kee i nana mo dhivadhiva nandaku tiwa ometango lyEsabati?” 

6Wo kava ulile oku mu yaka motjipuka hehi.  

Jesus ma longo omukongi novakongwa 

7Jesus hiaa mono ovayenda hive liholowolele ovipundi vyokomeho, we ve 
heela eeli ha tyaa:  

8 “Andaa ku na ngwee ku kongo kotjipito tjolukupo, hó kala pohi kotjipundi 
tjokomeho, pamo pe na omuyenda umo ngoka ngwee ku pon̯a,  

9omwene wotjipito hime ya, mpe ma tyaa: ‘Yandja otjipundi tjoye kuhengu.’Iya 
mo dhi po nolukundo, ho ka kala pohi kotjipundi tjokon̯ima.  

10Iya andaa wa kongwa ko, kala pohi kotjipundi tjokon̯ima, opo omwene 
wotjipito hime ya, ae ku mono, a tyee: ‘Epanga lyandje, hweena komeho.’Iya mo 
tumbalekwa movipathi vyovantu avehe mbave li pamo naove pokulya.  

11Iya auhe ngoka ngume linenepeke, ma nunupikwa, nangume linunupike, ma 
nenepekwa.” 

12Iya Jesus wa heela wo ngoka ngwee mu konga ha tyaa: “Andaa mo hala 
okukonga ovantu komalyaalyo, hó kongo omapanga oye ne ovakuloye ne 
ovanitjoye ne oven̯i ne ovalaanganda woye ovahona, opo háve ku kongo wo, wo 
ve ku thute nyahoka.  

13Iya andaa u na otjipito tjomalyaalyo, konga ovathona novilema novapot̯i.  

14Iya mo ningi omunalao, mena lyokutya mboka kave na himave ku thutu. Mo ka 
thutwa kuKalunga meimuko lyovavyuuki.” 

Eeli lyotjipito otjinene 
(Mat. 22:1-10) 

15Iya umo owomovayenda mbava li amava li pamo naJesus hiaa tee ovipuka 
mbyoka mbyaa popiwa kuJesus, we mu heela ha tyaa: “Omunalao oye ngoka 
nguma ka lya omungome motjilongo tjaKalunga.” 

16Iya Jesus we mu heela ha tyaa: “Omulumentu umo wa teleka omalyaalyo 
otjipito otjinene, ha kongo ovantu ovengi.  

17Iya powola yotjipito wa tuma omupika we, a ka heele ovakongwa a tyee: 
‘Indjen̯i, mena lyokutya ovipuka avihe vya longekedhwa, vya pu.’ 

18Wo avehe naa vala va uta okwaanya. Owolutenga we mu heela ha tyaa: ‘Ame 
mba landa otjana, me hala oku ke tji tala, alikana hí po.’ 

19Omukwawo we mu heela ha tyaa: ‘Ame mba landa odhonani dhodhokanga 
ntano, me hala oku ke dhi lola, alikana hí po.’ 

20Nomukwawo uke we mu heela ha tyaa: ‘Ame opo mba kupu, híme ulu okuya.’ 

21 “Omupika wa tjuna, ha ka hipululila omuhona we ovipuka hembi avihe. Iya 
omwene wonganda wa yumana, ha heele omupika we ha tyaa: ‘Kanyauka, enda 
komivanda nokodhondjila dhomondolopa, ka ete ovathona novilema novapot̯i 
novingolomena.’ 

22Omupika we mu yaka ha tyaa: ‘Muhona, mba ningi ngahi wa ntjeele, iya atjaa 
nanapano pe na oluvedhe.’ 

23Omuhona wa heela omupika we ha tyaa: ‘Enda kodhondjila nokomivanda, u ve 
tumin̯in̯e ve ye, onganda yandje opo i yule.  

24Me mu heele okutya kaku na tja omuntu noumo movalumentu hembenya 
mbava ithanenwe, nguma ka makela omalyaalyo motjipito tjandje.’“ 

Matji ku pula tji okukala omulongwa waJesus 
(Mat. 10:37-38) 

25Iya owingi wovantu wa enda pamo naJesus. Ye wa pilulukila kuwo ha tyaa:  

26 “Andaa pe na omuntu ngume ya kwaame, ye ahama kala ae yele ina naihe 
nomukadhintu we novana novakulwe novanitje ovadhantu novakadhona naye 
omwene wo, kaa ulu okwiila omulongwa wandje.  

27Iya nguhama tjindi omutjaakano we, ye ahama ndandula, kaa ulu okukala 
omulongwa wandje.  

28 “Andaa umo owomun̯e ma hala okutunga ondjuwo ndjaa ya pokatangaulu, 
olutenga kaa kala pohi, ha hava okutya mai pula hitji lithike pi, ye a tale andaa u 
na odhombongo ndhaa hulu oku i tunga katee mai pu?  

29Mena lyokutya nda tungu ekulameno, ye ha anyenwa oku i mana, avehe mbave 
mu mona, mava utu oku mu yola 

30hava tyaa: ‘Omuntu hengu wa uta okutunga, iya wa anyenwa oku i mana.’ 

31 “Ne andaa ku na ohamba ndjimai i kovita okulwitha ohamba imo, olutenga kaa 
kala pohi okusokolola, andaa ma ulu nomayovi e omulongo umo oku ka lwa 
nahengunya nguu na omayovi omilongo vivali?  

32Andaa kee tji ulu, ma tumu ko odhontumwa oku mu kumba ouwa, tainkolo ae li 
kokule.  

33Iya auhe owomun̯e nguhama yetha ovipuka vye avihe mbyee na vyo, kaa ulu 
okukala omulongwa wandje.  

Omungwa mbuhau na otjilinga 
(Mat. 5:13; Mark. 9:50) 

34 “Omungwa otjipuka otjiwa, iya andaa wa hahuka, mau tovalethwa natji?  

35Kaau thevelwa motjana ne mombumbi, mau yekelwahi vala kotjila. Ngoka nguu 
na omatwi okutyaa, nga tyee.” 

Lukas 15 

Eeli lyondhu ndjaa keka 
(Mat. 18:12-14) 

1Iya ovathendelethi avehe novalundhi nahi ve ya kuJesus oku mu teelela.  

2Iya Ovafarisainovalongiveta va ngongota hava tyaa: “Nguka u tambula 
ovalundhi, ye ha li pamo nawo.” 

3Iya Jesus we ve heela eeli hendi ha tyaa:  

4 “Aan̯i mun̯e nguu na odhondhu ethele, atjaa ha keketha mo imo, kaa thii po 
ndhoka omilongo omoovi nomoovi mokuti, ye ha ka taendha ndjaa keka, katee 
me i mono?  

5Iya ae i mono, me hulukwa, me i tjindi komapepe.  

6Iya hime thiki konganda, ma ithana omapanga e novalaanganda ve ha tyaa: ‘Tu 
hulukwen̯i, mena lyokutya ondhu yandje ndjaa kekele, mbe i mono.’ 

7Me mu heele okutya iya otjo tji li, nomeulu mamu ka kala ehuluko enene 
lyokuhulukilwa omulundhi umo ngwee liteyulula okupon̯a okuhulukilwa 
ovavyuuki omilongo omoovi nomoovi mbahamava hepa okuliteyulula.  

Eeli lyombongo ndjaa keka 

8 “Ne pamo pe na omukadhintu umo nguu na odhombongo omulongo 
dhotjisilveri, ha keketha po imo. Ma ningi vi? Ma ten̯a olamba, ha kombo 
monganda, ha taendha katee me i mono.  

9Andaa we i mono, ma ithana omapanga e novalaanganda ve ha tyaa: ‘Tu 
hulukwen̯i, mena lyokutya ombongo ndjaa kekele mbe i mono.’ 

10Iya me mu heele okutya otjo tji li wo novaengeli vaKalunga, ve hulukilwa 
omulundhi umo ngwee liteyulula.” 

Eeli lyomudhantu ngwaa keka 

11Jesus we ve heela uke ha tyaa: “Kwa li omulumentu umo ngwaa li novana 
ovadhantu vavali.  

12Omunitjomukwawo wa heela ihe ha tyaa: ‘Taa, mpandje epingo lyandje ndimba 
thele okupewa.’Iya ihe we ve yandjela emona lye.  

13Iya kapa pitile omatango omengi, omuna omununu komukwawo wa ongedha 
ovipuka vye avihe, ha i kotjilongo tjokokule. Oko a ka han̯aunina emona lye 
nokukala movihulo.  

14Hiaa mana po ovipuka vye avihe, motjilongo hinya mwe ya ondjala onene, 
nomudhantu ngoka wa uta okuhepa.  

15We ke lithitha komuhona umo motjilongo hehinya. Ye we mu tuma kohambo ye 
oku ka litha ovingulu.  

16Iya ye wa li ama hala okukutitha edhimo lye nomatjeketjeke ngaa liwa 
kovingulu, atjaa kee pelwe komuntu nokanunu.  

17 “Iya we litjun̯a ha tyaa: ‘Ovapika avehe vatate ve na ovikulya ovingi mbyaa 
kaka, atjaa ame me t̯ile hempa kondjala.  

18Me kulama, he i kutate, he mu heele he tyaa: Taa, mba lundha kuKalunga 
nokwoove.  

19Ame hí thevelwe uke okwiithanwa omunoye. Ntambula ndje ngomupika woye 
umo.’ 

20Iya wa kulama, ha i kwiihe.  “Iya tainkolo aa li kokule, ihe we mu mona, he mu 
etethele mo onkenda. Wa dhamuka, e ke mu wan̯e, he mu dhingitile mothingo, he 
mu hupita.  

21Omuna we mu heela ha tyaa: ‘Taa, mba lundha kuKalunga nokwoove. Ame hí 
thevelwe uke okwiithanwa omunoye.’ 

22Iya ihe wa heela ovapika ve ha tyaa: ‘Eten̯i dhiva omudhalo hembunya omuwa, 
mu mu dhaleke, nonela komunwe we nodhongaku kodhompadhi dhe.  

23Ka eten̯i ontandona, mu i twele, tu lye, nt̯e tu hulukwe,  

24mena lyokutya omunwandje hengu wa t̯ile, napano u na uke omwenyo. Wa 
kekele, napano wa moneka.’Wo va uta okuhulukwa.  

25 “Iya omuna omunene watjo wa vadhwa kotjana. Hiee ya popedhi nonganda, wa 
tyaa mo otjidhano.  

26Wa ithana umo owomovapika, he mu pula otjipuka hitji li monganda.  

27Ngunya we mu heela ha tyaa: ‘Omunitjoye wa tjuna, atjaa iho hiee mu mono ae 
na omwenyo, we mu twelele ontandona.’ 

28 “Omukulwe wa yumana, ye ahama hala okuya mo. Iya ihe wa dha mo 
monganda, he mu popitha.  

29Omuna we mu yaka ha tyaa: ‘Taa tuutuu, mbe ku undapela odhombula odhingi, 
ame híya anya hiuu ntjeela, iya ove ku mpele nandaku tiwa okakombona, ndji 
hulukwe nomapanga andje.  

30Iya omunoye ngoka ngwaa han̯auna po emona lyoye modhombalethi, hiee ya, 
we mu twelele ontandona.’ 

31Ihe we mu heela ha tyaa: ‘Munwandje, ove u kala pwaame apehe, ovyandje 
avihe ovyoye.  

32Iya napano ngatu hulukwe unene, mena lyokutya omunitjoye ngwaa t̯ile u na 
omwenyo, nahi wa kekele, napano wa moneka.’“ 

Lukas 16 

Eeli lyomuyungi onkembi 

1Jesus wa heela uke ovalongwa ve ha tyaa: “Kwa li omulumentu omuhona ngwaa 
li nomuyungi wonganda ye, wa heelelwe okutya omuyungi ma han̯auna po 
emona lye.  

2We mu ithana, he mu heele ha tyaa: ‘Ntjeela ndje otjipuka hindji yuvite hiwa 
ningi? Hava ovipuka mbyuu yunga, koo vi yungu uke.’ 

3Omuyungi we lipopila ha tyaa: ‘Me ningi vi, mena lyokutya omuhona wandje ma 
hala okundjeka okuyunga ovipuka vye? Okulima hí ku ulu, okukopa me t̯i ohon̯i.  

4Napano ndji tji i hime ningi, andaa mba tewa mokuyunga, opo ndji kale 
nomapanga mbamava ntambula modhonganda dhawo.’ 

5 “Wa ithana ovantu avehe mbave na odhongele dhomuhona we, ha heele ngoka 
ngwee ya olutenga ha tyaa: ‘Odhongele dhoye ndhiwa lile komuhona wandje 
ingapi? ‘ 

6Ngunya ha tyaa: ‘Ovivandelo vyomadhi ethele limo.’Omuyungi we mu heela ha 
tyaa: ‘Itha po omukanda woye wodhongele, kala pohi, ove u soneke mo dhiva 
omilongo vitano.’ 

7Ha heele uke omukwawo ha tyaa: ‘Ove, odhongele dhoye ingapi? ‘Ngunya ha 
tyaa: ‘Odhosaku dhovilya ethele limo.’Omuyungi we mu heela ha tyaa: ‘Itha po 
omukanda woye wodhongele, u soneke mo omilongo epandutatu.’ 

8 “Omuhona wa hiva omuyungi hengu onkembi, mena lyokutya wa undapa 
noulungami. Iya ovantu wouye hembu ve lilungametha okupon̯a ovantu 
wotjiten̯i.” 

9Jesus wa twikila ko ha tyaa: “Ame me mu heele okutya litaendhelen̯i omapanga 
nemona lyouye hembu. Emona hendi andaa lya hulu, mamu ka tambulwa 
modhonganda dhaapehe. 

10Omuliun̯ikwa movinunu, omuliun̯ikwa wo nomovingi, iya onkembi movinunu, 
onkembi wo nomovingi.  

11Iya andaa kaamu kala ovaliun̯ikwa memona lyovithithi, aan̯i ngume liun̯ike n̯e 
memona lyatjatjili?  

12Andaa kaamu kala ovaliun̯ikwa movipuka vyovantu, aan̯i ngume mu pa ovyen̯i 
ovene?  

13 “Omupika kaa ulu okuundapela ovahona vavali, iya ma kala ae yele umo, ye ha 
kala ae hole omukwawo, ne ma hopo umo, ha tombo omukwawo. Kaamu ulu 
okuundapela Kalunga amamu undapele emona.” 

Ovipuka ovikwawo Jesus mbyaa popya 
(Mat. 11:12-13; 5:31-32; Mark. 10:11-12) 

14Ovafarisai mbave hole odhombongo, hiva tee ovipuka mbyoka mbyaa popiwa 
kuJesus, ve mu mbikula.  

15Iya Jesus we ve heela ha tyaa: “N̯e mu lininga ovavyuuki movipathi vyovantu, 
iya Kalunga ma iwa omitima vyen̯i. Ovantu ovipuka mbiva tya, vya tumbala, 
kuKalunga ovipo.  

16 “Oveta novaprofeti ya hulila muJohannes. Okudha mpoka ondaka ombwa 
yotjilongo tjaKalunga mai teethwa, auhe me lin̯in̯ikidhile mo.  

17Okuhula po kweulu nohi otjipu okupon̯a okukeka po kokankwanyu kamo 
komoveta.  

18 “Nguma yala omukadhintu we, ye ha kupu uke umo, ma i movihulo. Iya 
nanguma kupu ngwaa yalwa komulumentu we, ma i movihulo.  

Omuhona naLasarus 

19 “Kwa li omulumentu omuhona nguu dhala omidhalo vyokalu. Etango alihe u 
hupa nawa. 

20Kwa li wo omuthona umo nguu tiwa oLasarus ngwaa tombauka oviwalo, u kala 
aa lala po potjivelo tjonganda yomuhona.  

21Wa li ama hala okulihupitha nodhonyai dhovikulya vyomuhona. Odhombwa 
dhe ya, hadhi latha oviwalo vye.  

22 “Omuthona hiaa t̯i, wa tjindwa po, ha twalwa kovaengeli mekolo lyaAbraham. 
Nomuhona wo wa t̯a, ha pakwa.  

23Hiaa li moviihamo motjovat̯e, wa vandamena ko, ha mono Abraham kokule 
naLasarus, nguu li mekolo lye.  

24Wa wololoka ha tyaa: ‘Taa Abraham, nt̯ila ndje onkenda, ove u tume Lasarus, a 
yave ohulo yomunwe we momeva, ye a tendeleke elaka lyandje, mena lyokutya 
me ihamethwa navi komulilo hembu.’ 

25 “Iya Abraham we mu yaka ha tyaa: ‘Munwandje, thipaluka okutya 
monkalanwenyo yoye, ove wa pelwe ouwa, tainkolo Lasarus aa vadhwa 
monkalamwenyo ombi. Napano ye ma tendelekwa hemu, iya ove mo ihamethwa.  

26Iya otjikwawo, pokati ketu pe na wo enkewo ele. Andaa pe na nguma hala 
okuya kun̯e, kee tjiiwa. Nahoka kaku na nguma ulu okuya kunt̯e.’ 

27Omuhona wa yaka ha tyaa: ‘Taa, iya me ku kumbu, tuma Lasarus konganda 
yatate,  

28mena lyokutya ndji na ovanitjandje ovalumentu vatano, ngava ka ilikin̯we, 
ahamave ya moluvedhe hendu lwoviihamo.’ 

29 “Abraham we mu yaka ha tyaa: ‘Ovanitjoye ve na Moses novaprofeti, ngava 
tyee kuwo.’ 

30Omuhona we mu heela ha tyaa: ‘Aai, taa Abraham, iya ngaile umo owomovat̯e 
ma imuka kout̯e, ha i kuwo, ngai mave liteyulula.’ 

31Iya Abraham we mu heela ha tyaa: ‘Andaa kaava tee odhondaka dhaMoses 
novaprofeti, kaava itavele nanda mu imuka umo owomovat̯e.’“ 

Lukas 17 

Omatyoletho 
(Mat. 18:6-7,21-22; Mark. 9:42) 

1Jesus wa heela ovalongwa ve ha tyaa: “Iya kaatji tjiiwa, omatyoletho a kale 
ahamae ya, atjaa utatyei ngume e eta!  

2Nguma tyoletha kamo komuhembu oununu, we thewa okukutilwa ekunkwa 
mothingo, ye ha yumbwa melunga.  

3Iya liyungen̯i n̯e ovene!  “Omukwen̯i andaa wa lundha, mu pukulula. Andaa we 
liteyulula, mu ithila po.  

4Andaa wa lundha kwoove ovikando epanduvali metango, ye he ya kwoove oku 
ku heela ha tyaa: ‘Mbe liteyulula, ‘mu ithila po.” 

Eitavelo 

5Ovayapostoli va heela Muhona hava tyaa: “Tu wedhela eitavelo.” 

6Muhona we ve heela ha tyaa: “Ngaile mu na eitavelo ndii lithike pombuto 
yotjitho tjosinapi, ngai mamu heele omukuyu hembu hamu tyaa: ‘Dhikuka po, u 
litwike melunga, ‘ngai mau mu tee.  

Otjilinga tjomupika 

7 “Omupika woye andaa wa dhi kokupulula ne kokulitha, mo tya nge ye 
monganda dhivadhiva a lye?  

8Aai, iya mo mu heele ho tyaa: ‘Ngotji ntwiile po ovikulya, ove u dhale nawa, u 
nkalele, tainkolo ame li otjo me nu, tjau atjaa ove kon̯ima u lye, ove u nwe.’ 

9Omupika ngoka ma pandulwa mena lyokutya wa undapa ovipuka mbyoka 
mbyaa heelwa? Kaa pandulwa.  

10Iya nan̯e wo amwa undapa ovipuka avihe mbimwa heelwa, tyen̯ii: ‘Nt̯e tuvapika 
vala vanyahinya, mena lyokutya twa undapa vala soka hitwa thele okuundapa.’“ 

Ovavedhi wotjilundu omulongo mava velulwa 

11Iya tainkolo va li amava i koJerusalem, Jesus wa yatakana pokati kaSamaria 
naGalilea. 

12Hiaa i kokalongo kamo, ovalumentu wotjilundu omulongo ve mu wan̯en̯eka, 
hava kulama kokule,  

13hava wololoka hava tyaa: “Jesus, Muhona, tu t̯ila onkenda.” 

14Jesus hiee ve mono, we ve heela ha tyaa: “Enden̯i, mu ke liyulikithe 
kovayambethi.”Tainkolo va li amava i, va veluka.  

15Iya umo owomuwo hiaa mono okutya wa veluka, wa tjuna kuJesus, ha 
tumbaleke Kalunga nondaka onene.  

16We lisata pohi podhompadhi dhaJesus, he mu pandula. Iya omulumentu ngoka 
wa li Omusamaria.  

17Jesus wa popya ha tyaa: “Mbava velulwa kava ombele omulongo? Iya omoovi ve 
li pi?  

18Kaku monekele uke noumo ngwaa tjuna, ongendi ndjika aiika oyo ya tjuna vala 
okutumbaleka Kalunga?” 

19Jesus we mu heela ha tyaa: “Kulama, enda, eitavelo lyoye lye ku velula.” 

Okuya kwotjilongo tjaKalunga 
(Mat. 24:23-28,37-41) 

20Ovafarisai va pula Jesus okutya otjilongo tjaKalunga matji ya nalun̯i. Ye we ve 
yaka ha tyaa: “Otjilongo tjaKalunga hatjipuka soka himatji ya amamu tji mono.  

21Kaaku tiwaa: ‘Taa tuutuu, tji li hempa’ne ‘Tji li hempenya, ‘mena lyokutya 
otjilongo tjaKalunga tji li mun̯e.” 

22Jesus wa heela ovalongwa ve ha tyaa: “Omatango mae ke ya, katango mamu ka 
hala okumona etango limo lyOmuna wOmuntu, atjaa kaamu ke li mona.  

23Mamu ka heelwa okutyaa: ‘Taa tuutuu, u li hempa’ne: ‘U li hempenya.’Hámu i 
ko, n̯e hámu ve landula.  

24Iya matji ka ngala olukeno amalu kene, lu vyadhuka kodhontyo dheulu katee 
kodhontyo odhonkwawo, Omuna wOmuntu otjo ma ka kala metango lye.  

25Iya olutenga Omuna wOmuntu u tha okwiihamethwa unene, ha yekelwahi 
kekula hendi.  

26 “Ngahi tja li pomatango aNoa, otjo matji ka kala wo pomatango Omuna 
wOmuntu. 

27Ovantu va li ava lya, va nwa, va kupa, wo va kupitha, katee etango ndyoka Noa a 
hita mondjuwowato. Iya ethundja lye ya, hali ve han̯auna po avehe.  

28Otjo tja li wo pomatango aLot. Ovantu va li ava lya, ava nwa, va landa, wo hava 
landetha, va lima, wo hava tungu. 

29Iya etango ndyoka Lot hiaa dhiluka moSodom, pa loka omulilo nodhompawe 
dhomulilo mbwaa dha meulu, hau ve han̯auna po avehe.  

30Omuna wOmuntu katango ma ka hololoka, otjo matji ka kala hinyahi.  

31 “Etango ndyoka ngoka nguma vadhwa kombanda yondjuwo, kaa ka heluka 
okupitila ovipuka vye mondjuwo. Nanguma vadhwa motjana, há tjuna monganda, 
a ka pitile mo tja. 

32Thipaluken̯i omukadhintu waLot.  

33Ngoka nguma taendha okuhupitha omwenyo we, me u keketha, iya ngume u 
keketha, me ke u hupitha.  

34Me mu heele okutya otjit̯iku soka ovantu vavali mava ka vadhwa moluntu lumo, 
umo ma ithwa po, omukwawo he thiwa po. 

35Ovakadhintu vavali mava ka vadhwa amava tu, umo ma ithwa po, omukwawo 
he thiwa po. 

36[Ovalumentu vavali ava vadhwa motjana, umo ma tambulwa nomukwawo me 
thiwa po. ]” 

37Ovalongwa ve mu pula hava tyaa: “Muhona, opi humaku ka ningilwa ovipuka 
hembi?” Ye we ve yaka ha tyaa: “Hoka huku na omutuntu, oko ku onganena 
odhonkuvi.” 

Lukas 18 

Eeli lyomuhepe nomukoyi onkembi 

1Iya Jesus wa heela ovalongwa ve eeli okutya ngava kumbe apehe, háva poyola.  

2We ve heela ha tyaa: “Mondolopa imo mwa li omukoyi wodhondaka nguha tila 
Kalunga, ye nguha tumbaleke ovantu.  

3Mondolopa moka mwa li wo omuhepe, we ya kuye, he mu heele ha tyaa: 
‘Mpopila ndje, u nkoyele omukondjethi wandje.’ 



170 

 

 
©  2012 Bible Society in Namibia. 

 

 
 

 

4Pa pita otembu onde omukoyi ahama hala, iya kon̯ima we lipopila momutima 
we ha tyaa: ‘Nandaku tiwa hí tila Kalunga, ame hí tumbaleke ovantu,  

5me hala okukoyela omuhepe hengu, mena lyokutya wa ndjetela oudheu, opo há 
ndweyeke.’“ 

6Muhona we ve heela ha tyaa: “Teelelen̯i omukoyi hengu onkembi, hima hee.  

7Iya Kalunga mpaeli kaa koyele mouvyuuki ovaholowolwa ve mbave mu ithana 
omutenya nout̯iku? Kalunga ma t̯i outheno oku ve popila ngaile?  

8Me mu heele okutya Kalunga me ve ningile tjo dhiva. Iya Omuna wOmuntu hime 
ya, ma vadha ko tuu eitavelo kombanda yohi?” 

Omufarisai nomuthendelethi 

9Iya eeli hendi Jesus we li hipululila wo ovantu vamo mbava tomba ovakwawo, 
wo mbave liun̯ika ovene okutya ovavyuuki.  

10”Ovalumentu vavali va ya motempeli oku ka kumba, 
umoOmufarisai nomukwawo omuthendelethi.  

11 “Iya Omufarisai wa kulama ontali, he lipelele, wa kumba ha tyaa: ‘Kalunga, me 
ku pandula, mena lyokutya ame hí ngala ovantu vamo mbava nyeka, mbava 
punda, mbave hole ovihulo ne ngomuthendelethi hengu.  

12Ame ndji litjaela ovikulya tuvali motjivike, ndji yandja ovityamulongo 
movipuka avihe mbindji mona.’ 

13 “Iya omuthendelethi wa kulama kokule, ye kaa li ama hala okuyela omeho 
keulu. We likambula pomutima ha tyaa: ‘Kalunga, nt̯ila ndje onkenda, ame 
ndjimulundhi.’ 

14Me mu heele okutya hengu wa tjuna koyawo, ae na ouvyuuki mbwaa pon̯a 
owOmufarisai. Iya auhe ngoka ngume linenepeke, ma nunupikwa, nangoka 
ngume linunupike, ma nenepekwa.” 

Jesus ma pa oulele elao 
(Mat. 19:13-15; Mark. 10:13-16) 

15Iya ovantu va eta oupepe kuJesus e u t̯in̯e, atjaa ovalongwa hive tji mono, va 
tjaela mboka mbava li amava eta oupepe.  

16Iya Jesus wa ithana oulele, u ye kuye, ha tyaa: “Yethen̯i oulele, u ye kwaame, 
hámu u tjaele, mena lyokutya otjilongo tjaKalunga otjovantu mbava ngala oulele 
hembu.  

17Ame me mu heele otjatjili okutya nguhama tambula otjilongo tjaKalunga 
ngokalele, kaa i mo.” 

Omulumentu omuhona 
(Mat. 19:16-30; Mark. 10:17-31) 

18Omunene umo wOvajuda wa pula Jesus ha tyaa: “Mulongethi omuwa, mba thele 
okuninga tji, ndji mone omwenyo waapehe?” 

19Jesus we mu yaka ha tyaa: “Omena lyatji mo ntya ndjimuwa? Kaku na tja uke 
omuntu omuwa, Kalunga oye e li vala aika omuwa.  

20Ovitumino u vi i: ‘Hó yono olukupo, hó dhipaa, hó vaka, hó kuminine, 
tumbaleka iho nanyoko.’“ 

21Omulumentu we mu yaka ha tyaa: “Ovipuka avihe hembi mbe vi takametha 
okudha koudhantu wandje.” 

22Jesus hiee tji tee, we mu heela ha tyaa: “Wa kambetha po otjipuka tjimo. Enda, u 
ka landethe po ovipuka vyoye avihe mbyuu na vyo, ove u vi yandje kovathona. 
Iya ove u kale nemona meulu, tjau ove u ye, u ndandule.” 

23Hiaa tee odhondaka ndhoka, wa li ae etetha onkenda, mena lyokutya wa li 
omuhona unene.  

24Jesus hiaa mono okutya omuhona u yuvite oudheu, we mu heela ha tyaa: 
“Oudheu vi kumbave na ouhona okuya motjilongo tjaKalunga!  

25Ongamelu okupitila meyulu lyonguya otjipu okupon̯a omuhona okuya 
motjilongo tjaKalunga.” 

26Ovalongwa hiva tee odhondaka ndhoka hava tyaa: “Iya nan̯i nguma ulu 
okuhupithwa aan̯i?” 

27Jesus we ve yaka ha tyaa: “Ovipuka mbii anyena ovantu, kaavi anyene Kalunga.” 

28Petrus we mu heela ha tyaa: “Taa tuutuu, nt̯e twa thiaa po ovipuka vyetu, hatu 
ku landula.” 

29Jesus we ve heela ha tyaa: “Ame me mu heele otjatjili okutya kape na tja ngwaa 
thiaa po onganda ne omukadhintu ne ovanitje novakulwe ovadhantu ne 
odhompandje ne ovanene ve ne ovana mena lyotjilongo tjaKalunga,  

30ye a kale ngaile ahama pewa ovipuka ovingi mouye hembu, nomwenyo 
waapehe mouye mbumau ya.” 

Jesus ma popi et̯o lye otjikando otjityatatu 
(Mat. 20:17-19; Mark. 10:32-34) 

31Jesus wa itha po ovalongwa ve omulongo navavali, he ve heele ha tyaa: “Taa 
tuutuu, matu i kombanda koJerusalem, ovipuka avihe mbyaa sonekwa 
kovaprofeti ouhunga nOmuna wOmuntu, mavi ka hwithilwa po.  

32Iya ye ma ka yandjwa kovapaani, mave ke mu penya, mave ke mu tatetha, mave 
ke mu tjakela omate,  

33mave ke mu tona nodhosokoti, mave ke mu dhipaa, netango etyatatu ma ka 
imunwa kout̯e.” 

34Ovipuka hembi ovalongwa va li ahave vi yuvite nokanunu, odhondaka ndhoka 
ve dhi holekwa, wo kava teele ovipuka mbyoka mbyaa li amavi popiwa.  

Jesus ma velula omupot̯i popedhi naJeriko 
(Mat. 20:29-34; Mark. 10:46-52) 

35Etango limo Jesus hiaa li popedhi naJeriko, pa li omupot̯i ngwaa li aa kala pohi 
pontyo yondjila, ama kopo.  

36Hiaa tee owingi wovantu mbumau ende po, wa pula ha tyaa: “Otjitji soka?” 

37Wo ve mu heela hava tyaa: “OJesus Omunasareta ma ende po.” 

38Wa wololoka ha tyaa: “Jesus, MunwaDavid, nt̯ila ndje onkenda!” 

39Owolutenga ve mu anda a nyime, iya ngunya ha wololoka uke unene ha tyaa: 
“MunwaDavid, nt̯ila ndje onkenda!” 

40Iya Jesus wa kulama, he ve heele, ve mu ete kuye. Hiee ya popedhi, Jesus we mu 
pula ha tyaa:  

41 “Mo hala ndji ku ningile tji?” Omupot̯i we mu heela ha tyaa: “Muhona, me hala 
ndji twikuluke.” 

42Jesus we mu heela ha tyaa: “Twikuluka, eitavelo lyoye lye ku velula.” 

43Wa twikuluka vala powola yatjo ndjoka, he mu landula, ye ha tumbaleke 
Kalunga. Iya ovantu avehe mbave tji mona, va tumbaleka Kalunga.  

Lukas 19 

Jesus naSakeus 

1Jesus we ya moJeriko, ha yatakana mo.  

2Mwa li omulumentu nguu tiwa oSakeus. Wa li omunene wovathendelethi, ye wa 
li omuhona.  

3Sakeus wa kala aa hala okumona Jesus, ye e mu iwe okutya aan̯i, atjaa mena 
lyowingi wovantu ke tjiivilwe oku mu mona, mena lyokutya wa li omuthupi 
momuthika.  

4Ye wa ka dhamukila komeho yawo, ha londo komukuyu, opo e tjiiwe oku mu 
mona, mena lyokutya Jesus wa li ame ya okupita mpoka.  

5Jesus hiee ya mpoka, wa vandamena komukuyu, he mu heele ha tyaa: “Sakeus, 
heluka dhiva, mena lyokutya me tha oku ka yuhala monganda yoye ndino hendi.” 

6Ye wa heluka dhivadhiva, ha yakula Jesus nehuluko.  

7Iya ovantu avehe mboka hive tji mono, va n̯umutula hava tyaa: “Wa ka yuhala 
koyomulumentu omulundhi.” 

8Iya Sakeus wa kulama, ha heele Muhona ha tyaa: “Muhona, emona lyandje me li 
yandja pokati, limo me li yandja kovathona. Andaa ndji na ngoka ngumba 
kengelela ovipuka vye, me mu tjun̯ine tune.” 

9Jesus we mu heela ha tyaa: “Iya ndino hendi onganda hendji ya mono ehupitho, 
mena lyokutya naove wo umunwaAbraham.  

10Iya Omuna wOmuntu we ya okutaendha nokuhupitha mbava keka.” 

Odhombongo dhotjingoldo omulongo 
(Mat. 25:14-30) 

11Iya wo hiva li amava teelele ovipuka hembi, wa wedha ko uke eeli limo. Iya 
mena lyokutya wa li popedhi naJerusalem, ovantu va soka okutya otjilongo 
tjaKalunga matji ya dhiva.  

12Jesus we ve heela ha tyaa: “Pa li omulumentu umo omuhona ngwaa ile 
kotjilongo tjokokule, a ka vyaalekwe ouhamba, ye a tjune.  

13Wa ithana ovapika ve omulongo, he ve pa odhombongo dhotjingoldo 
omulongo, ha tyaa: ‘Dhi ndingosen̯i katee me tjuna.’ 

14Iya ovantu womotjilongo tje va kala ave mu yele, have mu landulitha 
odhontumwa, hava tyaa: ‘Omulumentu ngoka kaatu mu hala, e tu tumine.’ 

15 “Omuhona hiaa vyaalekwa ouhamba wa tjuna, ha ithana ovapika mbaa pele 
odhombongo, opo a tyee soka hiva nganyana mondingoso.  

16Owolutenga we ya ha tyaa: ‘Taa, ombongo yoye ya nganyana odhombongo 
omulongo.’ 

17Omuhona we mu heela ha tyaa: ‘Iiya, oove omupika omuwa, mena lyokutya wa 
takametha movipuka ovinunu mo pewa okutuminaovitungwalongo omulongo.’ 

18Omutyavali we ya, ha tyaa: ‘Taa, ombongo yoye ya nganyana odhombongo 
ntano.’ 

19Iya nahengu wo omuhona we mu yaka ha tyaa: ‘Naove wo mo pewa okutumina 
ovitungwalongo vitano.’ 

20”Nomukwawo we ya uke ha tyaa: ‘Taa, ombongo yoye hooyondji, mbe i kutila 
pokandjenga.  

21Ame mbe ku tila, mena lyokutya ove umulumentu wotjipo. U itha po hího 
ungulile, u teya hího kunine.’ 

22Omuhona we mu yaka ha tyaa: ‘Me ku koyo nodhondaka ndhaa dhi motjinyo 
tjoye, mupika ove omuvi! U ndji i okutya aame omulumentu wotjipo, ngundji itha 
po soka híhe ungulile, nokuteya soka híhe kunine.  

23Iya omena lyatji hího yandjele ombongo yandje kovandingosi, hime tjuna ndji i 
vadhe aya nganyana? ‘ 

24 “Iya omuhona wa heela mboka mbava li ava kulama ha tyaa: ‘Mu nyeken̯i 
ombongo ye, mu i pe ngoka nguu na omulongo.’ 

25Wo hava tyaa: ‘Taa, hengu u na ae odhombongo omulongo.’ 

26 “Omuhona wa twikila ko uke ha tyaa: ‘Ame me mu heele okutya omuntu auhe 
nguu na tja, ma pewa otjingi unene, iya nguhe na tja, nahiee na tjo, me tji nyekwa.  

27Iya odhondjedhi dhandje hemba mbahamava hala ndji ve tumine, ve eten̯i huno 
mu ve dhipaele hempa momeho andje.’“ 

Jesus me thiki koJerusalem 
(Mat. 21:1-11; Mark. 11:1-11; Joh. 12:12-19) 

28Jesus hiaa mana okupopya ovipuka hembi, wa ya nondjila ye ndjaa vyuuka 
koJerusalem. 

29Hiee ya popedhi poBetfage naBetania pondundu ndjii tiwa oyOmiholivi, wa 
tuma ovalongwa ve vavali,  

30ha tyaa: “Enden̯i kokalongo hake li komeho, amwe ya mo, mamu ka mona 
ombulona ndjaa kutwa, ndjihaiya kavilwa komuntu nokanunu, i kutululen̯i, n̯e 
mu i ete huno.  

31Iya andaa pe na ngume mu pula ha tyaa: ‘Mamu i kutululile tji? ‘Tyen̯ii: 
‘Muhona me i hepa.’“ 

32Ovalongwa mbava tumwa va ya, have tji mono ngahi va heelwa.  

33Iya tainkolo va li amava kutulula ombulona, ovene vayo ve ve pula hava tyaa: 
“Ombulona mamu i kutululile tji?” 

34Iya ve ve yaka hava tyaa: “Muhona me i hepa.” 

35Ve i eta kuJesus, hava twaa ko omidhalo vyawo komongo wombulona, Jesus 
hako ve mu kavilitha.  

36Jesus hiaa kavile, ovantu va yala omidhalo vyawo mondjila.  

37Iya hiaa thiki popedhi naJerusalem, mpoka ondjila mpai heluka okudha 
kOndundu yomiholivi, engundwa alihe lyovalongwa lya uta okutanga Kalunga 
nehuluko, hava wololoka peulu mena lyovilingankono avihe mbiva mona,  

38hava tyaa: “Ohamba ngume ya mena lyaMuhona nga tumbalekwe, ouwa ngau 
kale meulu, netumbalo kombandambanda.” 

39Ovafarisai vamo womowingi wovantu va heela Jesus hava tyaa: “Mulongethi, 
tjaela ovalongwa woye.” 

40Ye wa yaka ha tyaa: “Me mu heele okutya hemba andaa mava nyimi, omawe 
maa wololoka.” 

Jesus ma lili Jerusalem 

41Jesus we ya popedhi notjitungwalongo, hiee tji mono, we tji lila,  

42ha tyaa: “Ove ngaile wa tangan̯eka ovipuka mbimavi thevelwa ouwa woye! Iya 
atjaa napano ove we vi holekwa. 

43Iya omatango mae ke ku vadha, katango odhondjedhi dhoye madhi ke ku 
vandela, hadhi ku twaa molunkombo, hadhi ku n̯in̯ikidha kodhontyo adhihe.  

44Mo ka kombwa po, ove nodhondele dhoye. Odhondjedhi dhoye kaadhi ka thiaa 
po nokanunu ewe limo ndyaa tendekwa kekwawo, mena lyokutya ove ku 
tangan̯ekele otembu yokutaendhwa kwoye kuKalunga.” 

Jesus ma ta mo ovatjingithi motempeli 
(Mat. 21:12-17; Mark. 11:15-19; Joh. 2:13-22) 

45Jesus wa hita motempeli, ha utu okuta mo mboka mbava li amava landetha,  

46he ve heele ha tyaa: “Kwa sonekwa okutyaa: ‘Ondjuwo yandje ondjuwo 
yokukumbila.’Iya n̯e mwe i ningi eleva lyovapundi.” 

47Ye wa li ae ve longa motempeli etango alihe, iya ovayambethi ovanene 
novalongivetanovanene wotjilongo ve mu taendha, ve mu dhipae,  

48atjaa kava mwene oluvedhe lwoku tji ninga, mena lyokutya ovantu avehe ve mu 
hopa, have mu teelele.  

Lukas 20 

Jesus ma pulwa etumino lye 
(Mat. 21:23-27; Mark. 11:27-33) 

1Etango limo Jesus hiaa li motempeli ama longo ovantu nokuteetha ondaka 
ombwa, ovayambethi ovanene novalongiveta pamo novanene wotjiwan̯a ve ya 
mo,  

2have mu pula hava tyaa: “Tu heela okutya ovipuka hembi u vi ninga ketumino 
patji? Ne aan̯i ngwee ku pa etumino okutya u ninge ovipuka hembi?” 

3Jesus we ve yaka ha tyaa: “Naame wo me mu pula epulo limo, ntjeela ndjen̯i 
okutya 

4etjatjo lyaJohannes lya dha meulu ne omovantu?” 

5Wo va tompola puwo ovene hava tyaa: “Nditwa tyaa: ‘Omeulu, ‘mpe me tu pula 
okutyaa: ‘Omena lyatji hihamu mu itavelele? ‘ 

6Iya nditwa tyaa: ‘Lya dha movantu, ‘ovantu avehe mave tu dhipaa nomawe, 
mena lyokutya wo va itavela okutya Johannes wa li omuprofeti.” 

7Iya wo va yaka Jesus hava tyaa: “Katu tji i.” 

8Jesus we ve yaka ha tyaa: “Naame híme mu heele okutya ovipuka hembi ndji vi 
ninga ketumino patji.” 

Omaeli otjuundo tjomivinyu 
(Mat. 21:33-46; Mark. 12:1-12) 

9Jesus wa uta okuheela ovantu eeli hendi ha tyaa: “Kwa li omulumentu umo 
ngwaa twikile omivinyu motjuundo tje, ha undike mo ovantu, tjau ye ha ka valula 
olule kovilongo vyokokule.  

10Otembu yokupya hiye thiki, omwene wotjuundo wa tuma omupika we 
kumbava undikwa otjuundo, ve mu pe ovinyango mbyaa thele okupewa. Iya 
ovaundikwa ve mu tona, have mu tjun̯a ae li omawoko anyahinya.  

11Iya omwene wotjuundo wa tuma ko uke omupika umo, iya ngoka ve mu tona, 
have mu t̯itha ohon̯i navi, have mu tjun̯a ae li omawoko anyahinya.  

12Wa tuma ko uke omutyatatu. Nguka ve mu tona, have mu topola oviwalo, have 
mu yundulile pondje.  

13Omwene wotjuundo tjomivinyu wa popya ha tyaa: ‘Me ningi vi? Me tumu ko 
omunwandje omuhivilikwa, pamo mave ke mu tumbaleka.’ 

14Ovaundikwa hive mu mono, va tompola hava tyaa: ‘Hengu oye e li ompinga, tu 
mu dhipaen̯i, epingo li ninge po olyetu.’ 

15Wo ve mu yumba kotjila tjotjuundo, have mu dhipaa.  “Iya omwene wotjuundo 
me ve ningi vi?  

16Me ke ya, ha han̯auna po ovaundikwa mboka, notjuundo tjomivinyu he tji pa po 
vamo.” Ovantu hive tji tee, hava tyaa: “Aai, kaatji ningwa.” 

17Jesus we ve tala ha tyaa: “Iya atjaa odhondaka hendhi madhi tya vi, ndhimadhi 
tyaa:  ‘Ewe ndyoka ovatungi ndiva yekelahi,  lya ninga ewe ndyaa tumbala 
okupon̯a omawe aehe’?  

18Auhe ngoka nguma putala mewe ndyoka, ma teka, nangoka nguma li wile, mali 
mu nyanyauna.” 

Okuyandja elilimo komukesari 
(Mat. 22:15-22; Mark. 12:13-17) 

19Ovalongiveta novayambethi ovanene va li amava hala 
okukambula Jesus powola yatjo tuu ndjoka, mena lyokutya va iwa okutya owo a 
li ama popi meeli hendi, atjaa va tila ovantu. 

20Ve mu vandela, hava tumu ko ovatjungili, mbave lininga ovavyuuki, opo ve mu 
tele mondhondaka dhe, wo ve tjiiwe oku mu yandja modhonkono nometumino 
lyomutumini. 

21Ovatjungili va heela Jesus hava tyaa: “Mulongethi, tu tji i okutya u popya, ove u 
longa otjatjili, ove ku tala otjipala tjomuntu, u longa ondjila yaKalunga otjatjili.  

22Tja vyuuka tuu okuyandja elilimo komukesari ne hatjo?” 

23Jesus hiaa nongonoka okuliningitha kwawo, we ve heela ha tyaa:  

24 “Ndjulikila ndjen̯iondenari. Ethano nesoneko ndii li ko, olyaan̯i?” Wo hava tyaa: 
“Olyomukesari.” 

25Iya we ve heela ha tyaa: “Iya ovipuka vyomukesari vi pen̯i omukesari, 
ovyaKalunga vi pen̯i Kalunga.” 

26Iya wo kave tjiivilwe oku mu tela modhondaka dhe movipathi vyovantu. Ve 
kuminwa okuyaka kwe, wo hava nyimi vala.  

Okwiimuka kout̯e 
(Mat. 22:23-33; Mark. 12:18-27) 

27Ovasadukai vamo, mbava tya kaku na tja eimuko kout̯e, ve ya kuJesus, have mu 
pula 

28hava tyaa: “Mulongethi, Moses we tu sonekela hinyahi okutyaa: ‘Andaa pe na 
omulumentu, ngwee thiwa po komukulwe omulumentu ne komunitje 
omulumentu, ha thii po omuhepe, atjaa omulumentu hengu ahama thii po 
odhondele, okutya nga kupe omuhepe womukulwe ne womunitje, a yumukile 
omukulwe ne omunitje oluyumuko.’ 

29Iya kwa li ovalumentu ovalilanduli epanduvali. Owolutenga wa kupile 
omukadhintu, hiaa t̯i, ka thiile po odhondele. 

30Iya omutyavali wa kupa omuhepe, hiaa t̯i, ka thiile po odhondele.  

31Iya omutyatatu naye wo wa kupa omuhepe, hiaa t̯i, ka thiile po odhondele. Iya 
avehe epanduvali mbave mu kupile va ka t̯a, ahamava thiile po odhondele.  

32Omuhepe kon̯ima naye wo wa ka t̯a.  

33Iya peimuko kout̯e, ma ka kala omukadhintu waan̯i, mena lyokutya avehe 
epanduvali ve mu kupile?” 

34Jesus we ve heela ha tyaa: “Ovantu womouye hembu va kupa, wo hava kupwa.  

35Iya mboka mbave thevelwa okwiimunwa kout̯e nokuya mouye mbumau ya, 
kaava ka kupa, wo kaava ka kupwa.  

36Iya kaava ka t̯a uke, mena lyokutya va ngala ovaengeli, wo odhondele 
dhaKalunga, mena lyokutya va imunwa kout̯e.  

37Iya Moses we tji yulika okutya ovat̯e mava ka imunwa kout̯e, mena lyokutya 
motjihipululo tjeno me mu ithana ama tyaa: ‘Muhona oye e li Kalunga kaAbraham 
naKalunga kaIsak naKalunga kaJakob.’ 

38Ye haKalunga kovat̯e, iya okovanamwenyo, mena lyokutya avehe ve na 
omwenyo muye.” 

39Vamo owomovalongiveta va yaka hava tyaa: “Mulongethi, wa popi nawa.” 

40Kapa li noumo ngwaa li ama hala oku mu pula uke omapulo.  

Messias, omunwaan̯i? 
(Mat. 22:41-46; Mark. 12:35-37) 

41Jesus wa pula ovalongiveta ha tyaa: “Mava tile tji Messias omunwaDavid?  

42David omwene momisonekwa vyOmapisalomi ma tyaa:  ‘Muhona wa heela 
Muhona wandje ha tyaa:  Kala pohi kokulyo kwandje 

43katee me ningi odhondjedhi dhoye otjilyatelo tjodhompadhi dhoye.’ 

44David u mu ithana ‘Muhona, ‘ma ile vi uke omuna?” 

Lungamenen̯i ovalongiveta 
(Mat. 23:1-36; Mark. 12:38-40) 

45Tainkolo ovantu avehe va li amava teelele, Jesus wa heela ovalongwa ve ha 
tyaa: 

46 “Lungamenen̯i ovalongiveta, mbave hole okudhala omidhalo omile, wo ve hole 
okupopithilwa pomalandethelo. Ve hole kovipundi vyokomeho 
modhosinagoga nopomalukalo ngaa tumbala movipito.  

47Va nyeka ovahepe odhonganda dhawo, wo hava ningi omaalikano omale 
okulimoneketha vala. Ovantu mbave li nyahoka mava ka pewa onkali onene.” 

Lukas 21 

Okuyamba kwomuhepe 
(Mark. 12:41-44) 

1Jesus hiaa yumbu omeho, wa mona ovahona himava twaa mo motjikasa mumu 
tuwa mbimavi yambwa.  

2Iya wa mona wo omuhepe omuthona ngwaa twaa mo oumbongo uvali. 

3Iya we ve heela ha tyaa: “Me mu heele otjatjili: Omuhepe hengu omuthona wa 
twaa mo otjin̯ingi okupon̯a ovantu avehe.  

4Iya ovantu avehe va twaa mo mbyoka ovyomovihupe vyawo, iya ye mouthona 
we, wa twaa mo atjihe hiaa li natjo.” 

Jesus ma popi ehan̯auno lyotempeli 
(Mat. 24:1-2; Mark. 13:1-2) 

5Ovantu vamo va popya ouhunga notempeli hiya undwa nomawe ngee thewa 
novipuka mbyaa yandjwa otjali kuKalunga. Jesus we ve heela ha tyaa:  

6 “Omatango ngamae ya, ovipuka hembi mbimamu tala, kaape ke thiwa ewe 
ndyaa tendekwa kekwawo, háli kumuninwe po.” 

Jesus ma popi omatangan̯eko ehulilo lyouye 
(Mat. 24:3-14; Mark. 13:3-13) 

7Iya wo ve mu pula hava tyaa: “Mulongethi, ovipuka hembi mavi ka ningwa 
nalun̯i? Iya etangan̯eko mali ka kala olyatji okutya hembi mavi ka ningwa?” 

8Jesus we ve heela ha tyaa: “Lungamen̯i, ahamamu pukithwa, iya ovantu ovengi 
mave ke ya nena lyandje, wo have lityaa: ‘Aame, ‘vamo hava tyaa: ‘Otembu ye 
thiki.’Iya hámu ve landula. 

9Iya andaa mwa ka tyaa ovita nodhondjaya, hámu tila, mena lyokutya hembi vi 
tha okutenga, atjaa ehulilo kaliye ya.” 

10Iya we ve heela ha tyaa: “Otjiwan̯a matji ka lwitha otjiwan̯a otjikwawo, 
notjilongo matji ka lwitha otjilongo otjikwawo.  

11Pomaluvedhe nomaluvedhe ohi mai ka teketa unene, maku ke ya ondjala 
nomitjithi vyovintimba. Keulu maku ka kala omatangan̯eko omanene ngamaa 
tilitha.  

12Iya ovipuka mbyoka tainkolo háviya ningwa, mave ke mu kambula, have mu 
taata. Mave ke mu twala modhosinagoga, have ke mu yedhilila mouliwoso, have 
mu twala kovipala vyodhohamba novyovatumini mena lyandje.  

13Hehi matji mu pa oluvedhe mu ninge odhombangi dhokuntjipulula kuwo.  

14Iya omitima vyen̯i hávi kala notjiho okutya mamu ke lipopila vi.  

15Iya ame me ke mu pa himamu ka popya, nounongo mboka mbuhamau ulu 
okutethwa ombata, odhondjedhi dhen̯i adhihe madhi ka anyenwa oku mu yaka 
ne oku mu tetha ombata.  

16Mamu ka welelekwa kovanene ven̯i, kovakulwen̯i, kovanitjen̯i, koven̯i 
nokomapanga en̯i, mu ka kambulwe, navamo owomun̯e mave ke mu dhipaetha.  

17Ovantu avehe mava ka kala ave mu yele mena lyandje.  

18Komitwe vyen̯i kaaku ka keka ondjutji noimo.  

19Amamu likambulithile, mamu ka nganyana omwenyo.  

Jesus ma popi ehan̯auno lyaJerusalem 
(Mat. 24:15-21; Mark. 13:14-19) 

20”Iya himamu ka mona Jerusalem atja kondolokwa kovilombo vyovakwavita, iya 
tji iwen̯i okutya ehan̯auno lyatjo lye thiki.  

21Iya mboka mbave li moJudea ngava inkolele kodhondundu. Mboka mbave li 
moJerusalem, ngava dhe mo, namboka mbave li kotjila tjaJerusalem, háva hiti mo,  

22iya omatango ngoka ooluyuma okuhwithila po omisonekwaavihe.  

23Utatyei ovat̯imba novamwali pomatango ngoka! Oudheu ounene mau kala 
kombanda yohi, noluyuma kotjiwan̯a hehi.  

24Iya mava ka dhipawa nomukonda, wo hava ka kambulwa, hava ka twalwa 
moupika koviwan̯a avihe, noviwan̯a mavi ka lyata Jerusalem, katee omatango 
oviwan̯a mbyoka maa hulu.  

Okuya kwOmuna wOmuntu 
(Mat. 24:29-31; Mark. 13:24-27) 

25 “Omatangan̯eko maa ka moneka metango, momwedhi nomodhonyothi. Ovantu 
avehe kombanda yohi mava ka kala nomahundjuwoma, wo hava ka tilithwa 
kokupopya kwelunga nokomakuthikuthi alyo.  

26Ovantu mokukevelela ovipuka mbyoka mbimavi vadha ohi, mava ka t̯a 
omukanku kowoma, mena lyokutya odhonkono dhomeulu madhi ka teketethwa.  

27Iya mava ka mona Omuna wOmuntu ame ya mekaka, ae na odhonkono 
netumbalo enene.  

28Iya hembi himavi ka uta okuningwa talen̯i peulu, mu yele omitwe vyen̯i, mena 
lyokutya ehupitho lyen̯i lya hweene popedhi.” 

Eeli lyomukuyu 
(Mat. 24:32-35; Mark. 13:28-31) 

29Jesus we ve heela eeli hendi ha tyaa: “Talen̯i omukuyu nomiti avihe.  

30Iya ovitho avya eta oluhapo, mu tji i okutya ovintola vi li popedhi.  

31Iya nan̯e wo amamu mono ovipuka hembi amavi ya, iwen̯i okutya otjilongo 
tjaKalunga tje ya popedhi.  

32 “Me mu heele otjatjili, ekula hendi kaali hulu, tainkolo ovipuka hembi avihe 
háviya ningwa.  

33Eulu nohi mavi hulu, iya odhondaka dhandje kaadhi hulu.  

Kalen̯i amwa pathumuka 

34 “Iya liyungen̯i, omienyo vyen̯i hávi ulithwa komalyaalyo nokepyalu 
nokounkolwe nokotjiho tjovikulya, etango ndyoka ahamali mu vadha ontukuluka 
ngomoo.  

35Iya mali ka vadha ovantu avehe kombanda yohi aihe.  

36Iya apehe kalen̯i amwa pathumuka n̯e mu kumbe, opo mu mona odhonkono 
okuyepa ovipuka mbyoka avihe mbimavi ka ningwa, nokukulama ontali kotjipala 
tjOmuna wOmuntu.” 

37Jesus komutenya u longa ovantu motempeli, iya out̯iku u ya kondundu ndjii 
tiwa oyOmiholivi.  

38Ovantu avehe va li ava pita omuhuka, hava i kotempeli oku mu teelela.  

Lukas 22 

Ontanto yokukambula Jesus 
(Mat. 26:1-5; Mark. 14:1-2; Joh. 11:45-53) 

1Iya otjipito tjomingome mbihavi tuwa ontathi, hitji tiwa Opaasa, tja li popedhi. 

2Ovayambethi ovanene novalongiveta ve lipula okutya Jesus mave mu dhipaa vi, 
mena lyokutya va li amava tila ovantu.  

Judas ma landetha Jesus 
(Mat. 26:14-16; Mark. 14:10-11) 

3Iya Satana wa hita muJudas nguu tiwa oIskariot, umo owomomulongo navavali.  

4Judas wa ya oku ka tompola novayambethi ovanene novanene wovayungi 
wotempeli okutya ma ulu oku ve welelekela vi Jesus.  

5Wo va li ave hulukwa, have mu udhikile oku mu pa odhombongo. 

6Judas wa itavela okuyandja Jesus, ahape na tja owingi wovantu.  

Otjipito tjOpaasa matji longekedhwa 
(Mat. 26:17-25; Mark. 14:12-21; Joh. 13:21-30) 

7Iya etango ndyoka lyomingome mbihavi tuwa ontathi lye thika, moka mumu 
dhipawa ondjona yOpaasa.  

8Jesus wa tuma ko Petrus naJohannes ha tyaa: “Enden̯i, mu ke tu longekedhele 
ondjona yOpaasa ndjimatu ya okulya.” 

9Iya wo ve mu pula hava tyaa: “Opi mpamo hala, tu ke ku longekedhele?” 

10Iya ye we ve yaka ha tyaa: “Taa tuutuu, himamu ya motjitungwalongo, mamu ka 
wanena nomulumentu ngwaa tjindi olundingo lwomeva. Mu landulen̯i katee 
monganda moka muma i. 

11Heelen̯i omwene wonganda mu tyee: ‘Omulongethi me ku pula okutya ondjuwo 
yovayenda i li pi, ndji ka lile mo Opaasa pamo novalongwa vandje? ‘ 

12Iya ye me mu yulikile ondjuwo onene yopeulu ndjaa kombwa nawa. Ngamo mu 
longekedhela moka.” 

13Iya va ya, ovipuka avihe vya li ngahi ve vi heelwa. Iya hava longekedha Opaasa.  

Okulya Okudhilikwa maku utwa 
(Mat. 26:26-30; Mark. 14:22-26; 1 Kor. 11:23-25) 

14Owola yokulya hiye thiki, Jesus we ya okulya novayapostoli.  

15We ve heela ha tyaa: “Me hala nehalo enene okulya Opaasa hendji pamo nan̯e, 
tainkolo aheya tatethwa.  

16Iya me mu heele okutya híme ke i lya uke katee mai ka hwithilwa po motjilongo 
tjaKalunga.” 

17Iya wa itha po otjinwino, ha pandula ha tyaa: “Tji tambulen̯i, mu liyandjele.  

18Iya me mu heele okutya híme ka nwa uke ovinyu katee otjilongo tjaKalunga 
matji ya.” 

19Wa itha po omungome, ha kumbu, he u nyembula, he ve pa wo, ha tyaa: “Hehi 
olutu lwandje ndumalu yandjwa mena lyen̯i. Hehi tji ningen̯i amamu nt̯ipaluka.” 

20Iya kon̯ima yokulya wa itha po otjinwino, ha tyaa: “Otjinwino 
hehi ewaneneno epe mombindhi yandje ndjimai tilwahi mena lyen̯i.  

21 “Iya taa tuutuu, omumbweleleki matu li naye.  

22Iya Omuna wOmuntu ma i, ngahi tja hewa, atjaa utatyei omuntu ngoka ngume 
mu weleleke.” 

23Wo va uta okulipula okutya oun̯i ngoka mpaeli mokati kawo ngume tji ningi.  

Omunene aan̯i? 

24Iya mokati kovalongwa mwa tukuka odhombata okutya aan̯i ngwaa thele 
okutalwa omunene okupon̯a ovakwawo.  

25Iya Jesus we ve heela ha tyaa: “Odhohamba dhoviwan̯a dhi tumina ovantu 
vadho, namboka mbave ve tumina, va hala okutiwa ovantu ovawa.  

26Iya n̯e mokati ken̯i hámu kala nyahoka. Nguma hala a kale omunene mokati 
ken̯i, nga ngale omununu, nomunakomeho nga kale ngomuundapi.  

27Aan̯i ngwaa pon̯a omukwawo, ongwaa kala pohi ne onguma undapa? Haye 
ngoka ngwaa kala pohi? Iya ame ndji li mokati ken̯i ngomuundapi.  

28 “N̯e, on̯e mwa kala pwaame momaudheu andje.  

29Tate ngahi a mpa odhonkono dhokutumina, otjo naame wo me mu pa etumino 
lyouhamba,  

30opo mu ka lye nokunwa pamo naame motjilongo tjandje, iya mamu ka kala pohi 
kovipunditumino nokukoya omaanda omulongo naavali aIsrael.  

Simon ma ilikin̯wa 
(Mat. 26:31-35; Mark. 14:27-31; Joh. 13:36-38) 

31 “Simon, Simon teelela, Satana wa kumba a pewe oku mu thitha ngovilya.  

32Iya ame mbe ku kumbile, eitavelo lyoye ahamali dhimi mwoove. Naove himo 
tjuna, koleka ovakwen̯i.” 

33Petrus wa yaka ha tyaa: “Muhona, ame mbe lilongekedha okuya pamo naove 
mokaliwoso nomet̯o.” 

34Iya Jesus we mu heela ha tyaa: “Petrus, me ku heele okutya ndino hendi, 
tainkolo onkondombolo háiya popya, ove mo lintendele tutatu okutya ku ndji i.” 

Okapapo kodhombongo, ondjato nomukonda 

35Jesus we ve heela ha tyaa: “Himbe mu tumine ahamu na tja okapapo 
kodhombongo, ondjato nodhongaku, mwa hepele?” Ve mu yaka hava tyaa: “Aai, 
notjimo.” 

36Jesus we ve heela ha tyaa: “Iya napano nguu na okapapo kodhombongo, nga 
kale nako, nondjato nga kale nayo. Ngoka nguhe na omukonda, nga landethe po 
ombaikitha ye, nge lilandele omukonda.  

37Iya me mu heele okutya mwaame omusonekwa hembu mau tha okuhwithilwa 
po mbumau tyaa: ‘Wa havelwa mokati kodhomputji.’Iya avihe mbyoka mbyaa 
ntjonekelwa, mavi hwithilwa po.” 

38Ovalongwa ve mu heele hava tyaa: “Muhona, taa tuutuu, hempa pe na 
omikonda vivali.” Jesus we ve heela ha tyaa: “Tjau, tja hulu!” 

Jesus ma kumbu 
(Mat. 26:36-46; Mark. 14:32-42) 

39Jesus wa pita pondje, ha i kOndundu yomiholivi, ngahi a ilila, novalongwa ve 
wo ve mu landula.  

40Hiee thiki koluvedhe hoka, we ve heela ha tyaa: “Kumben̯i, opo hámu pwile 
momatyoletho.” 

41Iya wa yapuka muwo otjikambo hitji lithike pokuyumbwa kwewe, ha twike 
odhongolo, ha kumbu 

42ha tyaa: “Taa, andaa mo hala, ndjeka ndje otjinwino hehi, hangahi me hala, iya 
ehalo lyoye ngali hwithilwe po.” 

43Omweengeli womeulu we mu hololokela, he mu pameke. 

44Wa li moviihamo ovinene, ha kumbu aa mana mo. Oupyu we wa tota ngomata 
ombindhi amai totele pohi.  

45Iya hiaa mana okukumba, wa tjuna kovalongwa ve, we ve vadha ava lala, mena 
lyokutya va li ava pongo.  

46Jesus we ve pula ha tyaa: “Mwa lalele tji? Imuken̯i po, n̯e mu kumbe, opo hámu 
pwile momatyoletho.” 

Jesus ma kambulwa 
(Mat. 26:47-56; Mark. 14:43-50; Joh. 18:3-11) 

47Jesus tainkolo a li ama popi, pe ya engundwa lyovantu ndyaa pitilwa komeho 
kuJudas, umo owomovalongwa omulongo navavali. Wa hweena kuJesus e mu 
hupite.  

48Iya Jesus we mu pula ha tyaa: “Judas, Omuna wOmuntu mo mu weleleke, amo 
mu hupita?” 

49Iya ovalongwa mboka mbava li pamo naJesus, hiva mono soka himatji hala 
okuningwa, ve mu heela hava tyaa: “Muhona, ngatu ve twele nomikonda?” 

50Umo owomuwo wa tona omupika womuyambethi omunene, he mu kopola 
okutwi kwokokulyo.  

51Iya Jesus wa yaka ha tyaa: “Hámu ningi nyahoka!”Wa t̯in̯a okutwi kwe, he mu 
velula.  

52Iya Jesus wa heela ovayambethi ovanene novanene wovayungi 
wotempeli novanene mboka mbave ya oku mu kambula ha tyaa: “Mwe ya 
nomikonda nodhonkunye ngambamamu kambula otjimpulu?  

53Omatango aehe ndji kala nan̯e motempeli, n̯e kamu nkambula, iya hendji owola 
yen̯i nodhonkono dhomutumini wet̯iku lyouye hembu.” 

Petrus me litendele Jesus 
(Mat. 26:57-58,69-75; Mark. 14:53-54,66-72; Joh. 18:12-18,25-27) 

54Iya va kambula Jesus, have mu twala konganda yomuyambethi omunene. 
Petrus wa landula mo ae li kon̯ima kokule.  

55Iya hiva tyavele omulilo pontanga yonganda, va kala pohi, Petrus naye we ya, 
ha kala pohi puwo.  

56Omukadhona umo nguu undapa monganda moka, hiee mu mono ama yoto, we 
mu tongolola, ha tyaa: “Hengu naye wa li pamo naJesus.” 

57Iya Petrus we litendela, ha tyaa: “Mukadhintu ove, ame hengu hí mu i.” 

58Kon̯ima yokaluvedhe omuntu umo we mu dhimbuka, ha tyaa: “Naove wo oove 
umo owomuwo.” Petrus wa yaka ha tyaa: “Mulumentu ove, ame haame.” 

59Kon̯ima yowola imo vala, omuntu umo uke we tji koleka ha tyaa: “Otjatjili 
nahengu wa li pamo naye, mena lyokutya naye wo Omugalilea.” 

60Iya Petrus wa yaka ha tyaa: “Mulumentu ove, hí yuvite soka himo popi.”Iya 
dhivadhiva tainkolo wa li ama popi, onkondombolo ya popya.  

61Muhona wa piluluka ha tala Petrus. Iya Petrus wa thipaluka odhondaka 
dhaMuhona, ngahi e mu heelele ha tyaa: “Onkondombolo tainkolo háiya popya, 
ove mo lintendele tutatu.” 

62Iya wa pita pondje ama lili unene.  

Jesus ma penywa 
(Mat. 26:67-68; Mark. 14:65) 

63Iya ovalumentu mboka mbava li amava yungu Jesus, ve mu penya, have mu 
tono.  

64Ve mu kuta pomeho, have mu pula hava tyaa: “Thimbila okutya aan̯i ngwee ku 
tono.” 

65Iya ve mu penya, have mu popi ovipuka ovingi.  

Otjoonganene tjovanene 
(Mat. 26:59-66; Mark. 14:55-64; Joh. 18:19-24) 

66Hikwa tji, Otjoongi tjovanene wotjiwan̯a novayambethi ovanene 
novalongiveta tja ongana, hava eta Jesus mOtjoongi tjawo.  

67Va heela Jesus hava tyaa: “Andaa oove Messias, tu heela.” Iya we ve heela ha 
tyaa: “Nande mu heele, kaamu ndjitavele,  

68nande mu pula, kaamu ndjaka.  

69Iya okudha ndino Omuna wOmuntu ma ka kala pohi kokulyo kwaKalunga nguu 
na odhonkono.” 

70Wo avehe ve mu pula hava tyaa: “Oove atjaa MunwaKalunga?” Jesus we ve yaka 
ha tyaa: “Mu li mondjila himamu tya aame.” 

71Iya wo hava tyaa: “Twa hepa uke oumbangi watji? Odhondaka ndhaa dhi 
motjinyo tje, nt̯e twe dhi tee.” 

Lukas 23 

Jesus kotjipala tjaPilatus 
(Mat. 27:1-2,11-14; Mark. 15:1-5; Joh. 18:28-38) 

1Engundwa alihe lyovantu lya kulama, hali twala Jesus kuPilatus.  

2Wo va uta oku mu pa onkali, hava tyaa: “Nguka twe mu mono ama pukitha 
otjiwan̯a tjetu, ma tjaele okuyandja elilimo komukesari, ye me litya oMessias, 
ohamba.” 

3Pilatus we mu pula ha tyaa: “Oove ohamba yOvajuda?” Jesus wa yaka ha tyaa: 
“Iinga, otjo ngahi wa popi.” 

4Iya Pilatus wa heela ovayambethi ovanene nowingi wovantu ha tyaa: “Ame hí 
lwete mo onkali momuntu hengu.” 

5Iya wo va tetha vala ombata hava tyaa: “Ma hongaetha ovantu nelongo lye 
okudha koGalilea nomoJudea atjihe katee hempa.” 

Jesus ma koyelwa kotjipala tjaHerodes 

6Iya Pilatus hiee tji tee, wa pula omulumentu ngoka andaa Omugalilea.  

7Hiaa tee okutya owomotjilongo tjaHerodes, we mu tuma kuHerodes, mena 
lyokutya naye wo wa li moJerusalem potembu hendjinya.  

8Herodes hiaa mono Jesus, we hulukwa unene, mena lyokutya nalukulu nahi u 
hala oku mu mona, mena lyokutya we mu tyaa ae, u hala okumona 
otjilingatangan̯eko himatji ningwa kuJesus.  

9We mu pulapula ovipuka ovingi, atjaa Jesus ke mu yakele.  

10Ovayambethinovalongiveta va kulama, have mu pa onkali unene nodhonkono.  

11Iya Herodes novakwavita ve ve mu tomba, have mu penye. Ve mu dhaleka 
omudhalo omunene mbumau laima, have mu tjun̯a kuPilatus.  

12Etango lyatjo ndyoka Herodes naPilatus otjo ve lihava oupanga, mena lyokutya 
lukulu pokati kawo pa li ovita.  

Jesus ma koyelwa et̯o 
(Mat. 27:15-26; Mark. 15:6-15; Joh. 18:39—19:16) 

13Pilatus wa ithanena pamo ovayambethi ovanene novanene wotjilongo novantu 
vamo,  

14he ve heele ha tyaa: “Mwa eta omuntu hengu kwaame, mwa tya omutyolethi 
wovantu, napano mbe mu pula movipathi vyen̯i, iya muye hí mwene mo onkali 
nokanunu ndjimamu mu koyele. 

15NaHerodes ke mu mwene onkali, iya we mu tjun̯a kunt̯e. Omulumentu hengu ke 
na tja hiaa ningi himatji mu dhipaetha.  

16Me mu tonetha, ndji mu yethe.” 

17[Pomatango otjipito tjOpaasa Pilatus ovantu u ve kutululila onkwatwa imo 
ndjimava hala. ] 

18Ovantu avehe va wololoka hava tyaa: “Nga dhipawe, ove u tu kutululile 
Barabas.” 

19Barabas wa yedhililwa mokaliwoso mena lyotjipopya hiaa li natjo 
motjitungwalongo moka, nomena lyokudhipaa.  

20Pilatus wa li ama hala okukutulula Jesus, he ve ithana uke a popye nawo.  

21Iya wo va wololoka vala hava tyaa: “Mu papela komutjaakano, mu papela 
komutjaakano!” 

22Iya Pilatus wa popya nawo otjikando otjityatatu ha tyaa: “Omena lyatji, ouvi 
mbwaa ningi owatji? Ame hí mwene mo onkali yokut̯a muye. Me mu tonetha, ndji 
mu yethe.” 

23Iya wo va hapa ko vala okuwololoka unene, have mu pula okutya Jesus nga 
papelwe komutjaakano. Okuwololoka kwawo kwa teeka.  

24Iya Pilatus wa tokola okuhwithila po himava hala.  

25Wa kutulula ngoka nguva li amava hala, ngwaa li mokaliwoso mena lyotjipopya 
nomena lyokudhipaa, iya ha yandja Jesus, a ningwe ngahi mava hala.  

Jesus ma papelwa komutjaakano 
(Mat. 27:32-44; Mark. 15:21-32; Joh. 19:17-27) 

26Ovakwavita va ya naJesus. Mondjila va kambula Simon Omukireni, ngwaa li 
ama dhi kotjana, have mu twike omutjaakano, e u tjinde, otjo ma landula 
muJesus.  

27Engundwa lyovantu lye mu landula. Mokati kawo mwa li wo ovakadhintu 
mboka mbave mu lila otjo mava yayana.  

28Jesus wa pilulukila kuwo, ha tyaa: “Vakadhona vaJerusalem, hámu ndili, lililen̯i, 
n̯e mu lile ovanwen̯i,  

29mena lyokutya omatango mae ya, katango ovantu mava ka tyaa: ‘Ovanalao 
odhompange, mbahave lipele omienyo nambahava yamethele.’ 

30Ovantu mava ka uta okuheela odhondundu hava tyaa: ‘Tu wilen̯i, ‘hava heele 
ovilukonko hava tyaa: ‘Tu tjikilen̯i.’ 

31Iya omuti omutalala andaa mau ningwa nyahika, omukukutu mau ningwa vi?” 

32Ovalumentu vamo vavali, mbava li odhomputji va twalwa pamo naJesus va ka 
dhipawe.  

33Iya hive thiki koluvedhe nduu tiwa Otjoolotwe, Jesus ve mu papela 
komutjaakano, pamo nodhomputji ndhoka, imo okokulyo nonkwawo 
okokumbinda kwe. 

34Iya Jesus ha tyaa: “Taa, ve ithila po, mena lyokutya kave tji i himava ningi.” Iya 
ve liyandjela omidhalo vye, amava undapetha otjiholowoletho.  

35Ovantu va kulama mpoka, have mu tala, iya ovatumini nawo wo ve mu penya, 
hava tyaa: “Nahi oye a hupitha ovantu, nge lihupithe ye omwene, andaa oye e 
li Messias, omuholowolwa waKalunga.” 

36Ovakwavita nawo wo ve ya, hava penye Jesus. Ve mu nwitha ovinyu mbyaa lula, 

37hava tyaa: “Ove andaa uhamba yOvajuda, lihupitha iya ove omwene.” 

38Kombanda yomutwe kwa li esoneko ndyaa sonekelwe hinyahi: “Hengu Ohamba 
yOvajuda.” 

39Umo owomodhomputji ndhaa papelwa komutjaakano, we mu penya ha tyaa: 
“Haove Messias? Lihupitha iya ove omwene, ove u tu hupithe.” 

40Iya omukwawo we mu anda, ha tyaa: “Ku tila Kalunga, hiuu li mekoyo ndii 
lithike polye? 

41Nt̯e twa koyelwa mouvyuuki movipuka mbitwa ninga, iya hengu ka ningile ouvi 
watja nokanunu.” 

42Iya wa heela Jesus ha tyaa: “Jesus, nt̯ipaluka ndje, himo thiki motjilongo tjoye.” 

43Jesus we mu heela ha tyaa: “Otjatjili me ku heele okutya ndino hendi mo ka kala 
pamo naame mOparadisa.” 

Okut̯a kwaJesus 
(Mat. 27:45-56; Mark. 15:33-41; Joh. 19:28-30) 

44Iya owola omulongo nambali yokomutenya kwe ya et̯iku motjilongo atjihe, lyo 
hali kala ko katee owola ontyatatu yokomutenya,  

45mena lyokutya etango lya li alya dhiwele. Otjitopa hitji yuvikila motempeli tja 
tauka pokati.  

46Jesus wa wololoka peulu ha tyaa: “Taa, omwenyo wandje me u yandja 
momawoko oye.”Hiaa popi nyahi, tjau ha t̯i.  

47Iya omunene wovakwavita hiaa mono soka hitja ningwa, wa tumbaleka 
Kalunga, ha tyaa: “Omuntu hengu otjatjili wa li omuvyuuki.” 

48Ovantu avehe mboka mbava onganene ko okutala, hiva mono soka hitja 
ningwa, va tjuna kodhonganda ave ihamenwa.  

49Ovatjitwa avehe vaJesus novakadhintu hembenya mbave mu landula okudha 
koGalilea, va kulama kokule, hava tala ovipuka mbyoka.  

Jesus ma pakwa 
(Mat. 27:57-61; Mark. 15:42-47; Joh. 19:38-42) 

50Kwa li omulumentu nguu tiwa oJosef, owomOtjoongi tjOvanene. Omulumentu 
hengu wa li omuwa, omuvyuuki,  

51owomoArimatia, ondolopa yOvajuda, nguu kevelela otjilongo tjaKalunga. Josef 
etokolo lyOtjoongi novilinga vyawo ke vi itavelele.  

52Wa ya kuPilatus, ha kumbu otjivimbi tjaJesus.  

53Hiee tji itha ko, we tji dhingila motjitopa tjoliina, he mu paka mombila ndjaa 
hokolelwe mewe, moka muhamuya pakwa omuntu noumo.  

54Etango ndyoka lya li olyokulilongekedha, Esabati lya li amali utu.  

55Ovakadhintu mbenya mbava dhile naJesus koGalilea, va landula Josef, hava tala 
ombila notjivimbi tjaJesus okutya ma pakwa vi.  

56Iya hiva tjuna kodhonganda, va ka longekedha ovidhimba nomadhi.  Iya 
mEsabati va thuva, ngahi tja hewa moveta.  

Lukas 24 

Eimuko lyaJesus kout̯e 
(Mat. 28:1-10; Mark. 16:1-8; Joh. 20:1-10) 

1Iya omuhuka omunene wetango lyolutenga lyotjivike ovakadhintu va ya 
kombila, ave na ovidhimba mbyaa longekedhwa.  

2Iya va vadha ewe alya alangatethwa po pombila.  

3Iya hiva hiti mo, kava vadhele mo otjivimbi tjaMuhonaJesus.  

4Tainkolo va li ave limbililwa, puwo pa kulama ovalumentu vavali mbava li ava 
dhala omidhalo mbimavi laima.  

5Iya ovakadhintu va li ava tila, have lit̯imike ovipala vyawo pohi. Ovalumentu ve 
ve heela hava tyaa: “Omena lyatji mamu taendha omunamwenyo movat̯e?  

6Ke mo hemu, wa imunwa kout̯e. Thipaluken̯i odhondaka ndhoka ndhee mu 
heela, tainkolo a li moGalilea,  

7hiaa tile: ‘Omuna wOmuntu ma ka yandjwa momawoko ovalundhi, ha ka 
papelwa komutjaakano, iya etango etyatatu ma ka imunwa kout̯e.’“ 

8Iya ovakadhintu va thipaluka odhondaka dhe.  

9Iya hiva dhi po pombila, ovipuka hembi avihe have ke vi hipululila ovalongwa 
hembenya omulongo naumo novakwawo avehe. 

10Mboka mbave tji hipululila ovayapostoli hoowomba: OMaria Magdalena 
naJohanna naMaria, ina yaJakob, novakadhintu ovakwawo mbava li pamo nawo.  

11Iya ovayapostoli odhondaka dhovakadhintu kave dhi itavelele, dha li vala 
ngodhongano.  

12Iya Petrus wa kulama, ha ka dhamukila kombila. Hiaa vandamene mo, wa mona 
mo otjitopa tjoliina atjiika. Iya wa tjuna konganda, ae kuminwa soka hitja ningwa.  

Mondjila yokoEmmaus 
(Mark. 16:12-13) 

13Iya etango lyatjo tuu ndyoka vavali owomovalongwa va li mondjila amava i 
kokalongo haka tiwa Emmaus, odhokilometa omulongo nambali okudha 
koJerusalem.  

14Hava tompola ovipuka mbyoka avihe mbyaa ningwa ko.  

15Tainkolo va li amava tompola ovipuka hembi, Jesus omwene we ya kuwo, ha 
ende pamo nawo.  

16Iya ve mu mona, atjaa kave mu dhimbukile.  

17Jesus we ve pula ha tyaa: “Mamu ende amamu tompola tji?” Wo va kulama 
nomienyo mbyaa etetha onkenda.  

18Umo owomuwo nguu tiwa oKleopas we mu pula ha tyaa: “Oove vala aika 
omuyenda moJerusalem nguho i ovipuka mbyaa ningwa mo pomatango nga?” 

19Jesus we ve pula ha tyaa: “Ovipuka ovitji?” Va yaka hava tyaa: “Ovipuka mbyaa 
ningilwa Jesus Omunasareta. Omulumentu hengu wa liomuprofeti omunankono 
movilinga nomodhondaka kotjipala tjaKalunga nokovantu avehe. 

20Iya ovayambethi ovanene novatumini vetu ve mu yandja, a koyelwe et̯o, ve mu 
papela komutjaakano.  

21Iya nt̯e twe liun̯ikile okutya hengu oye ma ka yowola Israel. Ndino ae etango 
etyatatu, ovipuka mbyoka avihe hivya ningwa.  

22Iya ovakadhintu vamo owomunt̯e ve tu kumitha, hiva i omuhuka omunene 
kombila,  

23kava mwene ko otjivimbi. Va tjuna, hava tya va mono emoneko lyovaengeli, 
mbave ve heela okutya Jesus u na omwenyo.  

24Vamo owomunt̯e va ile kombila, have i vadha ngahi va hipululilwa 
kovakadhintu, atjaa ye omwene kave mu mwene.” 

25Jesus we ve heela ha tyaa: “Utatyei, ovahima novat̯e woutheno komienyo 
okwiitavela mbyoka mbyaa popiwa kovaprofeti.  

26Ovipuka havyo vi li vyo mbyoka okutya Messias wa thele okutatethwa, tainkolo 
héya ya metumbalo lye?” 

27Jesus wa uta muMoses nomovaprofeti avehe, he ve thitululile mbyoka 
avihe omisonekwa mbivya popya ouhunga naye.  

28Hiva hweene popedhi nokalongo hoka huva vadhwa amava i, Jesus wa ngala 
nguma pon̯oka po.  

29Iya ve mu tumin̯in̯a hava tyaa: “Kala punt̯e, mena lyokutya kwa toko, netango 
lya hiti.”Jesus wa ya monganda, a kale puwo.  

30Iya hiva li amava li pamo, wa itha po omungome ha pandula, he u nyembula, he 
ve pa wo.  

31Iya omeho awo a pathumuka, have mu dhimbuka. Iya wa henuka po puwo.  

32Ve liheela hava tyaa: “Omitima vyetu kavi pupyalele hiaa popi nant̯e mondjila, 
he tu thitululile omisonekwa?” 

33Iya powola yatjo vala mpoka va kulama, hava tjuna koJerusalem. Hoka oko va 
vadha omulongo naumo mbava ongana pamo novakwawo vamo.  

34Wo ve ve heela hava tyaa: “Otjatjili, Muhona wa imunwa kout̯e, we liholololele 
Simon.” 

35Nahembenya vavali va hipululila ovakwawo ovipuka mbyaa ningwa mondjila, 
nahive mu dhimbuka hiee ve nyembulila omungome.  

Jesus me liholololele ovalongwa ve 
(Mat. 28:16-20; Mark. 16:14-18; Joh. 20:19-23; Ovil. 1:6-8) 

36Tainkolo ovalongwa va li amave lihipululile ovipuka hembi, Jesus omwene wa 
kulama mokati kawo, he ve heele ha tyaa: “Ouwa ngau kale nan̯e.” 

37Wo va li ava uluma hava tila, mena lyokutya va soka okutya pamo va mono 
otjilulu.  

38Iya Jesus we ve heela ha tyaa: “Mwa tilile tji? Omena lyatji mu na omalimbililo 
momitima vyen̯i? 

39Talen̯i omawoko andje nodhompadhi dhandje, mu tangan̯eke okutya aame 
omwene hengu. Nt̯in̯a ndjen̯i, mu mone okutya otjilulu katji na tja odhontumba 
nomat̯ipa, ngahi mu ndwete hindji na vyo.” 

40Hiaa popi nyahi, we ve yulikila omawoko e nodhompadhi dhe.  

41Iya hihaveye mu itavela uke mena lyehuluko nonkumwe, we ve pula ha tyaa: 
“Mu na po ovikulya?” 

42Ve mu pa okantumba kohi ndjaa yothwa.  

43Jesus we ke tambula, he ke li movipathi vyawo.  

44Iya we ve heela ha tyaa: “Odhondaka hendhi odho mbe mu heela, tainkolo mba 
li pun̯e, himba tile avihe mbyoka mbyaa ntjonekelwa moveta yaMoses, 
momisonekwa vyovaprofetinOmapisalomi vya thele okuhwithilwa po.” 

45Iya wa pathumuna odhondunge dhawo okwiiwa omisonekwa,  

46he ve heele ha tyaa: “Kwa sonekwa okutya Messias wa thele okutatethwa, ha ka 
imunwa kout̯e etango etyatatu.  

47Iya eliteyululo neithepo lyodhonkali ngali teethelwe ovantu avehe mena lye, 
okuuta moJerusalem. 

48N̯e mudhombangi dhovipuka hembi.  

49Ame omwene me mu tumine soka hitja udhikwa kuTate. Iya n̯e mwa thele 
okukala motjitungwalongo hemu, katee mamu dhalekwa odhonkono ndhimadhi 
ka dha kombanda.” 

Jesus ma i meulu 
(Mark. 16:19-20; Ovil. 1:9-11) 

50Jesus we ve twala katee popedhi naBetania. Wa yela omawoko e, he ve pa elao.  

51Iya tainkolo a li ame ve pa elao, we ve thiaa po, ha twalwa meulu.  

52Va twika odhongolo, have mu tumbaleke, hava tjuna koJerusalem nehuluko 
enene.  

53Wo apehe va kala motempeli otjo mava hivilike Kalunga.  

Johannes 

Johannes 1 

Ondaka yomwenyo 

1Peutilo pa li Ondaka. Ondaka ya li puKalunga, nOndaka ya li Kalunga.  

2Ondaka hendji ya li peutilo puKalunga.  

3Ovipuka avihe vya utwa okupitila mOndaka, kape na tja otjipuka tjimo tjomeuto 
hitja utwa ahai po.  

4MOndaka mwa li omwenyo, nomwenyo wa ninga otjiten̯i tjovantu.  

5Otjiten̯i matji tungatele met̯iku, net̯iku kali dhimine po otjiten̯i.  

6Kalunga wa tuma omulumentu nguu tiwa oJohannes. 

7Ye we ya a hipululile ovantu otjiten̯i, opo avehe va tyee elaka, wo va itavele.  

8Ye haye a li otjiten̯i, we ya vala a hipulule otjiten̯i. 

9Otjiten̯i tjatjatjili himatji tungatele omuntu auhe matji ya mouye.  

10Ondaka ya li mouye, Kalunga we i utitha ouye, atjaa ouye kau i nongonokele.  

11Ye we ya kowoyawo, nowoyawo kave mu tambulile.  

12Iya avehe mboka mbave mu tambula, hava itavele ena lye, we ve pa odhonkono 
va ninge odhondele dhaKalunga.  

13Wo kava yumukilwe ngahi tji yumukwa ovantu, okutya tjo katja li mehalo 
lyomulumentu, iya va yumukwa muKalunga.  

14Ondaka ya ninga omuntu ngwaa kala mokati ketu. Nt̯e twa tala etumbalo lye, 
etumbalo lyOngunga yaIhe. Ye wa li ae yula et̯ilonkenda notjatjili.  

15Johannes we mu hipulula, ha popi peulu ha tyaa: “Hengu oye e li ye nawanawa 
ngoka ngumba popya he tyaa: ‘Ngoka ngume ya kon̯ima yandje omunene 
kwaame, mena lyokutya oko a li, tainkolo ame amba li ahe ko.’“ 

16Mowingi wet̯ilonkenda lye nt̯e atuhe twa pewa mo elao ndyaa wedhwa 
ket̯ilonkenda. 

17Iya oveta Kalunga we i yandja ya pitila muMoses, et̯ilonkenda notjatjili vya 
etwa kuJesusKristus.  

18Kaku na tja noumo ngwaa mona Kalunga nokanunu, Ongunga aika nguu li 
mekolo lyaIhe, oye e mu hololola.  

Oumbangi waJohannes Omutjatji 
(Mat. 3:1-12; Mark. 1:1-8; Luk. 3:1-18) 

19Hembu owo u li oumbangi waJohannes, Ovajuda womoJerusalem hiva 
tuma ovayambethinOvalevi ve mu pule va tyee: “Oove an̯i?” 

20Johannes ka anyene oku ve yaka, wa hipulula ha tyaa: “Ame haame Messias.” 

21Wo ve mu pula hava tyaa: “Iya oove an̯i? Oove Elia?” Ye ha tyaa: “Aai, haame!” 
Wo ve mu pula uke hava tyaa: “Oove omuprofeti ngunya?” Johannes ha tyaa: 
“Aai.” 

22Wo ve mu pula hava tyaa: “Iya oove an̯i, opo tu ka popye kumboka mbave tu 
tumu? Ove mo litya vi?” 

23Johannes wa yaka ha tyaa:  “Aame ondaka yomuwololoki mokuti ndjimai tyaa:  
‘Vyuukililithen̯i ondjila yaMuhona, ‘ omuprofeti Jesaja ngahi a popya.” 

24Odhontumwa ndhoka dha li owomOvafarisai.  

25Wo va pula Johannes hava tyaa: “Omena lyatji himo tjatja, andaa haove Messias 
ne Elia ne omuprofeti ngunya?” 

26Johannes we ve yaka ha tyaa: “Ame me tjatja nomeva, iya mokati ken̯i mwa 
kulama ngoka nguhamu i.  

27Ngoka ngume ya kon̯ima yandje, ame híme tji ulu nangahi tji li okukutulula 
omivya vyodhongaku dhe.” 

28Ovipuka hembi vya ningilwa moBetania tjikoohehinya tjomulonga waJordan, 
hoka Johannes hwaa li ama tjatjele ovantu.  

Ondjona yaKalunga 

29Ngamuhuka Johannes wa mona Jesus ame ya kuye. Johannes wa popya ha tyaa: 
“Taa tuutuu, Ondjona yaKalunga ndjimai itha po odhonkali dhouye!  

30Hengu oye e li ye nawanawa ngoka ngumba popile he tyaa: ‘Omulumentu 
ngume ya kon̯ima yandje omunene, mena lyokutya wa li ko, tainkolo ame amba li 
ahe ko.’ 

31Ame mba li ahe mu i, iya mbe ya okutjatja nomeva, opo a ivithilwe Ovaisraeli.” 

32Johannes we mu hipulula ha tyaa: “Mba mona Ombepo yaKalunga amai lauka 
meulu ngonguti, hai mu wilile.  

33Ame mba li ahe mu i, iya Kalunga, ngoka ngwaa ntuma okutjatja nomeva, wa 
ntjeela ha tyaa: ‘Ngoka ngumo mono ama wililwa kOmbepo, hai kala kombanda 
ye, oye e li ye ngoka nguma tjatja nOmbepo Ondhilikwa.’ 

34Ame mbe tji mona, otjo me mu hipululile okutya ye OmunwaKalunga.” 

Ovalongwa vaJesus wolutenga 

35Ngamuhuka Johannes wa li aa kulama uke navavali owomovalongwa ve.  

36Johannes hiaa mono Jesus ama ende po, ha tyaa: “Taa tuutuu, Ondjona 
yaKalunga.” 

37Ovalongwa ve vavali ve mu tyaa hima popi nyahoka, hava landula Jesus.  

38Jesus wa piluluka, hiee ve mono himave mu landula, he ve pula ha tyaa: “Mamu 
taendha tji?” Wo va yaka hava tyaa: “U kala pi, Rabbi?”Otjitya hehi matji tya 
Omulongethi.  

39Jesus we ve heela ha tyaa: “Indjen̯i, mu tale!”Wo hiva i naye, va mona mpaa 
kala, hava kala puye otjihupe tjetango ndyoka. Owola ya li ontyane.  

40Umo owomovalongwa hembenya vavali mbava tyaa Johannes, hava landula 
Jesus, wa li Andreas, omunitjaSimon Petrus.  

41Andreas wa wanena dhiva nomukulwe Simon, he mu heele ha tyaa: “Nt̯e twa 
mono Messias.”Otjitya hehi matji tya Omuvavekwa.  

42Ye wa twala Simon kuJesus.  Jesus we mu tala ha tyaa: “Oove Simon yaJohannes, 
iya mo ka ithanwa Kefas,”ndyoka ndimali tya Petrus.  

Jesus ma ithana Filippus naNatanael 

43Ngamuhuka Jesus wa li ama hala okuya koGalilea, ha wanene naFilippus, ha 
tyaa: “Ndandula ndje.” 

44Filippus wa li Omubetsaida womondolopa ndjoka mumu kala Andreas 
naPetrus.  

45Filippus wa wanena naNatanael, ha tyaa: “Nt̯e twa mona omulumentu ngoka 
ngwaa sonekwa kuMoses membo lyoveta nokovaprofeti, Jesus, omunwaJosef, 
Omunasareta.” 

46Natanael we mu pula ha tyaa: “MoNasaret mamu ulu tuu okudha ouwa watja?” 
Filippus we mu heela ha tyaa: “Indjo, u tale!” 

47Jesus wa mona Natanael ame ya kuye. Iya Jesus wa popya ouhunga naye ha 
tyaa: “Taa tuutuu, Omwiisraeli watjatjili ngoka nguhe na tja ovithithi!” 

48Natanael we mu pula ha tyaa: “Wa ndjiwa vi?” Jesus we mu heela ha tyaa: “Mbe 
ku mona hiwa li momukuyu, tainkolo Filippus héye ku ithana.” 

49Natanael we mu yaka ha tyaa: “Rabbi, oove OmunwaKalunga! Oove ohamba 
yaIsrael!” 

50Jesus we mu yaka ha tyaa: “Ove ngundhe wa itavele vala himba tya mbe ku 
mona hiwa li momukuyu? Mo ka mona ovipuka ovinene mbyaa pon̯a hembi.” 

51Jesus we ve heela ha tyaa: “Ame me mu heele otjatjili okutya mamu ka mona 
eulu ndyee liyapuka, novaengeli vaKalunga himava londo nahimava heluka 
okuya kOmuna wOmuntu.” 

Johannes 2 

Olukupo lwokoKana 

1Hipa piti omatango atatu, kwa li aku na olukupo koKana, ondolopa yomoGalilea. 
Ina yaJesus oko a li.  

2Jesus novalongwa ve va li wo ava kongwa kolukupo.  

3Ovinyu avihe hivya pu po, ina yaJesus we mu heela ha tyaa: “Kave na tja ovinyu.” 

4Jesus we mu heela ha tyaa: “Mee, hó kala notjiho naame. Owola yandje kaiye ya.” 

5Ina wa heela ovaundapi ha tyaa: “Ningen̯i atjihe soka hime mu heele.” 

6Monteto yokulikoha kwOvajuda kwa li aku na odhombiya epandu. Ombiya aihe i 
lithike povyeemele vivali ne vitatu.  

7Jesus wa heela ovaundapi ha tyaa: “Odhombiya dhi tekelen̯i omeva, dhi yule.”Wo 
ve dhi tekela, hadhi yula katee naa potjinyo.  

8Jesus we ve heela ha tyaa: “Iya napano e lundululen̯i mo iya, mu e twalele 
omuviyuli wotjipito.”Wo have mu twalele o.  

9Omuviyuli hiaa makele omeva ngoka ngaa tjituka ovinyu, wa li ahe e i mpaa dhi. 
Iya ovaundapi mbava teka omeva, va li ave tji i. Omuviyuli wa ithana omukupi 

10ha tyaa: “Olutenga omuntu u yandja ovinyu mbyaa ngala oviwa, iya andaa 
ovantu va pyaluka, ove ho ve pa atjaa ovingwalulu. Iya ovinyu hembi oviwa we vi 
holeke, katee we ke vi eta kon̯ima.” 

11Otjilingatangan̯eko hehi tjolutenga Jesus we tji ningila moKana, ondolopa 
yomoGalilea, ye wa hololola etumbalo lye, novalongwa ve va itavela muye.  

12Kon̯ima yovipuka hembi Jesus naina novanitje ovalumentu novalongwa ve va 
ya koKapernaum, hava kala ko omatango amo.  

Jesus ma thevetha otempeli 
(Mat. 21:12-13; Mark. 11:15-17; Luk. 19:45-46) 

13Otjipito tjOpaasa yOvajuda hitja li popedhi, Jesus wa ya koJerusalem.  

14Ye wa vadha ovantu motempeli amava landetha odhongombe, odhondhu 
nodhonguti, novapimpi wodhombongo ava kala pohi povitaafula vyawo.  

15Ye wa poha ongola, he ve ta mo avehe motempeli pamo nodhongombe 
nodhondhu dhawo. Ye wa tilahi odhombongo dhovapimpi, novitaafula vyawo we 
vi yundulila pohi.  

16Ovalandethi wodhonguti we ve heela ha tyaa: “Ithen̯i mo ovipuka hembi avihe! 
Ondjuwo yaTate hámu i ningi otjilandethelo.” 

17Ovalongwa ve va thipaluka okutya omisonekwa mavi tyaa: “Ouvandhi mena 
lyondjuwo yoye mau ndi.” 



196 

 

 
©  2012 Bible Society in Namibia. 

 

 
 

 

18Ovajuda va pula Jesus hava tyaa: “Etangan̯eko patji ndimo tu yulikile okutya wa 
thele okuundapa ovipuka hembi?” 

19Jesus we ve yaka ha tyaa: “Kumunen̯i po otempeli hendji, ame me i tungulula 
momatango atatu.” 

20Iya Ovajuda ve mu heela hava tyaa: “Otempeli hendji ya tungwa odhombula 
omilongo vine nepandu, ove mo i tungulula momatango atatu?” 

21Iya otempeli ndjaa popya, oyolutu lwe.  

22Iya Jesus hiaa imunwa kout̯e, ovalongwa ve va thipaluka odhondaka ndhoka 
ndhaa popile, wo hava itavele omisonekwa nodhondaka ndhee ve heela.  

Jesus u i omuntu auhe 

23Jesus hiaa li moJerusalem potembu yotjipito tjOpaasa, ovantu ovengi ve mu 
itavela hiva mono ovilingatangan̯eko mbyoka mbyaa ninga.  

24Iya Jesus ke liun̯ikile muwo, mena lyokutya ye omwene nahi u ve i avehe.  

25Ye kaa li ama hepa ngume mu hipululile ouhunga nomuntu, mena lyokutya ye 
omwene u tji i soka hitji li momuntu.  

Johannes 3 

Jesus naNikodemus 

1Iya kwa li omulumentu umo owomovanene wOvajuda, Omufarisai nguu tiwa 
oNikodemus. 

2We ya kuJesus out̯iku ha tyaa: “Rabbi, tu tji i okutya oove omulongethi ngoka 
ngwaa tumwa kuKalunga, mena lyokutya kaku na tja noumo nguma ulu okuninga 
ovilingatangan̯eko mbyoka mbimo ningi, nkwai oKalunga ae li pamo naye.” 

3Jesus we mu yaka ha tyaa: “Ame me ku heele otjatjili okutya omuntu andaa kaa 
yumukululwa, kaa ulu okumona otjilongo tjaKalunga.” 

4Nikodemus we mu yaka ha tyaa: “Omuntu andaa omunene, ma ulu vi 
okuyumukululwa? Kaa ulu ngundhe okutjuna medhimo lyaina, a yumukwe 
olutyavali?” 

5Jesus we mu yaka ha tyaa: “Ame me ku heele otjatjili okutya omuntu kaa ulu 
okuya motjilongo tjaKalunga, andaa ka yumukilwe momeva nomOmbepo,  

6mena lyokutya hitja yumukwa momuntu, omuntu, nasoka hitja yumukwa 
mOmbepo, ombepo.  

7Hó kumwa, himbe ku heele okutya mwa thele okuyumukululwa.  

8Ombepo i pepa apehe mpoka mpaya hala. Ove mo tee vala otjihoomo tjayo, iya 
ku tji i mpamai dhi nahumai vyuuka. Iya otjo tji li nyahoka komuntu auhe nguma 
yumukwa mOmbepo.” 

9Nikodemus we mu pula ha tyaa: “Ovipuka hembi mavi ulu okuningwa vi?” 

10Jesus we mu yaka ha tyaa: “Ove umulongethi waIsrael, iya nan̯i hehi ku tji i?  

11Me ku heele otjatjili okutya nt̯e matu popi soka hitu i, hatu hipulula soka hitwa 
mona, n̯e kaamu hala okutambula otjihipululo tjetu.  

12Andaa me mu heele ovipuka vyokombanda yohi, n̯e kamu itavele, mamu ulu vi 
okwiitavela, andaa me mu heele ovipuka vyomeulu?  

13Kape na tja noumo ngwaa londa, ha i meulu kakele kOmuna wOmuntu, ngoka 
ngwaa dha meulu.” 

14NgaMoses hiaa yelele onyoka peulu mokuti, nOmuna wOmuntu otjo ma ka 
yelwa peulu, 

15opo auhe ngoka nguma itavele muye, a kale ae na omwenyo waapehe.  

16Iya Kalunga otjo a kala ae hole ouye, ye wa yandja Omuna Ongunga, opo auhe 
ngoka ngwaa itavela muye ahama keka, iya a kale ae na omwenyo waapehe.  

17Iya Kalunga ka tumine Omuna mouye a koye ouye, we mu tuma, opo ouye u 
hupithwe kuye.  

18Ngoka nguma itavele muye, kaa koywa, ngoka nguha itavelele, wa koywa ae, 
mena lyokutya ka itavelele OmunwaKalunga Ongunga.  

19Ekoyo li li mpoka okutya otjiten̯i tje ya mouye, wo ovantu ve hole et̯iku 
okupon̯a otjiten̯i, mena lyokutya ovilinga vyawo ovivi. 

20Auhe ngoka nguu undapa ouvi, u yele otjiten̯i, ye ke ya potjiten̯i, mena lyokutya 
ka hala ovilinga vye ovivi vi moneke.  

21Iya ngoka nguma undapa ovilinga mbyaa vyuuka, me ya potjiten̯i, ovilinga vye 
vi moneke okutya hiaa undapa, we tji undapa muKalunga.  

Jesus naJohannes Omutjatji 

22Kon̯ima yovipuka mbyoka Jesus novalongwa ve ve ya motjilongo tjaJudea. Hoka 
okwaa kala pamo nawo, ama tjatja ovantu.  

23Iya Johannes wo wa li ama tjatjele koAinon popedhi naSalim, mena lyokutya 
kompuka hoka kwa li omeva omengi. Ovantu ve ya, hava tjatjwa. 

24Iya hehi tja ningilwe, tainkolo Johannes aheya yedhililwa mokaliwoso.  

25Vamo owomovalongwa vaJohannes va uta okulitetha ombata nOmujuda umo 
ouhunga nokulikohola kwOvajuda.  

26Wo ve ya kuJohannes hava tyaa: “Rabbi, mo thipaluka omulumentu ngoka 
ngwaa li pamo naove tjikoohehinya tjomulonga waJordan, ngoka nguwa 
hipulula? Ma tjatja, ovantu avehe mava i kuye.” 

27Johannes wa yaka ha tyaa: “Omuntu kaa ulu okuliithila otjipuka, nkwai 
oKalunga me mu pa tjo.  

28N̯e ovene mudhombangi dhandje, himba tile: ‘Ame haame Messias, mba tenga 
vala okutumwa.’ 

29Ngoka nguu na omukupwa, oye e li omukupi. Epanga lyomukupi ma kulama 
ama teelele ondaka yomukupi, he i hulukilwa unene. Iya mena lyotjipuka hehi 
ehuluko lyandje lya hwithilwa po.  

30Ame ndji tha okuninga omununu, ye u tha okuninga omunene.” 

Ngwee ya okudha meulu 

31Ngwaa dhi peulu omunene, wa pon̯a ovantu avehe. Nguu li pohi owopohi, ma 
popi ovipuka vyopohi. Ngwaa dhi meulu omunene, wa pon̯a ovantu avehe.  

32Ye ma hipulula soka hiaa mona nahiaa tyaa, iya kape na tja noumo nguma 
itavele otjihipululo tje.  

33Nguma itavele otjihipululo tje, ma koleke okutya Kalunga oye e li Kalunga 
katjatjili.  

34Iya ngwaa tumwa kuKalunga, oye ma popi odhondaka dhaKalunga, mena 
lyokutya Kalunga kee mu pa Ombepo ama yeleke, iya me mu pa ndjaa hulu.  

35Ihe u hole Omuna, we mu pa ovipuka avihe momawoko e.  

36Nguma itavele mOmuna, u na omwenyo waapehe, iya nguhama itavele 
mOmuna, kaa mono omwenyo, iya oluyuma lwaKalunga malu kala kombanda ye.  

Johannes 4 

Jesus nomukadhintu Omusamaria 

1Ovafarisai va tyaa okutya Jesus wa mona ovalongwa ovengi, ye wa tjatja 
okupon̯a ovaJohannes.  

2(Tjo otjene Jesus ka tjatjele omuntu noumo, ovalongwa ve owo va tjatja. )3Jesus 
hiaa tee soka himatji hewa kovantu, wa dha mo moJudea, ha tjuna koGalilea. 

4Mondjila ye hiaa tjuna, wa li ae na okupita moSamaria.  

5Iya we ya motjitungwalongo tjaSamaria hitji tiwa oSikar, hitji li popedhi notjana 
soka Jakob hiaa pele omuna Josef.  

6Kompuka hoka kwa li ondjombo yaJakob. Jesus hiee ulwa nondjila, wa li aa kala 
pohi pondjombo, owola ya li ontyamulongo nambali yokomutenya.  

7Omukadhintu umo Omusamaria we ya okuteka omeva. Jesus we mu kumba ha 
tyaa: “Mpa ndje wo omeva okunwa.” 

8(Iya ovalongwa ve va vadhwa ava i kondolopa, opo va ka lande ovikulya. ) 

9Iya omukadhintu Omusamaria ha tyaa: “Ove uMujuda, ame ndjimukadhintu 
Omusamaria, mo nkumbu vi omeva okunwa?”(Mena lyokutya Ovajuda 
nOvasamaria kave liende. ) 

10Jesus wa yaka ha tyaa: “Ngaile wa iwa soka Kalunga hiaa yandja, nangume ku 
kumbu omeva okunwa okutya aan̯i, ngai we mu kumbu wo, e ku pe omeva 
omanamwenyo.” 

11Omukadhintu wa yaka ha tyaa: “Taa, ove ku na tja otjiteko, nondjombo onde. 
Omeva omanamwenyo mo e vadha pi?  

12Ove umunene nan̯i wa pon̯a tateombwale Jakob, ngoka ngwee tu pa ondjombo 
ndji, ngwaa li aa nwa mo ye omwene pamo novana novipako vye?” 

13Jesus we mu yaka ha tyaa: “Auhe ngoka nguma nu omeva henga, ma ka t̯a 
onyota uke. 

14Iya nguma nu omeva ngoka ngame mu pa, kaa t̯a uke onyota katee apehe. Iya 
omeva ngoka ngame mu pa, maa ka ninga muye othimo yomeva ngamaa thuluka 
momwenyo waapehe.” 

15Omukadhintu we mu kumba ha tyaa: “Taa, mpa ndje wo omeva ngoka, opo hé 
t̯a uke onyota, ame ahame ya huno kondjombo okuteka.” 

16Jesus we mu heela ha tyaa: “Enda, u ka ithane omulumentu woye, ove u ye naye 
huno.” 

17Omukadhintu we mu yaka ha tyaa: “Hí na tja omulumentu.” Jesus we mu heela 
ha tyaa: “Wa popi otjatjili okutya ku na tja omulumentu.  

18Iya ove wa li novalumentu vatano, nangoka nguu na ye napano, hamulumentu 
woye. Motjipuka soka wa popi otjatjili.” 

19Omukadhintu wa yaka ha tyaa: “Taa, ndji ku lwete okutya ove umuprofeti. 

20Ootateombwale Ovasamaria nahi va kumba Kalunga kondundu hendji, n̯e 
Ovajuda mu tya Jerusalem olo lu li oluvedhe mumu tha okukumbila.” 

21Jesus we mu heela ha tyaa: “Ove ndjitavela ndje, owola mai ya, etango ndyoka 
ndihamamu ka kumba Tate kondundu hendji ne moJerusalem.  

22N̯e Ovasamaria ngumu kumba, kamu mu i. Nt̯e Ovajuda tu mu i ngoka ngutu 
kumba, mena lyokutya ehupitho mali dhi mOvajuda.  

23Iya owola mai ya, yo opo i li ae, katango ovakumbi vatjatjili mava ka kumba 
Tate mombepo nomotjatjili, mena lyokutya ovakumbi mbave li nyahoka, Tate 
owo a hala. 

24Kalunga Ombepo, namboka mbamave mu kumbu, va thele okukumba 
mombepo nomotjatjili.” 

25Omukadhintu wa yaka ha tyaa: “Ndji tji i okutya Messias nguu tiwa oKristus, 
me ya. Ye hime ya, me ke tu heela ovipuka avihe.” 

26Jesus we mu heela ha tyaa: “Aame nawanawa ngume popi naove.” 

27Iya poluvedhe lwatjo tuu ndoka ovalongwa ve ve ya. Wo have kumwa hiva 
mono Jesus, hima popi nomukadhintu ngoka. Iya kapa li noumo ngwee mu pula 
ha tyaa: “Mo hala tji?”ne: “Omena lyatji himo popi naye?” 

28Iya omukadhintu wa thiaa po otjipopo tje, ha i kondolopa. Ye wa heela ovantu 
ha tyaa: 

29 “Indjen̯i, mu ka tale omulumentu ngoka ngwaa ntjeele ovipuka avihe mbimba 
ninga, pamo oye e li Messias?” 

30Wo va dha mo mondolopa, have ya kuJesus.  

31Ovantu tainkolo háveye ya, ovalongwa va kala amava heele Jesus amava tyaa: 
“Rabbi, lya.” 

32Iya wa yaka ha tyaa: “Ame ndji na ovikulya mbyoka mbihamu i.” 

33Ovalongwa ve have lipula hava tyaa: “Pamo pe na ngwee mu etele ovikulya?” 

34Jesus we ve heela ha tyaa: “Ovikulya vyandje okuundapa ehalo lyahengu ngwaa 
ntuma nokuhwithila po otjilinga tje.  

35N̯e mu tyaa: ‘Ku na vala omiedhi vine, eteyo li thike.’Iya ame me mu heele 
okutya yumben̯i omeho en̯i kovyana, eteyo lye thiki!  

36Omuteyi ma pewa othuto ye, novilya me vi ungulile omwenyo waapehe, 
omukuni opo e hulukwe pamo nomuteyi.  

37Iya otjipuka hehi hitja popilwe lukulu otjatjili, okutya omukuni u lili nomuteyi u 
lili.  

38Ame mbe mu tuma okuteya mpoka mpahamu undapele. Vamo owo va undapa, 
n̯e mwe ya okulya ovinyango vyovilinga vyawo.” 

Ovasamaria ovengi va itavela 

39Ovengi owomOvasamaria womondolopa ndjoka va itavela muJesus mena 
lyodhondaka dhomukadhintu ngoka hiee ve heela ha tyaa: “Ye wa ntjeele 
ovipuka avihe mbyoka mbimba ninga.” 

40Ovasamaria hive ya kuJesus, ve mu kumba a kale puwo. Ye wa kala puwo 
omatango avali.  

41Ovantu ovengi mbava pon̯a mboka owolutenga, va itavela muJesus mena 
lyodhondaka dhe omwene.  

42Wo va heela omukadhintu hava tyaa: “Nt̯e katu itavelele uke mena 
lyodhondaka dhoye, iya nt̯e twe mu tee ovene, tu tji i okutya ye Omuhupithi 
wouye.” 

43Omatango ngoka avali hiaa piti po, Jesus wa dha ko hoka, ha i koGalilea.  

44Iya ye omwene wa popya ha tyaa: “Omuprofeti ka tumbalele motjilongo tjawo 
ovene.” 

45Hiaa thiki moGalilea, Ovagalilea ve mu tambula, mena lyokutya nawo wo va li 
motjipito tjOpaasamoJerusalem, hava mono ovipuka avihe mbyoka mbyaa ninga 
motjipito.  

Jesus ma velula ondele yosekulu 

46Jesus we ya uke moKana, ondolopa yomoGalilea, moka mwaa li aa tjitukitha 
omeva ovinyu. MoKapernaum mwa li osekulu imo ndjaa li nomuna omudhantu 
ngwaa li ama vele. 

47Osekulu hiya tee okutya Jesus wa dhi koJudea, we ya koGalilea, ye ya kuye oku 
mu kumba, e ye okuvelula omuna ngwaa li popavi.  

48Jesus we mu heela ha tyaa: “N̯e andaa kamu mwene ovilingatangan̯eko 
novilingakumithi, kaamu itavele.” 

49Osekulu ye mu heela hai tyaa: “Taa, indjo, tainkolo ondele yandje héya t̯a!” 

50Jesus we mu heela, ha tyaa: “Enda, omunoye u na omwenyo.” Omulumentu wa 
itavela odhondaka dhaJesus ndhee mu heela, ha i.  

51Mokutjuna konganda, wa wanena novapika pokati, have mu heele okutya 
omuna u na omwenyo.  

52Omulumentu we ve pula owola ndjaa uta okukala nawa. Wo hava tyaa: 
“Ongulohi powola ontenga yomutenya, elema opo lye mu yethele.” 

53Ihe wa thipaluka okutya opo pe li po nawanawa powola yatjo ndjoka Jesus 
ndjee mu heelele ha tyaa: “Omunoye u na omwenyo.”Ye ha itavele pamo 
nonganda ye aihe.  

54Otjilingatangan̯eko hehi Jesus hiaa ninga uke otjityavali, hiaa dha koJudea, hime 
ya koGalilea.  

Johannes 5 

Omuvedhi womoBetesda ma velulwa 

1Kon̯ima yovipuka hembi kwa li aku na otjipito tjOvajuda, iya Jesus wa ya 
koJerusalem. 

2MoJerusalem pomuvelo mbuu tiwa Omuvelo wOdhondhu, pa li ape na etala ndii 
na odhondjuwo ntano. MOtjiheberi etala ndyoka li tiwa oBetesda.  

3Modhondjuwo ndhoka mwa li amu lala ovavedhi ovengi: Ovapot̯i, ovilema 
novinkoma. [Ovavedhi hemba va kala amava kevelele okunyungutithwa 
kwomeva.  

4Iya pomaluvedhe nomaluvedhe omweengeli waMuhona u ya metala, ha 
nyungutitha omeva. Omuvedhi ngoka nguma tenge okuthika mo, omeva hiaa 
nyungutithwa, u veluka kouvela auhe mbwee nawo. ] 

5Kwa li aku na omulumentu umo ngwaa vela odhombula omilongo vitatu 
nepandutatu.  

6Jesus hiee mu mono aa lala po, wa li ae tji i okutya omulumentu ngoka wa vela 
olule. Jesus we mu pula ha tyaa: “Mo hala okuveluka?” 

7Omuvedhi wa yaka ha tyaa: “Taa, hí na tja nguma ntwala metala etango omeva 
amaa nyungutithwa. Otwingi tainkolo ame lolokele okuya mo, omukwetu umo u 
ntenga ko okuthika mo.” 

8Jesus we mu heela ha tyaa: “Kulama, itha po otjiyalo tjoye, ove u ende.” 

9Dhivadhiva omulumentu ha veluka, ye ha itha po otjiyalo tje, ha i.  Otjipuka hehi 
tja ningwa metango lyEsabati.  

10Ovajuda va heela omulumentu ngoka ngwaa velulwa hava tyaa: “Ndino etango 
lyEsabati, noveta kaai ku itavele, u tjinde otjiyalo tjoye.” 

11Iya omulumentu we ve yaka ha tyaa: “Ngwaa mbelula, oye a ntjeele ha tyaa: 
‘Itha po otjiyalo tjoye, ove u ende.’“ 

12Ovajuda ve mu pula hava tyaa: “Omulumentu aan̯i ngwee ku heele ha tyaa: ‘Itha 
po otjiyalo tjoye, ove u ende’?” 

13Omuvelulwa kaa li ae i okutya aan̯i, mena lyokutya pa li ovantu ovengi, ye Jesus 
wa vadhwa aa i.  

14Kon̯ima Jesus we mu mona motempeli ha tyaa: “Taa tuutuu, napano wa veluka. 
Hó lundha uke, opo hó vadhwa kouvi mbwaa pon̯a hembu.” 

15Iya omulumentu ha i okuhipululila Ovajuda okutya oJesus e mu velula.  

16Iya Ovajuda va uta okutaata Jesus, mena lyokutya wa velula omuntu mEsabati.  

17Jesus we ve yaka ha tyaa: “Tate katee napano ma undapa, naame wo me 
undapa.” 

18Mena lyodhondaka hendhi Ovajuda va li amava hala oku mu dhipaa, mena 
lyokutya ye ka lundhile vala Esabati, wa tya wo Kalunga oIhe, iya nyahoka we 
lininga okutya u lithike naKalunga.  

Odhonkono dhOmuna 

19Jesus we ve yaka ha tyaa: “Ame me mu heele otjatjili okutya omuna kaa ulu 
okuninga notjimo muye omwene. Ma ningi vala soka hiee lwete Ihe hima ningi. 
Soka Ihe hima ningi, Omuna naye wo otjo ma ningi.  

20Iya Ihe u hole Omuna, ye me mu yulikile ovipuka avihe mbyoka ye omwene 
mbima ningi. Ye me ke mu yulikila ovilinga ovinene mbyaa pon̯a hembi, opo mu 
kumwe.  

21Iya ngaIhe hima imuna ovat̯e noku ve yandjela omwenyo, nOmuna otjo ma 
yandja omwenyo kumboka mbama hala.  

22Ihe kaa koyo noumo, iya ekoyo alihe we li yandja kOmuna,  

23ovantu avehe opo va tumbaleke Omuna, ngahi mava tumbaleke Ihe. Ngoka 
nguhama tumbaleke Omuna, kaa tumbaleke Ihe, ngoka ngwee mu tuma.  

24 “Ame me mu heele otjatjili okutya ngoka nguma tee odhondaka dhandje, ye ha 
itavele mungoka ngwaa ntuma, u na omwenyo waapehe, ye kaa koywa, wa dha 
mo met̯o, we ya momwenyo.  

25Ame me mu heele otjatjili okutya owola mai ya, ye ya ae, katango ovat̯e mava 
ka tyaa ondaka yOmunwaKalunga. Avehe mboka mbamave i tee, mava ka kala 
nomwenyo. 

26Iya ngaIhe hiee li othimo yomwenyo muye omwene, wa pa Omuna odhonkono, 
a kale othimo yomwenyo muye omwene.  

27Ye wa pa Omuna odhonkono dhokukoya, mena lyokutya ye Omuna wOmuntu.  

28Hámu kuminwa otjipuka hehi, mena lyokutya owola mai ya, katango ovat̯e 
avehe mava ka tyaa ondaka ye,  

29wo mava ka dha modhombila dhawo. Mboka mbava undapa ouwa, mava ka 
imuka kout̯e, hava kala nomwenyo, iya mboka mbava undapa ouvi, mava ka 
imuka kout̯e, hava koywa.  

Ovahipululi vaJesus 

30”Ame híme ulu okuninga tja nokanunu mwaame omwene. Me koyo vala, 
ngaKalunga hima ntjeele, nekoyo lyandje lya vyuuka, mena lyokutya híme 
landula ehalo lyandje omwene, iya olyangoka ngwaa ntuma.  

31 “Andaa me lihipulula omwene, ndino otjihipululo tjandje kaatji liun̯ikwa.  

32Iya ku na umo nguma ntjipulula, ame ndji i okutya otjihipululo soka hima 
ntjipulula otjatjili.  

33N̯e mwa tumine odhontumwa kuJohannes, iya ye wa hipulula otjatjili.  

34Iya ame híme hepwa otjihipululo tjomuntu, iya me popi ovipuka hembi, opo mu 
hupithwe.  

35Johannes wa li olamba ndjaa tema, hai tungatele, iya n̯e mwa halele 
okuhulukilwa motjiten̯i tje okaluvedhe okathupi vala.  

36Iya ame ndji na otjihipululo otjinene hitja pon̯a hehinya otjaJohannes. Iya 
ovilinga mbyoka Tate mbyaa mpa ndji vi hwithile po, ovyo mavi ntjipulula, vyo 
mavi yulike okutya Tate oye a ntuma.  

37Tate ngwaa ntuma, oye ma ntjipulula omwene. N̯e kamu teele nokanunu 
ondaka ye, n̯e kamu mwene olupe lwe.  

38Odhondaka dhe kadhi mo mun̯e, mena lyokutya ngwaa tumwa kuye kamu mu 
itavelele.  

39N̯e mamu thongonona mOmisonekwa, mena lyokutya mamu soko okutya 
muvyo omo mamu mono omwenyo waapehe. Omisonekwa mbyoka ovyo 
nawanawa mavi ntjipulula.  

40Iya n̯e kamu halele okuya kwaame, opo mu kale nomwenyo.  

41 “Ame hí na tja netumbalo lyovantu.  

42Ame ndji mu i okutya kamu na tja ohole yokuhole Kalunga momienyo vyen̯i.  

43Ame mbe ya mena lyaTate, iya n̯e kamu ntambulile. Ngaile maku dhi umo 
ngume ya muye omwene, ngai mamu mu tambula.  

44Mamu ulu vi okwiitavela, n̯e mboka mbamu litumbaleka, etumbalo ndyoka 
ndyaa dha kuKalunga aika, kaamu li taendha. 

45Hámu soko okutya ame me ke mu lela ko kuTate. Moses oye me ke mu lela ko, 
Moses tuu ngoka ngumwe liun̯ika.  

46Iya ngaile mwa itavelele Moses, ngai naame wo mwa ndjitavela, mena lyokutya 
Moses wa soneka ama ntjipulula.  

47Iya hihamu itavelele soka hiaa soneka, mamu ulu vi okwiitavela odhondaka 
dhandje?” 

Johannes 6 

Jesus ma kutitha ovalumentu omayovi atano 
(Mat. 14:13-21; Mark. 6:30-44; Luk. 9:10-17) 

1Kon̯ima yovipuka hembi Jesus wa ya tjikoohehinya tjelunga lyaGalilea ne ndii 
tiwa elunga lyaTiberias.  

2Owingi wovantu we mu landula, mena lyokutya wo va mona ovilingatangan̯eko 
mbyoka mbyaa ninga, hiaa velula ovavedhi.  

3Jesus wa londa kondundu, ha kala pohi hoka pamo novalongwa ve.  

4Iya Opaasa, otjipito tjOvajuda, tja li popedhi.  

5Jesus hiaa yele omeho, wa mona owingi wovantu mbumau ya kuye, wa pula 
Filippus ha tyaa: “Matu ka landa pi ovikulya mbimavi hulu ovantu hemba?” 

6Hehi we tji popya a lole Filippus, mena lyokutya ye omwene wa li ae tji i soka 
hima hala okuninga.  

7Filippus we mu yaka ha tyaa: “Omingome vyodhondenari omathele avali kaavi 
ve hulu, opo auhe ngaile a pewe tuu okanyembu okanunu vala.” 

8Umo owomovalongwa ve, Andreas, omunitjaSimon Petrus, we mu heela ha tyaa:  

9 “Hempa pe na omudhantu nguu na omingome vitano nodhohi mbali, atjaa 
hembi mavi popile tji kovantu ovengi mbave lithike hempa?” 

10Jesus we ve heela ha tyaa: “Kalethen̯i pohi ovantu.”Pompuka mpoka pa li 
ehodhi en̯ingi. Ovantu avehe va kala pohi. Ovalumentu mboka va li omayovi 
atano.  

11Jesus wa itha po omingome, ha kumbu, he vi yandja kovantu mboka mbava li 
ava kala pohi, otjo a ninga wo nodhohi. Avehe hava mono ovikulya mbyaa hulu.  

12Ovantu avehe hive kuta, Jesus wa heela ovalongwa ve ha tyaa: “Ongedhen̯i 
ovinyembu avihe mbyoka mbyaa hupu po, hávi yonaka.” 

13Iya va ongedha ovinyembu avihe mbyoka mbyaa hupithwa po kovantu hive 
kuta, have yulitha odhombwe omulongo nambali.  

14Ovantu mboka mbava mona otjilingakumithi hehi Jesus hiaa ninga, hava tyaa: 
“Nguka oye e li ye nawanawa omuprofeti ngoka ngwaa li ae na okuya mouye.” 

15Jesus wa li ae tji i okutya ovantu mava hala okuya, ve mu kambule, wo ve mu 
ninge ohamba kodhonkono, Jesus ha tjuna uke kondundu aika.  

Jesus ma ende kombanda yomeva 
(Mat. 14:22-33; Mark. 6:45-52) 

16Iya okawiiwii hika wile pohi, ovalongwa ve va ya kontyo yelunga.  

17Wo va londa mowato, hava utu okuyauka elunga, hava i koKapernaum. Iya 
katee kwa dhiwele, Jesus wa li aheye ya kuwo.  

18Ombepo onene ya uta okupepa, hai imuna elunga.  

19Wo hiva liya otjikambo hitji lithike podhokilometa ntano ne epandu, va mona 
Jesus ama ende kombanda yomeva aa vyuuka kowato, wo va li ava tila.  

20Iya Jesus we ve heela ha tyaa: “Hámu tila, aame!” 

21Iya ovalongwa mokuhala oku mu tambula mowato, owato we thika dhivadhiva 
keheke hoka huva vadhwa amava hala okuya.  

Ovantu mava taendha Jesus 

22Ngamuhuka owingi wovantu wa li tjikoohehinya tjelunga. Va mona okutya kwa 
li vala owato umo, wo va li ave tji i okutya Jesus ka ile mo mowato pamo 
novalongwa ve, iya ovalongwa va ya aveika.  

23Omawato omakwawo ngaa dha koTiberias, e ya kontyo popedhi noluvedhe 
ndoka ovantu huva lilile omingome, Muhona hiaa kumbile.  

24Owingi wovantu hiwa mono okutya Jesus ke ko hoka, novalongwa ve kave ko, 
wa ya momawato, have ya koKapernaum okutaendha Jesus.  

Jesus omungome womwenyo 

25Ovantu hiva vadha Jesus tjikoohehinya tjelunga, ve mu pula hava tyaa: “Rabbi, 
we ya po nalun̯i hempa?” 

26Jesus we ve yaka ha tyaa: “Ame me mu heele otjatjili okutya n̯e kaamu 
ntaendha mena lyahimwa mono ovilingatangan̯eko mbyoka mbimba ningi, iya 
omena lyokutya mwa li omingome hembinya hamu kuta.  

27Hámu taendha ovikulya mbyoka mbimavi hulu, taendhen̯i ovikulya mbimavi 
kala po katee momwenyo waapehe, Omuna wOmuntu mbime ke mu pa, iya oye e 
li ye ngoka Ihe Kalunga ngwee mu twaa otjilimbo tje.” 

28Iya wo ve mu pula hava tyaa: “Ngatu ninge tji, opo tu undape ovilinga 
vyaKalunga?” 

29Jesus we ve yaka ha tyaa: “Ovilinga mbyoka Kalunga mbyaa hala, mu vi undape, 
hoovyombi okutya mu itavele mungoka ngwaa tumwa kuye.” 

30Wo ve mu pula hava tyaa: “Otjilingatangan̯eko otjin̯i himo ningi, tu tji mone nt̯e 
tu ku itavele? Mo ningi tji?  

31Ootateombwale va lile omanna mokuti, omisonekwa ngahi mavi popi himavi 
tyaa: ‘Ye we ve pa omungome womeulu, va lye.’“ 

32Jesus we ve heela ha tyaa: “Ame me mu heele otjatjili okutya Moses haye e mu 
pele omungome womeulu, Tate oye e mu pa omungome watjatjili mbumau dhi 
meulu.  

33Iya ngoka nguma dhi meulu, oye e li omungome waKalunga, ma yandja 
omwenyo kouye.” 

34Wo ve mu kumba hava tyaa: “Taa, iya tu pa omungome mboka apehe.” 

35Jesus we ve heela ha tyaa: “Aame omungome womwenyo. Ngume ya kwaame 
kaa t̯a ondjala nokanunu, nangoka nguma itavele mwaame kaa t̯a uke onyota.  

36Iya ame mbe mu heela okutya mwa mbona, atjaa kamu itavelele.  

37Ovantu avehe mboka Tate mbaa mpa, mave ya kwaame. Ame híme ta po noumo 
ngoka ngume ya kwaame,  

38mena lyokutya ame mba dha meulu, hí dhile okuhwithila po ehalo lyandje 
omwene, mbe ya okuhwithila po ehalo lyahengu ngwaa ntuma.  

39Ehalo lyahengu ngwaa ntuma hoolyondi okutya ahame keketha noumo 
owomovantu mboka avehe Tate mbaa mpa, iya ndji ke ve imune kout̯e avehe 
metango lyathiinina.  

40Iya ehalo lyaTate hoolyondi okutya auhe ngoka nguma mono Omuna, ha itavele 
muye, ma kala nomwenyo waapehe, ame me ke mu imuna metango lyathiinina.” 

41Ovajuda va uta okun̯umutula, Jesus hiaa tyaa: “Aame omungome mboka mbwaa 
dha meulu.” 

42Wo ve lipula hava tyaa: “Nguka haJesus nan̯i, omunwaJosef? Ina naihe tu ve i. 
Ovi iya napano, hima tya wa dha meulu?” 

43Jesus we ve yaka ha tyaa: “Hámu n̯umutula.  

44Kaku na tja omuntu noumo nguma ulu okuya kwaame, kakele kaTate ngwaa 
ntuma ae mu eta kwaame, ame me ke mu imuna kout̯e etango lyathiinina.  

45Ovaprofeti va soneka hava tyaa: ‘Ovantu avehe mava ka kala ava longethwa 
kuKalunga.’Auhe ngoka nguma tee hitja dhi kuTate, ye he lilongo tjo, oye me ya 
kwaame.  

46Hehi kaatji tya ngaile pe na omuntu ngwaa mona Tate, aai, Omuna ngoka 
ngwaa dha kuKalunga, oye aika a mona Tate.  

47Ame me mu heele otjatjili okutya ngwaa itavele, u na omwenyo waapehe.  

48Aame omungome womwenyo.  

49Owoihoombwale va lile omanna mokuti, iya va t̯a.  

50Kwalukele ngoka nguma li omungome mboka mbwaa dha meulu, ke na mpoka 
mpameya t̯i.  

51Aame omungome womwenyo mboka mbwaa dha meulu. Kwalukele ngoka 
nguma li omungome hembu, ma kala ae na omwenyo katee apehe. Omungome 
mboka mbume mu pa, olutu lwandje, ndoka ndume yandja, lu ninge omwenyo 
wouye.” 

52Hehi tja eta olutangu olunene mokati kOvajuda. Wo ve lipula hava tyaa: 
“Omulumentu hengu ma ulu vi oku tu pa olutu lwe, tu lu lye?” 

53Jesus we ve yaka ha tyaa: “Ame me mu heele otjatjili okutya andaa kaamu li 
olutu lwOmuna wOmuntu n̯e kaamu nu ombindhi ye, kaamu kala amu na 
omwenyo.  

54Ngoka nguma li olutu lwandje, ye ha nu ombindhi yandje, u na omwenyo 
waapehe, naame me ke mu imuna kout̯e etango lyathiinina.  

55Iya olutu lwandje ovikulya vyatjatjili, nombindhi yandje okunwa kwatjatjili.  

56Nguma li olutu lwandje, ye ha nu ombindhi yandje, ma kala mwaame, naame 
me kala muye.  

57NgaTate ngwaa ntuma hiee na omwenyo, naame wo ndji na omwenyo mena 
lye, nanguma li olutu lwandje, ma kala nomwenyo mena lyandje.  

58Hembu omungome mbwaa dha meulu, mbuhau ngala mboka mbwaa lilwe 
kowoihoombwale, mbava t̯a. Nguma li omungome hembu, ma kala nomwenyo 
katee apehe.” 

59Odhondaka hendhi Jesus we dhi popila mosinagoga moKapernaum, hiaa li ama 
longo ovantu.  

Odhondaka dhomwenyo waapehe 

60Ovengi owomovalongwa ve mboka mbava tyaa odhondaka hendhi, va popya 
hava tyaa: “Elongo hendi ekukutu unene. Aan̯i nguma ulu oku li teelela?” 

61Jesus hiee tji nongonoka omwene okutya ovalongwa ve mava n̯umutula mena 
lyodhondaka ndhoka ndhaa popi, we ve heela ha tyaa: “Odhondaka ndhika dhe 
mu ningitha omutima omuvi?  

62Mamu tya vi, ndimwa ka mona Omuna wOmuntu ama londo, ha tjuna hoka 
hwaa li lukulu?  

63Ombepo oyo mai yandja omwenyo, soka hitji li momuntu kaatji popile tja. 
Odhondaka ndhimbe mu heele odho dhi li Ombepo ndjimai yandja omwenyo.  

64Iya mokati ken̯i mu na vamo mboka mbahava itavelele.”Iya okudha peutilo 
Jesus wa kala ae tji i okutya owaan̯i mboka mbahave mu itavelele, nangoka 
ngume ke mu weleleka.  

65Iya we ve heela ha tyaa: “Hehi otjo mbe mu heele okutya kaku na tja noumo 
nguma ulu okuya kwaame, kakele vala ae tji yandjelwa kuTate.” 

66Okudha mpoka ovengi owomovalongwa ve va tjuna mon̯ima, wo kava endele 
uke pamo naye.  

67Iya Jesus wa heela ovalongwa ve mboka omulongo navavali ha tyaa: “N̯e kaamu 
hala wo okuya?” 

68Simon Petrus we mu yaka ha tyaa: “Muhona, matu i kwaan̯i? Ove u na 
odhondaka dhomwenyo waapehe.  

69Nt̯e twa itavela, ye tu tji i okutya oove Omudhilikwa waKalunga.” 

70Jesus we ve yaka ha tyaa: “Hí mu holowolele omulongo navavali? Iya nandaku 
tiwa otjo nyahoka, umo owomun̯e omudiapoli.” 

71Jesus wa li ama popi Judas munkwaSimon Iskariot. Iya Judas, nandaku tiwa wa 
li umo owomovalongwa omulongo navavali, oye a li ame ke mu weleleka.  

Johannes 7 

Jesus novanitje ovalumentu 

1Kon̯ima yovipuka hembi Jesus wa li ama ende moGalilea. Wa li ahama hala 
okweenda moJudea, mena lyokutya Ovajuda va li amava hala oku mu dhipaa.  

2Otjipito tjOvajuda, otjipito tjomasase, tja li atje ya popedhi.  

3Ovanitje ovalumentu ve mu heela hava tyaa: “Dha po hempa, u ende koJudea, 
ovalongwa woye opo va mone wo ovilinga mbyoka mbimo ningi. 

4Iya kaku na tja omuntu nguu undapa tja meholamo ye ama hala okumoneka. 
Andaa mo undapa ovilinga hembi, liholololela ouye.” 

5Iya novanitje ovalumentu va li ahave mu itavelele.  

6Jesus we ve heela ha tyaa: “Otembu yandje kaiye ya. Iya n̯e apehe mu na otembu.  

7N̯e ouye kaau kala au mu yele, iya ame u ndjele, mena lyokutya me u hipululile 
okutya ovilinga vyawo ovivi.  

8N̯e enden̯i kotjipito, ame híme i ko kotjipito soka, mena lyokutya otembu yandje 
kaiye thika.” 

9Iya hiaa dhi poku ve heela ovipuka hembi, wa kala mo uke moGalilea.  

Jesus kotjipito tjomasase 

10Kon̯ima ovanitjaJesus ovalumentu hiva i kotjipito, Jesus naye wo wa ya ko, 
nandaku tiwa hapoluhandja, wa ya ko meholamo.  

11Iya Ovajuda va kala amave mu taendhataendha motjipito, have lipula hava tyaa: 
“Omulumentu ngoka u li pi?” 

12Mowingi wovantu mwa li en̯umutulo en̯ingi mena lye. Ovantu vamo va popya 
hava tyaa: “Omulumentu ngoka omuwa,”iya vamo hava tyaa: “Aai, ma pukitha 
ovantu.” 

13Kapa li noumo ngwee mu popya poluhandja, mena lyokutya va tila Ovajuda.  

14Iya mokati kotjipito Jesus wa ya motempeli, ha utu okulonga ovantu.  

15Ovajuda ve kumwa unene hava tyaa: “Omulumentu hengu we iwa 
vi omisonekwa, ye há longethelwe?” 

16Iya Jesus we ve yaka ha tyaa: “Elongo hendi lyandje, halyandje omwene, iya lya 
dha kungoka ngwaa ntuma.  

17Kwalukele ngoka nguma hala okuundapa ehalo lyaKalunga, ma ka nongonoka 
elongo hendi ndime longo, andaa lya dha kuKalunga, ne me popi vala mwaame 
omwene.  

18Omuntu ngoka ngume lipopi, ma taendha etumbalo lye omwene, iya nguma 
taendha etumbalo lyangoka ngwee mu tuma, owatjatjili, muye kamu na ovithithi.  

19Moses ke mu pele oveta? Iya kamu na tja noumo mun̯e nguma ulu oveta. 
Omena lyatji mamu hala okundhipaa?” 

20Owingi we mu yaka hau tyaa: “Nkwai u na ondemoni. Aan̯i nguma hala oku ku 
dhipaa?” 

21Jesus we ve yaka ha tyaa: “Ame mba undapa otjilinga tjimo, n̯e amuhe mwe 
kumwa. 

22Moses we mu pa otjitumino, mu pitithe ovanwen̯i etanda, nandaku tiwa 
haMoses e tji yandja, owoihoombwale owo ve tji uta. Iya n̯e mu pititha etanda 
mEsabati.  

23Andaa mu pititha etanda mEsabati, oveta yaMoses opo i hwithilwe po, omena 
lyatji himwa ndjumaneke, himba velula omuntu mEsabati?  

24Hámu koyo, ngahi mamu tala nomeho, koyen̯i ekoyo ndyaa vyuuka.” 

Nguka oye e li tuu Messias? 

25Ovantu vamo womuJerusalem va popya hava tyaa: “Omulumentu nguka haye 
mava hala okudhipaa?  

26Taa tuutuu, ye ma popi movipathi vyawo, iya kape na tja ngoka nguma popi ko, 
pamo ovanene va nongonoka okutya omulumentu hengu oye e li Messias?  

27Iya omulumentu hengu hwaa dha, tu ku i, Messias hime ya, kape na nguu tji i 
hoka huma dhi.” 

28Iya Jesus wa popya peulu motempeli, hiaa li ama longo ovantu ha tyaa: “Mu ndji 
i, nahumba dha mu ku i? Ame hí dhile mwaame omwene, iya ngwaa ntuma 
owatjatjili, n̯e kamu mu i.  

29Ame ndji mu i, mena lyokutya mba dha kuye, ye oye a ntuma.” 

30Iya wo va li amava hala oku mu kambula, atjaa kapa li noumo ngwee mu twaa 
okuwoko, mena lyokutya owola ye ya li ahaiye thika.  

31Iya ovantu ovengi owomowingi ve mu itavele, hava tyaa: “Messias hime ya, ma 
ka ninga tuu ovilingatangan̯eko ovingi mbyaa pon̯a mbika mbimavi ningwa 
komulumentu ngu?” 

Ovayungi mava tumwa okukambula Jesus 

32Ovafarisai va tyaa enyongotolo lyowingi wovantu, himava popi ovipuka 
mbyoka ouhunga naJesus. Iya wo pamo novayambethi ovanene va tuma 
ovayungi, va ka kambule Jesus.  

33Jesus we ve heela ha tyaa: “Ame ndji li pun̯e okaluvedhe okanunu uke. Iya 
okudha mpoka me i kungoka ngwaa ntuma.  

34Mamu ka ntaendha, atjaa kaamu ka mbona, nahume ka kala, kaamu ka ula 
okuya ko.” 

35Ovajuda ve lipula hava tyaa: “Omulumentu nguka atjaa ma i pi, mpoka 
mpahamatu mu mono uke? Ma i kumbava handjanena movilongo vyOvagreka, a 
ka longe Ovagreka?  

36Iya ma hala okutya vi, hima tyaa: ‘Mamu ka ntaendha, atjaa kaamu ka mbona, 
nahoka hume i, kaamu ka ula okuya ko’?” 

Omilonga vyomeva omanamwenyo 

37Etango lyathiinina lyotjipito, etango enene, Jesus wa kulama, ha popi peulu ha 
tyaa: “Andaa pe na ngwaa t̯i onyota, nge ye kwaame, a nwe.  

38Omisonekwa ngahimavi popi okutyaa: ‘Kwalukele ngoka ngwaa itavele 
mwaame, momwenyo we mamu ka kunguluka omilonga vyomeva 
omanamwenyo.’“ 

39Iya Jesus wa popya odhondaka hendhi ouhunga nOmbepo ndjimai ka pewa 
mboka mbava itavele muye. Potembu ndjoka Ombepo ya li ahaiya yandjwa, mena 
lyokutya etumbalo lyaJesus lya li ahaliya holololwa.  

Odhombata mokati kovantu 

40Vamo owomowingi wovantu hiva tee odhondaka ndhoka, va popya hava tyaa: 
“Kape na tja omalimbililo, omulumentu hengu oye e li omuprofeti hengunya.” 

41Ovakwawo va popya hava tyaa: “Omulumentu hengu oye e li Messias.” Iya 
vamo hava tyaa: “Messias ma ulu okudha moGalilea?  

42Omisonekwa mavi tya Messias ma dhi moluyumuko lwaDavid, ha yumukilwa 
moBetlehem, mondolopa moka David mwaa li.” 

43Iya odhombata otjo dha uta nyahoka mokati kovantu mena lyaJesus.  

44Vamo va li amava hala okukambula Jesus, iya kapa li noumo ngwee mu twaa 
omawoko.  

Okuhaitavela kwovanene Ovajuda 

45Ovayungi hiva tjuna, ovayambethi ovanene nOvafarisai ve ve pula hava tyaa: 
“Omena lyatji hihamu mu etele huno?” 

46Ovayungi ve ve yaka hava tyaa: “Nalukulu kakuya moneka omuntu nguma popi 
ngomulumentu hengwii.” 

47Ovafarisai ve ve pula hava tyaa: “Nan̯e wo mwa pukithwa?  

48Pe na tuu umo owomovanene vetu ne mOvafarisai ngwee mu itavela?  

49Ovantu hemba kave i oveta yaMoses, iya ve li kohi yethingo lyaKalunga.” 

50Nikodemus ngoka ngwaa ile lukulu kuJesus, wa li umo owomOvafarisai mbava 
itavela Jesus. Ye wa yaka ha tyaa: 

51 “Moveta yetu, nt̯e kaatu ulu okukoya omuntu, tainkolo aheya teelelwa, opo ku 
moneke soka hiaa ningi.” 

52Wo ve mu yaka hava tyaa: “Naove wo wa dha koGalilea nan̯i? 
Thongonona omisonekwa, iya mo ka mona okutya moGalilea kamu dhile 
nalukulu omuprofeti.” 

53[Okudha mpoka auhe wa ya koyawo.  

Johannes 8 

Omukadhintu ngwaa hupulwa ama vakwa 

1Jesus wa ya kOndundu yomiholivi.  

2Omuhuka omunene we ya uke motempeli. Ovantu avehe ve ya kuye. Iya ye wa 
kala pohi, he ve longo.  

3Ovalongiveta nOvafarisai va eta mo omukadhintu ngwaa hupulwa ama vakwa, 
have mu kulameke mokati kawo.  

4Iya wo va heela Jesus hava tyaa: “Mulongethi, omukadhintu hengu wa hupulwa 
ama vakwa.  

5Iya napano moveta yetu Moses we tu heela okutya omukadhintu ngwaa ningi 
nyahoka, nga dhipawe nomawe. Iya ove mo tya vi?” 

6Hehi ve tji popya, opo va lole nyahoka Jesus, opo ve tjiiwe oku mu vela 
odhombedhi. Jesus wa yongama, ha soneke pohi nomunwe.  

7Iya hiva li amava pula Jesus omapulo, Jesus wa yongamuka ha tyaa: “Nguhe na 
tja odhonkali mokati ken̯i, nga tenge oku mu tona newe.” 

8Jesus we liyongamena uke, ha soneke pohi.  

9Wo hive tji tee, va ya kooumo nooumo okuuta kovanene. Jesus we thiwa po aika 
nomukadhintu ngoka ngwaa kulama mpoka.  

10Jesus wa yongamuka, he mu pula ha tyaa: “Ove, iya vamo ve li pi? Kape na 
ngwee ku koyo?” 

11Omukadhintu wa yaka ha tyaa: “Aai, Muhona, kape na tja noumo.” Jesus we mu 
heela ha tyaa: “Naame híme ku koyo. Iya enda, okudha hempa hó lundha uke.”] 

Jesus otjiten̯i tjouye 

12Jesus wa heela uke ovantu ha tyaa: “Aame otjiten̯i tjouye. Nguma ndandula, kaa 
ende met̯iku nokanunu, iya ma kala notjiten̯i tjomwenyo.” 

13Iya Ovafarisai ve mu heela hava tyaa: “Mo lihipulula ove omwene. Otjihipululo 
tjoye hatjatjili.” 

14Jesus we ve yaka ha tyaa: “Nandaku tiwa me lihipulula ame omwene, me popi 
otjatjili, mena lyokutya ame ndji ku i hoka humba dha nahoka hume i. Iya n̯e 
kamu ku i hoka humba dha nahoka hume i.  

15N̯e mamu koyo monkalo yountu, iya ame hí na ngume koyo.  

16Iya andaa me koyo, ekoyo lyandje li li mondjila, mena lyokutya ame haame aika 
motjipuka hehi, iya tu li naTate, ngoka ngwaa ntuma.  

17Iya nomoveta yen̯i mwa sonekwa okutya otjihipululo tjovantu vavali otjatjili.  

18Ame me lihipulula ame omwene, naTate, ngoka ngwaa ntuma, ma ntjipulula.” 

19Ovafarisai ve mu pula hava tyaa: “Iho u li pi?” Jesus we ve yaka ha tyaa: “Ame 
kamu ndji i, naTate kamu mu i. Ngaile mu ndji i, ngai naTate mu mu i wo.” 

20Odhondaka hendhi adhihe Jesus we dhi popya, hiaa li ama longo ovantu 
motempeli, mondjuwo ndjoka mumwa li ovikasa mumu tuwa mbimavi yambwa. 
Iya kape na tja omuntu noumo ngwee mu kambula, mena lyokutya owola ye ya li 
ahaiye thika.  

Kompuka hoka hume i, kaamu ka ula okuya ko 

21Jesus we ve heela uke ha tyaa: “Ame me i, n̯e mamu kala amamu ntaendha, iya 
mamu ka t̯ila modhonkali dhen̯i. Kompuka hoka hume i, kaamu ka ula okuya ko.” 

22Ovajuda va popya hava tyaa: “Ma hala pamo okulidhipaa, hima tyaa: ‘Kompuka 
hoka hume i, kaamu ka ula okuya ko’?” 

23Jesus wa yaka ha tyaa: “N̯e mwa dha huno pohi, iya ame mba dha kombanda. 
N̯e muwomouye, iya ame hiwomouye hembu.  

24Iya otjo me mu heele okutya mamu ka t̯ila modhonkali dhen̯i. Iya andaa kaamu 
itavele okutya ‘Ame Aame, ‘mamu ka t̯ila modhonkali dhen̯i.” 

25Wo ve mu pula hava tyaa: “Ove oove an̯i?” Jesus we ve yaka ha tyaa: “Ohimbe 
mu heele ae lukulu.  

26Ame ndji na otjingi okupopya ouhunga nan̯e noku mu koya. Iya ngoka ngwaa 
ntuma, owatjatjili. Mbyoka mbime tee kuye, ovyo me heele ouye.” 

27Ovajuda va li ahave tji i okutya Jesus me ve heele Ihe.  

28Iya Jesus we ve heela ha tyaa: “Katango mamu ka yela Omuna wOmuntu peulu, 
mamu ka mona okutya aame. Iya mamu ka mona okutya ame híme ningi tja 
mwaame omwene, iya me popi ovipuka mbyoka Tate mbyaa ndonga.  

29Iya ngoka ngwaa ntuma, u li pamo naame, ye ka ndjetha ndji kale aika, mena 
lyokutya apehe ndji undapa ovipuka mbyee mu thevelwa.” 

30Jesus hiaa popi ovipuka hembi, ovantu ovengi va itavela muye.  

Otjatjili matji mu kutulula 

31Jesus wa heela Ovajuda mboka mbave mu itavela ha tyaa: “Andaa mamu kala 
modhondaka dhandje, otjatjili mamu kala ovalongwa vandje.  

32Mamu ka iwa otjatjili, iya otjatjili matji ke mu kutulula.” 

33Wo ve mu yaka hava tyaa: “Nt̯e tumbuto yaAbraham, katu na mpatwa li ovapika 
wovantu. Mo popi vi, himo tyaa: ‘Mamu ka kutululwa? ‘“ 

34Jesus we ve yaka ha tyaa: “Ame me mu heele otjatjili okutya auhe ngoka nguma 
undapa oulundhi, omupika woulundhi.  

35Iya omupika ka kala monganda apehe, iya omuna u kala mo apehe.  

36Iya Omuna andaa me mu kutulula, otjatjili mamu kala amwa kutuluka.  

37Ndji tji i okutya n̯e mumbuto yaAbraham, atjaa mamu hala okundhipaa, mena 
lyokutya odhondaka dhandje kadhi mwene mo oluvedhe mun̯e.  

38Ame me popi ovipuka mbimba mona puTate, iya n̯e mamu undapa soka himwa 
heelwa kwiiho.” 

39Wo ve mu yaka hava tyaa: “Tate oAbraham.” Jesus we ve heela ha tyaa: “Ngaile 
mudhondele dhaAbraham, ngai mamu undapa ovilinga mbyoka Abraham mbyaa 
undapa.  

40Iya napano n̯e mamu hala okundhipaa, ngundji mu hipululila otjatjili himba 
tyaa kuKalunga. Iya Abraham ke tji ningile.  

41N̯e mamu undapa ovilinga vyaiho.” Wo ve mu yaka hava tyaa: “Nt̯e katu 
yumukililwe movihulo. Tu na Tate umo vala, oKalunga.” 

42Jesus we ve heela ha tyaa: “Ngaile Kalunga oye a li iho, ngai mu ntjole, mena 
lyokutya ame mbe ya okudha kuKalunga, ame napano aame hengu. Ame hí dhile 
mwaame omwene, iya oye a ntuma.  

43Omena lyatji hihamamu koneke hime popi? Omena lyokutya n̯e kaamu ulu 
okutyaa odhondaka dhandje.  

44N̯e mu na iho omudiapoli, mamu hala okuundapa ehalo lyaiho. Ye omudhipai 
okudha peutilo, ye ke na tja mpoka mpaa li motjatjili, mena lyokutya muye kamu 
na tja otjatjili. Ama popi ovithithi, u popya ovipuka vye omwene, mena lyokutya 
ye onkembi, ye oye e li ihe yovithithi avihe.  

45Iya n̯e kaamu ndjitavele mena lyokutya me popi otjatjili.  

46Aan̯i mun̯e nguma ulu okuyulika okutya ndji na odhonkali? Andaa me popi 
otjatjili, omena lyatji iya hihamu ndjitavele?  

47Ngoka ngwaa dha kuKalunga, u tyaa odhondaka dhaKalunga. N̯e kaamu tee 
odhondaka dhaKalunga, mena lyokutya kamu dhile kuKalunga.” 

Jesus naAbraham 

48Ovajuda va yaka Jesus hava tyaa: “Katu popile hitja vyuuka, hitwa tyaa 
uMusamaria, ove u na ondemoni?” 

49Jesus wa yaka ha tyaa: “Ame hí na tja ondemoni, iya ame me tumbaleke Tate, 
iya n̯e mwa ntomba.  

50Ame híme taendha etumbalo lyandje omwene. Pe na umo ngoka ngume li 
ntjalele, ye oye e li omukoyi.  

51Ame me mu heele otjatjili okutya kwalukele ngoka nguma takametha 
odhondaka dhandje kaa t̯i katee apehe.” 

52Ovajuda ve mu heela hava tyaa: “Napano tu tji i nawa okutya u na ondemoni. 
Abraham novaprofeti va t̯a, iya ove mo tyaa: ‘Kwalukele ngoka nguma takametha 
odhondaka dhandje, ke na tja mpama ka lola et̯o katee apehe.’ 

53Ove umunene nan̯i wa pon̯a tate Abraham ngwaa t̯a? Ovaprofeti nawo va t̯a 
lukulu. Ove mo liningi an̯i?” 

54Jesus we ve yaka ha tyaa: “Ame ngaile me litumbaleke omwene, ngai etumbalo 
lyandje kali na tjilinga. Tate, ngumu tya, oye e li Kalunga ken̯i, oye a ntumbaleka.  

55N̯e kamu mu i, iya ame ndji mu i. Ngaile mba tya hí mu i, ngai ame ndjinkembi 
ngan̯e. Iya ame ndji mu i, nodhondaka dhe ndji dhi takametha.  

56Iho Abraham we hulukilwa okutya ma ka mona etango lyandje, ye we li mona, 
he hulukwa.” 

57Ovajuda ve mu heela hava tyaa: “Ove kuya ninga uke odhombula omilongo 
vitano, napano mo tya wa mona Abraham?” 

58Jesus we ve yaka ha tyaa: “Ame me mu heele otjatjili okutya Abraham tainkolo 
aheya yumukwa, ame oko mba li lukulu.” 

59Ovajuda va nyanga omawe, ve mu tone, atjaa Jesus ha holama, ha dhi mo 
motempeli.  

Johannes 9 

Jesus ma velula omulumentu ngwaa yumukwa omupot̯i 

1Jesus tainkolo a li ama ende, wa mona omulumentu ngwaa yumukilwe omupot̯i. 

2Ovalongwa ve ve mu pula hava tyaa: “Rabbi, aan̯i ngwaa lundha, ovanene ve ne 
oye omwene, omulumentu hengu opo a yumukwe omupot̯i?” 

3Jesus we ve yaka ha tyaa: “Hadhonkali dhe ne odhovanene ve, hehi tja ningwa, 
ovilinga vyaKalunga opo vi holololwe muye.  

4Iya tu tha okuundapa ovilinga vyahengu ngwaa ntuma, tainkolo omutenya. 
Out̯iku mau ya, iya himau ya, kape na nguma ulu okuundapa.  

5Tainkolo ame ndji li mouye, aame otjiten̯i tjouye.” 

6Jesus hiaa popi ovipuka hembi, wa kambela omate pohi, ha lungu ontata 
nomate. Ontata ndjoka we i vaveka pomeho omupot̯i ngoka,  

7he mu heele ha tyaa: “Enda, u ke likohe metala lyaSiloa.”Ena hendi mali tya 
“Tumwa.”Wa ya, he likoho, ha tjuna ko aa twikuluka.  

8Iya ovalaanganda novantu mboka mbava li ave mu mona lukulu, ama hungilile, 
va popya hava tyaa: “Omulumentu hengu haye e li ye nahi nguu kala pohi otjo ma 
hungilile?” 

9Vamo hava tyaa: “Oye e li ye ngoka.”Ovakwawo hava tya: “Aai, haye, ve litha 
vala.” Omulumentu ye omwene we ve heela ha tyaa: “Aai, mbee aame.” 

10Wo ve mu pula hava tyaa: “Omeho oye a twikuluka vi?” 

11Omulumentu wa yaka ha tyaa: “Omulumentu ngwinya nguu tiwa oJesus, oye a 
lunga ontata nomate, he i vaveke pomeho andje, ha ntjeele ndji ke likohe metala 
lyaSiloa. Ame he i, himbe likoho, he twikuluka.” 

12Wo va pula hava tyaa: “Omulumentu ngoka u li pi?” Ye ha tyaa: “Hí tji i.” 

Ovafarisai mava thongonona evelulo 

13Iya ovantu va twala omulumentu ngoka ngwaa li omupot̯i kOvafarisai.  

14Etango ndyokaJesus hiaa lunga ontata nomate, ha twikulula omeho e, lya 
li Esabati.  

15Ovafarisai va pula uke omupot̯i okutya wa twikuluka vi. Ye we ve heela ha tyaa: 
“Ngwaa ntwikulula, wa vaveka ontata pomeho andje, ame he likoho, tjau he 
twikuluka.” 

16Vamo owomOvafarisai ve mu heela hava tyaa: “Omulumentu hengu ngwaa 
ningi otjipuka hehi, ka dhile kuKalunga, mena lyokutya ka takametha oveta 
yEsabati.” Ovakwawo hava tyaa: “Omulumentu hengu andaa omulundhi, ma ulu 
vi okuninga ovilingatangan̯eko mbii lithike hempa?”Iya ve liyapauka pokati.  

17Ovafarisai va pula uke omupot̯i hava tyaa: “Ove mo tya vi ouhunga 
nomulumentu hengu ngwaa twikulula omeho oye?” Omupot̯i wa yaka ha tyaa: 
“Omuprofeti.” 

18Ovajuda va kala ahamava hala okwiitavela okutya omulumentu hengu wa li 
omupot̯i, ye napano ae ku lwete. Iya va ithana ovanene ve,  

19have ve pula hava tyaa: “Nguka omunwen̯i, ngumwa tya wa yumukwa 
omupot̯i? Ovi iya, napano hiee ku lwete?” 

20Ovanene ve va yaka hava tyaa: “Nt̯e tu tji i okutya omulumentu hengu 
omunwetu, ye wa yumukwa omupot̯i,  

21atjaa nt̯e katu tji i okutya wa twikuluka vi, nangwee mu twikulula nt̯e katu mu i. 
Mu pulen̯i, omunene, nga yake ye omwene.” 

22Ovanene ve va popya nyahoka, mena lyokutya va li amava tila Ovajuda. Iya 
Ovajuda va laa omulao okutya kwalukele ngoka nguma hipulula okutya Jesus oye 
e li Messias, ma lambwa mo mosinagoga.  

23Ovanene ve opo va popila nyahoka hiva tyaa: “Mu pulen̯i omwene, omunene.” 

24Ovafarisai va ithana olutyavali omulumentu ngoka ngwaa li omupot̯i hava tyaa: 
“Popya otjatjili kotjipala tjaKalunga! Nt̯e tu tji i okutya omulumentu ngoka ngwee 
ku velula, omulundhi.” 

25Iya omulumentu ngoka wa yaka ha tyaa: “Ame hí tji i, andaa ye omulundhi. 
Tjimo atjiika ame hindji i, okutya ame mba li omupot̯i, iya napano mba 
twikuluka.” 

26Iya wo ve mu pula hava tyaa: “We ku ninga vi? Omeho oye we e twikulula vi?” 

27Ye we ve yaka ha tyaa: “Mbe mu hipululile ae lukulu, iya kamu nteelelele. 
Omena lyatji mamu hala oku tji tyaa uke? Nan̯e wo mamu hala okwiila ovalongwa 
ve?” 

28Ovafarisai ve mu popya hava tyaa: “Oove aika omulongwa womulumentu 
ngoka, nt̯e tuvalongwa vaMoses.  

29Tu tji i okutya Kalunga wa popile naMoses, iya nt̯e omulumentu ngoka katu mu 
i hwaa dha.” 

30Omutwikululwa we ve yaka ha tyaa: “Iya otjatjili, hwaa dha, kamu ku i, atjaa wa 
ntwikulula.  

31Nt̯e tu tji i okutya Kalunga ka teelele odhondaka dhovalundhi, iya u tyaa ovantu 
mboka mbave mu tila, hava hwithile po ehalo lye.  

32Okudha peuto lyouye kakuya teeka omuntu ngwaa twikulula omuntu ngwaa 
yumukwa omupot̯i.  

33Omulumentu hengu ngaile ka dhile kuKalunga, ngai ke na tja soka hima ulu 
okuninga.” 

34Wo ve mu yaka hava tyaa: “Ove wa yumukilwa moulundhi, ho kulile 
moulundhi, atjaa ove mo tu longo?”Wo ve mu lamba mo mosinagoga.  

Oupot̯i wopambepo 

35Jesus wa tyaa okutya omulumentu ngwaa li omupot̯i Ovafarisai ve mu lamba 
mo mosinagoga. Iya hiee mu mono, we mu pula ha tyaa: “Wa itavela mOmuna 
wOmuntu?” 

36Omulumentu ngoka wa yaka ha tyaa: “Taa, ntjeela ndje okutya aan̯i, opo ndji 
ule okwiitavela muye.” 

37Jesus we mu heela ha tyaa: “We mu mono ae, ye oye mo popi naye.” 

38Omulumentu wa yaka ha tyaa: “Muhona, mba itavele.”Wa twika odhongolo 
kotjipala tjaJesus.  

39Jesus we mu heela ha tyaa: “Ame mbe ya mouye hembu mena lyekoyo, mboka 
mbahave ku mono, ve ku mone, mbave ku mona, va twike.” 

40Vamo owomOvafarisai mboka mbava li pamo naye, va tyaa odhondaka hendhi 
hava tyaa: “Nant̯e wo tuvapot̯i?” 

41Jesus we ve yaka ha tyaa: “Ngaile mwa li ovapot̯i, ngai kamu na tja odhonkali, 
iya himamu tyaa: ‘Nt̯e tu ku lwete, ‘ndino matji tya, mu na odhonkali.” 

Johannes 10 

Eeli lyotjuunda tjodhondhu 

1Jesus we ve heela ha tyaa: “Ame me mu heele otjatjili okutya nguma i motjuunda 
tjodhondhu ahama pitile potjivelo, iya ha hitile mpape lili otjimpulu, ye 
omupundi.  

2Iya omut̯ita wodhondhu u pitila potjivelo.  

3Omuyungi wopotjivelo ma yelula omut̯ita, nodhondhu madhi tee ondaka ye. Ma 
ithana odhondhu dhe komana, he dhi pititha mo.  

4Hime dhi pititha mo adhihe, me dhi pitile komeho, dho madhi mu landula, mena 
lyokutya dhi i ondaka ye. 

5Iya ongendi kaadhi mu landula, madhi mu inkolo, mena lyokutya ondaka ye 
kadhi i i.” 

6Eeli hendi Jesus we ve heela lyo, wo hiva li ahave tji i okutya ma hala okutya vi.  

Jesus omut̯ita omuwa 

7Jesus we ve heela uke ha tyaa: “Ame me mu heele otjatjili okutya aame otjivelo 
tjodhondhu.  

8Avehe mboka mbava ntengela, ovimpulu novapundi, iya odhondhu kadhi ve 
teele.  

9Aame otjivelo. Kwalukele ngoka nguma i mo, ama pitile mwaame, ma ka 
hupithwa. Ye ma ka kala ame ya mo, ha piti mo, ye ha mono oulithilo.  

10Otjimpulu tji endela vala okuvaka, okudhipaa nokuhan̯auna. Ame mbe ya, opo 
va kale nomwenyo, omwenyo mbwaa hulu.  

11 “Ame ndjimut̯ita omuwa. Omut̯ita omuwa u yandjela odhondhu omwenyo we. 

12Omuthutwa ngoka nguhe thi omut̯ita nodhondhu ndhihadhi thi odhe omwene, 
aa mono eungu amali ya, u ka inkola, odhondhu he dhi thii po. Eungu mali dhi 
hongo, lyo hali dhi handjaneke.  

13Omuthutwa ma ka inkola, mena lyokutya ma undapele vala ondjambi, ye ka 
ihamenenwe nodhondhu.  

14Ame ndjimut̯ita omuwa. Odhondhu dhandje ndji dhi i, dho nadho dhi ndji i,  

15Tate ngahi e ndji i, naame ndji i Tate. Ame naame wo odhondhu me dhi 
yandjele omwenyo wandje.  

16Ku na odhondhu dhandje dhimo ndhoka ndhihadhi mo motjuunda hehi. Me tha 
wo oku dhi eta mo. Madhi ka tyaa ondaka yandje, hadhi ningi otjuunda tjimo, dho 
hadhi kala nomut̯ita umo.  

17 “Tate u ntjole, mena lyokutya ame me yandja omwenyo wandje, opo ndji ke u 
tambule uke.  

18Kaku na tja noumo ngume u ndjeka. Ame omwene me u yandja kehalo lyandje 
omwene. Ame ndji na odhonkono oku u yandja, ndji na uke odhonkono oku u 
tambula. Hehi otjo soka Tate hiaa ntjeela, ndji tji ninge.” 

19Okuliyapauka kwa uta uke mokati kOvajuda mena lyodhondaka hendhi.  

20Ovantu ovengi va li amava tyaa: “Jesus u na ondemoni, ma vele epamba. Mamu 
mu teelele tji?” 

21Ovakwawo hava tyaa: “Nguu na ondemoni kaa ulu okupopya odhondaka ndhii 
li nyahoka. Ondemoni mai ulu vi okutwikulula omeho ovapot̯i?” 

Jesus ka tambulilwe kOvajuda 

22Kwa li otjipito tjokuthipaluka evyaalo lyotempeli moJerusalem,  

23tja li pompepela. Jesuswa li ama ende motempeli motjiwalanda tjaSalomo.  

24Iya Ovajuda ve mu onganena hava tyaa: “Katee nalun̯i mo tu kaleke 
momalimbililo? Tu heela otjatjili otjene, andaa ove Messias.” 

25Jesus we ve yaka ha tyaa: “Mbe mu heela, atjaa n̯e kamu ndjitavelele. Ovilinga 
mbyoka mbimba ninga mena lyaTate, ovyo mavi ntjipulula.  

26Iya n̯e kaamu ndjitavele, mena lyokutya n̯e kamudhondhu dhandje.  

27Odhondhu dhandje dhi tyaa ondaka yandje, ndji dhi i, dho dhi ndandula.  

28Ame me dhi pa omwenyo waapehe, dho kadhi na tja mpoka mpamadhi ka 
yonaka katee apehe. Kaku na tja ngoka ngume dhi mpundu mokuwoko kwandje.  

29Tate, ngoka ngwee dhi mpa, omunene wa pon̯a ovantu avehe, iya kape na tja 
ngoka nguma ulu oku dhi punda mo mokuwoko kwe.  

30Ame naTate tuvamo.” 

31Ovajuda va nyanga uke omawe ve mu dhipae.  

32Jesus we ve yaka ha tyaa: “Ame mba undapa ovilinga ovingi oviwa mbyoka Tate 
mbyaa mpa, ndji vi undape mokati ken̯i. Omena lyotjilinga tjin̯i tjomuhembi 
himamu hala okundhipaela nomawe?” 

33Ovajuda ve mu yaka hava tyaa: “Nt̯e kaatu hala oku ku dhipaa mena lyotjilinga 
tjontumba otjiwa ngaile, iya omena lyokutya wa penya Kalunga, ove umuntu 
wanyahinya, iya mo hala okulininga Kalunga.” 

34Jesus we ve yaka ha tyaa: “Moveta yen̯i kamu sonekelwe okutya Kalunga ma 
tyaa: ‘Ame mba tya, on̯e ookalunga’?  

35Iya andaa mboka mbava pewa odhondaka dhe me ve ithana ookalunga, 
nomisonekwa kaavi ulu okwiithwa po,  

36mamu ulu vi okutya ame me penye Kalunga, híme tya ame ndjiMunwaKalunga, 
ame ngoka Tate ngwaa ndinga omudhilikwa, ha ntumu mouye?  

37Ame andaa híme undapa ovilinga vyaTate, hámu ndjitavele.  

38Iya andaa me vi undapa, itavelen̯i ovilinga ovyene, nandahamu ndjitavele, opo 
mu iwe, n̯e mu tji iwe nawa okutya Tate u li mwaame, naame ndji li muTate.” 

39Wo va li amava hala uke oku mu kambula, atjaa wa dha mo momawoko awo, ha 
i.  

40Jesus wa tjuna uke tjikoohehinya tjomulonga waJordan, kompuka hoka 
Johannes nahi hwaa tjatjela ovantu, oko a ka kala. 

41Ovantu ovengi ve ya kuJesus hava tyaa: “Johannes ka undapele otjilingakumithi 
notjimo, iya ovipuka avihe mbyoka mbyaa popya ouhunga nomulumentu hengu, 
ovyatjatjili.” 

42Ovantu ovengi ovahoka va itavela muye.  

Johannes 11 

Okut̯a kwaLasarus 

1Omulumentu umo owomokalongo kaBetania nguu tiwa oLasarus, ngwaa li 
nodhompandje mbali Maria naMarta, wa li ama vele. 

2Maria hengu oye e li ye ngoka ngwaa tilile omadhi odhompadhi 
dhaMuhonaJesus, he dhi theta nodhondjutji dhe. Ompandje Lasarus wa vadhwa 
ama vele. 

3Iya odhompandje dha tuma elaka kuJesus hadhi tyaa: “Muhona, epanga lyoye 
nguu hole ma vele.” 

4Jesus hiee tji tee, ha tyaa: “Ouvela mboka kaau ka twala Lasarus met̯o, 
owokutumbaleka Kalunga, opo OmunwaKalunga a tumbalekethwe kuwo.” 

5Jesus wa li ae hole Marta, Maria naLasarus.  

6Ye hiaa tee okutya Lasarus ma vele, wa kala uke omatango avali kompuka hoka 
hwaa vadhwa.  

7Kon̯ima yomatango ngoka avali Jesus wa heela ovalongwa ve ha tyaa: “Tu 
tjunen̯i uke koJudea.” 

8Ovalongwa ve mu heela hava tyaa: “Rabbi, Ovajuda opo va dhi napano okuhala 
oku ku dhipaa nomawe, ove napano mo hala uke okutjuna ko?” 

9Jesus wa yaka ha tyaa: “Otjitenya katji na odhowola omulongo nambali, hatjo? 
Ngoka nguma ende omutenya, kaa putala, mena lyokutya u lwete otjiten̯i 
tjouye hembu.  

10Iya kwalukele ngoka nguma ende out̯iku, ma putala, mena lyokutya muye kamu 
na tja otjiten̯i.” 

11Jesus hiaa popi odhondaka hendhi, ha tyaa: “Epanga lyetu Lasarus wa lala, atjaa 
me hala, ndji ke mu imune po.” 

12Ovalongwa ve mu yaka hava tyaa: “Muhona, andaa wa lala, ma ka veluka.” 

13Jesus wa li ama popi okut̯a kwaLasarus, ovalongwa va li amava tya pamo ma 
popi okulala olupot̯i.  

14Iya Jesus we ve heela nawa ha tyaa: “Lasarus wa t̯i.  

15Ame mbe hulukwa híhe vadhelwe ko, opo mu kale neitavelo. Ngatu enden̯i 
kuye.” 

16Iya Tomas, ngoka nguu tiwa oKawiyu, wa heela ovalongwa ovakwawo ha tyaa: 
“Ngatu enden̯i, nant̯e wo tu ka t̯e pamo naye.” 

Jesus eimuko nomwenyo 

17Jesus hiee ya koBetania, wa vadha Lasarus aa ningi ae omatango ane mombila. 

18Okalongo hoka ka li popedhi naJerusalem, odhokilometa ndatu nyahoka.  

19Ovajuda ovengi va vadhwa ave ya kuMarta naMaria oku ve popitha mena lyet̯o 
lyompandjawo Lasarus.  

20Marta hiaa tee okutya Jesus we ya, wa ya e ke mu wan̯e. Iya Maria we thiwa 
monganda. 

21Marta wa heela Jesus ha tyaa: “Muhona, ngaile opo wa li, ngai ompandjandje ka 
t̯ile, 

22atjaa ndji tji i okutya Kalunga me ke ku pa atjihe soka himo mu kumbu.” 

23Jesus we mu heela ha tyaa: “Ompandjoye ma ka imuka po uke.” 

24Marta we mu yaka ha tyaa: “Ndji tji i okutya ma ka imuka po metango 
lyathiinina meimuko kout̯e.” 

25Jesus we mu heela ha tyaa: “Aame eimuko nomwenyo. Omuntu ngoka ngwaa 
itavela mwaame, ma ka kala ae na omwenyo, nandaku tiwa wa t̯i.  

26Iya auhe ngoka nguu na omwenyo, ye ha itavele mwaame, kaa t̯i uke katee 
apehe. Hehi we tji itavele?” 

27Marta wa yaka ha tyaa: “Iinga, Muhona, mba itavela okutya oove Messias, 
OmunwaKalunga, ngukwa tiwa me ya mouye.” 

Jesus ma lili 

28Marta hiaa popi odhondaka hendhi, wa ka ithana omunitje Maria, he mu heele 
pokampengi ha tyaa: “Omulongethi we ya, me ku pula.” 

29Maria hiee tji tee, wa kulama dhiva, ha i kuye.  

30Iya Jesus wa vadhwa aheya thika mokalongo moka, wa li uke kompuka hoka 
Marta hwee ke mu wan̯a.  

31Iya Ovajuda mboka mbava vadhwa ave li naMaria monganda amave mu 
dhimbitha, hive mu mono, hima piti mo ama kanyauka, ve mu landula. Va li 
amava tya pamo ma i kombila, ma ka lila.  

32Maria hiee ya kompuka hoka hukwa li Jesus, we mu mona, ha twike odhongolo 
podhompadhi dhe, ye ha tyaa: “Muhona, ngaile opo wa li, ngai ompandjandje ka 
t̯ile.” 

33Jesus hiee mu mono ama lili, nOvajuda wo mboka mbave ya pamo naye amava 
lili, wa ihama momutima, ha teketa.  

34Ye we mu pula ha tyaa: “Mwe mu paka pi?” Ve mu yaka hava tyaa: “Muhona, 
indjo u tale.” 

35Jesus wa lila.  

36Iya Ovajuda hava tyaa: “Taa tuutuu, nahi hiee mu hole!” 

37Atjaa vamo owomuwo hava tyaa: “Haye a twikulula omeho omupot̯i? Ka 
tjaelele tji Lasarus ahama t̯i?” 

Lasarus ma imunwa kout̯e 

38Jesus hiee ya kombila, wa ihama uke momutima. Ombila ya li eleva ndyaa 
yedhilwa newe. 

39Jesus we ve heela ha tyaa: “Ithen̯i po ewe!” Marta, ompandje yomut̯e, we mu 
heela ha tyaa: “Muhona, olutu lwa n̯ika, mena lyokutya lwa ningi omatango ane 
mombila.” 

40Jesus ha tyaa: “Hí ku heelele okutya andaa wa itavele, mo ka mona etumbalo 
lyaKalunga?” 

41Wo va itha po ewe. Iya Jesus wa tala peulu ha tyaa: “Taa, me ku pandula, ove 
hiuu ntyaa.  

42Ndji tji i okutya ove u ntyaa apehe, iya me popi odhondaka hendhi mena 
lyowingi wovantu hembu mbwaa ndjonganene, opo va itavele okutya oove wa 
ntuma.” 

43Hiaa popi odhondaka hendhi, wa popya peulu ha tyaa: “Lasarus, dha mo!” 

44Iya Lasarus, ngoka ngwaa li aa t̯i, wa dha mo. Odhompadhi dhe nomawoko e 
vya li avya kutwa novitopa, notjipala tje tja li atja kutwa nelesu. Jesus we ve heela 
ha tyaa: “Mu kutululen̯i, mu mu yethe.” 

Etompo lyokudhipaetha Jesus 
(Mat. 26:1-5; Mark. 14:1-2; Luk. 22:1-2) 

45Ovengi owomOvajuda mboka mbave dhile okupopitha Maria, va mona 
soka Jesus hiaa ninga, hava itavele muye.  

46Iya vamo owomuwo va ya kOvafarisai, have ve hipululile soka Jesus hiaa ninga.  

47Iya Ovafarisai novayambethi ovanene va konga Otjoongi tjOvanene hava tyaa: 
“Matu ningi vi? Iya omulumentu hengu ma ningi ovilingatangan̯eko ovingi.  

48Andaa matu mu yetha nyahoka, a twikile monkalo ndjoka, ovantu avehe mava 
ka itavela muye. Iya Ovaroma mave ke ya, hava han̯auna po otempeli notjiwan̯a 
tjetu atjihe.” 

49Umo owomuwo nguu tiwa oKaifas, ngoka ngwaa li omuyambethi omunene 
ombula ndjoka, we ve heela ha tyaa: “N̯e kamu na hímu i.  

50Kamu tji i nan̯i okutya okut̯a kwomuntu umo poluvedhe lwovantu avehe hahe, 
kwa pon̯a okuyonaka kwotjiwan̯a atjihe?” 

51Tjo otjene, ka popile otjipuka hehi muye omwene, iya omena lyokutya ye wa li 
omuyambethi omunene ombula ndjoka, wa thimbila nyahoka okutya Jesus ma ka 
t̯ila otjiwan̯a tjOvajuda,  

52hamena lyotjiwan̯a tjOvajuda atjiika, iya opo wo a kongolole odhondele 
dhaKalunga avehe mboka mbave li po ava handjana, va ninge engundwa limo.  

53Okudha ketango ndyoka ovanene wOvajuda va taendha ondunge okudhipaa 
Jesus.  

54Iya Jesus ka endele uke poluhandja mokati kOvajuda, wa ya kondolopa imo 
ndjii li popedhi nokuti, ndjii tiwa oEfraim, ye ha kala hoka pamo novalongwa ve.  



224 

 

 
©  2012 Bible Society in Namibia. 

 

 
 

 

55Opaasa, otjipito tjOvajuda, ya li popedhi. Ovantu ovengi va dha kovilongo 
vyokokule, have ya koJerusalem, tainkolo Opaasa ahaiye thika, opo ve likohe 
ngahi va ninga monteto yawo yOvajuda.  

56Wo va taendha Jesus. Hiva onganene motempeli, ve lipulapula hava tyaa: “N̯e 
mamu soko vi? Mpaeli kee ya kotjipito?” 

57Ovayambethi ovanene nOvafarisai va vadhwa ava yandja ae elaka okutya andaa 
ku na ngoka nguu i Jesus mpoka mpae li, nge tji hololole, opo ve mu kambule.  

Johannes 12 

Jesus ma vavekwa moBetania 
(Mat. 26:6-13; Mark. 14:3-9) 

1Omatango epandu, tainkolo Opaasa háiye thika, Jesus wa ya koBetania, hoka 
huku kala Lasarus, omulumentu ngoka Jesus ngwaa imuna kout̯e.  

2Wo ve mu twiila po ovikulya. Marta oye a li ama yandjele ovantu, iya Lasarus wa 
li umo owomovantu mboka mbava li amava li pamo naJesus.  

3Iya Maria wa itha po otjivavelo tjomadhi onarde yokalu, he e tile kodhompadhi 
dhaJesus, ye he dhi theta nodhondjutji dhe. Iya ondjuwo aihe ye yulile ethi 
lyomadhi ngoka.  

4Iya Judas Iskariot, umo owomovalongwa vaJesus, ngoka ngwaa li ame ke mu 
weleleka, wa popya ha tyaa:  

5 “Omena lyatji otjivavelo hehi hihatji landethelwe poodhondenari omathele 
atatu, dhi yandjwe kovathona?” 

6Hehi ke tji popile, mena lyokutya wa li ae na otjiho novathona, iya omena 
lyokutya wa li otjimpulu. Ye wa li wo aa tjinda okapapo kodhombongo, nahi u 
itha mo hitji tuwa mo.  

7Iya Jesus we mu heela ha tyaa: “Mu yethen̯i, hehi we tji ungulile etango lyepako 
lyandje. 

8Ovathona mu na wo apehe, iya ame híme kala nan̯e apehe.” 

Lasarus ma ambwa 

9Engundwa enene lyOvajuda lya tyaa okutya Jesus u li moBetania, hako ve ya. Wo 
kava ile ko mena lyaJesus aika, va li amava hala okumona wo Lasarus, ngoka 
Jesus ngwaa imuna kout̯e.  

10Ovayambethi ovanene va taendha ondunge va dhipae wo Lasarus,  

11mena lyotjihipululo tje, Ovajuda ovengi va yetha ovaviyuli vawo, hava itavele 
muJesus.  

Jesus ma kavile ma i koJerusalem 
(Mat. 21:1-11; Mark. 11:1-11; Luk. 19:28-40) 

12Iya ngamuhuka owingi wovantu mboka mbwee ya kotjipito tjOpaasa, wa tyaa 
okutyaJesus me ya koJerusalem.  

13Iya va itha omavale kovivale, hava i oku ke mu wan̯a. Wo va wololoka hava 
tyaa:  “Hosianna! Nga tumbalekwe hengu ngume ya mena lyaMuhona,  ohamba 
yaIsrael!” 

14Jesus wa mona ombulona, he i kavile, omisonekwa ngahi mavi hee himavi tyaa:  

15 “TjaSion, hó tila.  Taa tuutuu,  Ohamba yoye mai ya,  aya kavile kombulona.” 

16Olutenga ovalongwa ve kava li ave yuvite ovipuka mbyoka. Iya Jesus hiaa 
tumbalekethwa, va thipaluka okutya omisonekwa hembi mavi popi otjipuka hehi, 
novipuka mbyoka ovantu mbive mu ningila.  

17Ovantu mboka mbava li pamo naJesus, hiaa ithana Lasarus a dhe mo mombila, 
he mu imuna kout̯e, va hipulula soka hitja ningwa po.  

18Iya owingi wovantu hiwa tee wo okutya Jesus wa ninga otjilingakumithi hehi, 
ve ya wo oku mu wan̯a.  

19Iya Ovafarisai ve liheela hava tyaa: “Mu lwete okutya kamu na himamu ulu uke. 
Taa tuutuu, ouye auhe mau mu landula.” 

Ovagreka vamo mava taendha Jesus 

20Mokati kamboka mbave dhile kotjipito tjOpaasa okukumba, mwa li Ovagreka 
vamo.  

21Ve ya kuFilippus ngoka ngwaa dha koBetsaida moGalilea, have mu kumbu hava 
tyaa: “Taa, matu hala okumona Jesus.” 

22Filippus wa ya, he tji heele Andreas. Andreas naFilippus va ya, have tji heele 
Jesus.  

23Jesus we ve yaka ha tyaa: “Owola ye thiki, Omuna wOmuntu a tumbalekethwe.  

24Ame me mu heele otjatjili: Ombuma yotjilya andaa kaai wile meheke i t̯ile mo, 
mai kala vala imo, iya andaa kai t̯ile, mai kwata odhombuma odhingi.  

25Ngoka nguu hole omwenyo we, me u keketha, iya nguu yele omwenyo we 
mouye hembu, me ke u hupithila momwenyo waapehe. 

26Kwalukele ngoka nguma ndjundapele, nga ndandule, ame hundji li, omuntu 
wandje oko ma ka kala wo. Tate ma ka tumbaleka kwalukele ngoka nguma 
ndjundapele.  

Jesus ma popi kombinga yokut̯a kwe 

27 “Napano omwenyo wandje we ihamenwa, me tya vi uke? Ndji tye: ‘Taa, 
ntjupitha ndje mowola ndji’? Iya mowola hendji otjo tja ndjeta.  

28Taa, tumbaleketha ena lyoye.”Iya meulu mwa dha ondaka hai tyaa: “Mbe li 
tumbaleketha, me li tumbaleketha uke.” 

29Owingi wovantu mboka mbwaa li awa kulama mpoka, hiwa tee ondaka hau 
tyaa: “Ombula ya titima.”Ovakwawo hava tyaa: “Omweengeli we mu popitha.” 

30Jesus we ve yaka ha tyaa: “Ondaka hendji kai popile mena lyandje, ya popi 
mena lyen̯i. 

31Ouye hembu napano mau koywa. Omutumini wouye hembu napano ma ka 
yumbwa pondje. 

32Iya hime ka yelwa po pohi, ovantu avehe me ke ve nanena kwaame.” 

33Hehi we tji popya, opo a hololole okutya et̯o ndyoka ndima ka t̯a, li li vi.  

34Owingi we mu yaka hau tyaa: “Oveta ye tu heela okutya Messias ma ka kala ae 
na omwenyo apehe. Ove mo tya vi iya, himo tya Omuna wOmuntu hengu ma ka 
yelwa? Omuna wOmuntu aan̯i?” 

35Jesus we ve heela ha tyaa: “Ku na uke okaluvedhe okanunu otjiten̯i atji li mokati 
ken̯i. Enden̯i, tainkolo amu na otjiten̯i, opo hámu vadhwa ket̯iku. Iya ngoka 
nguma ende met̯iku, ke ku i hoka huma i.  

36Itavelen̯i otjiten̯i, tainkolo amu na tjo, opo mu ninge odhondele dhotjiten̯i.” 

Okuhaitavela kwOvajuda 

Jesus hiaa popi odhondaka ndhoka wa dha po, ye he ve holama.  

37Nandaku tiwa wa ninga ovilingatangan̯eko ovingi movipathi vyawo, kava 
itavelele muye,  

38odhondaka dhomuprofetiJesaja opo dhi hwithilwe po, hima tyaa:  “Muhona, 
aan̯i ngwaa itavela eteetho lyetu?  Aan̯i ngoka Muhona ngwaa holololela 
odhonkono dhe?” 

39Iya wo kava ulile okwiitavela, mena lyokutya Jesaja u na uke mpaa popya ha 
tyaa:  

40”Kalunga wa twikitha omeho awo,  ye wa kukutika omitima vyawo,  omeho awo 
opo háe ku mono,  nomitima vyawo opo hávi koneke,  ahamave liteyulula, ndji ve 
velule.” 

41Jesaja wa popya odhondaka hendhi, mena lyokutya wa mona etumbalo 
lyaJesus, he mu hipulula.  

42Iya ovengi owomovanene va itavela muJesus, iya mena lyOvafarisai kave tji 
hipululile movipathi vyovantu, opo háva lambwa mo mosinagoga.  

43Iya wo va li ave hole okupandulwa kovantu okupon̯a okupandulwa kuKalunga.  

Odhondaka dhaJesus ndhimadhi popi ekoyo 

44Iya Jesus wa popya peulu ha tyaa: “Ngwaa itavele mwaame, haame a itavele, iya 
ma itavele ngwaa ntuma.  

45Ngoka ngwaa mbono, wa mono ngoka ngwaa ntuma.  

46Ame mbe ya, ndji kale otjiten̯i tjouye, opo auhe ngoka ngwaa ndjitavele, ahama 
kala uke met̯iku.  

47Iya kwalukele ngoka nguma tee odhondaka dhandje, ye ahame dhi takametha, 
ame hime ke mu koya. Ame hí dhile okukoya ouye, iya okutya ndji hupithe ouye.  

48Nguhama ntambula, ye kaa tambula odhondaka dhandje, u na omukoyi ngume 
mu koyo. Odhondaka ndhoka ndhimba popya, odho madhi ke mu koya etango 
lyathiinina.  

49Iya ame hí popile mwaame omwene, iya Tate ngwaa ntuma, oye a ntjeela himba 
thele okupopya.  

50Ame ndji tji i okutya otjitumino tje matji eta omwenyo waapehe. Iya soka 
himba hee, otjo soka Tate hiaa ntjeela ndji tji popye.” 

Johannes 13 

Jesus ma koho odhompadhi dhovalongwa ve 

1Iya tainkolo etango lyotjipito tjOpaasa háliye ya, Jesus wa li ae tji i okutya owola 
ye ye thiki okuthiaa po ouye hembu, a ende kwiIhe, ye ngahi a li ae hole mboka 
ove, mbava li mouye, wa li ae ve hole katee pehulilo.  

2Iya Jesus novalongwa ve hive ya pokulya, omudiapoli wa vadhwa aa twaa 
omalipulo momutima waJudas yaSimon Iskariot, a weleleke Jesus.  

3Jesus wa li ae tji i okutya Ihe we mu pa ovipuka avihe momawoko e, ye wa li ae 
tji i okutya ye wa dha kuKalunga, ma ka tjuna kuKalunga.  

4Iya wa kulama povikulya, ye he lidhula omudhalo we wokombanda, ha itha 
otjihanduke, he lipoleke natjo motjivya.  

5Wa tila omeva melonga lyokulikohela, ha utu okukoha odhompadhi 
dhovalongwa ve, he dhi theta notjihanduke soka hiee lipoleke natjo motjivya.  

6Iya hiee ya puSimon Petrus, Petrus we mu pula ha tyaa: “Muhona, mo koho 
odhompadhi dhandje?” 

7Jesus we mu yaka ha tyaa: “Soka hime ningi, nkele napano ku tji i, iya mo ke tji 
iwa komeho.” 

8Petrus we mu heela ha tyaa: “Hó nkoho kodhompadhi nokanunu!” Jesus we mu 
yaka ha tyaa: “Iya andaa híme ku koho kumulongwa wandje.” 

9Simon Petrus wa yaka ha tyaa: “Muhona, hó nkoho vala kodhompadhi, iya nkoha 
ndje wo komawoko nomomutwe.” 

10Jesus wa yaka ha tyaa: “Ngoka ngwee likoha, wa kohoka, kaa hepa okukohwa 
kakele kodhompadhi dhe. N̯e mwa kohoka, atjaa haamuhe.” 

11Jesus wa ivilwe ngume ke mu weleleka, tjo otjo aa tila: “Haamuhe mwa 
kohoka.” 

12Iya Jesus hiaa mana okukoha odhompadhi dhawo, wa dhala omudhalo we 
wokombanda, ha tjuna uke pokulya. Ye we ve pula ha tyaa: “Himbe mu ningile 
mu tji i?  

13Mu ndjithana Omulongethi noMuhona, mu li mondjila, mena lyokutya aame.  

14Iya andaa aame Muhona nomulongethi wen̯i, mba koho odhompadhi dhen̯i, 
nan̯e wo kohen̯i ovakwen̯i kodhompadhi. 

15Iya ngahi me mu ningile, nan̯e wo ngatjo mu ninga.  

16Ame me mu heele otjatjili okutya omupika ka pon̯ene omuhona we, nontumwa 
kai pon̯ene omutumi wayo.  

17Ovipuka hembi andaa mu vi i, muvanalao, andaa mamu vi ningi.  

18 “Híme popi n̯e amuhe, mboka mbamba holowola ndji ve i. 
Iya omusonekwa mboka mau hwithilwa po, mbumau tyaa: ‘Omulumentu ngoka 
nguma li ovikulya vyandje, wa mpilukile po.’ 

19Hehi me mu heele tjo, tainkolo hátjiya ningwa, opo mu itavele okutya aame, 
katango matji ningwa.  

20Ame me mu heele otjatjili okutya ngoka nguma tambula auhe ngoka ngume 
tumu, ma ntambula, nangoka nguma ntambula, ma tambula ngoka ngwaa 
ntuma.” 

Jesus ma hololola eweleleko lye 
(Mat. 26:20-25; Mark. 14:17-21; Luk. 22:21-23) 

21Jesus hiaa popi ovipuka hembi, wa ponga mombepo, ha tyaa: “Ame me mu 
heele otjatjili okutya umo mun̯e ma ka mbweleleka.” 

22Ovalongwa va ngwangwana, have ke litala kovipala, have lipula okutya nguma 
hewa aan̯i. 

23Umo owomovalongwa ngoka Jesus ngwaa li ae hole, wa yaamena pontulo 
yaJesus, tainkolo a li ama li.  

24Simon Petrus we mu n̯anga, he mu heele a pule Jesus okutya ma popi an̯i.  

25Omulongwa ngoka ngwaa yaamena pontulo yaJesus, we mu pula ha tyaa: 
“Muhona, aan̯i ngoka?” 

26Jesus wa yaka ha tyaa: “Oye ngoka ngume pa onkanko hendji ndjime himi 
mombiyona.”Ye wa hima onkanko, he i pa Judas yaSimon Iskariot.  

27Judas hiaa li onkanko ndjoka, Satana wa ya muye. Iya Jesus we mu heela ha 
tyaa: “Soka himo ningi, tji ninga dhiva.” 

28Mumboka mbava li pokulya, kamwa li noumo ngoka ngwaa li ae tji i soka Jesus 
hiee mu heela.  

29Judas nahi hiaa kala nokapapo kodhombongo, vamo owomovalongwa va soka 
okutya pamo Jesus we mu heela, a ende, a ka lande soka hiva hepa mena 
lyotjipito, ne pamo we mu heela a ithile mo ovathona.  

30Judas hiaa tambula onkanko, wa ya dhiva pondje, kokwa li kout̯iku.  

Otjitumino otjipe 

31Judas hiaa i pondje, Jesus wa popya ha tyaa: “Napano Omuna wOmuntu wa 
tumbalekethwa, naKalunga wa tumbalekethwa muye.  

32Andaa Kalunga wa tumbalekethwa muye, okutya Kalunga omwene ma ka 
tumbaleketha Omuna wOmuntu, me ke mu tumbaleketha dhiva.  

33Vanwandje, híme ka kala uke nan̯e olule. Mamu ka ntaendha, atjaa me mu heele 
napano soka himba heela Ovajuda okutya kompuka hoka hume i, kaamu ulu 
okuya ko.  

34Otjitumino otjipe me mu pa tjo, mu kale amu lihole, ngahi ndji mu hole, nan̯e 
wo kalen̯i amu lihole.  

35Andaa mu lihole, okutya ovantu avehe mava ka iwa okutya n̯e muvalongwa 
vandje.” 

Jesus ma londola ovalongwa ve 
(Mat. 26:31-35; Mark. 14:27-31; Luk. 22:31-34) 

36Simon Petrus we mu pula ha tyaa: “Muhona, mo i pi?” Jesus we mu yaka ha 
tyaa: “Koo ulu okundandula napano hoka hume i, iya komeho mo ka ndandula.” 

37Petrus we mu pula ha tyaa: “Muhona, omena lyatji hihame ulu oku ku landula 
napano? Ame mbe lilongekedha okut̯a mena lyoye.” 

38Jesus wa yaka ha tyaa: “We lilongekedha okut̯a mena lyandje? Ame me ku heele 
otjatjili okutya tainkolo onkondombolo háiya popya, ove mo lintendele tutatu.” 

Johannes 14 

Jesus ondjila notjatjili nomwenyo 

1Jesus wa heela ovalongwa ve ha tyaa: “Omienyo vyen̯i hávi kala avya dhiwele. 
Itavelen̯i muKalunga, n̯e mu itavele wo mwaame.  

2Monganda yaTate mu na omaluvedhe okukala omengi. Ngaile katja li nyahoka, 
ngai híme mu heele okutya me ke mu longekedhela oluvedhe.  

3Iya andaa mba i, he ke mu longekedhela oluvedhe, me ka tjuna uke, ndji mu ile, 
opo mu ka kale hoka hundji li.  

4Ondjila yahoka hume i, mu i i.” 

5Tomas we mu heela ha tyaa: “Muhona, nt̯e katu ku i hoka humo i, ondjila matu i 
iwa vi?” 

6Jesus we mu heela ha tyaa: “Aame ondjila notjatjili nomwenyo. Kape na tja 
ngume ya kuTate, ahama pitile mwaame.  

7Ngaile mu ndji i, ngai naTate wo mu mu i, okudha napano mu mu i, n̯e mwe mu 
mona.” 

8Filippus we mu heela ha tyaa: “Muhona, tu yulikila Iho, soka otjo matu hala 
vala.” 

9Jesus we mu yaka ha tyaa: “Ame mba kala nan̯e oluvedhe olule, atjaa nan̯i ku 
ndji i, Filippus? Ngoka ngwaa mbona, wa mona Tate. Omena lyatji iya mo tyaa: 
‘Tu yulikila Iho’? 

10Ku itavelele nan̯i, Filippus, okutya ame ndji li muTate, naTate u li mwaame? 
Odhondaka ndhoka ndhimbe mu heele, híme dhi popi mwaame omwene, iya Tate 
nguu li mwaame, oye ma undapa ovilinga vye.  

11Ndjitavela ndjen̯i okutya ame ndji li muTate, naTate u li mwaame. Iya andaa 
kaamu hala okundjitavela, ndjitavela ndjen̯i vala mena lyovilinga mbindji 
undapa. 

12Ame me mu heele otjatjili okutya ngoka ngwaa itavele mwaame, oye ma ka 
undapa uke ovilinga ovinene mbyaa pon̯a mbyoka, mena lyokutya ame me i 
kuTate.  

13Iya kwalukele soka himamu kumbu mena lyandje, me tji ningi, Tate opo a 
tumbalekethwe mOmuna.  

14Andaa mamu nkumbu tja mena lyandje, me tji ningi.  

Ombepo Ondhilikwa mai hipululwa 

15 “Andaa mu ntjole, mamu takametha ovitumino vyandje.  

16Ame me ka kumba Tate, e ke mu tumine Omupopili umo, a kale pamo nan̯e 
apehe.  

17Ombepo hendji yatjatjili ouye kaau ulu oku i tambula, mena lyokutya wo kau i 
lwete, wo kau i i. Iya n̯e mu i i, mena lyokutya mai kala pamo nan̯e, yo mai ka kala 
mun̯e.  

18 “Ame híme mu thii ngodhothiwa, iya me ka tjuna kun̯e.  

19Andaa pa piti okaluvedhe okanunu, ouye kaau mbono uke, iya n̯e mamu ka 
mbona. Iya mena lyokutya ame ndji na omwenyo, nan̯e wo mamu ka kala 
nomwenyo.  

20Etango ndyoka mamu ka iwa okutya ame ndji li muTate, nan̯e mu li mwaame, 
naame ndji li mun̯e.  

21 “Ngoka nguma tambula ovitumino vyandje, ye he vi takametha, u ntjole. 
NaTate wo ma kala ae hole ngoka nguu ntjole, naame me ka kala andji mu hole, 
he liholololele ye.” 

22Judas, nguhe thi Judas Iskariot, ha tyaa: “Muhona, omena lyatji himo hala 
okuliholololela nt̯e, hihamo liholololele ouye?” 

23Jesus we mu yaka ha tyaa: “Iya kwalukele ngoka nguu ntjole, ma takametha 
odhondaka dhandje. Tate ma ka kala ae mu hole, iya nt̯e naTate matu ya kuye, 
hatu kala muye.  

24Ngoka nguhe ntjole, kaa takametha odhondaka dhandje. Iya odhondaka hendhi 
ndhimbe mu heele, hadhandje omwene, odhaTate ngoka ngwaa ntuma.  

25 “Iya ovipuka hembi mbe mu heele vyo, tainkolo andji li pun̯e.  

26Iya Omupopili, Ombepo Ondhilikwa, ngoka Tate nguma ka tuma mena lyandje, 
oye me ke mu longa avihe, he ke mu thipalukitha ovipuka avihe mbyoka mbimbe 
mu heela.  

27 “Ouwa me mu thiile wo. Ouwa wandje omwene me mu pa wo. Ame híme mu pa 
wo ngouye hiuu yandja. Omienyo vyen̯i hávi dhiwele, n̯e hámu tila.  

28Mwa tee himbe mu heele okutya me i, iya me ka tjuna kun̯e. Ngaile mu ntjole, 
ngai mamu hulukwa, hime i kuTate, mena lyokutya Tate omunene, wa mpon̯a.  

29Ame me mu heele tjo napano, tainkolo hátjiya ningwa, opo mu itavele, himatji 
ka ningwa.  

30Híme popi uke nan̯e olule, mena lyokutya omutumini wouye hembu me ya, 
atjaa ye ke na tja odhonkono okuntumina.  

31Iya ouye opo u iwe okutya ame ndji hole Tate, me undapa ngahi a ntjeela.  
“Kulamen̯i, tu dhen̯i po hempa.  

Johannes 15 

Jesus omuvinyu watjatjili 

1 “Aame omuvinyu watjatjili. Tate oye e li omwene wotjuundo tjomivinyu.  

2Ye ma tete ko ontai aihe kwaame ndjihamai ma ovinyango, iya ontai aihe 
ndjimai ma, me i thevethwa, i me ovinyango ovingi.  

3N̯e mwa thevethwa ae kodhondaka ndhoka ndhimbe mu heela.  

4Kalen̯i mwaame, naame me kala mun̯e. Ngontai hihamai ulu okuma, andaa kai li 
komuti, nan̯e kaamu ulu okuma, andaa kaamu kala mwaame.  

5 “Aame omuvinyu, n̯e mudhontai. Nguma kala mwaame, naame me kala muye, 
ye ma ma otjingi, iya andaa kaamu kala mwaame, kamu na himamu ulu okuninga.  

6Nguhama kala mwaame, ma yekelwahi ngontai, ha kukuta. Odhontai madhi 
ongedhwa, hadhi yumbwa momulilo, hadhi pi.  

7Andaa mamu kala mwaame, nodhondaka dhandje hadhi kala mun̯e, atjihe soka 
himamu hala okukumba, mamu ke tji ningilwa.  

8Andaa mamu ma ovinyango ovingi, Tate ma tumbalekethwa, n̯e mamu ile 
ovalongwa vandje.  

9Tate ngahi e ntjole, naame otjo ndji mu hole; kalen̯i mohole yandje.  

10Andaa mamu takametha ovitumino vyandje, mamu kala mohole yandje, 
ngaame himba takametha ovitumino vyaTate, me kala mohole ye.  

11 “Hehi mbe mu heele tjo, opo ehuluko lyandje li kale mun̯e, nehuluko lyen̯i li 
kale alya hwithilwa po.  

12Otjitumino tjandje hootjohi, okutya mu kale amu lihole ngaame hindji mu hole.  

13Kape na omuntu nguu na ohole ndjaa pon̯a oyomuntu nguma yandjele 
omapanga e omwenyo we.  

14N̯e mumapanga andje, andaa mamu ningi soka hime mu heele.  

15Híme mu ithana uke ovapika, mena lyokutya omupika ke tji i soka omuhona we 
hima undapa. Iya ame me mu ithana omapanga andje, mena lyokutya ovipuka 
avihe mbimba tyaa kuTate, mbe mu heela vyo.  

16Han̯e mwa ntjolowola, iya ame mbe mu holowola, mbe mu holowola mu ende 
ko, mu ka me ovinyango mbimavi kala ko, opo atjihe himamu kumbu Tate mena 
lyandje, e mu pe tjo.  

17Soka hime mu heele hootjohi okutya kalen̯i amu lihole.  

Okuliyele kwouye 

18 “Ouye andaa u mu yele, kalen̯i amu tji i okutya aame wa kala au yele olutenga.  

19Ngaile mwa li owomouye, ngai ouye u hole ovantu wawo. Iya ame mbe mu 
holowola mo mouye, mena lyokutya n̯e kamuwomouye, iya ouye u mu yele.  

20Thipaluken̯i soka himbe mu heela he tyaa: ‘Omupika ka pon̯ene omuhona 
we.’Andaa ovantu va ntaata, nan̯e wo mave ke mu taata. Andaa va takametha 
odhondaka dhandje, nodhen̯i wo mave ke dhi takametha.  

21Iya ovipuka hembi avihe ovyo mave ke mu ningila mena lyokutya n̯e 
muvalongwa vandje, mena lyokutya kave mu i ngoka ngwaa ntuma.  

22Ngaile ame hí dhile, he ve heele, ngai wo kave na tja onkali. Iya napano wo kave 
na uke notjimo okulipopila kodhonkali dhawo.  

23Ngoka nguu ndjele, u yele wo Tate.  

24Ngaile mba li ahe undapele mokati kawo ovilinga mbyoka mbihavi undapelwe 
komuntu umo, ngai wo kave na tja onkali. Iya napano ve tji mona, wo ve tu yele 
nt̯e naTate. 

25Iya ondaka hendji ndjaa sonekwa moveta yawo, i tha okuhwithilwa po ndjimai 
tyaa: ‘Wo ve ndjele vala, atjaa ame hí na himbe ve ninga.’ 

26 “Iya Omupopili hime ya, Ombepo yatjatjili ngoka nguma dhi kuTate, ame me ke 
mu tuma, ma ka dha kuTate, oye ma ka ntjipulula.  

27Nan̯e wo mamu ntjipulula, mena lyokutya mwa kala pamo naame okudha 
keutilo.  

Johannes 16 

Ovalongwa mava ka lambwalambwa 

1 “Ovipuka hembi mbe mu heela vyo, opo hámu yetha eitavelo.  

2Ovanene wOvajuda mave ke mu lamba mo modhosinagoga dhawo. Iya owola 
mai ke ya, katango auhe ngume mu dhipaa, ma ka soka okutya aa ningi nyahoka, 
ma undapele Kalunga.  

3Ovipuka hembi mave ke mu ningila vyo, mena lyokutya kave ndji i, naTate kave 
mu i.  

4Iya avihe hembi mbe mu heele vyo, owola yatjo aye thiki, mu thipaluke okutya 
mbe mu heela tjo.  

Otjilinga tjOmbepo Ondhilikwa 

“Ovipuka hembi hí mu heelele vyo peutilo, mena lyokutya mba li pun̯e.  

5Iya napano me i kungwaa ntumine, kape na tja noumo mun̯e nguma mpula ha 
tyaa: ‘Mo i pi? ‘ 

6Iya mena lyokutya mbe mu heele ovipuka hembi, omitima vyen̯i vya etetha 
onkenda.  

7Iya ame me mu heele otjatjili okutya onawa hime i mena lyen̯i, mena lyokutya 
andaa híme i, iya Omupopili kee ya kun̯e. Iya andaa me i, okutya me ke mu tuma 
kun̯e.  

8Omupopili hime ke ya, ma ka yulikila ovantu wouye ouhunga noulundhi 
nouhunga nouvyuuki nekoyo lyaKalunga.  

9Ye me ke ve yulikila oulundhi wovantu, mena lyokutya kava itavelele mwaame.  

10Ye me ke ve yulikila ouvyuuki, mena lyokutya me i kuTate, n̯e kaamu ka mbona 
uke.  

11Ye me ke ve yulikila ekoyo lyaKalunga, mena lyokutya omutumini wouye 
hembu wa koywa.  

12 “Ndji na uke ovipuka ovingi oku mu heela, atjaa kaamu vi ulu oku vi tyaa 
napano. 

13Ombepo yatjatjili himai ya, mai ke mu longa otjatjili atjihe. Yo kaai ka popya 
muyo oyene, iya mai ke mu heela soka hiya tyaa, mai ke mu hipululila ovipuka 
mbyoka mbimavi ke ya. 

14Yo mai ka ntumbaleka, mena lyokutya mai ke mu hipululila himai ka tambula 
kwaame. 

15Ovipuka avihe vyaTate ovyandje, otjo me tile Ombepo mai ke mu hipululila 
himai ka tambula kwaame.  

Otjinkendeleka nehuluko 

16 “Andaa pa piti okaluvedhe okanunu, kaamu ka mbona uke, iya andaa pa piti 
uke okaluvedhe okanunu, mamu ka mbona.” 

17Iya vamo owomovalongwa ve ve lipula hava tyaa: “Matji tya vi, hime tu heele 
hima tyaa: ‘Andaa pa piti okaluvedhe okanunu, kaamu ka mbona uke, iya andaa 
pa piti uke okaluvedhe okanunu, mamu ka mbona’? He tu heele uke ha tyaa: ‘Hehi 
matji ningwa, mena lyokutya me i kuTate.’“ 

18Iya wo ve lipula hava tyaa: “Ma hala okutya vi hima tyaa: ‘Okaluvedhe 
okanunu’? Katu yuvite okutya ma hala okutya vi.” 

19Jesus wa iwa okutya mava hala oku mu pula. We ve heela ha tyaa: “Mamu lipula 
tji? Ame mbe mu heela okutyaa: ‘Andaa pa piti okaluvedhe okanunu, kaamu ka 
mbona uke, iya andaa pa piti uke okaluvedhe okanunu, mamu ka mbona.’ 

20Ame me mu heele otjatjili okutya mamu ka lila, hamu ka etetha onkenda, iya 
ouye mau ke hulukwa. Mamu ka kala notjinkendeleka, iya otjinkendeleka tjen̯i 
matji ka tjituka ehuluko.  

21Omukadhintu andaa me lipa omwenyo, u etetha onkenda, mena lyokutya owola 
ye ye thiki. Iya ondele andaa wa yumukwa, ka thipaluka oviihamo vye mena 
lyehuluko, mena lyokutya omuntu we ya mouye.  

22Iya napano nan̯e mwa etetha onkenda, atjaa me ke mu mona uke, nomitima 
vyen̯i mavi ke hulukwa, ehuluko ndyoka kape na tja ngume ke mu nyeka lyo.  

23 “Etango ndyoka, kamu na himamu ka mpula. Ame me mu heele otjatjili okutya 
atjihe soka himamu kumbu kuTate amamu tumbula ena lyandje, me ke mu pa tjo.  

24Katee napano kamu na himuya kumba amamu tumbula ena lyandje, kumben̯i, 
mamu pewa, ehuluko lyen̯i opo li hwithilwe po.  

Jesus wa ula ouye odhonkono 

25 “Ame mbe mu heele ovipuka hembi momaeli. Owola mai ke ya, katango háme 
ka popya uke momaeli, iya me ke mu heela odhondaka ndhaa thituluka ouhunga 
naTate.  

26Etango ndyoka mamu ka kumba Tate amamu tumbula ena lyandje, haame uke 
me ke mu kumbila kuTate.  

27Iya Tate omwene u mu hole, mena lyokutya mu ntjole, mwa itavela okutya mba 
dha kuKalunga.  

28Ame mba dha kuTate, he ya mouye, iya me thii po uke ouye, he i kuTate.” 

29Ovalongwa ve, ve mu heela hava tyaa: “Napano mo popi odhondaka ndhaa 
thituluka, koo popi uke momaeli.  

30Napano tu tji i okutya ovipuka avihe u vi i, koo hepa omuntu ngume ku pula 
omapulo. Hehi tje tu itaveletha okutya ove wa dha kuKalunga.” 

31Jesus we ve yaka ha tyaa: “Napano mwa itavele?  

32Taa tuutuu, owola mai ya, yo ye ya ae, mamu ka handjana po, auhe ma ka ya 
koyawo. N̯e mamu ka nt̯iaa po aika. Iya hí li po aika, mena lyokutya Tate u li 
pamo naame.  

33Ovipuka hembi mbe mu heele vyo, opo mu kale nouwa mwaame. N̯e mu na 
omaudheu mouye, atjaa hámu tila, ame mba ula ouye odhonkono!” 

Johannes 17 

Jesus me likumbile 

1Jesus hiaa popi ovipuka hembi, wa yela omeho e, ha tala keulu ha tyaa: “Taa, 
owola ye ya, tumbaleketha omunoye, omunoye e ku tumbalekethe.  

2Ngahi we mu pa odhonkono okutumina ovantu avehe, opo a yandje omwenyo 
waapehe kuwo avehe mboka mbawe mu pa. 

3Omwenyo waapehe hoowombu, okutya ve ku iwe ove Kalunga aika katjatjili, wo 
va iwe wo Jesus Kristus, ngoka nguwa tuma.  

4Ame mbe ku tumbaleketha kombanda yohi, mba hwithila po otjilinga soka hiwa 
mpa, ndji tji undape.  

5Taa, iya napano ntumbaleketha ndje movipathi vyoye netumbalo lyoye ndyoka 
ndimba li nalyo, tainkolo ouye háuya utwa.  

Jesus ma kumbile ovayapostoli ve 

6 “Ena lyoye mbe li holololela ovantu mboka womouye mbawa mpa. Wo va li 
owoye, ove we ve mpa. Wo va takametha odhondaka dhoye.  

7Iya napano ve tji i okutya atjihe soka hiwa mpa, tja dha kwoove.  

8Iya ame mbe ve pa odhondaka ndhoka ndhiwa mpa, wo ve dhi tambula. Wo ve 
tji i okutya ame mba dha tjatjili kwoove, wo va itavela okutya ove wa ntuma.  

9 “Me ve kumbile, híme kumbile ouye, iya owomboka mbawa mpa, mena lyokutya 
owoye. 

10Otjandje atjihe otjoye, otjoye otjandje, mba tumbalekethwa muwo.  

11Ame hí li uke mouye, me ya kwoove, wo ve li mouye. Taa omudhilikwa, ve 
takametha mena lyoye ndiwa mpa, opo va ile omuntu umo ngant̯e naove hitu li 
umo.  

12Ame himba li pamo nawo, mbe ve takametha mena lyoye ndiwa mpa. Kaku na 
tja noumo ngwaa kekethwa, kakele kangoka ngwaa thele okukeka, 
omusonekwa opo u hwithilwe po.  

13Iya napano ame me ya kwoove, iya tainkolo ndji li mouye, me popi ovipuka 
hembi, opo va kale nehuluko lyandje, lyo li hwithilwe po muwo.  

14Ame mbe ve pa odhondaka dhoye, nouye mau kala au ve yele, mena lyokutya 
wo hawomouye, ngaame hihe thi owomouye.  

15Ame híme kumbu, okutya u ve ithe mo mouye, iya me kumbu u ve amene kouvi.  

16Ngahi hé thi owomouye, iya nawo hawomouye.  

17Ve ninga ovadhilikwa motjatjili, odhondaka dhoye odhatjatjili.  

18Ngahi wa ntuma mouye, naame wo otjo mbe ve tuma mouye.  

19Ame me lidhilike mena lyawo, opo nawo va ningwe ovadhilikwa motjatjili.  

Jesus ma kumbile ovaitaveli avehe 

20”Háwo aveika hemba mbame kumbile, iya namboka wo mbava itavela keteetho 
lyawo. 

21Me ve kumbile, opo avehe va ile omuntu umo. Taa, nawo ngava kale munt̯e, 
ngaove hiuu li mwaame, naame hindji li mwoove. Ngava ninge omuntu umo, opo 
ouye u itavele okutya ove wa ntuma.  

22Ame mbe ve pa etumbalo ndyoka ndiwa mpa, opo va ninge umo, ngant̯e naove 
hitu li umo.  

23Ame ndji li muwo, naove omwaame, opo va kale moukumo mbwee lihwile po, 
ouye opo u iwe okutya ove wa ntuma, ove u ve hole, ngahi u ntjole.  

24 “Taa, me hala mboka mbawa mpa, va kale wo pamo naame hoka hundji li, opo 
va tale etumbalo lyandje, etumbalo ndyoka ndiwa mpa, mena lyokutya ove wa 
kala au ntjole, tainkolo ouye háuya utwa.  

25Taa omuvyuuki, ouye kau ku i, iya ame ndji ku i, namboka ovandje ve ku i 
okutya ove wa ntuma.  

26Ame mbe ve ivithila ena lyoye, me ka twikila oku tji ninga, opo ohole ndjoka 
ndjuu ntjole nayo i kale muwo, naame ndji kale muwo.” 

Johannes 18 

Jesus ma kambulwa 
(Mat. 26:47-56; Mark. 14:43-50; Luk. 22:47-53) 

1Jesus hiaa popi ovipuka hembi, wa pita mo pamo novalongwa ve, ha yauka 
ondondhi yaKedron, hoka hukwa li otjuundo, moka mwaa ya novalongwa ve.  

2Judas, ngoka ngwee mu weleleka, wa li wo ae i oluvedhe ndoka, mena lyokutya 
Jesus novalongwa ve nahi va onganena ko otwingi.  

3Iya Judas wa ya kotjuundo hoka nengundwa lyovakwavita navamo 
owomovayungi wotempeli, mbava tumwa okudha kovayambethi ovanene 
nokOvafarisai. Ve ya ko novithithi vyomulilo nodholamba novilwitho.  

4Iya Jesus atjihe wa li ae tji i himatji ke mu vadha, wa ya nokuwo, he ve pula ha 
tyaa: “Mamu taendha an̯i?” 

5Wo ve mu yaka hava tyaa: “OJesus Omunasareta.” Jesus we ve heela ha tyaa: 
“Aame hengu.” Judas wo, omuweleleki we, wa li aa kulama pamo nawo.  

6Iya Jesus hiee ve heele ha tyaa: “Aame hengu,”va tjuna otjan̯imwan̯imwa, have 
lisata pohi. 

7Jesus we ve pula uke ha tyaa: “Mamu taendha an̯i?” Ve mu yaka hava tyaa: 
“OJesus Omunasareta.” 

8Jesus we ve heela ha tyaa: “Ame mbe mu heele okutya aame hengu, iya andaa 
aame mamu taendha, ovalumentu hemba ve yethen̯i va ende.” 

9Ye wa popya nyahoka, opo odhondaka ndhoka ndhaa popile dhi hwithilwe po 
ndhimadhi tyaa: “Ame hí kekethele po noumo mumboka mbawa mpa.” 

10Simon Petrus ngwaa li nomukonda, we u pweya mo, ha tono omupika 
womuyambethi omunene, he mu kopola okutwi kwokokulyo. Ena lyomupika 
ngoka u tiwa oMalkus.  

11Jesus wa heela Petrus ha tyaa: “Tjun̯a mo omukonda woye motjilalo. Hé nu 
otjinwino himba pewa kuTate?” 

Jesus kotjipala tjaHannas 

12Iya ovakwavita nomuviyuli wawo novayungi wotempeli va kambula Jesus, have 
mu kutu. 

13Olutenga ve mu twala kuHannas, mena lyokutya oye a li iheivi yaKaifas, ngoka 
ngwaa liomuyambethi omunene ombula ndjoka.  

14Kaifas oye e li ye ngoka ngwaa heelele Ovajudaomaeli okutya hahe omuntu 
umo oye a t̯e poluvedhe lwovantu avehe.  

Petrus me litendele Jesus 
(Mat. 26:69-70; Mark. 14:66-68; Luk. 22:55-57) 

15Simon Petrus nomulongwa omukwawo va landula Jesus. Omulongwa ngoka 
omukwawo ngwaa li ae iwe komuyambethi omunene, wa ya pamo naJesus 
mokati konganda yomuyambethi omunene.  

16Iya Petrus wa kulama pondje pomuvelo. Omulongwa omukwawo ngoka ngwaa 
li ae iwe komuyambethi omunene, wa pita mo, ha popitha omukadhona 
omuyungi wopotjivelo, ha eta Petrus mokati.  

17Omukadhona ngoka omuyungi wopotjivelo wa pula Petrus ha tyaa: “Ove haove 
wo umo owomovalongwa womulumentu ngu?” Petrus we mu yaka ha tyaa: “Aai, 
ame haame.” 

18Ovapika novayungi va li ava kulama pomulilo mbuva ten̯a, amava ungulukwa, 
mena lyokutya kwa li outalala. Petrus naye wo wa li aa kulama pamo nawo 
pomulilo ama ungulukwa.  

Jesus kotjipala tjaKaifas 
(Mat. 26:59-66; Mark. 14:55-64; Luk. 22:66-71) 

19Omuyambethi omunene wa pula Jesus ouhunga novalongwa ve nelongo lye.  

20Jesus we mu yaka ha tyaa: “Ame ndji popya apehe movipathi vyovantu avehe. 
Mba longa apehe modhosinagoga nomotempeli, moka mumu ongana Ovajuda 
avehe. Ame hí popile notjimo meholamo.  

21Omena lyatji himo mpula? Pula ovantu mboka mbava tyaa soka himbe ve heela. 
Iya himba popya ve tji i.” 

22Iya Jesus hiaa popi odhondaka ndhoka, omuntu umo owomovayungi mboka 
mbava li ava kulama mpoka, we mu tona epi, ha tyaa: “Otjo mo yaka 
momuyambethi omunene nyahoka?” 

23Jesus we mu yaka ha tyaa: “Andaa mba popi navi, heela auhe ngoka nguu li 
hempa okutya otjitji. Iya andaa himba popi tji li mouhunga, mo ntonene tji?” 

24Iya Hannas we mu tuma ae li modhonkuto, he mu tumu komuyambethi 
omunene Kaifas.  

Petrus me litendele uke Jesus 
(Mat. 26:71-75; Mark. 14:69-72; Luk. 22:58-62) 

25Petrus wa li aa kulama pomulilo, ama ungulukwa. Iya mboka mbava li pamo 
nawo ve mu pula hava tyaa: “Ove haove wo umo owomovalongwa ve?” Petrus we 
litendela ha tyaa: “Aai, ame haame.” 

26Umo owomovapika womuyambethi omunene, owawo womulumentu ngoka 
Petrus ngwaa kopolele okutwi, wa heela Petrus ha tyaa: “Hí ku mwene 
motjuundo pamo naye?” 

27Petrus we litendela uke, iya dhivadhiva onkondombolo hai popi.  

Jesus kotjipala tjaPilatus 
(Mat. 27:1-2,11-14; Mark. 15:1-5; Luk. 23:1-5) 

28Iya omuhuka omunene ovakwavita va itha mo Jesus moyaKaifas, have mu twala 
kombala yomutumini Omuroma. Iya Ovajuda mombala kava ile mo, mena 
lyokutya va li amava hala okukala ava kohoka, opo va ule okulya ondjona 
yOpaasa.  

29Iya Pilatus wa pita mo, ha i kuwo, he ve pula ha tyaa: “Omulumentu nguka 
mamu mu kondjethele tji?” 

30Wo ve mu yaka hava tyaa: “Omulumentu hengu ngaile ka ningile ovilinga ovivi, 
ngai nt̯e katu mu etele kwoove.” 

31Iya Pilatus we ve heela ha tyaa: “Mu ithen̯i po ovene, mu ke mu koye moveta 
yen̯i.” Ovajuda ve mu yaka hava tyaa: “Nt̯e twa tjaelwa okudhipaa omuntu.” 

32Hehi tja ningwa, opo odhondaka ndhoka Jesus ndhaa popya dhi hwithilwe po, 
hiaa hololola okutya et̯o ndyoka ndima t̯i, li li vi.  

33Pilatus, wa tjuna uke mombala, ha ithana Jesus, ye he mu pula ha tyaa: “Oove 
ohamba yOvajuda?” 

34Jesus wa yaka ha tyaa: “Epulo hendi lya dhi mwoove omwene ne omovantu 
vamo mbava ntjipulula pwoove?” 

35Pilatus we mu yaka ha tyaa: “Ame ndjiMujuda? Ovantu wotjiwan̯a tjoye 
novayambethivawo ovene owo ve ku eta kwaame. Wa ningi tji?” 

36Jesus wa yaka ha tyaa: “Ouhamba wandje hawomouye hembu. Ngaile ouhamba 
wandje wa li owomouye hembu, ngai ovantu vandje va nkondjele, ahame 
yandjwa momawoko Ovajuda. Iya ouhamba wandje hawahempa.” 

37Pilatus we mu pula ha tyaa: “Oove ohamba nan̯i?” Jesus we mu yaka ha tyaa: “U 
li mondjila himo tya ndjihamba. Otjo mba yumukilwa, tjo otjo mbe dhila mouye 
hembu, opo ndji popye otjatjili. Auhe nguu li motjatjili, ma nteelele.” 

38Pilatus we mu pula ha tyaa: “Otjatjili otjitji?” 

Jesus ma koyelwa et̯o 
(Mat. 27:15-31; Mark. 15:6-20; Luk. 23:13-25) 

Pilatus hiaa popi nyahoka wa tjuna uke pondje kOvajuda ha tyaa: “Ame hí lwete 
mo onkali muye.  

39Iya pomatango otjipito tjOpaasa mu na onkalo yoku mu kutululila onkwatwa 
imo. Mamu hala ndji mu kutululile ohamba yOvajuda?” 

40Iya wo va wololoka uke unene hava tyaa: “Aai, haye ngoka! Nt̯e matu hala 
Barabas!”Iya Barabas wa li omputji.  

Johannes 19 

Ovakwavita mava tono Jesus 

1Iya Pilatus wa itha po Jesus, ye he mu tonetha.  

2Ovakwavita va manga ohala yomakuya, have mu dhaleke yo komutwe, iya have 
mu dhaleke omudhalo omunene wopurpuri.  

3Va kala amave ya kuye, hava tyaa: “Lyepeko, ohamba yOvajuda!”Have mu tono 
nomapi motjipala.  

4Pilatus wa tjuna uke pondje kOvajuda ye ha tyaa: “Taa tuutuu, mbe mu eta 
hempa pondje pun̯e, opo mu iwe okutya hí lwete mo onkali muye.” 

5Jesus wa pitithwa mo aa dhalekwa ohala yomakuya nomudhalo omunene 
wopurpuri. Pilatus we ve heela ha tyaa: “Mu talen̯i!” 

6Iya ovayambethi ovanene novayungi hive mu mono, va wololoka hava tyaa: “Mu 
papela komutjaakano! Mu papela komutjaakano!” Pilatus we ve heela ha tyaa: 
“Mu ithen̯i po ovene, n̯e mu mu papele komutjaakano, mena lyokutya ame hí 
lwete mo onkali muye.” 

7Ovajuda ve mu yaka hava tyaa: “Nt̯e tu na oveta ndjoka ndjimai tyaa: Wa thele 
okut̯a, mena lyokutya we lininga OmunwaKalunga.” 

8Pilatus wa tilile unene hiaa tee odhondaka ndhoka.  

9Ye wa tjuna uke mombala, ha pula Jesus ha tyaa: “Wa dha pi?” Iya Jesus ke mu 
yakele.  

10Pilatus we mu pula ha tyaa: “Koo ndjaka? Ku tji i okutya ndji na odhonkono oku 
ku kutulula, ye ndji na odhonkono oku ku papeletha komutjaakano?” 

11Jesus we mu yaka ha tyaa: “Ku na tja odhonkono okunkondjetha, andaa ku dhi 
pelwe kuKalunga. Iya nomulumentu ngoka ngwaa ndjandja kwoove, onkali ye ya 
pon̯a uke oyoye.” 

12Iya okudha mpoka Pilatus wa halele nodhonkono okukutulula Jesus, atjaa 
Ovajuda va wololoka hava tyaa: “Omulumentu hengu andaa we mu kutulula, 
ndino haove epanga lyomukesari, mena lyokutya auhe ngoka ngume liningi 
ohamba, ondjedhi yomukesari!” 

13Iya Pilatus hiaa tee odhondaka ndhoka, wa twala Jesus pondje, ye ha kala pohi 
kotjipunditumino poluvedhe ndoka nduu tiwa ondambo yOmawe, mOtjiheberi 
“Gabbata.” 

14Owola ya li ontyamulongo nambali yokomutenya yetango 
lyokulilongekedhela Opaasa. Pilatus wa heela Ovajuda ha tyaa: “Taa tuutuu, 
ohamba yen̯i hooyondji!” 

15Iya Ovajuda mboka va wololoka hava tyaa: “Mu dhipaa! Mu dhipaa! Mu papela 
komutjaakano!” Pilatus we ve pula ha tyaa: “Nge papele ohamba yen̯i 

komutjaakano?” Ovayambethi ovanene va yaka hava tyaa: “Nt̯e katu na tja 
ohamba, tu na vala omukesari!” 

16Iya Pilatus wa yandja Jesus kuwo, opo a ka papelwe komutjaakano.  

Jesus ma papelwa komutjaakano 
(Mat. 27:32-44; Mark. 15:21-32; Luk. 23:26-43) 

Ovakwavita va itha po Jesus,  

17ye he litjindile ko omutjaakano we omwene, he ya kOkalundu kOtjoolotwe, 
mOtjiheberi matji tya oGolgata.  

18Hoka oko ve mu papela komutjaakano. Jesus wa papelwa pamo novalumentu 
vavali, umo okokulyo nomukwawo okokumbinda kwe, naJesus pokati kawo.  

19Pilatus wa soneka wo odhondaka dhomutwe, ye he dhi twaa komutjaakano 
waJesus. Dha sonekelwe hinyahi: “Jesus Omunasareta, Ohamba yOvajuda.” 

20Ovajuda ovengi va tanga odhondaka ndhoka, mena lyokutya oluvedhe mpoka 
Jesus mpaa papelelwa komutjaakano, pa li popedhi notjitungwalongo. 
Odhondaka ndhoka dha sonekelwe mOtjiheberi, mOtjilatina nomOtjigreka.  

21Ovayambethi ovanene wOvajuda va heela Pilatus hava tyaa: “Hó soneke okutya 
‘Ohamba yOvajuda, ‘iya u tyaa: ‘Omulumentu hengu u tya, aame ohamba 
yOvajuda.’“ 

22Pilatus wa yaka ha tyaa: “Soka himba soneke, mba soneke ae.” 

23Iya ovakwavita hiva papele Jesus komutjaakano, va itha po omidhalo vye, have 
vi yapaula movipuka vine, omukwavita auhe wa pewa otjipuka tjimo. Wo va itha 
po omudhalo umo wokohi mbwaa tungwa nomawoko, mbuhau na tja omupampo 
nokanunu.  

24Iya ovakwavita ve liheela hava tyaa: “Hátu u tete, iya tu undapethen̯i 
otjiholowoletho, opo tu mone okutya mau ningi owaan̯i.”Hehi ve tji ninga, 
omisonekwa opo vi hwithilwe po mbyoka mbimavi tyaa:  “Wo ve liyandjela 
omidhalo vyandje,  omudhalo wandje ve liyandjela wo,  amava undapetha 
otjiholowoletho.” Ovakwavita otjo va ninga.  

25Popedhi nomutjaakano waJesus pa kulamene ina naina yomunene, Maria, 
omukadhintu waKleopas naMaria Magdalena.  

26Jesus hiaa mono ina nomulongwa ngoka nahi ngwee hole, ava kulama mpoka, 
wa heela ina ha tyaa: “Mee, omunoye oyo ngoka.” 

27Ha wedha ko uke, ha heele omulongwa we ha tyaa: “Taa tuutuu, nyoko oyo 
ngoka.”Powola vala ndjoka omulongwa wa tambula Maria, a kale monganda ye.  

Et̯o lyaJesus 
(Mat. 27:45-56; Mark. 15:33-41; Luk. 23:44-49) 

28Jesus wa li ae tji i okutya napano ovipuka avihe vya hwithilwa po. 
Omusonekwa opo u hwithilwe po, wa popya ha tyaa: “Mba t̯i onyota.” 

29Kwa li ombiya ndjee yula ovinyu mbyaa lula. Ovakwavita va tjava otjitjawo 
movinyu mbyaa lula, have tji twaa kotjingenge, have tji yelele kotjinyo tjaJesus.  

30Hiaa makele ovinyu mbyoka mbyaa lula ha tyaa: “Avihe vya hwithilwa po!” Iya 
wa yongameka omutwe we, tjau ha t̯i.  

Jesus ma twelwa pontyo 

31Iya Ovajuda mena lyokutya tja li etango lyokulilongekedhela Esabati, va li 
ahamava hala ovivimbi vi kale avya yendjelela komitjaakano mEsabati ndyoka 
ndyaa tumbuka. Va kumbaPilatus, opo va tjatjaule omipindi vyovalumentu 
mboka mbava papelwa, wo va ithwe ko komitjaakano.  

32Ovakwavita va ya, hava tjatjaula omipindi vyomulumentu ngoka owolutenga 
novyomukwawo ngoka nguva papelwa naye.  

33Iya hive ya puJesus, va mona okutya hengu wa t̯i ae lukulu, iya ahamava 
tjatjaula omipindi vye.  

34Iya umo owomovakwavita wa twela Jesus neonga pontyo, hamu dhi ombindhi 
nomeva.  

35Ngoka ngwee tji mona, oye e tji hipulula. Nt̯e tu tji i okutya soka hima popi, 
otjatjili, naye u tji i okutya ma popi otjatjili, opo nan̯e wo mu itavele.  

36Hehi tja ningwa, opo omisonekwa vi hwithilwe po mbyoka mbimavi tyaa: “Kaa 
tjatjaulwa et̯ipa nolimo.” 

37Omusonekwa omukwawo uke mau tyaa: “Ovantu mava ka tala kungoka nguva 
twele pontyo.” 

Jesus ma pakwa 
(Mat. 27:57-61; Mark. 15:42-47; Luk. 23:50-56) 

38Kon̯ima yovipuka hembi Josef owokoArimatia, ngwaa li omulongwa 
waJesus meholamo mena lyokutila Ovajuda, wa kumba Pilatus, a ithe ko otjivimbi 
tjaJesus. Pilatus we mu itavela. Josef wa itha ko otjivimbi, ha i natjo.  

39Nikodemus, ngoka ngwee dhile kuJesus out̯iku, naye wo we ya pamo naJosef, ae 
na otjidhimba tjoaloe hitja lumbwalumbwa mumo nomira hitji lithike pondjundo 
yodhokilo omilongo vitatu.  

40Ovalumentu hemba vavali va itha po otjivimbi tjaJesus, wo have tji dhingile 
movitopa vyodholiina, mumu na otjidhimba. Hendji oyo ya li onteto yOvajuda 
yokupaka.  

41Koluvedhe hoka Jesus hwaa papelelwa komutjaakano, kwa li otjuundo. 
Motjuundo soka mwa li ombila ompe moka muhamuya pakwa omuntu noumo.  

42Iya va paka Jesus mombila ndjoka, mena lyokutya lya li etango lyOvajuda 
lyokulilongekedha, yo ombila ya li popedhi.  

Johannes 20 

Mombila mu li vala 
(Mat. 28:1-8; Mark. 16:1-8; Luk. 24:1-12) 

1Iya omuhuka omunene wetango lyolutenga lyotjivike, tainkolo akwa dhiwele, 
Maria Magdalena wa ya kombila, ha mono okutya ewe lya ithwa po pombila.  

2Wa dhamuka, ha i kuSimon Petrus nokomulongwa omukwawo 
ngoka Jesus ngwaa li ae hole, he ve heele ha tyaa: “Va itha mo Muhona mombila, 
nt̯e katu tji i mpave mu twaa.” 

3Iya Petrus nomulongwa omukwawo va ya kombila.  

4Wo aveevali ve ke litenga ko, atjaa omulongwa ngoka omukwawo wa thiaa po 
Petrus, ye oye e thika ko olutenga kombila.  

5Wa vandamena mo, ha mono ovitopa vyoliina, atjaa ka ile mo. 

6Simon Petrus we ya wo, he mu landula, ha hiti mombila. Wa mona mo ovitopa 
vyoliina 

7nelesu ndyoka ndyaa li alya kutwa komutwe waJesus, atjaa elesu kalya li 
povitopa vyoliina, lya li alye likalekelwa poluvedhe lwalyo.  

8Iya omulongwa omukwawo ngoka ngwaa tenga okuthika kombila, naye wo wa 
ya mo, hiee vi mono, ha itavele.  

9Iya va li ahave yuvite omusonekwa mboka mbwaa tya, u tha oku ka imuka 
kout̯e.  

10Iya ovalongwa va tjuna koyawo.  

Jesus me liholololele Maria Magdalena 
(Mat. 28:9-10; Mark. 16:9-11) 

11Maria wa kulama pombila pondje ama lili, iya hiaa li ama lili nyahi, wa 
vandamena mombila.  

12Wa mona mo ovaengeli vavali mbava dhala omidhalo omipembadhi, mbava 
kala pohi mpoka nahi mpapa li apa lala otjivimbi tjaJesus, umo okomutwe 
nomukwawo okomakulu.  

13Ve mu pula hava tyaa: “Ove, mo lilile tji?” Maria we ve yaka ha tyaa: “Ovantu va 
itha mo Muhona wandje mombila, ame hí tji i mpave mu twaa.” 

14Hiaa popi nyahi, wa piluluka, ha tala kon̯ima, ha mono Jesus aa kulama mpoka, 
atjaa wa li ahe tji i okutya oJesus.  



244 

 

 
©  2012 Bible Society in Namibia. 

 

 
 

 

15Iya Jesus we mu pula ha tyaa: “Ove, mo lilile tji? Mo hala an̯i?” Maria wa soka 
okutya pamo oye e li omwene wotjuundo, ha tyaa: “Taa, andaa oove we mu itha 
mo, ntjeela ndje hoka huwe mu twaa, ndji ke mu ete ko.” 

16Jesus we mu heela ha tyaa: “Maria!” Maria wa piluluka, ha popi mOtjiheberi ha 
tyaa: “Rabbuni!”Matji tya Mulongethi.  

17Jesus we mu heela ha tyaa: “Hó nt̯in̯i, mena lyokutya híya londa okutjuna 
kuTate. Iya enda kovakwetu, u ke ve heele okutya ame me tjuna kuTate, Kalunga 
kandje, ye nguu li wo Iho, Kalunga ken̯i.” 

18Iya Maria Magdalena wa ya, ha ka heela ovalongwa okutya wa mono Muhona, 
ngoka ngwee mu heele odhondaka ndhoka.  

Jesus me liholololele ovalongwa ve 
(Mat. 28:16-20; Mark. 16:14-18; Luk. 24:36-49) 

19Kongulohi yetango ndyoka lyolutenga lyotjivike tainkolo ovalongwa va li ava 
ongana mondjuwo, omivelo vyayo vya li avya ikwa, mena lyokutya va li amava 
tila Ovajuda. IyaJesus we ya, ha kulama mokati kawo, ha tyaa: “Ouwa ngau kale 
nan̯e!” 

20Kon̯ima hiaa popi nyahi, we ve yulikila omawoko e nopontyo mpaa twelelwe. 
Ovalongwa ve hulukilwe unene hiva mono Muhona.  

21Jesus we ve heela uke ha tyaa: “Ouwa ngau kale nan̯e! Tate ngahi a ntuma, 
naame wo otjo me mu tumu.” 

22Jesus hiaa popi nyahoka, we ve thuvila, he ve heele ha tyaa: “Tambulen̯i 
Ombepo Ondhilikwa.  

23Mboka mbamamu ithile po odhonkali, mave dhi ithilwa po, namboka 
mbahamamu ithile po, nawo kaave dhi ithilwa po.” 

Jesus naTomas 

24Jesus hiee liholololele ovalongwa, Tomas, umo owomovalongwa ngoka nguu 
tiwa oKawiyu, ka vadhelwe po.  

25Ovalongwa ovakwawo ve mu heela hava tyaa: “Nt̯e twa monoMuhona!” Tomas 
we ve heela ha tyaa: “Ame andaa hí mwene ovito vyodhopeleko movikanda vye, 
he twele mo omunwe wandje movito moka mumwa li odhopeleko, nopontyo 
mpaa twelelwe, ndji twele po nokuwoko, híme itavele.” 

26Kon̯ima yomatango epandutatu, ovalongwa va vadhwa uke ava ongana 
mondjuwo, naTomas va li naye. Omivelo vya li avya ikwa. Jesus we ya, ha kulama 
mokati kawo ha tyaa: “Ouwa ngau kale nan̯e!” 

27Iya wa heela Tomas ha tyaa: “Vyuukitha omunwe woye huno, ove u tale 
omawoko andje. Eta okuwoko, ove u nt̯in̯e pontyo. Iya itavela, hó kala uke awe 
limbililwa.” 

28Tomas we mu yaka ha tyaa: “Muhona wandje! Kalunga kandje!” 

29Jesus we mu heela ha tyaa: “Wa itavele, mena lyokutya wa mbono? Ovanalao 
owomboka mbava itavela, nandaku tiwa kava mwene.” 

Ontanto yembo hendi 

30Iya Jesus wa undapa ovilingatangan̯eko vimo ovingi movipathi vyovalongwa ve, 
mbyoka mbihavi sonekelwe mo membo hendi.  

31Iya hembi vya sonekwa, opo mu itavele okutya Jesus oye e li Messias, 
OmunwaKalunga, andaa mwa itavele muye, mamu kala amu na omwenyo.  

Johannes 21 

Jesus me liholololele ovalongwa epanduvali 

1Kon̯ima yovipuka mbyoka Jesus we liholololela uke ovalongwa ve pelunga 
lyaTiberias hinyahi.  

2Mbava li ava ongana pamo, va li: Simon Petrus, Tomas, ngoka nguu tiwa 
oKawiyu, Natanael ngwaa dha koKana moGalilea, oomunkwaSebedeus 
novalongwa ovakwawo vaJesus vavali.  

3Simon Petrus we ve heela ha tyaa: “Ame me ka hwaa.” Ovakwawo ve mu heela 
hava tyaa: “Nant̯e wo matu i naove.”Va ya, hava i mowato. Out̯iku auhe kava 
kambulile mo tja.  

4Iya hikwa tji, Jesus wa kulama kontyo, ovalongwa va li ahave mu dhimbukile 
okutya oJesus.  

5Jesus we ve pula ha tyaa: “Vakwe, mu na himwa kambula mo?” Ovalongwa ve 
mu yaka hava tyaa: “Aai!” 

6Jesus we ve heela ha tyaa: “Yumben̯i owaanda wen̯i kokulyo kwowato, mamu 
viki ko.”Va yumba mo, hava anyenwa oku u nana mo, mena lyokutya va hwaa 
odhohi odhingi.  

7Omulongwa ngoka nahi nguu holwe kuJesus, wa heela Petrus ha tyaa: 
“OMuhona!”Simon Petrus hiaa tee okutya oMuhona, wa dhala ombaikitha ye, 
mena lyokutya wa vadhwa aa dhala ovikutu vyokohi aviika, ha lombokele 
momeva.  

8Ovalongwa ovakwawo ve ya nowato, hava nana mo owaanda, mboka mbwee 
yulile odhohi. Kava li unene kokule neheke, iya va li potjikambo hitji lithike 
podhometa ethele.  

9Hive thiki kontyo, va mona ekundungala lyomulilo mbwaa wengauka omakala, 
nopomulilo mpoka pa li ape na odhohi nomungome. 

10Iya Jesus we ve heela ha tyaa: “Eten̯i odhohi dhimo huno dhomundhimwa 
kambula napano.” 

11Simon Petrus wa londa mowato, ha nanene owaanda kontyo. Wo we yulile 
odhohi odhonene, ethele limo nomilongo vitano nandatu. Iya odhohi nandaku 
tiwa dha li mo odhingi nyahi, owaanda kau uthukile nokanunu.  

12Jesus we ve heela ha tyaa: “Indjen̯i, tu lye.”Kape na tja noumo movalongwa 
ngoka ngwaa li nodhonkono oku mu pula a tyee: “Oove aan̯i?”Va li ave tji i okutya 
oMuhona.  

13Jesus we ya, ha itha po omungome, he ve pa, otjo a ninga uke nopodhohi.  

14Hehi otjikando otjityatatu, Jesus hiee liholololela ovalongwa ve kon̯ima 
yokwiimunwa kwe kout̯e.  

Jesus naPetrus 

15Iya hiva mana okulya, Jesus wa heela Simon Petrus ha tyaa: “Simon yaJohannes, 
u ntjole tuu okupon̯a mba?” Petrus we mu yaka ha tyaa: “Iinga, Muhona, u tji i 
okutya ndji ku hole.” Jesus we mu heela ha tyaa: “Tekula odhondjona dhandje.” 

16Jesus we mu heela uke olutyavali ha tyaa: “Simon yaJohannes, u ntjole?” Ye we 
mu yaka ha tyaa: “Iinga, Muhona u tji i okutya ndji ku hole.” Jesus we mu heela ha 
tyaa: “Litha odhondhu dhandje.” 

17Jesus we mu heela otjikando otjityatatu ha tyaa: “Simon yaJohannes, u ntjole?” 
Petrus wa nkinduka momwenyo, Jesus hiee mu pula otjikando otjityatatu ha 
tyaa: “U ntjole?”Ye we mu yaka ha tyaa: “Muhona, u i ovipuka avihe, u ndji i 
okutya ndji ku hole.” Jesus we mu heela ha tyaa: “Tekula odhondhu dhandje.  

18Ame me ku heele otjatjili okutya hiwa li omudhantu, nahi u likuta omuvya 
motjivya, ho i humo hala, iya andaa wa kulupa, mo yele omawoko oye, umo he ku 
kutu, ye he ku twala hoka huhamo hala okuya.” 

19Hehi we tji popya, opo a yulike okutya Petrus ma ka t̯a et̯o ndii li vi 
lyokutumbaleka Kalunga. Iya Jesus we mu heela ha tyaa: “Ndandula ndje!” 

Jesus naJohannes 

20Petrus wa piluluka, ha mono omulongwa ngoka Jesus ngwaa li ae hole, ame ve 
landula. Ye oye e li ngoka ngwaa li aa kala pohi popedhi nontulo yaJesus pokulya, 
ngwaa pulile Jesus ha tyaa: “Muhona, aan̯i ngoka ngume ke ku weleleka?” 

21Petrus hiee mu mono, wa pula Jesus ha tyaa: “Muhona, ovi ouhunga 
nomulumentu hengu?” 

22Jesus we mu yaka ha tyaa: “Andaa ame mba hala, a kale nomwenyo katee me 
ya, u na tji natjo? Ndandula ndje.” 

23Iya omipopyo mokati kovalongwa vaJesus vya ya amavi tya, omulongwa ngoka 
kaa t̯i. Jesus ka tile, kaa t̯i, iya wa tyaa: “Ame andaa mba hala, a kale nomwenyo 
katee me ya, u na tji natjo?” 

24Omulongwa ngoka ngwaa hipulula ovipuka hembi, oye e vi soneka. Nt̯e tu tji i 
okutya soka hima popi, otjatjili.  

Omaandelo 

25Iya ku na ovipuka ovikwawo wo ovingi Jesus mbyaa ninga. Ngaile avihe vya 
sonekelwe tjimo kutjimo, ngai omambo ngoka kaa yauka mo mouye.  

Ovilinga 

Ovilinga 1 

1Teofilus, membo lyandje lyolutenga mba soneka mo ovipuka avihe Jesus mbyaa 
uta okuninga nambyaa longa ovantu,  

2katee ketango hiaa twalwa meulu. Iya tainkolo héya twalwa meulu, 
ovayapostoli mboka Jesus mbaa holowola, we ve pa omailikin̯o kodhonkono 
dhOmbepo Ondhilikwa.  

3Kon̯ima yomatatetho net̯o lye, Jesus we liyulika movipuka ovingi okutya u na 
omwenyo. Oule womatango omilongo vine, Jesus we liholololela wo, ye he ve 
hipululile ovipuka vyotjilongo tjaKalunga.  

4Iya hiaa li aa ongana nawo, we ve heela ha tyaa: “Hámu dhi mo moJerusalem, iya 
kevelelen̯i, mu pewe eudhiko ndyoka Tate ndyee mu udhikila, hendi ndimbe mu 
heela.  

5Johannes wa tjatja nomeva, iya kon̯ima yomatango omanunu n̯e mamu ka 
tjatjwa nOmbepo Ondhilikwa.” 

Jesus ma twalwa meulu 

6Ovayapostoli tainkolo va li ava ongana pamo naJesus, ve mu pula hava tyaa: 
“Muhona, potembu ndjika opo mo ka tungululila Israel otjilongo?” 

7Ye we ve heela ha tyaa: “Hatjipuka tjen̯i okwiiwa odhotembu nodhowola Tate 
ndhaa twaa po kodhonkono dhe omwene.  

8Iya n̯e mamu ka pewa odhonkono katango Ombepo Ondhilikwa himai ya mun̯e, 
iya n̯e mamu ka ila odhombangi dhandje moJerusalem nomoJudea atjihe 
nomoSamaria katee mouye auhe.” 

9Iya kon̯ima hiee ve heele odhondaka hendhi, wa yelwa peulu movipathi vyawo, 
ekaka hali mu holeke, wo ahamave mu mono uke.  

10Iya tainkolo va li amava tala keulu hima i, dhivadhiva puwo pa kulamene 
ovalumentu vavali mbava li ava dhala omidhalo omipembadhi,  

11iya hava tyaa: “Valumentu n̯e Ovagalilea, iya mwa kulamene tji otjo mamu tala 
keulu? Jesus hengu ngwaa ithwa po pun̯e okuya meulu, otjo ma ka tjuna ngahi 
mwe mu mono hima i meulu.” 

Ovayapostoli va kala amava kumbu kuKalunga 

12Ovayapostoli va tjuna koJerusalem okudha kondundu ndjii tiwa Ondundu 
yomiholivi, ndjii li popedhi naJerusalem, mpape na oule mbuu lithike pokilometa 
imo.  

13Iya hive ya motjitungwalongo, va ya mondjuwo yopeulu nahi muva kala ae 
lukulu. Mboka mbava li po, ooPetrus naJohannes naJakob naAndreas naFilippus 

naTomas naBartolomeus naMateus naJakob yaAlfeus naSimon ngoka nguu tiwa 
ombandhi naJudas yaJakob.  

14Iya wo avehe va li nomutima umo, hava kambulitha okukumba pamo 
novakadhintu naMaria, ina yaJesus, novanitje vaJesus ovalumentu.  

Matias ma tuwa polukalo lwaJudas 

15Iya momatango ngoka pa li otjoonganene tjovaitaveli, avehe kumo ambala va li 
ovantu ethele limo nomilongo vivali. Petrus wa kulama mokati kawo ha tyaa:  

16 “Valumentu vakwetu, esoneko ndyoka lya thele okuhwithilwa po, esoneko 
ndyoka Ombepo Ondhilikwa ndiya popya lukulu muDavid ouhunga naJudas, 
ngwaa hongolela ovantu mboka mbava kambula Jesus. 

17Judas wa li umo owomunt̯e, mena lyokutya wa holowolwa, a kale mo na tja 
motjilinga tjetu.” 

18(Odhombongo ndhoka Judas ndhaa pewa hiaa undapa ovilinga ovivi, we dhi 
landa otjana, motjana moka omo a wila, he thikile po edhimo, ovipuka avihe 
vyomedhimo lye havi tipuka mo. 

19Ovantu avehe womoJerusalem otjipuka hehi ve tji tyaa, iya otjana soka ve tji 
luka ena melaka lyawo Akeldama, mali tyaa: “Otjana tjOmbindhi.”) 

20Petrus wa twikila ko uke ha tyaa: “Mena lyokutya membo lyOmapisalomi mwa 
sonekwa hinyahi:  ‘Onganda ye ngai ile etuntu,  hámu kala omuntu noumo.’ Kwa 
sonekwa uke:  ‘Otjilinga tje ngatji pewe omuntu umo.’ 

21Iya omuntu ngoka wa thele okukala umo owomovalumentu hemba nahi mbava 
endaenda nant̯e otembu aihe, nahi Muhona Jesus hiaa li mokati ketu,  

22okudha ketango ndyoka Jesus hiaa tjatjwa kuJohannes katee ketango ndyoka 
Jesus hiaa ithwa po punt̯e, ha i meulu. Omuntu ngoka nga ninge ombangi 
yeimuko lyaJesus pamo nant̯e.” 

23Iya wo va holowola mo ovalumentu vavali, Josef nguu tiwa oBarsabas (ena limo 
uke ekwawo oJustus) naMatias.  

24Okudha mpoka va kumba hava tyaa: “Muhona, oove mo iwa omitima vyovantu 
avehe, tu yulikila oun̯i muhemba vavali nguwa holowola,  

25a ileomuyapostoli polukalo lwaJudas, ngoka ngwaa thiaa po otjilinga hehi, ha i 
kolukalo lwe omwene.” 

26Wo ve ve pa oviholowoletho, otjiholowoletho tja kambula Matias, ye wa 
wedhwa movayapostoli hembenya omulongo naumo.  

Ovilinga 2 

Okuya kwOmbepo Ondhilikwa 

1Iya etango lyaPentekoste hilye thiki, ovaitaveli avehe va vadhwa ava ongana 
poluvedhe lumo.  

2Dhivadhiva pa popya ondaka ndjaa dha meulu, ndjaa li amai ngala ombepo amai 
pepe nodhonkono, hai yula mondjuwo aihe muva li ava kala pohi.  

3Iya wo va mona omalaka ngaa ngala omalakulaku omulilo ngae liyapauka, haa 
wile kombanda yomuntu auhe.  

4Wo avehe ve yulithwa Ombepo Ondhilikwa, hava utu okupopya omalaka amo 
ngae lili, Ombepo Ondhilikwa ngahi ye ve pa va popye.  

5MoJerusalem mwa li ovalumentu Ovajuda ovatilikalunga, mbava dha kovilongo 
novilongo vyomouye.  

6Owingi wovantu hiva tee otjihoomo soka, va ongana pamo, wo va kumwa, mena 
lyokutya ve ve tyaa, auhe wa li ae yuvite melaka lye omwene.  

7Wo avehe va tila, hava kumwa hava tyaa: “Talen̯i tuu, avehe nan̯i hemba 
mbamava popi havaGalilea?  

8Ovi, iya nan̯i atuhe hitu ve yuvite amava popi momalaka etu?  

9Nt̯e mbatu li hempa, tuVapartia nOvamedia nOvaelam, nahemba mbava kala 
moMesopotamia nomoJudea nomoKappadokia nowomoPontus nowomoAsia,  

10nOvafrigia nOvapamfilia nOvaegipiti nowomovilongo mbyoka vyaLibia mbyaa 
ama koKireni nOvaroma hemba mbava kala muno nOvajuda mbava yumukilwa 
moujuda nambave lininga Ovajuda,  

11nOvakreta nOvaarabia, nt̯e atuhe tu ve yuvite himava popi ovilinga ovinene 
vyaKalunga melaka lyetu ovene.” 

12Wo avehe va kumwa hava limbililwa, have lipula hava tyaa: “Hika otjipuka 
patji?” 

13Iya vamo ve ve penya hava tyaa: “Ovalumentu hemba va pyaluka.” 

Eteetho lyaPetrus 

14Petrus wa kulama pamo nomulongo naumo, ha popi nondaka ndjaa yeluka 
okuheela owingi wovantu ha tyaa: “Vajuda vakwetu, nan̯e amuhe mbamu li 
moJerusalem, nteelela ndjen̯i nawa, hime mu heele.  

15Soka himamu soko okutya ovantu hemba va pyaluka, hatjo. Owola hendji 
ontyamoovi yomuhuka.  

16Iya hehi otjo tja popilwe komuprofeti Joel, hiaa tile:  

17’Kalunga ma tya, omatango opehulilo ame me ka tila kombanda yovantu avehe 
Ombepo yandje,  ovanwen̯i ovadhantu novakadhona mava ka teetha odhondaka 
dhaKalunga,  omatele novathukona mava ka mona omamoneko,  ovanene ven̯i 
mava ka lota omalambandjodhi.  

18Iinga, momatango ngoka me ka yandja wo Ombepo yandje movapika vandje 
ovalumentu novakadhintu,  nawo mava ka teetha odhondaka dhaKalunga.  

19Me ka yulika ovikumithi peulu meulu nomatangan̯eko pohi kombanda yohi,  
maku ka kala ombindhi nomulilo nomwithi mbwaa twiima.  

20Etango ndyoka enene lyaMuhona ndyaa tumbala,  tainkolo ahaliye ya,  etango 
mali ka tjituka et̯iku,  omwedhi mau ka thilaela ngombindhi.  

21Iya auhe nguma kumbu mena lyaMuhona,  ma ka hupithwa.’ 

22 “Vantu n̯e Ovaisraeli, teelelen̯i odhondaka hendhi! Jesus Omunasareta wa li 
omulumentu ngwaa holowolwa kuKalunga. Vaisraeli, Kalunga we mu holololela 
tjo kovilingankono, kovilingakumithi nokomatangan̯eko ngoka Kalunga ngaa 
undapetha Jesus mokati ken̯i, n̯e ovene ngahi mu tji i nawa.  

23Kalunga omwene we tji soka ae lukulu, ye he tji tokola okutya Jesus ma 
yandjwa momawoko en̯i, on̯e mwe mu yandja momawoko ovantu mbahave 
i oveta yaMoses, hamu mu papeletha komutjaakano, hamu mu dhipaetha.  

24Kalunga we mu imuna kout̯e, ye we mu kutulula momiihamo vyet̯o, mena 
lyokutya et̯o kali ulile oku mu kambulila moupika.  

25Iya David we mu popya ha tyaa:  ‘Ame ndji mona Muhona apehe ae li kotjipala 
tjandje.  Ye u kala kokulyo kwandje, opo hé putala.  

26Iya omutima wandje we hulukwa,  elaka lyandje li na ondolo onene,  nolutu 
lwandje wo malu ka thuva meliun̯iko,  

27mena lyokutya omwenyo wandje koo u yethele motjovat̯e,  ove koo yetha olutu 
lwomudhilikwa woye lu wole.  

28Wa ndonga odhondjila dhomwenyo,  okukala po kwoye kwe ndjulitha ehuluko.’ 

29 “Valumentu vakwetu, ndjetha ndjen̯i, ndji mu heele poluhandja ouhunga 
natateombwale David okutya wa t̯a, ha pakwa mombila, katee ndino hendi 
ombila ye tu i mona.  

30Iya hiaa li omuprofeti wa ivilwe okutya Kalunga we mu anena eano okutya 
ontekulona ye imo etango limo mai ka kala ohamba.  

31David wa iwa himatji ka ningwa komeho, iya we tu heela okutyaMessias ma ka 
imunwa kout̯e. Ye wa popya ha tyaa:  ‘Kalunga ke mu yethelele motjovat̯e nolutu 
lwe kalu yethelwe lu wole.’ 

32Kalunga wa imuna Jesus hengu kout̯e, nt̯e atuhe tudhombangi dheimuko hendi.  

33Jesus wa yelulilwa peulu kokulyo kwaKalunga, iya ye wa pewa eudhiko 
lyOmbepo Ondhilikwa, Ihe ngahi e mu udhikila. Jesus we tu pa Ombepo 
Ondhilikwa, ndjimu mona napano nandjimu tyaa.  

34Iya David haye a londa keulu, iya ye omwene wa popya ama tyaa:  ‘Muhona wa 
heela Muhona wandje ha tyaa:  Kala pohi kokulyo kwandje,  

35katee me ningi odhondjedhi dhoye otjilyatelo tjodhompadhi dhoye.’ 

36Iya Ovaisraeli avehe ngava kale ave tji i nawa okutya Jesus hengu ngumwa 
papela komutjaakano, Kalunga we mu ninga Muhona, naMessias.” 

Ovantu omayovi atatu mava tjatjwa 

37Iya ovantu hive tji tee, tje ve ihametha omitima, wo hava heele Petrus 
novayapostoliovakwawo hava tyaa: “Valumentu vakwetu, ngatu ninge vi?” 

38Petrus we ve yaka ha tyaa: “Liteyululen̯i, omuntu auhe e litjatjethe mena 
lyaJesus Kristus, mu ithilwe po odhonkali dhen̯i. Iya n̯e mamu ka pewa otjali 
Ombepo Ondhilikwa.  

39Iya eudhiko hendi ndimwa udhikilwa olyen̯i nodhondele dhen̯i novantu avehe 
mbave li kokule, wo avehe Muhona Kalunga ketu me ke ve ithana.” 

40Petrus we ve hipululila odhondaka odhingi, ye he ve ilikin̯a ha tyaa: 
“Hupithwen̯i mo mekula hendi ndyaa uvalala.” 

41Iya mboka mbava tambula odhondaka dhe, va tjatjwa, metango ndyoka mwa 
wedhwa ovantu mbave lithike pomayovi atatu.  

Oukumo wovaitaveli 

42Iya wo va kambulitha okukala melongo lyovayapostoli, moukumo, mokulya 
nomokukumba pamo.  

43Ovantu avehe va kala nowoma, novayapostoli va undapele ovilingakumithi 
nomatangan̯eko omengi.  

44Iya avehe hemba mbava itavela va kala pamo, nemona lyawo ve li twaa kumo.  

45Iya wo va landetha po ovipuka vyawo nomamona awo, have liyandjele 
odhombongo, auhe ha pewa ngahi ma hepa.  

46Etango alihe va ongana pamo motempeli nomutima umo. Wo va lya pamo 
modhonganda nodhonganda, have liyandjele ovikulya vyawo nawa nehuluko,  

47hava tanga Kalunga. Va li ava hopwa kovantu avehe, etango alihe Muhona wa 
wedha mo mokati kawo mbava hupithwa.  

Ovilinga 3 

Omulumentu otjilema ma velulwa 

1Petrus naJohannes va ile kotempeli mondatu yokomatango, ndjaa li owola 
yokukumba. 

2Omulumentu umo ngwaa yumukwa otjilema, etango alihe u tjindwa, ha etwa 
pomuvelo wotempeli, mboka mbuu tiwa Omuvelomuwa, mpaa kumbila 
odhombongo kovantu mbamava hiti motempeli.  

3Omulumentu hengu hiaa mono Petrus naJohannes, hiva li amava hiti motempeli, 
we ve kumba, ve mu pe odhombongo.  

4Petrus naJohannes ve mu tongolola, Petrus ha tyaa: “Tala kunt̯e!” 

5Iya we ve tongolola, he liun̯ike okutya pamo mave mu pa odhombongo.  

6Iya Petrus we mu heela ha tyaa: “Ame hí na tja odhombongo, iya hehi hindji na 
tjo, otjo me ku pa. Mena lyaJesus Kristus Omunasareta me ku heele okutya 
kulama, enda.” 

7Iya we mu yaka mokuwoko kwe kwokokulyo, he mu kulametha, iya dhivadhiva 
odhompadhi nodhongunyu dhe hadhi kolo,  

8iya ye wa lomboka, ha kulama, ha hiti nawo motempeli, wa enda ama lombauka, 
otjo ma tanga Kalunga.  

9Ovantu avehe ve mu mona, hiaa li ama ende, otjo ma tanga Kalunga.  

10Iya ve mu dhimbuka okutya oye e li ye nguu kala pomuvelo wotempeli mbuu 
tiwa Omuvelomuwa, a pewe odhombongo, va kuminwa soka hiaa ningilwa.  

Petrus ma teethele motempeli 

11Tainkolo omuvelulwa a li nooPetrus naJohannes, ovantu avehe ve kumwa, hava 
ka dhamukila mo, have ke ve onganena motjiwalanda tjaSalomo.  

12Iya Petrus hiee ve mono, we ve heela ha tyaa: “Vaisraeli n̯e, hehi tje mu 
kumithile tji? Mamu tu tongolola tji? Mamu tya pamo omuntu hengu hima ende 
twe tji ningi kodhonkono dhetu ovene ne kouvyuuki wetu? 

13Kalunga kaAbraham, Kalunga kaIsak naKalunga kaJakob, Kalunga 
kootateombwale, wa tumbaleketha omuntu we Jesus, ngumwa yandja, a 
dhipawe, hamu litendele ye movipathi vyaPilatus ngwaa pangele ompango yoku 
mu yetha.  

14N̯e mwa yekelahi Jesus ngwaa li omuvyuuki, omudhilikwa, n̯e hamu kumbu 
Pilatus, e mu kutululile omudhipai.  

15Iya mwa dhipaetha Omuyandjimwenyo. Kalunga ngunya we mu imuna kout̯e, 
nt̯e tudhombangi motjipuka hehi.  

16Iya ena hendi ndyaa itavela, lya koleke omulumentu hengu ngumu lwete, 
ngumu i, neitavelo ndyoka muJesus lya velula omulumentu hengu movipathi 
vyen̯i.  

17 “Iya napano vakwetu, ame ndji tji i okutya n̯e novanene ven̯i, hehi himwa 
undapela Jesus, mwe tji undapa vala, mena lyokutya kamu vadhelwe amu tji i.  

18Iya Kalunga ovipuka hembi we vi hwithila po ae lukulu movinyo 
vyovaprofeti avehe, hiva popya okutya Messias we ma ka tatethwa.  

19Iya liteyululen̯i n̯e mu tjune kuKalunga, odhonkali dhen̯i dhi ithwe po,  

20opoMuhona Kalunga e ke mu tumine otembu ombwa yomatendeleko. Iya ye me 
ke mu tumina Messias ngumwa udhikilwa ae lukulu, oye e li Jesus.  

21Iya Jesus ma tha okukala meulu, katee Kalunga ovipuka avihe me vi ningi ovipe, 
Kalunga ngahi a popya ae lukulu okupitila movinyo vyovaprofeti ve ovadhilikwa.  

22Iya Moses wa tile: ‘Muhona Kalunga ken̯i me ke mu holowolela umo 
owomovantu ven̯i, a kale omuprofeti ngahi a ntjolowolele. Omuprofeti ngoka mu 
tyeen̯i movipuka avihe mbime mu heele.  

23Ngoka nguhama itavele komuprofeti hengu, ma ithwa mo, ye kaa ka kala uke 
owomovantu vaKalunga.’ 

24Iya ovaprofeti avehe okudha kuSamuel novapopi avehe mbave mu landula, va 
thimbila ouhunga womatango henga.  

25On̯e odhompinga dhovaprofeti nodhewaneneno, Kalunga ndyaa ninga 
nootateombwale, hiaa heela Abraham ha tyaa: ‘Moluyumuko lwoye omaanda 
aehe mouye maa ka pewa elao.’ 

26Kalunga hiaa imuna omuntu we kout̯e, olutenga we mu tuma kun̯e, he mu pa 
elao hiaa teyulula ovantu avehe komauvi awo.” 

Ovilinga 4 

Petrus naJohannes mava kambulwa 

1Petrus naJohannes tainkolo va li amava popitha ovantu, ovayambethi nomunene 
wovayungi wotempeli nOvasadukai ve ya kuwo.  

2Va li ava yumana, mena lyokutyaovayapostoli va li amava longo ovantu okutya 
ovat̯e mava ka imunwa kout̯e ngaJesus hiaa imunwa kout̯e.  

3Ve ve kambula, have ve twala mokaliwoso, va kevelele komuhuka, mena 
lyokutya kwa li akwa toko.  

4Iya ovantu ovengi mbava tyaa odhondaka dhaPetrus naJohannes, va itavela 
muJesus, otjihavelo tjovaitaveli tja li atji lithike pomayovi atano.  

Petrus naJohannes mava twalwa mOmpela yOtjoongi tjOvanene 

5Iya komuhuka hikwa tji ovatumini wOvajuda novanene novalongiveta va 
wanena moJerusalem.  

6Pompuka mpoka pa li Hannas omuyambethi omunene naKaifas naJohannes 
naAleksander navamo ovawo womuyambethi omunene.  

7Wo va eta Petrus naJohannes, have ve kulametha pontanga, hava utu oku ve 
pula hava tyaa: “Ovipuka mbika mu vi undapa kodhonkono dhaan̯i nomena 
lyaan̯i?” 

8Petrus we yulithwa Ombepo Ondhilikwa, he ve yaka ha tyaa: “Vanene 
novatumini wotjiwan̯a!  

9Iya ndino andaa mamu tu pula ouhunga notjilinga hitja ningilwa otjilema, 
okutya tja veluka vi,  

10tji iwen̯i nawa amuhe otjiwan̯a tjaIsrael atjihe okutya omulumentu nguu li 
kovipala vyen̯i wa velulwa mena lyaJesus Kristus Omunasareta, ngumwa papela 
komutjaakano, Kalunga we mu imuna kout̯e.  

11Jesus oye ma popiwa momisonekwa himavi tyaa:  ‘Ewe ndyoka, n̯e ovatungi 
ndimwa yekelahi,  olyo lya ninga ewe ndyaa tumbala okupon̯a omawe aehe.’ 

12Ehupitho mali moneka vala muye aika, mouye auhe kamu na tja uke ena nolimo 
Kalunga ndyaa yandja kovantu li tu hupithe.” 

Ovayapostoli mava andwa wo hava yethwa 

13Ovanene wOtjoongi va kuminwa ouvandhi waPetrus naJohannes nahiva mona 
okutyaovayapostoli mboka va li vala ovantu mbahava longelwe. Iya wo ve ve 
ivilwe okutya ovalumentu mboka nahi va kala naJesus.  

14Iya hiva mono omulumentu hengu ngwaa velulwa, hiaa kulama pamo 
novayapostoli, kave na uke hiva ula okupopya.  

15Ovanene wOtjoongi va heela Petrus naJohannes, ve tji pite mo mondjuwo 
yOtjoongi, wo va tompola 

16hava tyaa: “Ovantu hemba ngatu ve ninge vi? Iya otjilingatangan̯eko hehi hiva 
ninga, tja moneka, tjo tji iwe kOvajerusalema avehe, nt̯e kaatu ulu oku tji anya.  

17Iya otjipuka hehi opo hátji handjana uke mokati kovantu avehe, tu ve anden̯i, 
ahamava popi uke komuntu noumo ena hendi Jesus.” 

18Iya va ithanununina mo uke ovayapostoli mboka vavali, have ve heele okutya 
háva popi, wo háva longo uke ovantu mena lyaJesus nokanunu.  

19Iya Petrus naJohannes ve ve yaka hava tyaa: “Tokolen̯i vala n̯e ovene, andaa 
kotjipala tjaKalunga hitja vyuuka okutyaa kun̯e ne okutyaa kuKalunga.  

20Nt̯e kaatu ulu okukala ahamatu hipulula hitwa mona nahitwa tyaa.” 

21Ovanene wOtjoongi ve ve anda nodhonkono, have ve yetha. Wo va mona 
okutya kaatji tjiiwa oku ve yumaneka, mena lyokutya ovantu avehe va li amava 
tumbaleke Kalunga mena lyotjipuka soka hitja ningwa.  

22Omulumentu ngoka ngwaa ningilwa otjilingatangan̯eko, wa li nodhombula 
ndhaa pon̯a pomilongo vine.  

Ovaitaveli mava kumbu va pewe ouvandhi 

23Iya Petrus naJohannes hiva yethwa, va ya kovakwawo, have ke ve hipululila 
ovipuka avihe mbiva heelwa kovayambethi ovanene nokovanene wotjiwan̯a.  

24Ovaitaveli hive tji tee, va kumba kuKalunga nomutima umo hava tyaa: 
“Muhona, oove wa uta eulu nohi nelunga novipuka avihe mbii li mo.  

25Oove wa popitha omuntu woye, tateombwale David kodhonkono dhOmbepo 
Ondhilikwa hiaa popya ha tyaa:  ‘Omena lyatji ovapaani hiva puha,  omena lyatji 
ovantu hiva panga ompango yomawoova?  

26Odhohamba dhokombanda yohi dhi longekedha ovita,  ovatumini ve litwaa 
kumo,  hava kondjetha Muhona,  wo hava kondjetha Messias we.’ 

27Iya Herodes naPontius Pilatus pamo novapaani notjiwan̯a tjaIsrael va ongana 
motjitungwalongo hehi okukondjetha Jesus, omuntu woye omudhilikwa, ngoka 
nguwa ninga Messias.  

28Wo va ongana, opo va kondjethe atjihe soka ove omwene kodhonkono dhoye 
nokehalo lyoye hiwa twaa po ae lukulu tji ningwe.  

29Muhona, taa tuutuu himave tu tilitha, nt̯e tuvantu woye. Tu pa wo ouvandhi 
wokuteetha odhondaka dhoye.  

30Yela okuwoko kwoye okuvelula ovavedhi, ove u undape ovilingatangan̯eko 
novilingakumithi mena lyaJesus, omuntu woye omudhilikwa.” 

31Ovaitaveli hiva mana okukumba, oluvedhe mpoka mpava li amava kumbile, 
hapa teketa. Wo avehe ve yulithwa Ombepo Ondhilikwa, hava utu okupopya 
nouvandhi odhondaka dhaKalunga.  

Ovaitaveli mava twaa kumo emona lyawo 

32Ovaitaveli avehe va li nomutima umo nomalipulo amo. Kapa li omuntu noumo 
ngwaa li ama ulu okutumbula okutya otjipuka tjomemona lye otje omwene, iya 
ve liyandjela atjihe hiva li natjo. 

33Ovayapostoli va hipulula nodhonkono adhihe okutya Muhona Jesus wa imunwa 
kout̯e, Kalunga avehe we ve pa elao en̯ingi.  

34Mokati kawo kamwa li omuntu noumo ngwaa hepa. Mboka mbava li novyana 
ne odhonganda, ve vi landetha po, odhombongo ndhoka ndhaa dha mo, have dhi 
eta 

35kovayapostoli, dhi yandjelwe ovaitaveli, opo auhe a pewe hitji lithike puhima 
hepa.  

36Josef, Omulevi ngwaa yumukilwa moKipros ngoka ovayapostoli nguva ithana 
Barnabas (ena ndyoka li tya omuvandhipalethi),  

37naye wa landetha po otjana tje, odhombongo ndhoka he dhi eta, ye he dhi 
yandja kovayapostoli.  

Ovilinga 5 

Ananias naSafira 

1Iya kwa li omulumentu umo nguu tiwa oAnanias nomukadhe nguu tiwa oSafira. 
Wo va landetha po otjana tjawo,  

2Ananias wa holeka po odhombongo dhimo, omukadhe naye wa li ae tji i. 
Otjihupe tjodhombongo we tji eta kovayapostoli.  

3Iya Petrus we mu pula ha tyaa: “Ananias, omena lyatji hiwa yetha Satana, a 
tumine omutima woye, ove ho kembele po Ombepo Ondhilikwa? Omena lyatji wa 
holeke odhombongo dhimo ndhaa landa otjana tjen̯i? 

4Otjana soka tainkolo hóye tji landetha po, katja li otjoye? Hiwe tji landetha po, 
odhombongo ndhoka ndhaa dha mo, hadhoye? Iya omena lyatji hiwa tokola 
okuninga nyahoka momutima woye? Havantu wa heele po ovithithi, iya oKalunga 
wa heele po ovithithi.” 

5Ananias hiee tji tee, wa wila pohi, ha t̯i. Ovantu avehe mbava tyaa otjipuka hehi, 
va vadhelwe kontilo onene. 

6Iya mwe ya omatele, hae mu tjikile, hae mu twala pondje, hae mu paka.  

7Hipa piti odhowola ndatu, omukadhintu waAnanias we ya mondjuwo moka 
mumwa li Petrus, ye kaa li ae tji i hitja ningilwa omulumentu we.  

8Petrus wa pula Safira ha tyaa: “Ntjeela ndje okutya n̯e nomulumentu woye 
odhombongo ndhimwa landetha otjana tjen̯i opudho vala mpa?” Ye we mu yaka 
ha tyaa: “Iinga opudho.” 

9Petrus we mu heela ha tyaa: “Omena lyatji n̯e nomulumentu woye mwa tokola 
okulola Ombepo yaMuhona? Ovalumentu mboka mbava ka pakele omulumentu 
woye, opo ve li pomuvelo, mave ke ku paka.” 

10Dhivadhiva Safira we lisata po podhompadhi dhaPetrus, ha t̯i. Omatele e ya mo, 
haa mono okutya wa t̯i. Wo ve mu twala pondje, have ke mu paka. 

11Eongalo alihe novantu avehe mboka mbava tyaa otjipuka hehi, va tila 
nodhonkono.  

Ovilingatangan̯eko novilingakumithi 

12Ovayapostoli va ninga ovilingatangan̯eko novilingakumithi ovingi mokati 
kovantu. Ovaitaveli avehe va li ava onganene pamo motjiwalanda tjaSalomo.  

13Kapa li omuntu noumo nguhaa li omwiitaveli ngwaa lolele okuya muwo, 
nandaku tiwa ovantu ve ve tumbalekele. 

14Iya otjihavelo tjovantu mbava itavela muMuhona, tja tana. Muwo mwa li 
ovalumentu novakadhintu ovengi.  

15Ovantu va eta ovavedhi pondjila, have ve twaa komitala nokoviyalo, opo Petrus 
hima ende po, otjidhidhimbe tje tji vadhe vamo owomovavedhi.  

16Kodhondolopa dhopoulaanganda naJerusalem kwa dha ovantu ovengi, hava eta 
ovavedhi vawo, namboka mbava li nodhombepo odhombi. Wo avehe va 
velulilwe.  

Ovayapostoli mava tatethwa 

17Omuyambethi omunene novantu ve avehe nOvasadukai va t̯ila 
onki ovayapostoli.  

18Va kambulitha ovayapostoli, have ve yedhilile mokaliwoso.  

19Iya mokati kovit̯iku omweengeli waMuhona Kalunga wa yelula omivelo 
vyokaliwoso, ha pititha mo ovayapostoli, he ve heele ha tyaa:  

20”Enden̯i motempeli n̯e mu ka hipululile ovantu ovipuka avihe ouhunga 
nonkalamwenyo hendji ompe.” 

21Iya ovayapostoli hive tji tee, va ya omuhuka omunene kotempeli, hava utu 
okulonga ovantu.  Iya omuyambethi omunene pamo novantu ve, va 
hiva Otjoongi tjawo tjOvanene, ovanene avehe wOvaisraeli, ve ye kotjoonganene. 
Va tuma odhontumwa kokaliwoso, va ka ete ovayapostoli.  

22Odhontumwa hidhe ya mokaliwoso, ovayapostoli kava vadhelwe mo. Va tjuna, 
hava ka heela Otjoongi hava tyaa:  

23 “Nt̯e hitwe ya kokaliwoso, twa vadha omivelo avya yedhilwa nawa novayungi 
amava yungu pomivelo, iya hitwa hiti mo katu vadhele mo omuntu noumo.” 

24Omunene wovayungi wotempeli novayambethi ovanene hive tji tee, ve lipula 
nonkumwe otjipuka soka hitja ningilwa ovayapostoli.  

25Iya mondjuwo yOtjoongi mwe ya omulumentu umo, he ve heele ha tyaa: 
“Teelelen̯i, ovalumentu mbenya mbamwa twiile mokaliwoso, ve li motempeli 
mava longo ovantu.” 

Ovayapostoli mava hipulula Jesus kotjipala tjovanene 

26Omunene wovayungi wokaliwoso wa ya pamo novantu ve, hava ka eta 
ooPetrus naJohannes, kave ve etele kodhonkono, mena lyokutya va li amava tila 
okudhipawa nomawe kovantu.  

27Wo va eta ovayapostoli, have ve kulametha kotjipala tjOtjoongi tjOvanene, 
omuyambethiomunene we ve pula ha tyaa:  

28 “Nt̯e twe mu heela okutya hámu longo uke ovantu mena lyomulumentu 
hengu Jesus. Talen̯i tuu himwa ninga nyahoka. Jerusalem atjihe mwe tji yulitha 

elongo lyen̯i. N̯e hámu tu tendeke ko uke oku tu pa onkali yet̯o lyomulumentu 
hengu Jesus.” 

29Iya Petrus novayapostoli ovakwawo ve ve yaka hava tyaa: “Nt̯e twa thele 
okutyaa kuKalunga, hakutyaa kovantu.  

30Kalunga kootateombwale oye a imuna Jesus kout̯e, ngoka ngumwa dhipaa 
himwe mu papela komutjaakano.  

31Omulumentu hengu Jesus, Kalunga we mu yelela peulu kokulyo kwe, a kale 
Ohongodhi nOmuhupithi, opo a pe Ovaisraeli oluvedhe lwokuliteyulula, va 
ithilwe po odhonkali dhawo.  

32Nt̯e tudhombangi dhokuhipulula ovipuka hembi pamo nOmbepo Ondhilikwa 
ndjoka Kalunga ndjaa yandja otjali kovantu mbave mu tyaa.” 

Ovayapostoli mava tonwa hava yethwa 

33Ovanene wOtjoongi hiva tee odhondaka ndhoka, va yumana, hava hala 
okudhipaaovayapostoli.  

34Iya omulumentu umo owomOtjoongi tjOvanene, ngwaa li Omufarisai nguu tiwa 
oGamaliel, omulongiveta ngwaa tumbalekwa kovantu avehe, wa kulama ha tya 
ovayapostoli ngavetji piti kanunu pondje.  

35Iya Gamaliel wa heela Otjoongi ha tyaa: “Valumentu n̯e wOvaisraeli 
lungamenen̯i otjipuka himamu hala okuningila ovalumentu hemba.  

36Iya kapa pitile olule, hipe dhile Teudas, he liningi ntumbayangandi, ovalumentu 
mbava li ave lithike pomathele ane, ve liameka kuye. Iya wa dhipawa, ovantu ve 
mbave liameka kuye, hava handjanekwa, hava manwa po.  

37Kon̯ima yaTeudas, potembu yovantu hiva li amava hawa, kwe ke ya Judas 
Omugalilea. Owingi wovantu we mu landula, iya naye wo wa dhipawa, ovantu ve 
avehe hava handjanekwa.  

38Iya ndino me hala oku mu heela okutya ovalumentu hemba, hámu ve ningile 
ouvi. Ovayapostoli hemba ve yethen̯i vala, andaa otjilinga hehi tjawo tja dha 
momuntu, matji ka hula,  

39iya andaa tja dha muKalunga, kamu na himamu ulu. Mamu ke limona vala 
okutya mamu kondjetha Kalunga.” Otjoongi tjOvanene tja tambula epukululo 
lyaGamaliel.  

40Ovanene wOtjoongi va ithanununina mo ovayapostoli, hava heele ovayungi, ve 
ve tone, have ve anda okutya háva popi uke mena lyaJesus, tjau have ve yetha.  

41Ovayapostoli va dha mOtjoongi tjOvanene ave hulukwa, mena lyokutya 
Kalunga we ve tala okutya va yauka okutatethelwa ena lyaJesus. 

42Ovayapostoli etango alihe motempeli nomodhonganda kava yethele okulonga 
nokuteetha ondaka ombwa ndjimai popi okutya Jesus oye e li Messias.  

Ovilinga 6 

Ovalumentu epanduvali mava holowolwa okupopila ovayapostoli 

1Iya momatango ngenya otjihavelo tjovaitaveli tja kala amatji ningi otjin̯ingi 
unene, pa ka kala omalutangu pokati kOvajuda mbava popya Otjigreka 
nOvaheberi. Ovajuda mbava popya Otjigreka va tanguna okutya etango alihe 
ovikulya amavi yandjwa, ovahepe vawo va hupa ko. 

2Ovayapostoli va onganeka ovaitaveli avehe, have ve heele hava tyaa: “Nt̯e 
hanawa okuyetha okuteetha odhondaka dhaKalunga, tu litwee mokuyandja 
ovikulya.  

3Vakwetu, holowolen̯i mokati ken̯i ovalumentu epanduvali, mbave tjiiwa 
okuliuun̯ikwa, ovanandunge, wo mbave na Ombepo Ondhilikwa. Nt̯e owo matu 
twaa motjilinga hehi.  

4Nt̯e ovene matu hala okulitwaa mealikano nomotjilinga tjeteetho lyodhondaka 
dhaKalunga.” 

5Eongalo alihe lya pandula ondunge yovayapostoli. Iya va holowola Stefanus, 
omulumentu ngwaa li neitavelo nOmbepo Ondhilikwa naFilippus naProkorus 
naNikanor naTimon naParmenas naNikolaus lukulu ngwaa 
li omupaani wokoAntiokia, ngwee lininga Omujuda. 

6Eongalo lya eta ovalumentu hemba kotjipala tjovayapostoli, ovayapostoli ve ve 
tendeka omawoko, have ve kumbile.  

7Odhondaka dhaKalunga dha twikila okuhandjana. Otjihavelo tjovaitaveli 
moJerusalem tja ninga otjingi, nowingi wovayambethi va ninga ovaitaveli.  

Stefanus ma kambulwa 

8Stefanus wa pelwe elao nodhonkono kuKalunga. Wa undapa ovilingakumithi 
novilingatangan̯eko ovinene mokati kovantu.  

9Iya ovalumentu vamo ve mu t̯ila onki. Ovalumentu mboka va li 
owomosinagoga ndjii tiwaa: “Osinagoga yovalumentu mbava kutuluka,”moka 
mumwa li Ovajuda, mboka mbava dha koKireni nokoAleksandria, va uta 
okutetha Stefanus ombata. Ovantu vamo mbava dha koKilikia nokoAsia, va uta 
uke oku mu tetha ombata.  

10Iya Ombepo ya pa Stefanus odhondunge, iya kava ulile uke oku mu yaka ne oku 
mu tetha ombata.  

11Iya va longa ovalumentu vamo ovimama, opo va kuminine Stefanus va tyee: 
“Nt̯e twe mu tee ama penye Moses naKalunga.” 

12Iya ovakuminini va hongaetha ovantu novanene novalongiveta, wo ve ya, have 
mu kambula, have mu nanene mOtjoongitjOvanene.  

13Wo va eta po ovantu vamo mbava popya ovithithi, hava kuminine Stefanus 
hava tyaa: “Omulumentu hengu apehe u penya oluvedhe hendu oludhilikwa 
noveta yaMoses.  

14Nt̯e twe mu tyaa ama tyaa: ‘Jesus Omunasareta ma ka han̯auna po oluvedhe 
hendu, ye ha ka lundulula odhonteto ndhitwa pewa kuMoses.’“ 

15Avehe mbava li mOtjoongi va tongolola Stefanus hava mono okutya otjipala tje 
matji ngala otjipala tjomweengeli.  

Ovilinga 7 

Eteetho lyaStefanus 

1Omuyambethi omunene wa pula Stefanus ha tyaa: “Himatji popiwa otjatjili?” 

2Stefanus we mu yaka ha tyaa: “Valumentu vakwetu nootateombwale, nteelela 
ndjen̯i! Kalunga ketumbalo we liholololela tateombwale Abraham, hiaa li 
moMesopotamia, tainkolo héya dhilukila koHaran.  

3Kalunga wa heela Abraham ha tyaa: ‘Thiaa po omuhoko woye notjilongo tjen̯i, 
enda kotjilongo hoka hume ku yulikile.’ 

4Abraham wa dhiluka motjilongo tjaKaldea, ha ka tunga koHaran. Ihe yaAbraham 
hiaa t̯i, Kalunga wa dhilulila Abraham motjilongo hehi mumu li napano.  

5Kalunga ka pinganethele Abraham okapambu kohi hendji ka ninge oke omwene 
nokoholo. Iya Kalunga we mu udhikila vala okutya me mu pa otjilongo, tjo matji 
ka kala otjoluyumuko lwe kon̯ima yet̯o lye, nandaku tiwa potembu ndjoka 
Abraham hima pewa omaudhiko henga, kaa li nondele.  

6Kalunga wa heela Abraham ha tyaa: ‘Ovanoye mava ka kala odhongendi 
motjilongo tjambangu, omo mava ka kala ovapika, mava ka monethwa ovihuna 
kovene wotjilongo soka oule wodhombula omathele ane.  

7Iya ame me ka yumaneka otjiwan̯a soka himatji ke ve kambula oupika, kon̯ima 
yotembu ndjoka mava ka dhiluka motjilongo moka, have ya okuntumbalekela 
pompuka hempa.’ 

8Kalunga wa twaa poewaneneno pokati ke naAbraham netangan̯eko 
lyewaneneno hendi, etanda. Iya Isak hiaa yumukwa, Abraham we mu pititha 
etanda kon̯ima yotjivike tjimo. Isak wa pititha omuna Jakob etanda, Jakob wa 
pititha ovana omulongo navavali etanda, mboka ootateombwale.  

9 “Ootateombwale, odhondele dhaJakob ovadhantu, va t̯ila onki omunitjawo Josef, 
have mu landetha po, ha ka kala omupika koEgipiti. Iya Kalunga wa li pamo naye,  

10he mu popile moudheu we auhe. Iya kotjipala tjaFarao, ohamba yaEgipiti, 
Kalunga wa pele Josef elao nounongo. Ohamba yaEgipiti ya vyaaletha Josef, a 
ninge elombe lyotjilongo nolyombala aihe yohamba.  

11Ondjala hiye ya motjilongo atjihe tjaEgipiti notjaKanana, ya eta oluhepo 
olunene. Ootateombwale kave na mpava li amava ulu okumona ovikulya.  

12Jakob hiaa tee okutya koEgipiti ku na ovilya, wa tuma ko ovana, 
ootateombwale, otjikando tjolutenga.  

13Motjikando tjawo otjityavali, Josef we liholololela ovakulwe, naFarao wa 
heelwa ovawo vaJosef.  

14Iya Josef wa tumina ihe Jakob elaka, e ye koEgipiti pamo nonganda ye aihe, 
kumo va li ovantu omilongo epanduvali navatano.  

15Iya Jakob wa ya koEgipiti, hoka ye omwene novana ootateombwale huva ka 
t̯ila.  

16Iya wo hiva t̯i, va twalwa koSikem, hava ka pakwa mombila hendji Abraham 
ndjaa landele nodhombongo kodhondele dhaEmmor.  

17 “Otembu yaKalunga yokuhwithila po omaudhiko e, ngoka ngaa udhikila 
Abraham, hiye ya popedhi, otjihavelo tjotjiwan̯a tjetu moEgipiti tja ninga otjin̯ingi 
unene,  

18katee kwe ke ya ohamba, ndjee ke ya okutumina Egipiti, ndjoka ndjaa li ahai i 
Josef nokanunu.  

19Otjiwan̯a tjetu ye tji ninga ovineya, yo hai tatetha ootateombwale, hai ve 
tumin̯in̯a okuyekelahi oupepe wawo, mbwaa dhi pokuyumukwa, u t̯e.  

20Iya potembu mpoka Moses opo a yumukwa, ye wa li ondele omuwa, ha hopwa 
kuKalunga. Moses wa yungilwa monganda yaihe oule womiedhi vitatu.  

21Iya hiaa ithwa mo monganda, ondele omukadhona waFarao we mu itha po, he 
mu tekula, a ninge omuna omudhantu.  

22Moses wa longwa ounongo auhe wOvaegipiti, wa li omulumentu ombandhi 
melaka nomovilinga.  

23 “Moses hiaa ningi odhombula omilongo vine, wa tokola, a ka valule kOvaisraeli 
ovakwawo.  

24Wa vadha ko Omwiisraeli umo ama tonwa kOmweegipiti. Moses wa amena 
Omwiisraeli, ye ha kambulile Omweegipiti onkongo, he mu dhipaa.  

25Moses wa li ama tya pamo otjiwan̯a tje tja li atji tji i okutya Kalunga ma hala 
oku mu undapetha, opo e ve kutulule moupika, iya nan̯i mbenya kava li ave tji i.  

26Etango limo Moses wa vadhele Ovaisraeli vavali amava lu, ha lolo oku ve 
anununa, he ve heele ha tyaa: ‘Vantu n̯e, n̯e muvaihe imo, mamu lwile tji? ‘ 

27Iya omulumentu ngoka ngwaa li ama tono omukwawo, wa yundula Moses, he 
mu pula ha tyaa: ‘Aan̯i ngwee ku twaa po, u kale omutumini nomuvyuululi wetu?  

28Mo hala okundhipaa ngahi wa dhipaele Omweegipiti ngunya ongulohi? ‘ 

29Moses hiaa tee odhondaka ndhoka, wa ka inkolela kotjilongo tjaMidian. Hoka 
oko a ka yumukila ovana ovadhantu vavali.  

30”Hipa piti odhombula omilongo vine, omweengeli we liholololela Moses meno 
ndyaa tema omulilo, mokuti popedhi nondundu yaSinai.  

31Moses wa li ae kuminwa emoneko ndyoka, ha hweene popedhi neno, a tale 
nawa. Iya wa tyaa ondaka yaMuhona, hai mu popitha hai tyaa: 

32’Aame Kalunga kowoihoombwale, Kalunga kaAbraham, Kalunga kaIsak 
naKalunga kaJakob.’Moses wa kambulwa kontilo, ha utu okuteketa, nokeno 
ahama ulu okutala ko. 

33Muhona we mu heela ha tyaa: ‘Tapula odhongaku, mena lyokutya oluvedhe 
hendu mpawa kulama oluvedhe oludhilikwa.  

34Ame mba mona nawanawa omatatetho otjiwan̯a tjandje moEgipiti, mba tyaa 
omikemo vyatjo, mba heluka okuya oku ve kutulula. Iya indjo, me hala oku ku 
tuma koEgipiti.’ 

35 “Moses hengu oye e li ye ngwaa anywa kOvaisraeli hiva tile: ‘Aan̯i ngwee ku 
twaa po u kale omutumini nomuvyuululi? ‘Ye oye e li ye Kalunga ngwaa tumine, a 
kale omutumini nomuyowoli wawo kepopilo lyomweengeli ngoka ngwee 
liholololela ye meno ndyaa tema omulilo.  

36Moses wa dhilula Ovaisraeli moEgipiti, ha undapa ovilingakumithi 
novilingatangan̯eko moEgipiti nomElunga ethilantu nomokuti oule wodhombula 
omilongo vine.  

37Moses oye e li ye tuu ngoka ngwaa heelele Ovaisraeli ha tyaa: ‘Kalunga me ke 
mu tumina omuprofeti, ngaame hiaa ntumine kun̯e, nguma ka dha motjiwan̯a 
tjen̯i ovene.’ 

38Moses oye e li ngwaa li pamo nOvaisraeli, hiva onganene mokuti. Ye wa kala 
mokuti pamo nootateombwale nomweengeli ngoka ngwaa popile naye 
kondundu yaSinai. Ye wa pewa kuKalunga odhondaka ndhoka, ndhimadhi yandja 
omwenyo, e tu heele dho.  

39 “Iya ootateombwale kava li amava hala okwiitavela Moses. Va sokele oku mu 
yetha va tjune koEgipiti.  

40Ovaisraeli va heela Aron hava tyaa: ‘Tu ningila ookalunga mbamave tu 
hongolele komeho, mena lyokutya Moses ngoka ngwee tu dhilula moEgipiti, katu 
tji i okutya wa vadhwa kutji? ‘ 

41Iya potembu ndjoka Ovaisraeli ve liningila otjikalunga hitji ngala ontana, have 
tji yamba, hava ningi otjipito tjokuhulukilwa otjikalunga soka hive liningila 
nomawoko awo ovene.  

42Kalunga wa dha po puwo, he ve yetha va tumbaleke odhonyothi dhokeulu, 
ngahi kwa sonekwa membo lyovaprofeti, hiku tiwaa:  ‘Vaisraeli n̯e! Haame mwa 
dhipaelele,  

n̯e haame mwa yambele omayambo mokuti oule wodhombula omilongo vine.  

43N̯e mwa tjinda otenda yotjikalunga Molok,  notjithika tjonyothi tjotjikalunga 
tjen̯i Refan,  ovikalunga mbimwe liningila oku vi tumbaleka.  Iya ame me mu 
tumu mounkwatwa tjikoohehinya tjaBabilon.’ 

44 “Mokuti ootateombwale va li ave na otenda ndjoka ndji yulika okutya Kalunga 
u li mokati kawo. Otenda ndjoka ya tungilwe nawanawa, Kalunga ngahi a heelele 
Moses, e i tunge molupe lwethano ndyoka Kalunga ndyee mu yulikila.  

45Ootateombwale hive i pewa kowoihe, ve i eta naJosua, hava vyaala otjilongo 
tjovapaani, mboka Kalunga mbaa lamba movipathi vyawo. Otenda otjo va kala 
nayo nyahoka katee potembu yaDavid.  

46David wa t̯ilwa onkenda kuKalunga, ha kumbu Kalunga e mu yandjele 
okutungila Kalunga kaJakob otempeli.  

47Iya Salomo oye a tungilile Kalunga otempeli.  

48 “Iya Kalunga Owokombandambanda ka kala modhonganda ndhii tungwa 
kovantu, omuprofeti ngahi ma popi ha tyaa:  

49’Muhona ma tya, eulu otjipunditumino tjandje,  ohi otjilyatelo tjodhompadhi 
dhandje.  Mamu ntungile onganda ndjii li vi?  Ne oluvedhe lwandje lwokuthuvila 
ngaile malu kala pi?  

50Ovipuka avihe mbika kavi undapelwe komawoko andje? ‘“ 

51Stefanus wa twikila ko uke okupopya ha tyaa: “N̯e mwa poloka. Omatwi 
nomitima vyen̯i vi ngala vala ovyovapaani, ondaka yaKalunga kamu i tee. N̯e mu 
ngala vala owoihoombwale, apehe mu kondjetha Ombepo Ondhilikwa.  

52Aan̯i omuprofeti nguha tatethelwe kowoihoombwale? Owoihoombwale va 
dhipaa ovatumwa vaKalunga, mboka mbava popya ouhunga nokuya 
kwOmuvyuuki waKalunga, ngumwa weleleka, hamu mu dhipaa.  

53N̯e on̯e mwa pewa ovitumino, oveta yaKalunga ndjaa etelwe kovaengeli, iya 
nan̯i n̯e kamu i itavelele!” 

Stefanus ma dhipawa nomawe 

54Ovanene wOtjoongi hiva tee odhondaka dhaStefanus, dhe ve t̯itha outheno, 
hadhi ve yumanetha.  

55Iya Stefanus wa li ae yula Ombepo Ondhilikwa, wa tala peulu keulu, ha mono ko 
elaimo lyaKalunga naJesus aa kulama kokulyo kwaKalunga.  

56Stefanus wa heela ovanene wOtjoongi ha tyaa: “Talen̯i, ndji lwete eulu ndyaa 
yeluka, nOmuna wOmuntu wa kulama kokulyo kwaKalunga.” 

57Iya ovanene wOtjoongi va tona otjuuyila otjinene, have lipata komatwi, okudha 
mpoka avehe have mu lombokele,  

58wo ve mu lamba mo motjitungwalongo, have mu dhipaa nomawe. Odhombangi 
dha twaa ovikutu vyawo pomudhantu nguu tiwa oSaulus.  

59Iya tainkolo va li amava twikile okutona Stefanus nomawe, Stefanus wa kumba 
kuKalunga ha tyaa: “Muhona Jesus, tambula omwenyo wandje!” 

60Iya Stefanus wa twika odhongolo, ha wololoka peulu ha tyaa: “Muhona, hó ve 
tjun̯ine onkali hendji.”Stefanus hiaa dhi pokupopya nyahoka, ha t̯i.  

Ovilinga 8 

1Saulus wa li ae yuvite nawa Stefanus hiaa dhipawa.  

Saulus ma tatetha eongalo 

Okudha ketango ndyoka eongalo lyaJerusalem hilya vadhwa komatatetho 
omanene, ovaitaveli avehe va handjanena movilongo vyaJudea novyaSamaria, 
kakele vala kovayapostoli.  

2Ovalumentu vamo ovatilikalunga va paka Stefanus, wo ve mu lila unene.  

3Iya Saulus wa uta okuhan̯auna po eongalo. Ye wa hita modhonganda, ha 
kokolola mo ovaitaveli, ovalumentu novakadhintu, he ve yedhilile mokaliwoso.  

Evaengeli mali teethwa moSamaria 

4Ovaitaveli mbava handjanekwa nyahi, va ya akuhe, hava ka teetha odhondaka 
dhaKalunga. 

5Filippus wa ya kotjitungwalongo tjaSamaria, he ve teethele Messias.  

6Owingi wovantu hiwa tyaa hitja popiwa kuFilippus, wa mona ovilingatangan̯eko 
mbyaa undapa, have litwaa mo nawa okuteelela soka hiaa li ama popi.  

7Odhombepo odhombi dha dha mo movantu ovengi, amadhi ulu unene. Ovilema 
novantu ovengi mbava li novinteya, va velulwa.  

8Iya ovantu womotjitungwalongo soka tjaSamaria ve hulukilwe unene.  

9Iya motjitungwalongo soka mwa vadhwa omulumentu umo nguu tiwa oSimon, 
wa li ompule ndjii kumitha Ovasamaria, wa li ae lityaa omunene,  

10novantu avehe ovanene novanunu ve mu tumbaleka amava tyaa: “Omulumentu 
hengu oye e li ye nguu tiwaa: ‘Odhonkono odhonene dhaKalunga.’“ 

11Wo ve litwaa mo muye, mena lyokutya we ve kumitha olule noumpule we.  

12Iya ovantu hiva itavele ondaka ombwa ndjoka ndjiva teethelwa kuFilippus, 
ndjimai popi otjilongo tjaKalunga nena lyaJesus Kristus, ovalumentu 
novakadhintu va tjatjwa.  

13Simon omwene naye wo wa itavela Jesus, iya hiaa tjatjwa wa kala puFilippus. 
Ye wa li aa kuminwa ovilingatangan̯eko novilingankono mbyoka mbyaa li amavi 
undapwa kuFilippus.  

14Ovayapostoli womoJerusalem hiva tee okutya Ovasamaria va itavele 
odhondaka dhaKalunga, ve ve tumina Petrus naJohannes.  

15Wo hive thiki ko, va kumbila ovaitaveli, opo va pewe Ombepo Ondhilikwa,  

16mena lyokutya kakwa li aku na noumo muwo ngwaa vadhwa aa pewa Ombepo 
Ondhilikwa. Wo va tjatjelelwe vala mena lyaMuhona Jesus.  

17Petrus naJohannes va tendeka omawoko awo kovaitaveli, ovaitaveli mboka 
hava pewa Ombepo Ondhilikwa.  

18Iya Simon hiaa mono okutya auhe ngwaa tendekwa omawoko kovayapostoli, 
wa pewa Ombepo Ondhilikwa, wa etela Petrus naJohannes odhombongo ha tyaa:  

19 “Naame mpa ndjen̯i wo odhonkono, opo auhe ngume tendeke omawoko, a 
pewe Ombepo Ondhilikwa.” 

20Petrus we mu yaka ha tyaa: “Odhombongo dhoye enda nadho mekeko, mena 
lyokutya koo ulu okulanda otjali tjaKalunga nodhombongo.  

21Koo ulu okuundapa pamo nant̯e, mena lyokutya omalipulo oye kotjipala 
tjaKalunga kaa vyuukile.  

22Iya liteyulula, u yethe omalipulo oye omavi, kumba kuMuhona e ku ithile po 
soka hiwa ombo awe lipula momutima woye. 

23Ame mba mono okutya u na onki unene momutima, ove unkwatwa youlundhi.” 

24Simon wa yaka ooPetrus naJohannes ha tyaa: “Nkumbila ndjen̯i kuMuhona, opo 
hé vadhwa kovipuka mbyoka mbimwa popi.” 

25Iya Petrus naJohannes hiva dhi pokuhipulula nokuteetha ondaka yaMuhona, va 
tjuna koJerusalem. Mondjila himava tjuna koJerusalem, va enda amava teethele 
moulongo owingi wOvasamaria ondaka ombwa.  

Filippus nosekulu yokoEtiopia 

26Omweengeli waMuhona wa heela Filippus ha tyaa: “Kulama, enda nokut̯a 
komakumbinda otjilongo kondjila ndjii heluka koJerusalem okweenda 
koGasa.”Ondjila hendji i enda moluhandja.  

27Filippus wa kulama, ha i. Iya omulumentu umo ngwaa tumbala wokoEtiopia, 
wa vadhwa mondjila, ama tjuna konganda. Omulumentu hengu wa li osekulu 

onene nomuyungi wemona lyaKandake, omukadhintu ohamba yokoEtiopia. Ye 
wa ile koJerusalem oku ka kumba kuKalunga.  

28Iya napano wa li ama tjuna koyawo, wa li aa kala pohi ketemba lye, ama tanga 
membo lyomuprofeti Jesaja.  

29Iya Ombepo Ondhilikwa ya heela Filippus hai tyaa: “Enda, u ka kale popedhi 
netemba ndyoka.” 

30Iya Filippus wa dhamukila ketemba, hiaa tee osekulu himai tanga membo 
lyomuprofeti Jesaja, we mu pula ha tyaa: “Himo tanga u tji yuvite?” 

31Osekulu ye mu yaka hai tyaa: “Me tee vi, andaa kape na nguma nt̯itululile?”Iya 
osekulu ya ithana Filippus, a londe metemba, ye a kale pohi naye.  

32Osekulu ya li amai tanga pomusonekwa mpamapa tyaa:  “Ye wa li ngondhu 
ndjimai twalwa, i ka dhipawe,  wa li ngondjona ndjihai wondala, amai heywa,  iya 
naye otjinyo tje katji popile.  

33Ye wa nunupikwa, iya ye ahama koywa nawa.  Aan̯i nguma ulu okuhipulula 
odhontekulona dhe?  Onkalamwenyo ye kombanda yohi ya andekwa.” 

34Osekulu ya pula Filippus hai tyaa: “Alikana ntjeela ndje okutya omuprofeti ma 
popi an̯i? Me lipopi omwene ne u na nguma popi?” 

35Iya Filippus wa uta okuthitululila osekulu okudha kesoneko ndyoka nokuteetha 
ondaka ombwa ndjimai popi Jesus.  

36Iya tainkolo va li amava ende mondjila, ve ya pompuka mpape na omeva. 
Osekulu ya heela Filippus hai tyaa: “Omeva hoonga! Otjitji himatji ntjaele 
okutjatjwa?” 

37[Filippus we mu yaka ha tyaa: “Kape na himatji ku tjaele, andaa wa itavele 
nomwenyo woye auhe.”Osekulu ye mu yaka hai tyaa: “Mba itavele okutya 
Jesus Kristus oye e li OmunwaKalunga.”] 

38Osekulu ya kulametha etemba. Filippus nosekulu va ya momeva, iya Filippus he 
mu tjatja. 

39Hiva dhi momeva, Ombepo yaMuhona ya itha po Filippus, osekulu kai mu 
mwene uke. Osekulu ya twikila ondjila yayo nehuluko enene.  

40Filippus wa ka moneka moAsdod, ha ka yatakana movitungwalongo avihe ama 
teetha ondaka ombwa, katee e ya koKesarea.  

Ovilinga 9 

Eliteyululo lyaSaulus 
(Ovil. 22:6-16; 26:12-18) 

1Saulus wa kala ondjedhi yovaitaveli vaMuhona, wa li ama hala oku ve dhipaa. Ye 
wa ya komuyambethi omunene,  

2he mu kumbu, a pewe omikanda, a ende navyo kovanene 
wodhosinagoga dhomoDamasko, opo e tjiiwe okukambula ovalanduli avehe 
wondjila yaMuhona Jesus, mboka mbama ka vadha ko, ovalumentu ne 
ovakadhintu, e ve ete odhonkwatwa koJerusalem.  

3Iya Saulus hiaa li ama hala okuvadha popedhi naDamasko, dhivadhiva wa 
kondolokwa keen̯i ndyaa dha meulu.  

4Saulus wa wila pohi, ha tee ondaka ndjimai mu popitha hai tyaa: “Saulus, Saulus, 
mo ntaantele tji?” 

5Saulus wa yaka ha tyaa: “Muhona, iya oove an̯i?” Ondaka ye mu yaka hai tyaa: 
“Aame Jesus, ngoka ngumo taata.  

6Kulama, enda motjitungwalongo, moka mumo ka heelwa soka hiwa thele 
okuninga.” 

7Ovalumentu mboka mbava li amava ende pamo naSaulus, va t̯a ompalakaka, wo 
kava popile ondaka noimo. Wo va tyaa ondaka, iya wo kava mwene omuntu 
noumo.  

8Saulus wa kulama, hiaa tya okupathumuka, wa twika, ke ku lwete. Iya ve mu 
kambula mokuwoko, have mu eta moDamasko.  

9Saulus wa kala aa twika oule womatango atatu, ahama li, ye ahama nu.  

Saulus ma tjatjwa 

10MoDamasko mwa li omulongwa umo nguu tiwa oAnanias. Muhona we 
liholololela ye memoneko, we mu ithana ha tyaa: “Ananias!” Ananias we mu yaka 
ha tyaa: “Muhona, aame hengu!” 

11Iya Muhona we mu heela ha tyaa: “Kulama, enda koyooJudas komuvanda mbuu 
tiwa Omuvanda Mbwaavyuukilila, u pule omulumentu Omutarso nguu tiwa 
oSaulus. Mo ke mu vadha ama kumbu.  

12Wa mona memoneko omulumentu nguu tiwa oAnanias ame ya kuye, he mu 
tendeke omawoko e potjipala, a twikuluke.” 

13Ananias we mu yaka ha tyaa: “Muhona, mba hipululilwa kovantu ovengi 
ouhunga nomulumentu hengu, ovipuka ovivi mbyaa ningila ovantu woye 
ovadhilikwa moJerusalem. 

14Otjikwawo, huno koDamasko we ya ko nodhonkono ndhaa dha 
kovayambethi ovanene okukambula ovantu avehe mbamave ku tumbaleke.” 

15Muhona wa heela Ananias ha tyaa: “Enda ko, mena lyokutya ame mbe mu 
holowola, a ndjundapele, ye a ivithe ena lyandje koviwan̯a 
vyovapaani nokodhohamba dhawo nokOvaisraeli.  

16Ame me ke mu yulikila okutya ovihuna mbima ka mona vi lithike pi, mena 
lyokutumbaleka ena lyandje.” 

17Ananias wa kulama, ha i konganda hoka huku kala Saulus. We mu tendeka 
omawoko ha tyaa: “Mukwetu Saulus, mba tumwa kuMuhona Jesus, ngoka ngwee 
liholololela ove mondjila hiwa li amo ya huno, wa ntumu okutya u twikuluke, ove 
u yulithwe Ombepo Ondhilikwa.” 

18Dhivadhiva momeho aSaulus mwa wa ovipuka mbimavi ngala omatatu, ye ha 
twikuluka. Saulus wa kulama po, ha tjatjwa,  

19iya hiaa dhi pokutjatjwa, ha li, tjau ha kala nawa.  

Saulus ma teetha moDamasko 

Saulus wa kala omatango amo novaitaveli womoDamasko.  

20Wa vyuukilila kodhosinagoga, ha teethele ovantu okutya Jesus oye e li 
OmunwaKalunga.  

21Avehe mboka mbave mu tyaa, ve kumwa, have lipula hava tyaa: “Omulumentu 
hengu nan̯i haye e li ye ngwaa dhipaa ovantu avehe, mbava tumbaleka Jesus 
moJerusalem? Huno ke dhile okukambula ovantu, e ve twale ngodhonkwatwa 
kovayambethi ovanene?” 

22Iya Saulus wa vandhipala, ha kumitha Ovajuda womoDamasko, he ve yulikile 
okutya Jesus oye e li Messias.  

23Hipa piti omatango omengi, Ovajuda va pangele ompango yokudhipaa Saulus, 

24iya Saulus ompango yawo we i mona. Ovajuda va kala ava vandele povivelo 
avihe vyotjitungwalongoout̯iku nomutenya, opo ve tjiiwe oku mu dhipaa.  

25Iya ovaitaveli Saulus ve mu pitithila montovi yekuma kout̯iku, have mu 
thothonokethele pohi mombwe.  

Saulus ma teetha moJerusalem 

26Iya Saulus hiee ya moJerusalem, wa lola okuya movalongwa, mbenya avehe ve 
mu tila, kava itavelele okutya naye wa ila omulongwa watjatjili.  

27Iya Barnabas we mu itha po, he mu twala kovayapostoli. Barnabas wa 
hipululila ovayapostoli okutya Saulus wa mona Muhonamondjila yokuya 
koDamasko, ha popi naye. Ye he ve heele uke okutya moDamasko Saulus wa 
teetha nouvandhi ena lyaJesus.  

28Iya Saulus wa kala povaitaveli, wa enda motjitungwalongoatjihe tjaJerusalem 
otjo ma teetha ena lyaMuhona Jesus nouvandhi ounene.  

29Saulus nahi u popya nokulitetha ombata nOvajuda mbava popya Otjigreka, iya 
wo nahi va hala oku mu dhipaa.  

30Iya ovaitaveli ovakwawo hive tji mono, va twala Saulus koKesarea, have mu 
tumu koTarso.  

31Iya eongalo alihe moJudea, moGalilea nomoSamaria lya kala nouwa. Kepopilo 
lyOmbepo Ondhilikwa eongalo lya tana motjihavelo, ovaitaveli avehe va 
tumbaleka Muhona.  

Petrus moLidda nomoJoppe 

32Petrus wa endaenda hempa na hempenya, ha ka valulila po ovantu ovadhilikwa 
mbava li mondolopa yomoLidda.  

33Iya hoka oko a vadha omulumentu nguu tiwa oEneas, ngwaa vela oule 
wodhombula epandutatu, ouvela wotjinteya.  

34Petrus we mu heela ha tyaa: “Eneas, JesusKristus me ku velula. Imuka po, u 
ninge nawa oviyalo vyoye.”Eneas wa imuka po dhivadhiva. 

35Ovantu avehe mbava kala moLidda nomoSaron ve mu mona, hava ningi 
ovaitaveli vaMuhona.  

36Iya moJoppe mwa li omukadhintu umo omulongwa nguu tiwa oTabita. (Ena 
hendi mOtjigreka li tiwa oDorkas, mali tya omenye. ) Ye wa kala aa undapa ouwa 
nokupopila ovathona.  

37Pomatango ngoka Tabita wa kambulwa kouvela, ha t̯i. Iya ovaitaveli va koha 
olutu lwe, have lu twala mondjuwo yopeulu.  

38Ovaitaveli va vadhwa ava tee okutya Petrus u li moLidda. Iya mena lyokutya 
Lidda ya li popedhi naJoppe, va tuma ovalumentu vavali kuPetrus nelaka ndimali 
tyaa: “Alikana kanyauka, indjo kunt̯e!” 

39Petrus wa kulama, ha i nawo. Iya hiee thiki moJoppe, ve mu twala mondjuwo 
ndjoka yopeulu. Iya ovahepe avehe va li amava lili, hava kondoloka Petrus, have 
mu yulikile omasanya novikutu mbyoka Tabita mbyaa pampa, tainkolo hiaa li 
nomwenyo.  

40Iya Petrus ovantu avehe we ve pititha pondje. Ye wa twika odhongolo, ha 
kumbu kuKalunga, wa pilulukila kotjivimbi ha tyaa: “Tabita, imuka po.”Tabita wa 
pathumuka, hiaa mono Petrus, wa imuka po, ha kala pohi.  

41Petrus we mu yaka mokuwoko, he mu kulametha. Wa ithana ovaitaveli 
novahepe, he ve pa ye ae na omwenyo.  

42Otjihipululo hehi tja handjana nondolopa aihe yaJoppe. Ovantu ovengi mbave 
tji tyaa, va itavela muMuhona.  

43Petrus wa kala omatango omengi moJoppe, moyaSimon, omupeli woviyalo.  

Ovilinga 10 

Kornelius ma ithana Petrus 

1MoKesarea mwa li omulumentu nguu tiwa oKornelius, omunene wovakwavita 
wotjilombotjaItalia.  

2Kornelius wa li omuundapeli nomutilikalunga pamo nonganda ye aihe. Ye wa li 
aa yandja omapopilo kOvajuda ovathona, ye wa kambulithile wo okukumba 
kuKalunga.  

3Etango limo powola ontyatatu yokomatango Kornelius wa mona emoneko, 
omweengeli waKalunga ame ya kuye, ye he mu ithana ha tyaa: “Kornelius!” 

4Kornelius wa tala omweengeli, he mu tongolola, wa li aa tila, ha tyaa: “Muhona, 
hehi otjitji?” Omweengeli we mu yaka ha tyaa: “Kalunga wa tee okukumba 
kwoye, ha mono ovilinga vyoye vyokupopila ovathona, ye he ku thipaluka.  

5Iya napano tuma ovalumentu vamo mbamava i koJoppe, va ka ete Simon nguu 
tiwa oPetrus.  

6Ye omuyenda monganda yaSimon omupeli woviyalo, owonganda ndjii li 
popedhi nelunga.” 

7Iya omweengeli ngoka ngwaa li ama popi naye, hiaa i, Kornelius wa ithana 
ovantu ve vavali nomukwavita umo omuundapelikalunga, owomumboka mbava 
li puye.  

8Iya ye hiee ve hipululile ovipuka avihe mbyoka mbyaa ningwa po, he ve tumu 
koJoppe.  

9Iya ngamuhuka, tainkolo ava li mondjila, popedhi nokuthika 
motjitungwalongo tjaJoppe, Petrus wa londa kombanda yondjuwo pondatu oku 
ka kumba.  

10Petrus wa li ama hala okulya, mena lyokutya wa li aa t̯i ondjala unene. Iya 
tainkolo ovikulya vya li amavi telekwa, we lipuulukwa, ha mono emoneko.  

11Petrus wa mona eulu alye liyapuka, mo hamu dhi otjipuka himatji ngala 
otjitopa otjinene hitja t̯itwa kodhontyo dhatjo ne, hatji thothonokethelwa pohi. 

12Mutjo mwa li ovipuka mbii na omwenyo, mbii lili nambii lili, mbii na omakulu 
ane, nambii kokoloka komadhimo, novidhila vyopeulu.  

13Iya ondaka ye mu heela hai tyaa: “Petrus kulama, dhipaa ovipuka mbyoka, u 
lye.” 

14Iya Petrus wa yaka ha tyaa: “Aai! Muhona kaatji tjiiwa, ame nkee mba dhile, hí 
na mpamba lile otjipuka hihatji liwa nokanunu ne hihatji kohokele.” 

15Ondaka ye mu popitha otjikando otjityavali hai tyaa: “Atjihe soka Kalunga hiaa 
dhilika, ove koo ulu okutya otjivi.” 

16Iya ondaka hiye mu popitha ovikando vitatu, otjitopa tja ithwa po hatji 
nanenwa meulu.  

17Petrus hiaa mono emoneko ndyoka wa li aa kumwa. Tainkolo a li ame lipula 
nemoneko ndyoka okutya mali tya vi, ovalumentu mbenya mbava li ava tumwa 
kuKornelius va yulikilwa onganda yaSimon, wo ve ya hava kulama potjivelo.  

18Wo va pula monganda amava wololoka unene hava tyaa: “Monganda muka 
kamu thikilile omulumentu nguu tiwa oSimon Petrus?” 

19Iya Petrus tainkolo a li ame lipula uke nemoneko okutya mali tya vi, Ombepo 
Ondhilikwa ye mu heela hai tyaa: “Teelela, pomuvelo pe na ovalumentu vatatu 
mbamave ku pula.  

20Iya kulama napano u heluke, ove u ende pamo nawo, hó limbililwa, mena 
lyokutya aame mbe ve tumu.” 

21Petrus wa heluka, ha i pohi kovalumentu, ye he ve heele ha tyaa: “Aame hengu 
ngumamu hala. Mwe ya okweeta tji?” 

22Wo ve mu yaka hava tyaa: “Nt̯e twa tumwa komunene wovakwavita Kornelius. 
Ye omulumentu omuwa unene omutilikalunga, ngwaa tumbalekwa unene 
kOvajuda avehe. Wa heelwa komweengeli omudhilikwa memoneko e ku ithane, u 
ye konganda ye, a tyee soka hiuu na tjo, u mu heele.” 

23Iya Petrus wa ithanena ovalumentu monganda, he ve pa omala otjit̯iku soka.  

Petrus me thiki monganda yaKornelius 

Komuhuka hikwa tji, Petrus wa kulama, ha i pamo nawo. Vamo owomovaitaveli 
owomoJoppe va ya pamo naye.  

24Etango etyavali otjo ve thika moKesarea, Kornelius wa vadhwa ame ve 
kevelele, wa ithana ovakwawo nomapanga e.  

25Iya Petrus tainkolo a li ama ende okuya nokonganda, Kornelius wa wanena 
naye, ha twike odhongolo kotjipala tje, he mu tumbaleke.  

26Iya Petrus we mu heela ha tyaa: “Kulama, mena lyokutya ame naame 
ndjimuntu vala.” 

27Iya Petrus naKornelius va enda amava tompola himava i nomonganda, moka 
muva vadha ovantu ovengi ava ongana.  

28Iya Petrus we ve heela ha tyaa: “N̯e mu tji i nawa okutya kOvajuda tji dhila 
okulitjinga nokulivalula nomihoko vimo. Iya Kalunga wa ndjulikila okutya hé 
popi omuntu okutya omuvi ne hamudhilikwa.  

29Iya mwa ndjithana, mbe ya, hí anyene. Napano me mu pula okutya mwa 
ndjithanene tji?” 

30Kornelius wa yaka ha tyaa: “Iya hipa piti omatango ane powola nawanawa 
ngahendji, ame mba vadhwa ame kumbu monganda yandje powola ondatu 
yokomatango. Dhivadhiva mbe ya okulihaka momulumentu ngwaa kulama 
komeho yandje, nguu na ovikutu mbimavi ngen̯auka. 

31Ye wa ntjeela ha tyaa: ‘Kornelius! Kalunga wa tee okukumba kwoye, ye wa 
thipaluka ovilinga vyoye vyokupopila ovathona.  

32Iya tuma omuntu koJoppe, a ka ete ko omulumentu nguu tiwa oSimon Petrus. 
Ye we thikila monganda yaSimon, omupeli woviyalo, owonganda ndjii li pontyo 
yelunga.’ 

33Iya ame opo mba dhi oku ku tumina dhiva elaka. Ove wa ningi nawa hiwe ya. 
Nt̯e atuhe tu li pamo hempa kotjipala tjaKalunga, u tu heele atjihe 
sokaMuhona hiee ku heela.” 

Petrus ma teetha monganda yaKornelius 

34Petrus wa uta okuteetha ha tyaa: “Otjatjili ame napano mba iwa okutya Kalunga 
ke na tja okapungulula kovantu avehe.  

35Kalunga u tambula omuntu moviwan̯a avihe, nguu mu tila nanguu undapa 
ouvyuuki.  

36Hendji oyo i li ondaka Kalunga ndjaa tuma kotjiwan̯a tjaIsrael noku ve teethela 
ondaka ombwa yehuluko ndjaa etwa naJesus Kristus, Muhona wovantu avehe.  

37N̯e mwa iwa nawa soka hitja ningwa motjilongo atjihe tjaJudea, tjo tja uta 
moGalilea, Johannes hiaa dha poku ve teethela etjatjo.  

38N̯e mwa iwa okutya Jesus waNasaret, Kalunga we mu pa Ombepo Ondhilikwa 
nodhonkono. Jesus wa endaenda apehe, wa undapa ouwa, ye ha velula avehe 
mbava li kohi yodhonkono dhaSatana, mena lyokutya Kalunga wa li puye.  

39Nt̯e tudhombangi dhovipuka avihe Jesus mbyaa ninga motjilongo tjOvajuda 
nomoJerusalem, iya wo ve mu dhipaa, hive mu yendjeleleka komuti.  

40Iya Kalunga we mu imuna kout̯e etango etyatatu, a moneke.  

41Jesus ka monekele kotjiwan̯a atjihe, iya nan̯i okunt̯e vala mboka Kalunga mbaa 
holowola ae lukulu, tu ninge odhombangi dhe, nt̯e mbatwa lya, hatu nu pamo 
naye kon̯ima yahiaa imuka kout̯e.  

42Kalunga we tu heela tu teethele ovantu avehe ondaka ombwa noku ve 
hipululila Jesus okutya wa holowolwa kuKalunga, a koye ovanamwenyo novat̯e.  

43Ovaprofeti avehe va popile Jesus okutya omuntu auhe nguma itavele muye, ma 
ithilwa po odhonkali dhe mena lye.” 

Ovapaani mava pewa Ombepo Ondhilikwa 

44Iya Petrus tainkolo a li ama popi odhondaka ndhoka, Ombepo Ondhilikwa ye ya 
movantu mboka mbava li amava teelele ondaka ombwa.  

45Ovaitaveli vamo Ovajuda mbava dhile naPetrus koJoppe, ve kuminwe hiva 
mono okutya Ombepo Ondhilikwa ya pewa ovapaani. 

46Ovapaani va li amava popi momalaka ngahae iwe, otjo mava hivilike Kalunga. 
Petrus we ve heela ha tyaa:  

47 “Ovantu hemba va pewa Ombepo Ondhilikwa ngant̯e hitwa pewa. Pe na nguma 
anya okutjatja ovantu hemba nomeva?” 

48Petrus we ve heela okutya wo ngava tjatjelwe mena lyaJesus Kristus. Wo va 
pula Petrus, a kale pamo nawo omatango amo.  

Ovilinga 11 

Petrus ma hipululile eongalo lyomoJerusalem 

1Ovayapostoli novaitaveli mbava li moJudea atjihe, va tyaa 
okutya ovapaani nawo va itavela odhondaka dhaKalunga.  

2Petrus hiee ya moJerusalem, Ovajuda mbava li amava hala ovapaani va pite 
etanda, ve mu vela ombedhi,  

3hava tyaa: “Ove we thikila ponganda yovapaani mbahava pitile etanda, ove ho li 
pamo nawo.” 

4Petrus wa uta oku ve hipululila ovipuka avihe, ngahi vya enda okudha 
pomautilo, ha tyaa:  

5 “Ame himba li mondolopa yaJoppe, ame kumbu, mba mona emoneko. Mba 
mona eulu alye liyapuka, hamu dhi otjipuka himatji ngala otjitopa otjinene, hitja 
t̯itwa kodhontyo dhatjo ne, hatji thothonokethelwa pwaame.  

6Iya himba tala mo nawa, mba mona mo ovipuka mbii na omwenyo, mbii na 
omakulu ane vyopovantu novyomokuti, nambii kokoloka komadhimo, novidhila.  

7Ame mba tyaa elaka, ndimali popi naame, hali tyaa: ‘Petrus, kulama u dhipae 
ovipuka mbyoka, u lye.’ 

8Iya ame mbe mu yaka he tyaa: ‘Aai Muhona, ame nkee mba dhile, hí na mpamba 
lile otjipuka hihatji kohokele.’ 

9Iya ondaka ya dha meulu hai mpopitha otjikando otjityavali hai tyaa: ‘Atjihe 
soka Kalunga hiaa dhilika, ove koo ulu okutya katji kohokele.’ 

10Otjipuka hehi tainkolo hátjiya tjun̯wa uke meulu tja ningwa ovikando vitatu.  

11Iya mowola yatjo tuu ndjoka koKesarea kwa dha ovalumentu vatatu mbava 
tuminwe kwaame, have ya pondjuwo mpamba li.  

12Ombepo Ondhilikwa ya ntjeela okutya hé limbililwa, nge ende dhiva pamo 
nawo. Iya ovakwetu hemba epandu, va ya wo pamo naame koKesarea, hatu i 
monganda yaKornelius.  

13Kornelius we tu heela okutya wa mona omweengeli, ngwaa kulamene 
pondjuwo ye, omweengeli we mu heele ha tyaa: ‘Tuma omuntu koJoppe, a ka ete 
omulumentu nguu tiwa oSimon Petrus.  

14Petrus me ku heele ondaka ndjimai ku hupitha pamo nonganda yoye aihe.’ 

15Ame ngahi mba utu okupopya, Ombepo Ondhilikwa ye ya kuwo ngahi ye ya 
kunt̯e pomautilo.  

16Iya ame mba thipaluka odhondaka dhaMuhona hiaa popile ha tyaa: ‘Johannes 
wa tjatja nomeva, iya n̯e mamu ka tjatjwa nOmbepo Ondhilikwa.’ 

17Iya Kalunga andaa we ve pa vala otjali hitji lithike ngant̯e hiee tu pa, mbatwa 
itavela muMuhona JesusKristus, ame aame an̯i ngumba thele okukondjetha 
Kalunga?” 

18Iya wo hiva tee odhondaka hendhi, kave na uke hiva popya, va hivilika Kalunga 
hava tyaa: “Kalunga wa yandja oluvedhe kovapaani, ve liteyulule, opo va kale 
nomwenyo.” 

Eongalo lyomoAntiokia 

19Omatatetho ngaa uta, okudha Stefanus hiaa dhipawa, a handjaneka ovaitaveli. 
Vamo va ya katee koFoinikia nokoKipros nokoAntiokia, amava teetha ondaka 
ombwa, ve i teethele vala Ovajuda aveika. 

20Iya ovaitaveli vamo ovalumentu mbava dhile koKipros nokoKireni, ve ya 
koAntiokia, hava ka teethela ovapaani ondaka ombwa okutya Jesus oye e 
li Muhona. 

21Odhonkono dhaMuhona dha li pamo novaitaveli, ovantu ovengi ve liteyulula, 
hava itavele muMuhona.  

22Ovipuka mbyaa ningwa moAntiokia, hivya teeka 
momakutwi eongalo lyomuJerusalem, lya tuma ko Barnabas.  

23Iya ye hiee thiki koAntiokia, wa li nehuluko, hiaa mona ovilinga vyonkenda, 
Kalunga mbyaa undapa mokati kovantu. Barnabas we ve ilikin̯a okutya va kale 
puMuhona nomitima vyawo avihe.  

24Barnabas wa li omulumentu omuwa weitavelo, ngwee yulithilwe Ombepo 
Ondhilikwa. Ovantu ovengi va ninga ovaitaveli vaMuhona.  

25Iya Barnabas wa ya koTarso oku ka taendha Saulus.  

26Iya hiee mu mono, we mu eta koAntiokia. Barnabas naSaulus va kala pamo 
meongalo ombula imo, meongalo moka va longa mo ovantu ovengi. MoAntiokia 
ovaitaveli omo va uta okulukwa ovakriste.  

27Iya pomatango atjo ngoka, kwa dha ovaprofeti vamo koJerusalem, hava i 
koAntiokia. 

28Iya Agabus umo owomovaprofeti mboka wa kulama, mepopilo lyOmbepo 
Ondhilikwa wa popya okutya mouye auhe mamu ke ya ondjala onene. Iya ondjala 
yatjo ndjoka, ya ningwa potembu ndjoka Klaudius hiaa li omukesari moRoma.  

29Ovaitaveli moAntiokia va tokola okutya auhe nga yandje hiee na tjo ngahi ma 
ulu, tjo tji tuminwe ovaitaveli vakwawo mbave li koJudea.  

30Ovaitaveli va onga oviyandjwa, havi yandjwa kooBarnabas naSaulus, ve vi 
twale kovanene veongalo koJerusalem.  

Ovilinga 12 

Herodes ma tatetha eongalo 

1Iya potembu ndjinya, ohamba Herodes wa uta okutatetha ovantu vamo 
veongalo.  

2Ye wa dhipaetha Jakob, omunitjaJohannes nomukonda.  

3Herodes hiaa mono okutya otjipuka soka tje hulukitha Ovajuda, wa twikila uke 
okukambulitha Petrus. (Hehi tja ningwa potembu yotjipito tjomingome mbihavi 
tuwa ontathi. ) 

4Hiee mu kambula, we mu twaa mokaliwoso, he mu yandja kovilombo vine, 
otjilombo atjihe tja li novakwavita vane, va ninge odholenda, himave mu yungu. 
Herodes we lipula okutya me ke mu eta kovikoya kotjipala tjovantu kon̯ima 
yetango enene lyOpaasa.  

5Petrus wa yungilwa mokaliwoso, iya eongalo lye mu kumbila kuKalunga.  

Petrus ma kutululwa, ye ha pitithwa mokaliwoso 

6Otjit̯iku soka tainkolo etango ndyoka Herodes ndyaa li aa soko okweeta Petrus 
movipathi vyovantu avehe, Petrus wa lalele pokati kovakwavita vavali. Ye wa li 
aa kutwa nomalyenge avali, po pomuvelo wokaliwoso pa li ovakwavita.  

7Iya we ke lihaka vala omweengeli waMuhona, we mu kulamene, nelaimo lye hali 
laimine mokandjuwo hoka kokaliwoso. Omweengeli wa mbambala Petrus 
kepepe, ha tyaa: “Kulama, kanyauka!”Dhivadhiva omalyenge a wa ko komawoko 
aPetrus.  

8Iya omweengeli we mu heela ha tyaa: “Kuta omuvya woye, ove u tapeke 
odhongaku dhoye.”Petrus wa ninga ngahi a heelwa. Iya omweengeli we mu heela 
uke ha tyaa: “Dhala ombaikitha yoye, ove u ndandule.” 

9Petrus we mu landula, ha dhi mo mokaliwoso. Iya ye kaa li ae tji i okutya himatji 
ningi omweengeli otjatjili, wa li ama tya pamo ma loto.  

10Va pon̯oka ovakwavita wolutenga novatyavali mbava li amave mu yungu, katee 
ve ya komuvelo wotjivela wokudha motjitungwalongo. Omuvelo hembu we 

liyelula owene, wo hava piti mo motjitungwalongo. Va ka enda pamo 
momuvanda, omweengeli wa henuka po dhivadhiva puPetrus, ha i.  

11Iya Petrus wa koneka okutya soka hiaa ningilwa otjatjili, ha tyaa: “Napano mbe 
tji koneke nawa okutya Muhona wa ntumine omweengeli we, a mpopile 
momawoko aHerodes nokovipuka avihe, Ovajuda mbimava hala okundingila.” 

12Petrus hiaa koneke ovipuka avihe mbimavi ningwa, wa ya koyooMaria ina 
yaJohannes ena limo u tiwa oMarkus. Ovaitaveli ovengi va vadhwa ava onganene 
monganda moka, amava kumbu kuKalunga.  

13Petrus wa pompola pomuvelo wokomuvanda, omukadhona umo nguu tiwa 
oRode we ya okutala ngwaa pompola.  

14Iya hiaa dhimbuka ondaka yaPetrus, we hulukwa unene, ye ahama yelula 
omuvelo. Wa ka dhamuka, ha tjuna kumbava li monganda amava kumbu, we ve 
heela okutya nguu li pomuvelo oPetrus.  

15Ovantu ve mu yaka hava tyaa: “Mo yadhuluka.”Omukadhona wa anya ha tya 
oPetrus e li pondje. Ve mu yaka hava tyaa: “Nkwai omweengeli we.” 

16Tainkolo mave mu tetha ombata, Petrus wa twikila okupompola pomuvelo, 
hiva yelula omuvelo, va mona Petrus, have kumwa.  

17Petrus we ve anda nokuwoko kwe, va nyime. We ve hipululila, Muhona hiee mu 
pititha mokaliwoso. Ye we ve heela ha tyaa: “Otjipuka hehi ke tji hipululilen̯i 
Jakob novaitaveli ovakwetu avehe.”Hiee ve heele nyahoka, okutya ye ha piti mo 
ha i.  

18Iya komuhuka hikwa tji, ovayungi va li ava tila unene, mena lyokutya kava li 
ave tji i okutya Petrus wa i pi.  

19Iya Herodes wa yandja elaka okutya Petrus nga taendhwe, iya ye ka monekele. 
Iya Herodes wa twaa ovayungi movikoya. Wa yandja elaka okutya ngava 
dhipawe. Kon̯ima yovipuka mbyoka, Herodes wa dha moJudea ha i koKesarea, 
hako a ka kala omatango.  

Et̯o lyaHerodes 

20Herodes wa yumanekele unene ovantu wokoTiro nowokoSidon. Ovantu mboka 
va ka tuma ovantu vawo okulihava oupanga naye. Olutenga ve lihava oupanga 
naBlastus, omuyungi wombala okutya e ve popile. Hiva dhi mpoka va ya 
kuHerodes oku ke lihava naye oupanga, mena lyokutya otjilongo tjawo tji pewa 
ovikulya okudha kotjilongo tjohamba Herodes.  

21Iya etango limo Herodes ndyaa holowola, wa dhala omidhalo vye vyouhamba, 
ha kala pohi kotjipunditumino, ha popitha ovantu.  

22Iya ovantu va wololoka hava tyaa: “Ondaka hendji ndjimai popi, hayomuntu, 
oyakalunga.” 

23Dhivadhiva omweengeli waMuhona wa yumba Herodes ouvela ounene, mena 
lyokutya ka tumbalekele Kalunga. Herodes wa tukwa komativa, ha t̯i.  

24Iya odhondaka dhaKalunga dha twikila okuhandjana, ovantu ovengi va ninga 
ovaitaveli.  

25Barnabas naSaulus hiva mana otjilinga tjawo moJerusalem, va tjuna koAntiokia, 
hava twaelele Johannes nguu tiwa oMarkus.  

Ovilinga 13 

Barnabas naSaulus va holowolwa hava tumwa 

1Meongalo lyomoAntiokia mwa li ovaprofeti novalongethi, ngahi tji li Barnabas 
naSimeon (nguu tiwa Omundholodhi) naLukius Omukireni, naManaen (ngwaa 
kulila pamo nomutuminiHerodes) naSaulus.  

2Iya tainkolo va li amava undapele Muhona Kalunga, have litjaele ovikulya, 
Ombepo Ondhilikwa ye ve heela hai tyaa: “Ntjolowolela ndjen̯i Barnabas 
naSaulus, va ka undape otjilinga soka himbe ve ithanena.” 

3Iya ve litjaela ovikulya, hava kumbu, hava tendeke omawoko awo kuBarnabas 
naSaulus, have ve lekele.  

Barnabas naSaulus mava teethele moKipros 

4Iya Barnabas naSaulus hiva tumwa kOmbepo Ondhilikwa, va ya koSeleukia, iya 
hoka va dha ko nombapolo, hava i kompanga yaKipros.  

5Iya wo hive thiki koSalamis, va teetha ondaka yaKalunga 
modhosinagoga dhOvajuda, wo va li naJohannes Markus, nguu ve popila.  

6Barnabas naSaulus va endaenda mompanga aihe katee moPafos, hoka huva 
vadha omulumentu umo Omujuda ompule, omuprofeti wovithithi nguu tiwa 
oBarjesus.  

7Ye wa li epanga lyomutumini wompanga, Sergius Paulus, ngwaa li omulumentu 
wodhondunge. Omutumini hengu wa ithana Barnabas naSaulus, ve ye kuye mena 
lyokutya wa li ama hala okutyaa odhondaka dhaKalunga.  

8Ompule hendji Elimas (Elimas ena lye mOtjigreka) ya t̯ila Barnabas naSaulus 
onki, hai kondjo okutjaela omutumini okutya ahama itavele muKalunga. 

9Saulus, ngoka nguu tiwa wo oPaulus, we yulithwa Ombepo Ondhilikwa, ha 
tongolola Elimas 

10ha tyaa: “Ove undele yaSatana, undjedhi yovipuka avihe oviwa! Ove we yula 
ovineya ovivi, iya apehe u lola okupilulula otjatjili tjaMuhona, tji ninge ovithithi!  

11Iya napano Muhona me ku pa ombedhi, mo twika, koo ka mona etango katee 
ketango ndimali tuwa po kuKalunga.” Okudha mpoka omeho e a t̯imikwa ket̯iku, 
iya we likondauluka, otjo ma taendha ngume mu kambula mokuwoko.  

12Omutumini hiaa mono soka hitja ningwa, wa itavela. Iya he kuminwa elongo 
lyaMuhona.  

Paulus ma teetha moAntiokia motjilongo tjomoPisidia 

13Paulus novakwawo mbava li pamo naye, koPafos va dha ko nombapolo, have ya 
koPerge motjilongo tjomoPamfilia. Iya Johannes Markus hoka oko a thiaa 
ovakwawo, ha tjuna koJerusalem.  

14Iya wo va dha moPerge hava i koAntiokia motjilongo tjomoPisidia, metango 
lyEsabati va ya mosinagoga, hava kala pohi, hava teelele.  

15Iya kon̯ima yokutanga oveta yaMoses nomambo ovaprofeti, ovatumini 
wosinagoga va tuma ko omuntu kooBarnabas naSaulus hava tyaa: “Onwe, andaa 
mu na po epukululo lyatja ndimali popile ovantu, alikana popyen̯i vala.” 

16Iya Paulus wa kulama, he ve nyimitha nokuwoko ha tyaa:  “Vaisraeli vakwetu 
novapaani amuhe mbamu tila Kalunga, nteelela ndjen̯i!  

17Kalunga kOvaisraeli wa holowola ootateombwale, we ve ninga otjiwan̯a 
otjinene, tainkolo va li odhongendi motjilongo tjaEgipiti. Kalunga we ve dhilula 
mo moEgipiti kodhonkono dhe odhonene.  

18Iya Kalunga we likambulithila onkalo yawo oule wodhombula omilongo vine 
mokuti.  

19Iya ye wa han̯auna po oviwan̯a epanduvali mbyaa vadhelwe moKanana, 
notjilongo tjawo we tji pinganetha ovantu ve Ovaisraeli.  

20Ovipuka avihe hembi vya kala oule wodhombula omathele ane nomilongo 
vitano.  “Iya kon̯ima yanyahoka Kalunga we ve pa odhohongodhi katee motembu 
yomuprofeti Samuel.  

21Okudha mpoka ovantu va kumba va pewe ohamba. Iya Kalunga we ve pa Saul, 
munkwaKis, owomeanda lyaBenjamin, a ninge ohamba yawo. Saul wa tumina 
oule wodhombula omilongo vine.  

22Iya Kalunga hiaa itha ko Saul kotjipundi tjouhamba, polukalo lwe wa twaa po 
David, a ninge ohamba yawo. Kalunga wa popya onteto yaDavid ha tyaa: ‘Ame 
mba mono okutya David, munkwaIsai, oye e li omulumentu ngoka nguma ka 
hwithila po atjihe soka hime hala e tji ninge, oye mba hopo.’ 

23Jesus ontekulona yaDavid, Kalunga ngahi a udhikile, oye a twaa po a kale 
Omuhupithi wotjiwan̯a tjaIsrael.  

24Iya tainkolo Jesus aheya uta otjilinga tje, Johannes wa teethela ovantu avehe 
moIsrael okutya ngave liteyulule, wo va tjatjwe.  

25Iya Johannes hiaa li popedhi nokumana otjilinga tje, we ve pula ha tyaa: ‘N̯e 
himamu lipula mamu tya aame an̯i? Ame haame ngoka ngumu kevelela. Iya 

ngoka ngume ke ya kon̯ima yandje, ame híme tji ulu nangahi tji li okukutulula 
omivya vyodhongaku dhe.’ 

26 “Valumentu vakwetu, luyumuko lwaAbraham, nan̯e ovatilikalunga amuhe, twa 
tuminwa ondaka yehupitho hendji.  

27Ovantu womoJerusalem novatumini vawo kave ivilwe okutya Jesus oye e li an̯i. 
Iya wo kava teele nawa odhondaka dhovaprofeti ndhii tangwa mEsabati alihe. 
Iya wo va koya Jesus ngahi tja popiwa kovaprofeti.  

28Iya wo nandaku tiwa kava mwene mo ombedhi muye yoku mu koyela et̯o, iya 
wo va kumba Pilatus, e mu yandje, a dhipawe. 

29Hiva dhi pokuninga ovipuka avihe, ngahi a popiwa momisonekwa, ve mu itha 
ko komutjaakano, have mu paka mombila.  

30Iya Kalunga we mu imuna kout̯e!  

31Omatango omengi Jesus wa kala ame liholololele ovantu mboka nahi mbava 
enda naye okudha koGalilea katee koJerusalem. Iya ovantu mboka owo ve li 
odhombangi dhe mokati kotjiwan̯a tjaIsrael. 

32Nt̯e matu mu heele ondaka ombwa, okutya Kalunga hiaa udhikila 
ootateombwale,  

33we tji hwithila po nt̯e odhontekulona dhawo, hiaa imuna Jesus kout̯e, ngahi tja 
sonekwa mEpisalomi etyavali himamu tiwaa:  ‘Oove omunwandje,  iya ndino ame 
mba ile Iho.’ 

34Kalunga wa imuna Jesus kout̯e, iya nolutu lwe ke lu yethele lu wole. Iya otjatjili, 
Kalunga ngahi a popya ha tyaa:  ‘Ame me ke mu pa omaudhiko omadhilikwa,  
omaudhiko otjiwa tjelao,  ngahi mba udhikila David.’ 

35Iya Episalomi ekwawo mali tyaa:  ‘Ove koo yetha olutu lwomudhilikwa woye lu 
wole.’ 

36Iya David hiaa li nomwenyo wa undapa ngahi tja li atji hala Kalunga. Iya hiaa t̯i 
wa pakwa powoiheombwale, nolutu lwe lwa wolela mombila.  

37Iya Kalunga wa imuna Jesus kout̯e, nolutu lwe kalu wolele.  

38Iya vakwetu, kalen̯i amu tji i amuhe okutya Jesus ngumwa teethelwa, ma itha 
po odhonkali dhen̯i! Oveta yaMoses kaai ulu oku mu kutulula kodhonkali dhen̯i.  

39Iya tji iwen̯i okutya auhe ngoka nguma itavele muJesus, ma ithilwa po 
odhonkali dhe adhihe.  

40Iya lungamen̯i okutya soka hitja popiwa kovaprofeti ahamatji mu vadha, hiva 
tyaa:  

41’Teelelen̯i,  



281 

 

 
©  2012 Bible Society in Namibia. 

 

 
 

 

n̯e mboka mbamwa tomba odhondaka dhaKalunga!  Kumwen̯i, n̯e mu han̯auke 
po,  mena lyokutya hehi hime ningi ndino hendi,  kaamu tji itavele nandapa kala 
omuntu ngume mu thitululile tjo! ‘“ 

42Paulus naBarnabas tainkolo va li amava piti mosinagoga, ovantu ve ve kumba 
okutya mEsabati ndimali ya ngave ye, ve ve teethele uke ovipuka hembi.  

43Ovantu hive liyapauka, Ovajuda ovengi novapaani ovengi mbava undapela 
Kalunga mbave lininga Ovajuda, va landula Paulus naBarnabas. Iya Paulus 
naBarnabas ve ve teethela, have ve ilikin̯a, va kale ave liun̯ika met̯ilonkenda 
lyaKalunga.  

44Iya mEsabati ndyaa landula ko, auhe owomotjitungwalongo we ya okuteelela 
odhondaka dhaKalunga.  

45Iya Ovajuda hiva mono owingi wovantu himau ya kuPaulus, va uta oku ve t̯ila 
onki. Va penya, hava kondjetha ovipuka Paulus mbyaa popya.  

46Iya Paulus naBarnabas va popya nouvandhi hava tyaa: “Nt̯e olutenga tainkolo 
hátuya teethela ovantu vamo, on̯e twa thele okuteethela ondaka hendji 
yaKalunga. Iya n̯e kamu i tambulile. Hehi matji tya, n̯e mwe limona okutya kamu 
thevelwe okuya momwenyo waapehe. Iya nt̯e napano matu ka teethela ovapaani.  

47Hehi Muhona otjo e tu heela hiaa tyaa:  ‘Ame mbe ku ninga otjiten̯i tjovapaani,  
u twale ehupitho mouye auhe.’“ 

48Iya ovapaani hive tji tee, ve hulukwa, hava tumbaleke odhondaka dhaKalunga, 
mboka Kalunga mbaa holowolela omwenyo waapehe va ninga ovaitaveli.  

49Iya odhondaka dhaMuhona dha handjana notjilongo atjihe.  

50Ovanene wOvajuda va ya kovalumentu mbava tumbala motjitungwalongo 
moka nokovakadhintu mbava tumbala, mbava undapela Kalunga. Ve ve longa 
ovimama okutya ahamava itavele mooPaulus naBarnabas, hava utu oku ve 
kondjetha, nopotjilongo mpoka have ve lamba po.  

51Paulus naBarnabas ve ve pupulila ombuma yokodhompadhi dhawo, wo hava i 
koIkonium.  

52Iya ovaitaveli womoAntiokia va li ave hulukwa unene, have yulithwa Ombepo 
Ondhilikwa.  

Ovilinga 14 

Paulus naBarnabas moIkonium 

1Paulus naBarnabas va teetha mosinagoga yOvajuda moIkonium, ngahi va ningile 
moAntiokia. Ovajuda nOvagreka ovengi hava ningi ovaitaveli mena lyeteetho 
lyawo.  

2Iya Ovajuda mbava anya okwiitavela, va longa ovapaani ovimama okutya va 
kondjethe ovaitaveli. 

3Paulus naBarnabas va ninga omatango moIkonium. Va teetha ondaka yaKalunga 
nouvandhi. Muhona Kalunga wa koleka odhondaka dhet̯ilonkenda lye, hiaa 
yandjele ovayapostoliokuundapa ovilingatangan̯eko novilingakumithi.  

4Ovantu womondolopa yaIkonium ve liyapukile pokati, vamo va ama kOvajuda, 
vamo hava ama kovayapostoli.  

5Ovapaani nOvajuda nodhosekulu dhawo va ongana pamo, hava panga ompango 
yokutatetha Paulus naBarnabas noyoku ve dhipaa nomawe.  

6Ovayapostoli hive tji mono mo, va ka inkolela koListra nokoDerbe odhondolopa 
dhomoLikaonia nokodhontyo dhotjilongo. 

7Kompuka hoka ovayapostoli va teethela ko ondaka ombwa.  

Paulus naBarnabas moListra 

8MoListra mwa li amu na omulumentu ngwaa yumukwa otjilema tjodhompadhi, 
nokweenda nguha ende.  

9Omulumentu hengu otjilema wa li ama teelele Paulus hima popi. Paulus we mu 
tongolola, ha mono okutya omulumentu hengu wa itavele, ma ulu okuvelulwa.  

10Paulus wa ithana omulumentu otjilema ha tyaa: “Kulama nodhompadhi 
dhoye!”Omulumentu otjilema wa lomboka, ha utu okweenda.  

11Owingi wovantu hiwa mono hitja ningwa kuPaulus, wa wololoka melaka 
lyOtjilikaonia hau tyaa: “Ookalunga ve ya kunt̯e molupe lwomuntu.” 

12Ovantu va luka Barnabas ena Zeus, Paulus ngwaa li ama popi have mu luku 
Hermes.  

13Omuyambethi wotempeli yaZeus ndjaa li pondje yotjitungwalongo, wa eta 
odhontwedhi dhodhongombe nodhontemo pomuvelo wotjitungwalongo, mena 
lyokutya ye nowingi wovantu va li amava hala okuyambaovayapostoli.  

14Iya ovayapostoli Paulus naBarnabas hive tji tee, va taula ovikutu vyawo, hava 
ka dhamukila mowingi wovantu, hava popi nondaka yopeulu hava tyaa:  

15 “Valumentu n̯e, otjitji himamu ningi nyahoka? Nt̯e tuvantu ngan̯e! Nt̯e twe ya 
oku mu teethela ondaka ombwa okutya mu yethe ovipuka mbihavi na tjilinga, n̯e 
mu itavele muKalunga omunamwenyo, ngoka ngwaa uta eulu nohi nelunga 
nahitji li mo atjihe.  

16Lukulu Kalunga oviwan̯a we vi yethele vi ninge ngahi mavi hala.  

17Iya Kalunga u moneka okutya oko e li mena lyovipuka oviwa mbyaa undapa, 
Kalunga u mu lokethela ombula okudha keulu, u mu pa ompepela, u mu pa ovilya, 
he mu hulukithwa.” 

18Paulus naBarnabas nandaku tiwa va popya odhondaka ndhoka, va kala 
noudheu okutjaela owingi wovantu mboka mbava li amava hala oku ve yamba.  

19Ovanene vamo wOvajuda mbava dhile koAntiokia nokoIkonium, va longa 
ovantu ovimama, va kondjethe Paulus, ve mu tona nomawe, hava tya pamo wa t̯i, 
have mu kokololele kotjila tjotjitungwalongo.  

20Ovaitaveli hive mu onganena, wa imuka po, ha tjuna motjitungwalongo. 
Komuhuka hikwa tji, Paulus naBarnabas hava i koDerbe.  

Paulus naBarnabas mava tjuna koAntiokia motjilongo tjaSiria 

21Paulus naBarnabas va teetha ondaka ombwa mondolopa ndjoka yaDerbe, 
ovantu ovengi ve ve ninga ovaitaveli. Kon̯ima yanyahoka Paulus naBarnabas va 
tjuna uke koListra nokoIkonium nokoAntiokia motjit̯indwalongo tjaPisidia.  

22Paulus naBarnabas va vandhipaleka ovaitaveli va kambulithe eitavelo, hava 
tyaa: “Olutenga amatu hiti motjilongo tjaKalunga matu pitile momatatetho 
omengi.” 

23Paulus naBarnabas eongalo alihe ve liholowolela ovanene veongalo. Wo ve 
litjaela ovikulya, hava kumbu kuKalunga, iya va yandja ovanene veongalo 
motjiho tjaMuhona, nguva itavela.  

24Paulus naBarnabas va yatakana moPisidia, hava i koPamfilia.  

25Va teetha ondaka ombwa moPerge, hava i koAtalia.  

26Hiva dhi koAtalia va londa mombapolo, hava tjuna koAntiokia moSiria, eongalo 
hoka oko lya yandjelele Paulus naBarnabas met̯ilonkenda lyaKalunga, mena 
lyotjilinga soka hiva undapa.  

27Paulus naBarnabas hive thiki koAntiokia va konga eongalo. Ve li hipululila 
ovipuka mbyoka Kalunga mbyee ve undapetha, okutya Kalunga wa 
yelulila ovapaani omuvelo, nawo va ninge ovaitaveli.  

28Paulus naBarnabas okudha mpoka va kala oluvedhe olule moAntiokia pamo 
novaitaveli.  

Ovilinga 15 

Otjoonganene tjomoJerusalem 

1KoJudea kwa dha ovantu vamo, have ya koAntiokia, hava utu okulonga 
ovaitaveli hava tyaa: “Andaa kaamu piti etanda ngahi tja popiwa moveta 
yaMoses, kaamu ulu okuhupithwa.” 

2Paulus naBarnabas va li nombata onene novantu mboka mbava dhile koJudea. 
Hapa tokolwa okutya Paulus naBarnabas novaitaveli vamo womoAntiokia ngava 
ende koJerusalem va ka tompole otjipuka hehi pamo novayapostoli novanene 
veongalo.  

3Wo hiva dhi pokulekelwa keongalo, va yatakana moFoinikia nomoSamaria, va 
ka enda amava hipulula okutya ovapaani ve liteyulule, va itavele muKalunga. 
Ondaka hendji ya etela ovaitaveli avehe ehuluko.  

4Iya wo hive thiki moJerusalem, va yakulwa keongalo nokovayapostoli 
nokovanene veongalo. Ve ve hipululila ovipuka avihe Kalunga mbyee ve 
undapetha.  

5Ovafarisai vamo mbava ninga ovaitaveli, va popya hava tyaa: “Ovapaani mbava 
ila ovaitaveli mava tha okupita etanda, va heelwe okutya ngava takamethe oveta 
yaMoses.” 

6Ovayapostoli novanene veongalo va onganene okutompola otjipuka hehi.  

7Hive litetha ombata olule, Petrus wa kulama ha tyaa: “Vakwetu, n̯e mu tji i nawa 
okutya omatango omengi ngaa pita, Kalunga wa ntjolowola mokati ken̯i ndji ka 
teethele ovapaani ondaka ombwa, Kalunga hehi we tji ningila okutya va tyee, wo 
va itavele muKalunga.  

8Iya Kalunga, nguu iwa hitji li momutima womuntu, wa yulika okutya ovapaani 
we ve tambula, hiee ve pa Ombepo Ondhilikwa, ngant̯e wo hiee tu pa.  

9Kalunga hiee tu ningila, novapaani otjo e ve ningila. Mena lyeitavelo ndive na 
lyo, Kalunga we ve ithila po odhonkali dhawo.  

10Iya napano mamu yumanekethele tji Kalunga, himamu twike omutenge 
omudheu komapepe ovaitaveli? Omutenge mboka nt̯e nootateombwale katu u 
ulile oku u tjinda.  

11Nt̯e atuhe twa itavela okutya matu ka hupithwa ket̯ilonkenda lyaMuhona Jesus, 
iya novapaani wo mbamava itavele mava ka hupithwa.” 

12Owingi wovantu auhe wa nyima, hau teelele kuBarnabas naPaulus, himava 
hipulula ovilingatangan̯eko novilingakumithi mbyoka Kalunga mbyee ve 
undapetha mokati kovapaani. 

13Iya hiva mana okupopya, Jakob ha tyaa: “Vakwetu! Nteelela ndjen̯i!  

14Simon we tu thitululile Kalunga olutenga hiaa uta okulitaendhela omwene 
otjiwan̯a movapaani. 

15Odhondaka dhovaprofeti madhi i kumo motjipuka hehi, mena lyokutya mwa 
sonekwa hinyahi haku tiwaa:  

16’Aame Muhona, me ka tjuna kon̯ima yovipuka hembi,  me ke ya okutungulula 
onganda yaDavid ndjaa han̯auka,  iya ame me ya okutungulula ndji i imune po 
uke,  

17opo otjihupe tjovantu avehe va taendhe Muhona,  novapaani avehe mbamba 
ithana,  va ile ovantu vandje. Muhona otjo ma popi.  

18Muhona ovipuka hembi we vi ivithila ae ovakulu.’“ 

19Jakob wa twikila okupopya ha tyaa: “Ame me lipula hinyahi okutya andaa 
ovapaani ve liteyulula, hava itavele muKalunga, hátu ve twike uke oudheu.  

20Iya ngava sonekelwe vala omukanda, va heelwe okutya ngave litjaele ovikulya 
avihe vyovikalunga, háva li onyama yotjipuka hitja pondwa ne ombindhi, wo 
háva lala novantu.  

21Iya Moses u na ovateethi ve nalukulu movitungwalongo avihe, 
omisonekwa ngahi vi tangwa modhosinagoga Esabatialihe.” 

Etokolo lyOtjoonganene 

22Ovayapostoli novanene veongalo neongalo alihe va tokola okuholowola 
ovalumentu vamo, have ve tumu koAntiokia pamo naPaulus naBarnabas. Va 
holowola Judas nguu tiwa Barsabas naSilas, mbava li ovanakomeho wovaitaveli,  

23have ve pa omukanda mbwaa sonekwa hinyahi:  “Nt̯e ovayapostoli novanene 
veongalo ovakwen̯i, matu mu menekele po n̯e amuhe ovaitaveli ovakwetu 
owomoAntiokia, nomoSiria nomoKilikia mbamwa dha moupaani.  

24Nt̯e twa tyaa okutya ovantu vamo owomunt̯e ve mu pukitha, have mu 
ngwangwaneke nodhondaka dhawo ovene, iya nt̯e hant̯e twe ve tuma.  

25Nt̯e atuhe twa ongana, hatu tokola okuholowola ovalumentu vamo tu ve tume 
kun̯e pamo novakwetu ovatumbalekwa Barnabas naPaulus, 

26mbave liyambela omienyo vyawo mena lyotjilinga 
tjaMuhona wetu Jesus Kristus.  

27Nt̯e napano matu mu tumine Judas naSilas mbamave ya oku mu hipululila nawa 
ovipuka hembi mbitwa soneka.  

28Ombepo Ondhilikwa ye tu yulikila okutya ahamatu mu twike uke omutenge 
umo kakele vala kovipuka mbimavi landula hempa:  

29Hámu li ovikulya vyombaveka, hámu li ombindhi ne onyama yotjipuka hitja 
pondwa, n̯e hámu lala novantu. Andaa mamu litjaele ovipuka hembi, mamu ningi 
nawa. Kalen̯i po nawa!” 

30Odhontumwa dha lekelwa okudha koJerusalem, hive thiki moAntiokia, va onga 
ovaitaveli avehe, have ve pa omukanda.  

31Ovaitaveli hiva tanga omukanda, omitima vyawo vya li nehuluko enene mena 
lyondaka ombwa ndjee ve tendeleka.  

32Judas naSilas mboka mbava liovaprofeti va popya otjingi okukoleka 
nokuvandhipaleka ovaitaveli.  

33Judas naSilas va kala ko ovivike vimo, ovaitaveli ve ve lekela nawa va tjune 
kumbave ve tumine.  

34[Iya Silas wa tokola okukala puwo. ] 

35Paulus naBarnabas va kala omatango moAntiokia, va li amava longo otjo mava 
teetha ondaka yaMuhona pamo novaitaveli ovakwawo.  

Paulus naBarnabas mave liyapuka 

36Kon̯ima yomatango Paulus wa heela Barnabas ha tyaa: “Ngatu ende tu ka 
valulile po ovakwetu kodhondolopa adhihe hutwa teethelele ondaka yaMuhona, 
nt̯e tu ka tale okutya ve li po vi.” 

37Barnabas wa halele okutya va ende pamo naJohannes nguu tiwa oMarkus. 

38Paulus kaa li ama hala va ende naMarkus, mena lyokutya we ve thiaa 
moPamfilia, ha anya okuundapa pamo nawo.  

39Pa kala odhombata odhonene pokati kooPaulus naBarnabas, katee ve liyapuka. 
Barnabas wa ya naMarkus, hava londo mombapolo, hava i koKipros.  

40Iya Paulus wa holowola Silas. Ovaitaveli hiva yandja Paulus met̯ilonkenda 
lyaMuhona, ha i.  

41Ye wa yatakana moSiria nomoKilikia ama pameke omaongalo.  

Ovilinga 16 

Timoteus ma utu okweenda pamo naPaulus naSilas 

1Paulus we ya koDerbe nokoListra, hukwa li omulongwa nguu tiwa oTimoteus. 
Ina, naye wa li Omujuda omwiitaveli, ihe wa li Omugreka.  

2Ovaitaveli womoListra nowomoIkonium va popila Timoteus mouwa.  

3Paulus wa li ama hala okutya va ende naTimoteus mondjila, iya we mu pititha 
etanda mena lyokutya Ovajuda avehe mboka mbava li motjilongo soka va li ave 
tji i okutya ihe yaTimoteus wa li Omugreka.  

4Paulus naTimoteus ngahi va kala amava endaenda modhondolopa 
nodhondolopa, ve ve heela odhoveta ndhaa tuwa po kovayapostolinokovanene 
womoJerusalem, ve dhi takamethe.  

5Iya omaongalo a kula meitavelo, omatango aehe otjihavelo tjovaitaveli tja enda 
amatji ningi otjingi.  

Paulus ma mono emoneko moTroas 

6Paulus naSilas naTimoteus va pitakana motjit̯indwalongo hitji tiwa oFrigia 
nomoGalatia, Ombepo Ondhilikwa ye ve tjaela okuteethela ondaka yaKalunga 
moAsia.  

7Iya hive ya popedhi naMisia, hava lolo okuya koBitinia, iya Ombepo yaJesus kai 
ve yethele va ende ko.  

8Iya va pitakana poMisia, hava i koTroas.  

9Kout̯iku Paulus wa mona emoneko, omulumentu Omumakedonia aa kulama 
komeho ye, he mu kumbu ha tyaa: “Yauka, u ye tjikoohino koMakedonia, u ye, u 
tu popile!” 

10Iya Paulus hiaa mona emoneko, dhivadhiva twa uta okulipula ondjila yokuya 
koMakedonia, mena lyokutya twa mona okutya Kalunga we tu ithana, tu ka 
teethe ondaka ombwa kovantu womotjilongo soka.  

Eliteyululo lyaLidia moFilippi 

11MoTroas twa dha mo nombapolo, hatu vyuukilile kompanga ndjii tiwa 
oSamotrake. Iya metango etyavali otjo twa thika koNeapolis.  

12Hitwa dhi moNeapolis, twa ya kotjitungwalongo tjaFilippi, hitji li 
otjitungwalongo hitja tumbala moMakedonia, hukwa dhilukila Ovaroma, 
motjitungwalongo moka twa kala mo omatango amo.  

13Iya metango lyEsabati twa pitila momuvelo wotjitungwalongo, hatu i 
komulonga hoka hutwa li amatu thimbile okutya ku na oluvedhe, Ovajuda huva 
onganena amava kumbu. Iya hitwe thiki ko, twa kala pohi, hatu popitha 
ovakadhintu mbatwa vadha ava ongana mpoka.  

14Pa li omukadhintu umo nguu tiwa oLidia, ngwaa dhile kotjitungwalongo 
tjaTiatira, nguu landetha ovitopa ovithilantu vyokalu. Omukadhintu ngoka wa li 
omutilikalunga, wa li ama teelele, Muhona ha patulula omwenyo we okwiitavela 
soka Paulus hiaa li ama popi.  

15Iya Lidia pamo nonganda ye hiva tjatjwa, we tu konga tu ye konganda ye, ha 
tyaa: “Iya amu ndwete okutya ndjimuliun̯ikwa muMuhona, indjen̯i mu kale 
monganda yandje.”Iya he tu hekele, tu kale puye.  

Paulus naSilas mava tuwa mokaliwoso 

16Etango limo tainkolo twa li mondjila atwa vyuuka kompuka huku kumbilwa, 
twa wanena nomupikona umo, omukadhona ngwaa li nombepo yokutapetha. 
Okutapetha kwe kwa etela ovahona ve emona en̯ingi lyodhombongo.  

17Ye wa landula Paulus pamo nant̯e, ha wololoka ha tyaa: “Ovalumentu hemba 
ovantu vaKalunga Owokombandambanda! Iya wo mave mu heele ondjila 
yehupitho.” 

18Iya omukadhona hengu we tji ninga omatango omengi, hatji ulithwa Paulus. Iya 
wa piluluka, ha heele ombepo ndjoka ha tyaa: “Mena lyaJesus Kristus me ku heele 
okutya dha mo muye!”Iya ombepo ya dha mo muye poluvedhe ndoka.  

19Iya ovahona ve hive tji mono okutya eliun̯iko lyawo lyokumona emona 
lyodhombongo lya keka, va lombokela Paulus naSilas, have ve kambula, have ve 
twala koluvedhe lwomalandethelo kovatumini.  

20Iya ve ve twala kovipala vyovatumini wOvaroma hava tyaa: “Ovalumentu 
hemba Ovajuda mava ngwangwaneke otjilongo tjetu!  

21Wo ve tu longa ovipuka nt̯e Ovaroma mbitwa dhilikwa.” 

22Iya owingi wovantu wa uta okutona Paulus naSilas, novatumini va taulitha 
omidhalo vyovayapostoli, have ve tonetha nodhosokoti.  

23Iya Paulus naSilas hiva dhi pokutonwa, va yedhililwa mokaliwoso. Omuyungi 
wokaliwoso wa heelwa okutya nge ve takamethe nawa. 

24Omuyungi wokaliwoso hiaa tee nyahoka, we ve yedhilila mokaliwoso 
komokati, hava tuwa momukumbi.  

25Iya mokati kovit̯iku Paulus naSilas va kala amava kumbu, otjo mava imbile 
Kalunga. Odhonkwatwa odhonkwawo dha li amadhi teelele kuwo.  

26Iya dhivadhiva pe ya eteketo lyohi enene, hali teketetha ekulameno 
lyokaliwoso katee omivelo vya yeluka, nomalyenge odhonkwatwa ha kutuluka.  

27Iya omuyungi wokaliwoso hiaa pathumuka wa mona omivelo vyokaliwoso 
avya yeluka, wa soka okutya odhonkwatwa adhihe kadhi mo, dha ka inkola. Ye 
wa nana mo omukonda we, e lidhipae.  

28Iya Paulus wa wololoka peulu ha tyaa: “Hó liningile ouvi watja! Nt̯e atuhe omo 
tu li.” 

29Iya omuyungi wokaliwoso wa kumba omulilo, ha dhamukile mokaliwoso, wa li 
ama teketa, ha twike odhongolo podhompadhi dhaPaulus naSilas.  

30Okudha mpoka we ve pititha mo, he ve pula ha tyaa: “Vahona, nge ninge tji, opo 
ndji hupithwe?” 

31Paulus naSilas ve mu yaka hava tyaa: “Itavela muMuhona Jesus, ove u hupithwe 
nonganda yoye.” 

32Iya wo ve mu teethela odhondaka dhaMuhona pamo novantu womonganda ye 
avehe. 

33Iya powola ndjoka yout̯iku omuyungi wa itha po Paulus naSilas, ha ka koha 
oviwalo vyawo. Iya ye pamo nowomonganda avehe va tjatjwa dhivadhiva.  

34Omuyungi wa twala Paulus naSilas konganda ye, he ke ve pa ovikulya, wa li ae 
hulukwa unene pamo novantu wonganda ye avehe, mena lyokutya napano wa 
itavele muKalunga.  

35Komuhuka hikwa tji ovatumini va tuma odhopulisa komuyungi, have mu heele 
hava tyaa: “Ovalumentu mboka ve yetha!” 

36Iya omuyungi wokaliwoso wa heela Paulus ha tyaa: “Ovatumini va ntumine 
elaka ndimali tya nge mu yethe mu ende, n̯e naSilas. Iya kulamen̯i mu ende 
nouwa.” 

37Iya Paulus wa heela odhopulisa ha tyaa: “Wo ve tu tonena movipathi vyovantu, 
ahatuya koywa, have tu twaa mokaliwoso, nt̯e atu na oukwatjilongo tjaRoma. 

Napano mava hala oku tu pitithila mo tji meholamo? Aai, kaatji tjiiwa nokanunu! 
Ovatumini mboka ngave ye huno ovene, owo ve ya oku tu pititha mo.” 

38Odhopulisa dha ka hipululila ovatumini soka hitja popi Paulus. Ovatumini hiva 
tee okutya Paulus naSilas ve na oukwatjilongo tjaRoma, va li ava tila.  

39Iya va ya kuwo okuliyaya, have ve pititha mo mokaliwoso, have ve pula okutya 
nomotjitungwalongo tjawo ngava dhe mo. 

40Paulus naSilas va dha mo mokaliwoso, hava i koyaLidia. Hoka oko va ka 
wanena novaitaveli ovakwawo, have ve vandhipaleke meitavelo. Tjau hiva dhi 
mpoka, hava i.  

Ovilinga 17 

Paulus naSilas moTessalonika 

1Paulus naSilas va yatakana moAmfipolis nomoApolonia, have ya moTessalonika, 
mumwa liosinagoga yOvajuda.  

2Paulus wa ya kosinagoga ngahi e ilila, hoka huve litetha ombata, he ve suku 
mOmisonekwa moule wOmasabati atatu ngae lilandula.  

3Iya ye we ve thitululila okutyaMessias wa li ae na okutatethwa, kon̯ima ha 
imuka kout̯e. Paulus ha tyaa: “Iya Jesus, ame ngume mu hipululile, oye e li 
Messias.” 

4Ovajuda vamo va itavela odhondaka dhaPaulus naSilas, hava yembe kuwo, 
nowingi wOvagreka ovatilikalunga nowingi wovakadhintu mbava tumbalekwa 
va yemba kuwo.  

5Iya Ovajuda ve ve t̯ila onki, hava ongedha ovalumentu wondjaya nambava 
vadhwa pomalandethelo, va kongolola ovantu, hava tono otjuuyila 
motjitungwalongo, hava hitilile onganda yaJason, amava taendha Paulus naSilas, 
ve ve ete komeho yowingi wovantu.  

6Iya hihave ve vadhele mo va kokololela Jason novaitaveli vamo kovipala 
vyovatumini, hava wololoka hava tyaa: “Ovalumentu mboka odhomputji mouye 
auhe, napano ve li motjitungwalongo tjetu.  

7Iya Jason we ve thikithila monganda ye. Wo avehe va tomba elaka 
lyomukesari Omuroma, mena lyokutya wo va longa ovantu okutya ku na uke 
ohamba imo, ndjii tiwa oJesus.” 

8Elaka hendi hilya teeka, lya ngwangwaneka ovantu novatumini 
wotjitungwalongo.  

9Iya ovatumini va thutitha Jason novakwawo, tjau have ve yetha.  

Paulus naSilas moBerea 

10Iya out̯iku watjo vala mboka ovaitaveli va tuma Paulus naSilas koBerea. Wo 
hive thiki, va ya kosinagoga yOvajuda.  

11Ovantu womoBerea va li nehalo unene okwiitavela okupon̯a Ovatessalonika. 
Wo va hopele okuthongonona omisonekwa, andaa Paulus hima popi otjatjili. 

12Owingi womuwo va ninga ovaitaveli, novakadhintu ovengi Ovagreka 
ovatumbalekwa novalumentu ovengi Ovagreka va ninga ovaitaveli.  

13Iya Ovajuda wokoTessalonika hiva tee okutya Paulus wa teetha odhondaka 
dhaKalunga moBerea, ve ya ko, hava utu okuhongaetha owingi wovantu, have ve 
ngwangwaneke.  

14Ovaitaveli va tuma Paulus dhivadhiva a ende kelunga, iya Silas naTimoteus ve 
thiwa moBerea.  

15Ovalumentu mboka mbava thindikila Paulus, ve mu thindikila katee moAtena. 
Iya va tjuna koBerea nondaka ndjiva lawa kuPaulus ndjimai tyaa, Silas 
naTimoteus ngave ye dhiva kuye.  

Paulus moAtena 

16Iya Paulus hiaa li ama kevelele Silas naTimoteus moAtena, wa li ae yuvite navi 
hiaa mona, okutya motjitungwalongo moka mwe yula ovikalunga.  

17Paulus wa ya kosinagoga yOvajuda oku ka tompola nOvajuda 
novapaani ovaundapelikalunga, tjo otjo a popya uke etango alihe novantu mbava 
enda pomalandethelo.  

18Ovafilosofi vamo Ovaepikuri navamo Ovastoiki ve mu tetha ombata. Ovantu 
vamo va pula hava tyaa: “Omuntu nguka wa puma, napano ma hala okupopya 
tji?” Ovakwawo hava tyaa: “Ye ma ngala ma popi kombinga yookalunga kovantu 
vamo.”Va popya hinyahi, mena lyokutya Paulus wa li ama hipulula Jesus neimuko 
kout̯e.  

19Iya va twala Paulus kotjoongi tjokoAreopagi hava tyaa: “Nt̯e matu hala okwiiwa 
elongo hendi epe ndyuu longa.  

20Ovipuka vimo mbimo tu heele katu vi i, iya nt̯e matu hala tu vi iwe okutya mavi 
tya vi.” 

21Iya ovantu avehe womoAtena nodhongendi ndhii kala mo, kave na uke nahi 
tjimo hiva undapa, oluvedhe aluhe va kala vala amava hipaulula, otjo mava 
teelele omalongo omape.  

22Iya Paulus wa kulama komeho yovanene wotjoongi ha tyaa: “Valumentu n̯e 
Ovaatena! Ame ndji lwete okutya n̯e muvatakamethi movipuka avihe 
vyeundapelokalunga.  

23Iya ame mba li ame endaenda motjitungwalongo tjen̯i, mba tala omaluvedhe 
en̯i omadhilikwa, mbe lipuma motjiyambelo hitja sonekwa hinyahi: ‘Otjiyambelo 

tjaKalunga nguhe iwe.’Kalunga ngoka ngumu kumba, nguhamu i, ame oye me mu 
teethele.  

24Kalunga oye a uta ouye novipuka avihe mbii li mo, oye e li Muhona weulu 
nowohi, ye ka kala modhotempeli ndhaa tungwa nomawoko ovantu.  

25Kalunga ka hepele okuundapelwa komuntu, mena lyokutya ye omwene oye a 
pa ovantu avehe omwenyo nomuthuumo kovipuka avihe.  

26Iya Kalunga wa uta oviwan̯a avihe vyovantu mbyaa dha momuntu umo, vi kale 
kombanda yohi aihe. Kalunga ovantu we ve udhikila odhotembu dhawo 
nomaluvedhe awo okukala,  

27va taendhe Kalunga andaa pamo mava ulu oku mu vadha noku mu mona 
nandaku tiwa Kalunga ka kala kokule nant̯e.  

28Kalunga oye e tu kaleka nomwenyo, oye e tu endetha tu kale ngahi tu li hinyahi. 
Ovanongo vamo va popile ovipuka ngahembi hava tyaa: ‘Nt̯e tudhondele 
dhaKalunga.’ 

29Iya andaa tudhondele dhaKalunga hátu lipula okutya olupe lwe, lwe litha 
kethano lyotjingoldo ne lyotjisilveri ne lyewe ndyaa hongwa kounongo 
nokomaeli omuntu.  

30Kalunga we likambulithila ovantu potembu ndjoka hiva li ahave mu i. Iya 
napano ma heele ovantu avehe akuhe ve liteyulule.  

31Iya ye wa twaa po etango hima ka koya ouye pauvyuuki, me ke u koyetha 
omulumentu ngoka ngwaa holowola. Ye wa yulikila ovantu avehe otjipuka hehi 
poluhandja, hiaa imuna omulumentu ngoka kout̯e.” 

32Iya hiva tee Paulus hima popi ouhunga neimuko lyovat̯e, vamo ve mu penya, iya 
vamo hava tyaa: “Nt̯e matu hala okuteelela uke ovipuka hembi mbimo popi.” 

33Iya Paulus wa dha mo motjoongi.  

34Iya ovantu vamo ve liyembeka kuPaulus, hava ningi ovaitaveli, mokati kawo 
mwa li Dionisius, umo owomotjoongi tjokoAreopagi, mwa li uke omukadhintu 
nguu tiwa oDamaris, novakwawo vamo uke.  

Ovilinga 18 

Paulus moKorinto 

1Kon̯ima yovipuka hembi Paulus wa dha moAtena, ha i koKorinto.  

2MoKorinto omo a ka vadha Omujuda nguu tiwa oAkula nomukadhe Priskila. 
Omulumentu hengu wa yumukilwa moPontus, wa vadhwa opo e ya okudha 
koItalia, mena lyokutya omukesari Klaudius wa heela Ovajuda avehe okutya 
ngava dhe mo moRoma. Paulus wa ya oku ke ve tala,  

3ha kala puwo, hava undapa pamo, mena lyokutya wa li omuundapi wodhotenda 
ngawo.  

4Paulus wa popya mosinagoga mEsabati alihe, ha itaveletha Ovajuda nOvagreka.  

5Iya Silas naTimoteus hive thiki, moKorinto okudha koMakedonia, va vadha 
Paulus ae litwaa mokuteetha odhondaka dhaKalunga nokuyulikila Ovajuda 
okutya Jesus oye e liMessias.  

6Ovajuda hive mu kondjetha, ve mu penya, iya Paulus we lipupula ombuma 
kovikutu vye, he ve heele ha tyaa: “Andaa mwa ka keka, onkali oyen̯i ovene. Ame 
hí na mo tja motjipuka hehi. Ame okudha ndino hendi, me i ndji ka 
teethele ovapaani.” 

7Paulus wa dha po, ha ka kala konganda yomulumentu omutilikalunga nguu tiwa 
oTitius Justus. Onganda ye ya li popedhi nosinagoga.  

8Krispus, ngwaa li omunene wosinagoga, wa itavela muMuhonapamo nonganda 
ye aihe. Ovantu ovengi owomoKorinto mbava teele ondaka yaKalunga, va itavela, 
hava tjatjwa.  

9Out̯iku umo Muhona wa popitha Paulus memoneko ha tyaa: “Hó tila, twikila 
okuteetha, hó nyimi,  

10mena lyokutya ame ndji li pamo naove. Kape na omuntu ngume ku kondjetha, 
he ku ningile ouvi, mena lyokutya ndji na ovantu ovengi motjitungwalongo hehi.” 

11MoKorinto Paulus wa kala mo ombula imo nomiedhi epandu, ama longo ovantu 
ondaka yaKalunga.  

12Iya Gallio hiaa li omutumini moAkaia, Ovajuda ve litwaa kumo, hava kambula 
Paulus, have mu twala kompela.  

13Iya hava tyaa: “Omulumentu hengu u hekela ovantu va undapele Kalunga 
nonkalo ndjihai i kumo noveta.” 

14Iya Paulus hiee tje hala okupopya, Gallio wa heela Ovajuda ha tyaa: “Vajuda n̯e, 
ngaile pa yonwa ne pa undapwa ovilinga vyouputji, ngai mbe likambulithile oku 
mu teelela.  

15Iya napano himamu litetha ombata ouhunga nodhondaka nomana novitumino 
vyen̯i ovene, on̯e ovene mwa thele okulipula novipuka hembi. Ame hime ulu 
okukoya ovipuka mbii li nyahoka.” 

16Ye we ve lamba mo mompela.  

17Wo avehe va kambula Sostenes, ngwaa li omunene wosinagoga, have mu 
tonene komeho yompela. Gallio kaa li ae na ko natja nokanunu.  

Paulus ma tjuna koAntiokia 

18Paulus wa kala moKorinto omatango omengi pamo novaitaveli, he ve lekele, ha 
i pamo naPriskila naAkula koSiria. Iya tainkolo ahaveya ya nombapolo, wa 
kululwa moKenkrea mena lyeano ndyaa vadhwa a ana. 

19Wo ve ya moEfeso, moka Paulus mwaa thiaa Priskila naAkula, ye wa ya 
kosinagoga hoka huva ka tompola nOvajuda.  

20Iya Ovajuda hiva pula Paulus, a kale pamo nawo omatango omengi, ye ka 
itavelele.  

21Iya ye we ve lekela ama tyaa: “Kalunga andaa we tji hala, me tjuna uke.”Paulus 
moEfeso wa dha mo nombapolo.  

22Iya hiee thiki moKesarea, wa ya koJerusalem ha ka popitha eongalo, okudha 
mpoka ha i koAntiokia.  

23Moka omo a kala omatango amo. Kon̯ima ha ka valulila po ovilongo novilongo 
vyomotjit̯indwalongo tjaGalatia notjaFrigia. Wa popila ovaitaveli vahoka, va kole 
meitavelo lyawo.  

Apollos ma teetha moEfeso nomoKorinto 

24Omujuda umo nguu tiwa oApollos ngwaa yumukilwa moAleksandria, we dhile 
koEfeso. Ye wa li nounongo wokupopya nokwiiwa omisonekwa.  

25Apollos wa longelwe ondjila yaMuhona, ha teetha nouvandhi, ha longo ovantu 
ouhunga naJesus. Iya ye wa ivilwe vala etjatjo lyaJohannes.  

26Apollos wa uta okuteetha nouvandhi mosinagoga. Iya Priskila naAkula hive mu 
teelela, ve mu ithana e ye koyawo. Wo ve mu longa, have mu thitululile nawa 
ondjila yaKalunga.  

27Iya Apollos hiaa li ama hala okuya koAkaia, ovaitaveli womoEfeso ve mu popila 
mouwa, wo hava soneke omukanda, e u twaelele kovaitaveli mbave li koAkaia, 
oku ve heela okutya ve mu yakule nawa. Iya ye hiee thiki, wa popila unene 
ovantu mboka mbava ninga ovaitaveli ket̯ilonkenda lyaKalunga.  

28Iya wa suka Ovajuda movipathi vyovantu avehe, ama itha momisonekwa 
okutya Jesus oye e li Messias.  

Ovilinga 19 

Paulus moEfeso 

1Iya Apollos tainkolo a li moKorinto, Paulus wa yatakana movilongo 
vyomalukonko katee e ya koEfeso. KoEfeso wa vadha ko ovaitaveli vamo,  

2he ve pula ha tyaa: “Mwa pewa Ombepo Ondhilikwa himwa ninga ovaitaveli?” 
Wo ve mu yaka hava tyaa: “Aai, nt̯e nkee twa dhile katuya tyaa okutya ku na 
Ombepo Ondhilikwa.” 

3Paulus we ve pula ha tyaa: “Iya nan̯i mwa tjatjwa etjatjo patji?” Ve mu yaka hava 
tyaa: “Nt̯e twa tjatjwa etjatjo lyaJohannes.” 

4Iya Paulus we ve heela ha tyaa: “Johannes wa tjatja ovantu mboka mbave 
liteyulula kodhonkali dhawo, he ve heele okutya ngava itavele mungoka ngume 
ya kon̯ima ye, okutya ngava itavele muJesus.” 

5Iya ovantu hiva tee otjipuka soka hitja popiwa kuPaulus, va tjatjelwa mena 
lyaMuhonaJesus.  

6Iya Paulus we ve tendeka omawoko, Ombepo Ondhilikwa hai ya muwo. Va uta 
okupopya momalaka ngahae iwe, otjo mava teetha odhondaka dhaKalunga.  

7Ovalumentu mboka avehe kumo va li omulongo navavali.  

8Paulus wa ya kosinagoga, ha tompola nawo, ha kondjo oku ve teethela 
nouvandhi ouhunga notjilongo tjaKalunga oule womiedhi vitatu.  

9Ovantu vamo ve likukutika, hava anya okwiitavela eteetho lyaPaulus, hava 
penye ondjila yaMuhona Jesus movipathi vyovantu avehe. Iya Paulus we ve thiaa 
po, ha holowola mo ovaitaveli, ha i nawo kondongetho yaTirannus. Nahi owo a 
tompola nawo etango alihe 

10oule wodhombula mbali, katee Ovajuda nOvagreka avehe moAsia va tee 
odhondaka dhaMuhona.  

OomunkwaSkeva 

11Iya Kalunga wa pa Paulus odhonkono okuundapa ovilingankono ovinene,  

12nangahi tji li wo omalesu novitopa mbyaa t̯in̯ine kolutu lwaPaulus, hive vi 
tendeke kovavedhi, ovavedhi hava veluka, nodhombepo odhombi hadhi dhi mo 
movavedhi.  

13Ovajuda vamo ovaendaendi ovimbanda va uta oku ka itha mo odhombepo 
odhombi, amava undapetha ena lyaMuhonaJesus. Va heela odhombepo odhombi 
hava tyaa: “Me mu anetha okutya mena lyaMuhona Jesus nguu teethwa kuPaulus, 
piten̯i mo momuntu hengu!” 

14Mokati kovantu mbava ninga ovipuka hembi mwa li ovadhantu epanduvali 
womuyambethi omunene Omujuda nguu tiwa oSkeva.  

15Ombepo ombi ye ve yaka hai tyaa: “Jesus ndji mu i, naPaulus mbe mu tyaa. Iya 
n̯e, on̯e oowaan̯i?” 

16Omulumentu ngoka ngwaa li nombepo ombi, we ve lombokela, he ve tono. 
Monganda va taula mo, hava ka inkola nyahinya ava kulaumuka.  

17Ovajuda nOvagreka avehe mbava kala moEfeso, hive tji tee, va kambulwa 
kontilo, hava tumbaleke unene ena lyaMuhona Jesus. 

18Iya ovengi owomuwo mbava ninga ovaitaveli ve ya, hava hipulula, wo hava 
hololola ovilinga vyawo.  

19Iya ovantu ovengi owomuwo va li ava undapetha oumpule wawo, va eta 
omambo awo oumpule, have e hike po movipathi vyovantu, ondando yao hiya 
havelwa kumo, ya ninga odhombongo dhotjisilveri omayovi omilongo vitano.  

20Iya odhondaka dhaMuhona dha handjana, hadhi kala nodhonkono.  

21Kon̯ima yovipuka avihe mbyaa ningwa ko, Paulus wa tokola okuyatakana 
moMakedonia naAkaia hima i koJerusalem. Ye wa popya ha tyaa: “Hime dhi ho, 
me tha okuya koRoma.” 

22Paulus wa tuma ovapopili ve vavali Timoteus naErastus koMakedonia, ye 
tainkolo me tji kala kanunu koAsia.  

Oudheu womoEfeso 

23Potembu ndjoka pe ya oudheu ounene mena lyondjila yaMuhona Jesus.  

24Iya omuhambuli umo wotjisilveri nguu tiwa oDemetrius, nahi u hambula 
motjisilveri omathano otempeliyaArtemis. Otjilinga soka tja etela ovanongo 
vakwawo mbava undapa pamo naye emona en̯ingi.  

25Demetrius wa ongedha ovantu avehe mboka mbava undapa pamo naye 
nambava undapa otjilinga ngotjawo, ha tyaa: “Vakwetu, mu tji i okutya ouhona 
wetu tu u mona movipuka hembi.  

26Iya napano mwe tji mono naa nawa, n̯e mu tji yuvite omulumentu hengu Paulus 
ovipuka mbima ningi. Ye u tya ookalunga mbava undapwa nomawoko ovantu 
haookalunga, wa hekela ovantu ovengi, he ve ameke kuye, hamomuno vala 
moEfeso, iya omotjilongo atjihe tjaAsia.  

27Pe na oudheu okutya ovilinga vyetu mavi ka tombwa, hatjo vala atjiika, iya 
notempeli yakalungakadhona Artemis mai ka kala vala. Ovantu kaava ka 
tumbaleka uke kalungakadhona Artemis, nguu tumbalekwa moAsia nomouye 
auhe.” 

28Ovantu hive tji tee va li ava yumana, hava wololoka peulu hava tyaa: “Artemis 
kalungakadhona kOvaefeso, oye e li omunene!” 

29Otjuuyila hehi tja handjana notjitungwalongo atjihe. Ovantu avehe va 
lombokela Ovamakedonia vavali, Gaius naAristarkus, mboka mbava endele pamo 
naPaulus, have ve lambele kontanga yovidhano. 

30Paulus wa li ama hala okupopya komeho yowingi wovantu, atjaa ovaitaveli 
kave tji itavelele.  

31Ovanene vamo uke wotjilongo, mboka mbava li omapanga aPaulus, ve mu 
tumina elaka have mu kumbu okutya há i ko kontanga yovidhano.  

32Kontanga kwa li vala ovantu mbava ngwangwana, otjo mava wolauluka, amava 
popi otjontumba notjongandi. Owingi kawa li au tji i okutya va onganene tji.  

33Ovajuda hiva yundulile Aleksander komeho yovantu, ovantu vamo va li amava 
tya pamo oye a etetha otjuuyila. Aleksander wa nyimitha ovantu nokuwoko kwe, 
mena lyokutya wa li ama hala okupopila Ovajuda komeho yowingi wovantu. 

34Ovantu hiva mono okutya Aleksander Omujuda, va uta okuwololoka peulu 
ngomuntu umo oule wodhowola mbali hava tyaa: “Artemis kalungakadhona 
kOvaefeso, oye e li omunene!” 

35Kon̯ima omusonekelipo wotjitungwalongo wa nyimitha ovantu, he ve heele ha 
tyaa: “Vaefeso n̯e, ovantu avehe ve tji i okutya otjitungwalongo tjOvaefeso 
otjaameni tjotempeli yakalungakadhona omunene Artemis, noyewe edhilikwa 
ndyoka ndyaa wa meulu.  

36Kape na tja noumo nguma tetha ombata ovipuka hembi. Iya nyimen̯i, hámu 
undapa ovipuka mbihavya thele okuningwa.  

37N̯e mwa eta ovalumentu hemba huno, nandaku tiwa wo kava vakele mo 
ovipuka ovidhilikwa vyomotempeli, wo kava penyene kalungakadhona ketu 
nokoholo. 

38Demetrius novaundapi vakwawo andaa ve na oudheu watja nomuntu 
wontumba, omatango ngaa tuwa po ovikoya oko e li, nambava koya opo ve li, 
ngako va ka tangunina hoka.  

39Andaa pe na uke tjimo himamu hala, iya tja thele okutompolwa 
motjoongi tjotjiwan̯a moveta yotjilongo.  

40Iya otjipuka hehi hitja ningwa ndino, matji tu moneketha okutya nt̯e matu 
ngwangwaneke ovantu, nandaku tiwa hatjo. Kaatu ulu uke okulipopila otjuuyila 
tjotjipuka hehi.” 

41Iya hiaa mana okupopya otjipuka hehi, wa heela ovantu ve liyapauke.  

Ovilinga 20 

Paulus ma pitile moMakedonia nomoGreka 

1Kon̯ima otjuuyila hitja u pohi, Paulus wa ithana ovaitaveli, he ve vandhipaleke, 
he ve lekele, ha tyaa: “Kalen̯i po nawa.”Iya he ve thii po, ha i koMakedonia.  

2Paulus wa yatakana moulongo noulongo, ha vandhipaleke ovantu nodhondaka 
odhingi, ha i kotjilongo tjaGreka, 

3ha ka kala ko oule womiedhi vitatu. Tainkolo Paulus a li ama longele, a ende 
koSiria, wa nongonoka okutya Ovajuda ve mu panga ompango. Iya wa tokolele 
okutjuna nondjila ndjii pitila moMakedonia.  

4Paulus va ile naSopater munkwaPirro, Omuberea, naAristarkus naSekundus 
owokoTessalonika naGaius Omuderbe, naTimoteus, nOvaasia vavali Tikikus 
naTrofimus.  

5Ovalumentu hemba va tenga koTroas oko ve ke tu kevelela.  

6Kon̯ima yotjipito tjomingome mbihavi tuwa ontathi, nt̯e twa kulama 
nombapolo okudha koFilippi, twa enda po omatango atano okuthika koTroas, 
hatu kala mo otjivike tjimo.  

Okuvalula kwaPaulus kwathiinina moTroas 

7Etango lyolutenga lyotjivike nt̯e twa ongana pamo okuliyandjela omungome, 
Paulus wa popya nawo katee mokati kovit̯iku, mena lyokutya komuhuka ma dhi 
po.  

8Iya mondjuwo yopeulu, moka mutwa li atwa onganene, mwa li amu na 
odholamba odhingi ndhaa tema. 

9Omudhantu umo etele nguu tiwa oEutikus, wa li aa kala pohi pondjanena. Iya 
Paulus hiaa popi olule, Eutikus wa uta okunyekuka ha lala. Wa wa kondjuwo 
yopeulu ontyatatu, ha wile pohi, ha tjindwa po aa t̯i.  

10Iya Paulus wa heluka pohi, he liyumbu kombanda yaEutikus, he mu tjiike ha 
tyaa: “Hámu tila, u na omwenyo.” 

11Hiaa dhi mpoka ha tjuna kondjuwo yopeulu, wa uta okunyembula omungome 
ha li, ha utu uke okupopya nawo katee etango lya tumbu, tjau ha i.  

12Iya wo va twala omudhantu hengu, have mu thindikile koyawo ae nomwenyo, 
iya hehi tja tendeleka omitima vyawo.  

Paulus ma i koMileto 

13Nt̯e twa tenga nombapolo, hatu i koAsso tu ka pitile Paulus, mena lyokutya ye 
wa li ama hala okweenda pohi, he tu heele tu ke mu pitile hoka.  

14Iya Paulus twa wanene naye moAsso, hatu mu tambula mombapolo, hatu i 
koMitilene.  

15Etango lyolutenga twa li odhompalakana naKios, etango etyavali twe thika 
moSamos, netango etyatatu otjo twe thika moMileto.  

16Iya Paulus wa tokolele okutya ahama ende moEfeso, opo há mana po oluvedhe 
lwe moAsia. Ye wa li aa kanyauka, wa li ama hala okutya andaa matji tjiiwa, e ke 
thike koJerusalem metango lyaPentekoste.  

Paulus ma popitha ovanene veongalo Ovaefeso moMileto 

17MoMileto Paulus wa tuma elaka koEfeso, ha ithana ovanene veongalo, ve ye 
kuye.  

18Iya hive ya, we ve heela ha tyaa: “Okudha ketango lyolutenga himba lyata 
ompadhi yandje moAsia, noluvedhe ndumba kala pun̯e aluhe, mu ndji i okutya 
mba li vi.  

19Ame nandaku tiwa Ovajuda va mpangele ompango yokundjetela omaudheu, 
mba undapela Muhona nelinunupiko alihe nomihodhi.  

20N̯e mu tji i okutya himba li andji teetha nokulonga ovantu poluhandja 
nomodhonganda dhen̯i, hí na himbe mu holeka, mbe mu yulikila ovipuka mbyoka 
mbimavi mu popile.  

21Iya mba heela Ovajuda nOvagreka, ve liteyulule, wo va tjune kuKalunga, wo va 
itavele muMuhona wetu Jesus Kristus.  

22Iya napano talen̯i, omutima wandje we likutu, iya me i koJerusalem hoka huhe 
tji i okutya me ka wanena ko natji.  

23Iya ame ndji tji i okutya motjitungwalongo atjihe Ombepo Ondhilikwa ya 
ntjeela okutya odhonkuto nomatatetho mavi nkevelele.  

24Iya kombinga yandje ame híme yavala omwenyo wandje, tjinene vala me 
hwithile po ovilinga mbyoka Muhona Jesus mbyaa mpa okuundapa, vyokuteetha 
ondaka ombwa yet̯ilonkenda lyaKalunga.  

25 “Iya napano ame ndji tji i okutya n̯e mboka mbamba valulila po, he mu teethele 
ouhunga notjilongo tjaKalunga, kaamu ka mbona uke.  

26Iya ame ndino otjo me mu heele okutya andaa mwa ka keka, hankali yandje, 
oyen̯i ovene.  

27Iya ame hí tjunine mon̯ima, mbe mu heela poluhandja ehalo lyaKalunga alihe.  

28Iya litakamethen̯i n̯e ovene mu takamethe otjuunda soka himwa pewa 
kOmbepo Ondhilikwa oku tji takametha. Kalen̯i ovat̯ita veongalo lyaKalunga, 
ndyoka ndyee limonena mena lyombindhi yOmuna.  

29Iya ame ndji tji i okutya andaa mba dhi po, omaungu omavi ngahae na onkenda 
mae ke ya mokati ken̯i oku mu kambula. 

30Ovalumentu vamo owomun̯e mava ka popya ovithithi, hava tyoletha ovaitaveli, 
ve ve landule.  

31Iya lungamen̯i, n̯e mu thipaluke himba ninga odhombula ndatu, ame auhe mbe 
mu longa nomihodhi omutenya nout̯iku.  

32 “Iya napano me mu yandja motjiho tjaKalunga nokodhondaka dhet̯ilonkenda 
lye. Ye u na odhonkono dhoku mu koleka noku mu pa oumpinga pamo novantu 
ovadhilikwa ve avehe. 

33Ame hí na himba halele notjimotjimo, kutya otjisilveri odhombongo ne ovikutu 
vyomuntu. 

34N̯e mu tji i okutya ame mbe liundapela nomawoko andje omwene okulimonena 
hime hepa omwene nomapanga andje.  

35Iya movipuka avihe ame mbe mu yulikila okutya twa thele okuundapa hinyahi 
nodhonkono, hatu popile ovinkundi. Thipaluken̯i odhondaka ndhoka Muhona 
Jesus omwene ndhaa popya ha tyaa: ‘Okuyandja otjiwa okupon̯a okupewa.’“ 

36Kon̯ima Paulus hiaa mana okupopya, wa twika odhongolo pamo nawo avehe, 
ha kumbu. 

37Auhe wa lila, have lipetele kuye, have mu hupita.  

38Wo va li ava etetha onkenda, mena lyokutya Paulus we ve heela ha tyaa: “N̯e 
kaamu ka mbona uke.”Wo have mu thindikile kombapolo.  

Ovilinga 21 

Paulus ma i koJerusalem 

1Nt̯e twe ve lekela, hatu i. Okudha mpoka twa vyuukilila kompanga yaKos. Iya 
ngamuhuka twe ke thika koRodos, okudha mpoka hatu ya koPatara.  

2MoPatara twa vadha mo ombapolondjimai i koFoinikia, hamo tu londa, hatu i.  

3Iya hitwa li amatu ende, twa mona ompanga yaKipros komeho yetu, twe i 
yembetha komakumbinda, hatu vyuukilile koSiria. Hatu heluka moTiro, mena 
lyokutya ombapolo ya li ai na okuhelula ovimbundu vyayo.  

4Moka twa vadha mo ovaitaveli, hatu ve valulile po omatango epanduvali, 
ovaitaveli va heela Paulus ngahi va heelwa kOmbepo Ondhilikwa hava tya 
koJerusalem há i ko.  

5Iya omatango epanduvali hiaa pu ko, nt̯e twa twikila ondjila yetu. Ovaitaveli 
avehe pamo novakadhintu nodhondele ve tu thindikila katee twa dhi mondolopa. 
Hitwe thiki kontyo yelunga twa twika odhongolo pamo nawo, hatu kumbu.  

6Iya twe lilekaela, nt̯e hatu londo mombapolo, ovakwetu va tjuna kodhoyawo.  

7Twa dha moTiro, hatu i koPtolemais, hoka hutwa ka popitha ovaitaveli, hatu 
kala nawo etango limo.  

8Iya ngamuhuka twa twikila ouyenda wetu katee koKesarea. MoKesarea twa ka 
thikila monganda yomweevaengeliste Filippus. Filippus yuumo 
owomovalumentu epanduvali mbava holowolelwe okwiila ovapopili 
moJerusalem. 

9Filippus wa li novana vane ovathukona wongendjo, mbava li ovaprofeti.  

10Iya nt̯e hitwa kala mo omatango omengi, pe ya omuprofeti nguu tiwa oAgabus, 
ngwaa dhile koJudea.  

11Ye we dhile kunt̯e, ha itha po omuvya waPaulus wokudhalela, he likutu nawo 
komakulu nokomawoko ha tyaa: “Ombepo Ondhilikwa mai tyaa: ‘Omwene 
womuvya hembu otjo ma ka kutwa hinyahi kOvajuda womoJerusalem, wo mave 
ke mu yandja momawoko ovapaani.’“ 

12Iya hitwa tee odhondaka ndhoka, nt̯e novakwetu mbava kala hempa, twe liheka 
kuPaulus okutya ahama i uke koJerusalem.  

13Paulus we ve yaka ha tyaa: “Mamu ningi vi nyahoka, himamu lili, mamu yandja 
owoma komwenyo wandje? Ame mbe limana okupwa, haku ka kutwa vala 
moJerusalem, iya noku ka t̯a mena lyaMuhona Jesus.” 

14Iya híhe tu itavelele oku mu anda, twa nyima, hatu tyaa: “Ehalo lyaMuhona 
Kalunga ngali hwithilwe po.” 

15Iya kon̯ima yomatango ngoka, twa longela ovipuka vyetu, hatu i koJerusalem. 

16Ovalongwa vamo owomoKesarea va ya pamo nant̯e. Wo ve tu twala konganda 
yaMnason, omulumentu mpatwa thele okuthikila, ngwaa dhile koKipros, ngwaa li 
umo owomovalongwa wolutenga.  

Paulus ma ka valulila po Jakob 

17Iya hitwe ya koJerusalem, ovaitaveli ovakwetu ve tu yakula nehuluko enene. 

18Ngamuhuka Paulus wa ya pamo nant̯e kuJakob, ovanene veongalo avehe oko va 
onganene. 

19Paulus we ve popitha, he ve hipululile nawanawa ovipuka avihe Kalunga mbyaa 
undapa, hiee mu undapetha mokati kovapaani.  

20Hiva dhi pokuteelela otjihipululo tje, avehe va hiva Kalunga, wo have mu heele 
hava tyaa: “Ove Paulus, u tji i ae okutya muno mu na Ovajuda omayovi omengi 
mbava ninga ovaitaveli, avehe va kambulitha nawa oveta yaMoses.  

21Iya wo va heelwa okutya kwa tiwa ove u longa Ovajuda avehe mbava kala 
movilongo vyovapaani okutya ngava yethe oveta yaMoses, wo háva pititha 
odhondele dhawo etanda, wo ahamava holele odhonteto dhOvajuda.  

22Wo otjatjili, mave ku tee okutya we ya, napano ngatu ninge vi?  

23Ninga ngahi matu ku heele. Hempa pe na ovalumentu vane mbava ana eano.  

24Tambula iya ovalumentu hemba, ove u likohole pamo nawo, ove u ve thutile, 
wo ve likulule, avehe opo ve tji mona okutya ovipuka avihe hembi mbiva popya 
kavi na thina namutwe, mena lyokutya naove wo u takametha oveta yaMoses.  

25Iya kombinga yovapaani mbava ninga ovaitaveli, twe ve sonekela omukanda 
wetokolo, hatu ve heele okutya ngave litjaele ovipuka hembi: Ombaveka, okulya 
ombindhi, otjipuka hitja pondwa ne okulala novantu.” 



301 

 

 
©  2012 Bible Society in Namibia. 

 

 
 

 

26Paulus wa itha ovalumentu vane, he likohola pamo nawo. Okudha mpoka va ya 
kotempeli, e ke ve heele okutya omatango awo okulikohola maa pu ko nalun̯i, 
mena lyokutya auhe u tha okweeta eyambo, tainkolo omatango ahaeya pwa ko.  

Paulus ma kambulwa 

27Iya omatango ngoka epanduvali hiaa li pokupwa ko, Ovajuda vamo mbava dhile 
koAsia va mona Paulus motempeli. Wo va uta okuhongaetha owingi wovantu 
auhe, hava kambula Paulus,  

28va wololoka unene hava tyaa: “Valumentu n̯e Ovaisraeli, indjen̯i mu tu popile! 
Omulumentu ngoka oye e li ye nguu endaenda novilongo ama longo ovantu 
avehe, elongo lye mali kondjetha otjiwan̯a tjetu noveta yetu notempeli hendji. Iya 
napano motempeli wa hititha mo Ovagreka, wa penyetha oluvedhe oludhilikwa 
hendu.” 

29Wo va popya nyahoka, mena lyokutya va mwene Trofimus ngwaa dhile 
koEfeso, ae li pamo naPaulus motjitungwalongo, wo hava tya pamo we mu 
twalele motempeli.  

30Omangwangwaneko e yulile motjitungwalongo atjihe, ovantu avehe ve liongele, 
hava kambula Paulus, have mu kokololele kotjila tjotempeli, omivelo vyo havi 
yedhilwa dhivadhiva.  

31Ovantu tainkolo va li amava hala okudhipaa Paulus, elaka lye ya kondjai yovita 
yOvaroma okutya Jerusalem atjihe tji li momangwangwano.  

32Ondjai yovita ya itha po dhivadhiva ovakwavita novanene wovakwavita, hava 
ka dhamukila kowingi wovantu. Iya owingi wovantu hiwa mono ondjai 
novakwavita, Paulus ve mu yetha oku mu tona.  

33Ondjai ya vyuukilila kuPaulus, hai mu kambulitha, hai tya nga kutwe 
nomalyenge avali, ye hai mu pula okutya omulumentu nguka aan̯i, ye wa ninga 
tji?  

34Owingi wovantu wa uta okuwololoka, hau popi odhondaka ndhihamadhi i 
kumo, mena lyotjuuyila ondjai yovita kai ivilwe hitji li mondjila. Iya ye wa heela 
ovakwavita okutya va twale Paulus mokamba yawo. 

35Iya Paulus hiee ya povilyatelelo, ovakwavita ve mu tjinda po, mena lyokutya 
ovantu va li ava tjituka.  

36Owingi wovantu we mu landula amau wololoka hau tyaa: “Nga dhipawe!” 

Paulus me lipopile 

37Iya ovakwavita hiva li amava hala okuhititha Paulus mokamba yawo, wa pula 
ondjai ha tyaa: “Matji tjiiwa tuu ndji ku heele tja?” Ondjai ye mu pula hai tyaa: “U 
popya Otjigreka?  

38Nan̯i haove Omweegipiti ngunya nahi mpenya ngwaa utithitha ovita 
novalumentu omayovi ane, mbava maneka, ha i nawo mokuti?” 

39Paulus wa yaka ha tyaa: “Ame ndjiMujuda, ngumba yumukilwa moTarso, 
motjitungwalongo hitja tumbala moKilikia. Alikana ndjandjela ndje ndji popye 
notjiwan̯a.” 

40Ondjai ye mu yandjela, a popye. Iya Paulus wa kulama kovilyatelelo, ha 
nyimitha ovantu nokuwoko. Wo hiva nyimi, wa popya nawo mOtjiheberi ha tyaa:  

Ovilinga 22 

1 “Valumentu vakwetu nootateombwale, nteelela ndjen̯i hime lipopile kotjipala 
tjen̯i.” 

2Iya hiva tee hime ve popitha mOtjiheberi, va nyima hava tya thiluu. Iya Paulus 
wa twikila ko ha tyaa:  

3 “Ame ndjiMujuda, mba yumukilwa kotjitungwalongo tjaTarso moKilikia, mba 
kulila moJerusalem. Omulongethi wandje oGamaliel. Ame mba longwa nawa 
okwiiwa onteto yootateombwale, mba li ombandhi yokuundapela Kalunga ngan̯e 
amuhe nawanawa himu li ndino.  

4Ame uke mba tatethele, he dhipaa ovantu mboka mbava landula ondjila 
yaMuhona Jesus. Mba kambulitha ovalumentu novakadhintu, he ve yedhilile 
mokaliwoso. 

5Nomuyambethi omunene novantu avehe womOtjoongi tjOvanene mava ulu oku 
tji popya okutya me popi otjatjili. Mboka owo va mpele wo omikanda mbyaa 
sonekelwa Ovajuda ovakwetu owokoDamasko, opo ndji ya ko, ndji ka kambule 
ovaitaveli, ndji ve ete koJerusalem ava kutwa nomalyenge, ve tjiiwe 
okuyumanekwa.  

Paulus ma hipulula eliteyululo lye 
(Ovil. 9:1-19; 26:12-18) 

6 “Iya himba li ame ende, tainkolo mba li mondjila mokati komutenya ame 
linanene koDamasko, ontukuluka vala mba laiminwa kotjiten̯i hitja dha meulu, 
hatji nkondoloka.  

7Iya mbe lisata pohi, he tee ondaka ndjimai mpopitha hai tyaa: ‘Saulus, Saulus, 
mo ntaantele tji? ‘ 

8Iya ame mba pula he tyaa: ‘Muhona, iya oove aan̯i? ‘Ye wa ndjaka ha tyaa: 
‘Aame JesusOmunasareta, ngoka ngumo taata.’ 

9Ovalumentu mboka mbava li pamo naame, va mona elaimo, atjaa ondaka ndjaa 
mpopitha kave i teele.  

10Iya mbe mu pula he tyaa: ‘Muhona, mba thele okuninga tji? ‘Muhona wa ntjeela 
ha tyaa: ‘Kulama, enda koDamasko, hoka humo ka heelwa ovipuka mbyoka avihe 
mbiwa ithanenwa mbimo ka ninga.’ 

11Elaimo hendi lya twikitha omeho andje, iya ovalumentu hemba mbava li pamo 
naame, va nkambula kempangoti, hava ntwala koDamasko.  

12 “Motjitungwalongo moka mwa li omulumentu umo nguu tiwa oAnanias, 
omutilikalunga, nguu tumbaleka oveta yaMoses. Wa tumbalekelwe kOvajuda 
avehe womoDamasko.  

13We ya kwaame, ha hweene popedhi naame, wa ntjeela ha tyaa: ‘Mukwetu 
Saulus, twikuluka! ‘Powola yatjo vala ndjoka mba twikuluka, he mu mono.  

14Okudha mpoka wa ntjeela ha tyaa: ‘Kalunga kootate we ku holowola, opo u iwe 
ehalo lye, ove u mone Omuvyuuki watjatjili, u tyee ondaka ndjimai dhi motjinyo 
tje,  

15mena lyokutya ove mo ka ninga ombangi okuhipululila ovantu avehe soka hiwa 
mona nahiwa tyaa.  

16Iya napano mo kevelele tji uke? Kulama! Tjatjwa, kumba kuKalunga, odhonkali 
dhoye dhi ithwe po.’ 

Paulus ma ithanwa a ka teethele ovapaani 

17 “Iya himba tjuna koJerusalem, tainkolo mba li ame kumbu motempeli, mba 
mona emoneko,  

18andji lwete Muhona ama ntjeele ha tyaa: ‘Kanyauka, dha mo dhivadhiva 
moJerusalem, mena lyokutya kaava hala okwiitavela himo ntjipulula.’ 

19Ame mbe mu yaka he tyaa: ‘Muhona, wo ve tji i ae okutya nahi ndji ya 
modhosinagoga okukambula nokutona ovantu avehe mboka mbave ku itavela.  

20Omuhipululi woye Stefanus hiaa dhipawa, naame wo opo mba li. Mba li ambe 
hulukilwa okudhipawa kwe, mba li ame yungu omidhalo vyovadhipai ve.’ 

21Iya Muhona wa ntjeela ha tyaa: ‘Enda ko, mena lyokutya me ke ku tuma kokule 
kovapaani.’“ 

22Ovantu katee hempa va teelela soka Paulus hiaa li ama popi. Iya okudha mpoka 
va uta okuwololoka peulu hava tyaa: “Nga dhipawe! Kaa ulu okukala uke ae na 
omwenyo!” 

23Ovantu va li amava wololoka, otjo mava dhungadhunga omidhalo vyawo, otjo 
mava nkindula eheke.  

Paulus nondjai yovita 

24Ondjai yovita ya popya okutya Paulus nga twalwe mokamba. Yo ye ve heela hai 
tya Paulus nga pulwe, ye nga tonwe, opo a tyee okutya omena lyatji Ovajuda 
mave mu kwiilile nyahoka. 

25Iya hive mu kutu, ve mu tone nodhosokoti, Paulus wa pula omunene 
wovakwavita, ngoka ngwaa li aa kulama puwo ha tyaa: “Mamu ulu okutona 
Omuroma, tainkolo héya koywa?” 

26Omunene hengu hiee tji tee, wa ya kondjai, he mu pula ha tyaa: “Mo hala 
okuninga vi nyahoka? Omulumentu hengu Omuroma.” 

27Iya ondjai ya ya kuPaulus, hai mu pula hai tyaa: “Ntjeela ndje, uMuroma?” 
Paulus we mu yaka ha tyaa: “Ii mbee.” 

28Ondjai ya heela Paulus hai tyaa: “Ame mba mona oukwatjilongo hembu 
waRoma, himba thuta etumino odhombongo odhingi.” Paulus we mu yaka ha 
tyaa: “Iya ame ndjiMuroma pakuyumukwa.” 

29Dhivadhiva ovalumentu mboka mbava li ave na okupula Paulus, ve mu yetha. 
Ondjai ya li wo aya tila, hiya mono okutya nan̯i Paulus ngoka ngwaa kutitha 
nomalyenge, Omuroma.  

Paulus kotjipala tjOtjoongi tjOvanene 

30Iya ngamuhuka ondjai yovita ya li amai hala okutyaa nawa okutya Ovajuda 
otjitji mava hala okukondjetha Paulus. Ondjai ya popya okutya Paulus nga 
kutululwe, yo hai heeleovayambethi ovanene, Otjoongi atjihe tjOvanene tji 
ongane. Ondjai ya eta mo Paulus, hai mu kulameke komeho yawo.  

Ovilinga 23 

1Iya Paulus wa tongolola ovanene wOtjoongi ha tyaa: “Valumentu vakwetu! Ame 
momutima wandje kotjipala tjaKalunga katee ndino hendi kamu na tja okatodhi.” 

2Iya omuyambethiomunene Ananias wa heela ovantu mboka mbava kulamene 
popedhi naPaulus, ve mu tone kotjinyo.  

3Paulus we mu heela ha tyaa: “Tjimato ove otjipembadhi hitja thethungulwa 
kombanda! Kalunga me ku tono. Ove wa kala pohi mpoka, u nkoye moveta, iya 
ove omwene oove wa lundha oveta himo heele ovantu va ntone!” 

4Ovalumentu mboka mbava li popedhi naPaulus, ve mu pula hava tyaa: “Mo 
penye omuyambethi omunene waKalunga?” 

5Paulus we ve yaka ha tyaa: “Vakwetu! Ame hí tji i okutya omuyambethi 
omunene, mena lyokutya omisonekwa vi tya, hó popi navi omutumini wotjiwan̯a 
tjen̯i.” 

6Iya Paulus hiaa mono okutya vamo va li Ovasadukai novakwawo va li Ovafarisai, 
wa popya unene peulu mOtjoongi ha tyaa: “Valumentu vakwetu! Ame 

ndjiMufarisai omunOvafarisai. Me koywa, mena lyokutya mba itavela okutya 
ovat̯e mava ka imuka.” 

7Iya Paulus hiaa dhi pokupopya nyahi, Ovafarisai nOvasadukai va uta okulitetha 
ombata, Otjoongi hatji liyapauka modhombinga mbali.  

8Ovasadukai va li amava tyaa: “Ovantu kaava ka imuka kout̯e, kaku na 
omweengeli ne ombepo.”Iya Ovafarisai ovipuka hembi avihe ve vi itavela.  

9Iya va tona otjuuyila otjinene, ovalongiveta vamo owomopaati yOvafarisai va 
tetha unene ombata, hava tyaa: “Nt̯e katu mwene mo ouvi watja momulumentu 
hengu. Pamo wa popithwa kombepo ne komweengeli?” 

10Odhombata hidha londo peulu, ondjai yovita ya li amai tila okutya pamo ovantu 
mava tono Paulus. Iya ondjai ya heela ovakwavita, va ka ithe mo Paulus mokati 
kowingi wovantu, ve mu twale kokamba yawo.  

11Iya otjit̯iku soka Muhona Jesus we ya puPaulus ha tyaa: “Likolethela! Ngahi wa 
ntjipulula moJerusalem, ngatjo u ka ntjipulula nomoRoma.” 

Ovajuda mava hala okudhipaa Paulus 

12Iya hikwa tji Ovajuda va panga ompango, hava ana okutya kaava li wo kaava nu, 
tainkolo háveya dhipaa Paulus.  

13Ovalumentu mbava pangele ompango hendji, va pon̯a omilongo vine. 

14Va ya kovanene nokovayambethi ovanene hava tyaa: “Nt̯e twa ana okutya katu 
na himatu lolo, tainkolo hátuya dhipaa Paulus.  

15Iya n̯e nOtjoongi tjOvanene tumen̯i elaka kondjai yovita okutya ngava ete 
Paulus kun̯e, n̯e mu ngale mamu hala okumona mo uke ounongo umo muye. Iya 
nt̯e twe lilongekedha oku mu dhipaa, tainkolo héye thika kun̯e.” 

16OmuthiaaPaulus hiee tji tee otjokudhipaa Paulus, wa ya kokamba oku ka heela 
Paulus. 

17Iya Paulus wa ithana omunene wovakwavita umo, he mu heele ha tyaa: “Twala 
etele hendi kondjai yovita, mena lyokutya u na hime ke mu heela.” 

18Wa twala etele kondjai yovita, ha tyaa: “Onkwatwa Paulus ya ndjithana, hai 
nkumbu ndji ete etele hendi kwoove, mena lyokutya u na hima hala oku ku 
heela.” 

19Ondjai yovita ye mu kambula mokuwoko, hai mu twala pokampengi, hai mu 
pula hai tyaa: “Mo hala okuntjeela tji?” 

20Etele lye mu yaka hali tyaa: “Ovanene wOvajuda va tanta okuya oku ku kumba, 
komuhuka u tume Paulus kOtjoongi tjovanene, mena lyokutya mava hala 
okumona mo ounongo muye.  

21Iya alikana himava popi, hó tji ningi, mena lyokutya pe na ovalumentu mbava 
pon̯a omilongo vine, mbava vandele Paulus. Iya wo va ana okutya kaava li, wo 
kaava nu, tainkolo háveye mu dhipaa. Iya napano mava kevelele vala kwoove 
okutya mo tya vi.” 

22Ondjai yovita ya heela etele hai tyaa: “Hó tji hipululile omuntu noumo okutya 
otjipuka hehi we tji ntjeele.”Iya ye he mu lekele, a ende.  

Paulus ma twalwa koKesarea 

23Iya ondjai yovita ya ithana ovanene vavali wovakwavita, hai ve heele hai tyaa: 
“Longekedhen̯i ovakwavita wopohi omathele avali novakwavita wodhonkambe 
omilongo epanduvali novayumbi womaonga omathele avali, va ende koKesarea. 
Iya lilongekedhen̯i okukulama powola yomoovi wokout̯iku.  

24Iya longekedhen̯i odhonkambe humaku ka kavila Paulus, n̯e mu mu twale 
kuFeliks, omutumini wotjilongo.” 

25Iya ondjai ya soneka omukanda mbumau tyaa hinyahi:  

26 “Klaudius Lisias ma meneke omutumini wotjilongo, omutumbalekwa omunene 
Feliks.  

27Omulumentu hengu, wa kambulilwe kOvajuda, ambala ve tje mu dhipaa. Ame 
mba ile ko novakwavita vandje, he mu amene himba tee okutya Omuroma.  

28Iya ame mba li ame hala okwiiwa himave mu kondjethele, he mu tumu 
kOtjoongi tjovanene vawo. 

29Mba mona okutya ke na hiaa ninga hitja thele oku mu dhipaetha ne oku mu 
twiitha mokaliwoso. Iya nan̯i wa li ama kondjethelwa vala ovipuka vimo mbii na 
tja noveta yawo. 

30Iya himba heelwa okutya ku na Ovajuda vamo mbave mu vandele, mbe mu 
tumu kwoove dhivadhiva. Ame he heele wo mbamave mu kondjetha okutya 
ngave mu kondjethele kotjipala tjoye.” 

31Ovakwavita va itha po Paulus ngahi va heelwa. Otjit̯iku tjatjo soka otjo ve mu 
twala koAntipatris.  

32Iya ngamuhuka ovakwavita wopohi va tjuna kokamba yawo, hava yetha 
ovakavili wodhonkambe va thindikile Paulus.  

33Iya wo hive ya moKesarea, va yandja omukanda komutumini wotjilongo, have 
mu pa Paulus.  

34Omutumini hiaa tanga omukanda nahiaa pula okutya Paulus wa dha 
kotjit̯indwalongo patji, wa mona okutya Paulus wa dha koKilikia.  

35Omutumini we mu heela ha tyaa: “Me hala oku ku teelela, ovakondjethi woye 
himave ya wo.”Omutumini wa popya okutya Paulus nga yungilwe mombala 
yohambaHerodes.  

Ovilinga 24 

Paulus ma kondjethwa kovanene wOvajuda 

1Kon̯ima yomatango atano omuyambethi omunene Ananias we ya moKesarea 
pamo novanene vamo nomunongoveta nguu tiwa oTertullus. Wo va ya 
komutumini wotjilongo oku ka yandja oumbangi ouhunga naPaulus.  

2Iya Paulus hiaa ithanwa, Tertullus wa uta oku mu kondjetha, ha tyaa:  
“Mutumbalekwa omunene Feliks! Etumino lyoye lyounongo lye tu etela ouwa 
oun̯ingi, omauwa onkalo mena lyotjiwan̯a hehi, a ningwa.  

3Nt̯e atuhe twe hulukilwa hiwe tu ningila. 

4Iya opo hé mana po oluvedhe, me ku kumbu, u teelele etompo lyetu pauthupi, 
mena lyokutya u na onkenda.  

5Iya omulumentu hengu twe mu mona, u ngala ouvela wolutambu 
nomungwangwaneki mokati kOvajuda avehe mouye auhe. Ye omwene oye e li 
ohongodhi yopaati yopontyo yOvanasarene.  

6Wa kondjetha wo okusilika otempeli, nt̯e hatu mu kambula. [Twa li amatu hala 
tu mu koye moveta yetu ovene,  

7iya ondjai yovita Lisias we ya, he tu nyeka ye kodhonkono.  

8Iya ye we tu heela okutya ngatu ye tu mu kondjethele kotjipala tjoye. ] Ove 
omwene mo ulu oku mu pula, u iwe ovipuka avihe hembi, nt̯e mbimatu mu 
kondjethele.” 

9Iya ovanene wOvajuda ve litwaa kumo, hava koleke wo okutya ovipuka mbyoka 
avihe ovyatjatjili.  

Paulus me lipopile kotjipala tjaFeliks 

10Omutumini wa pa Paulus oluvedhe, a popye. Paulus wa uta okupopya ha tyaa:  
“Ame ndji tji i okutya ove wa koyela odhombula odhingi motjiwan̯a hehi, ame 
otjo ndji na ehuluko okulipopila otjipopya tjandje.  

11Ove ngahi mo ulu okwiiwa okutya pa piti vala omatango omulongo naavali 
okudha ame himba ile koJerusalem oku ka kumba kuKalunga motempeli.  

12Ovajuda kava mbwene nokanunu ame tanguna novantu motempeli ne ame 
hongaetha ovantu modhosinagoga ne motjitungwalongo.  

13Iya wo kave na oumbangi wovipuka mbimba ningi, humava nkondjethele.  

14Ame hempa kotjipala tjoye me hipulula okutya ndji undapela Kalunga 
kootateombwale nokulandula ondjila yaMuhona Jesus, ndjoka wo ndjimava tya 
ya puka. Mba itavela movipuka avihe mbyoka mbyaa sonekwa moveta 
yaMoses nomomambo ovaprofeti.  

15Ame ndji na ekevelelo limo nawo okutya Kalunga ma ka imuna ovantu avehe 
kout̯e, ovavyuuki nambahave thi ovavyuuki.  

16Iya ame apehe ndji kondja okutya ndji kale nelityoo lyokomwenyo ndyaa 
kohoka kotjipala tjovantu notjaKalunga.  

17 “Kon̯ima yodhombula odhingi mbe ya, he etele otjiwan̯a tjandje odhombongo 
dhokupopila ovathona nokuya okuyamba omayambo.  

18Iya himba li ame undapa ovilinga hembi, Ovajuda womoAsia va mbona 
motempeli, mba li ambe likohola. Iya kamwa li owingi wovantu ne otjuuyila.  

19Iya Ovajuda mboka womoAsia owo va thele okuya kotjipala tjoye, va 
nkondjethe andaa ndji na mpava mbona amba lundha.  

20Ne hemba mbave li po ngava popye andaa ndji na himba lundha, himba li 
kotjipala tjOtjoongi tjOvanene.  

21Kakele vala himba wololokele, tainkolo mba kulamene kotjipala tjawo he tyaa: 
‘N̯e mamu nkoyo, mena lyokutya mba tya ovat̯e mava ka imuka kout̯e.’“ 

22Iya Feliks ngwaa ivilwe nawa ondjila yaMuhona Jesus, wa tulika ompela. Iya ye 
wa heela ovanene wOvajuda ha tyaa: “Me ka teelela uke kodhondaka dhen̯i, 
andaa Lisias, ondjai yovita, we ya.” 

23Feliks wa heela omunene wovakwavita nguu yunga Paulus okutya nge mu 
yunge uke, ye nga yandje okaluvedhe komapanga aPaulus, ve mu etele atjihe 
hima hepa.  

Paulus komeho yooFeliks naDrusila 

24Kon̯ima yomatango amo Feliks we ya pamo nomukadhe, Omujuda nguu tiwa 
oDrusila, Feliks wa ithana Paulus, ye he mu teelele hima hipulula okwiitavela 
muKristus Jesus himaku hee.  

25Iya Paulus hiaa popya uke ouhunga nouvyuuki neliyungo netango lyekoyo 
ndimali ya, Feliks wa tila, ye ha tyaa: “Tjau tja hulu, ngotji i, me ke ku ithana uke 
kon̯ima, andaa mba mono okaluvedhe.” 

26Iya kombinga imo wa li ame lipula okutya pamo Paulus me mu pa 
odhombongo, iya wa kala ame mu ithana otwingi okutompola naye.  

27Iya hipa piti odhombula mbali, Porkius Festus wa pinga polukalo lwaFeliks. Iya 
Feliks hiaa li ama hala okulimoneketha nawa kOvajuda, wa thiaa Paulus 
mokaliwoso.  

Ovilinga 25 

Paulus me likumbu a ka koywe komukesari 

1Kon̯ima yomatango atatu, Festus hiaa ningi omutumini wotjilongo soka, wa dha 
moKesarea, ha i koJerusalem.  

2Iya ovayambethi ovanene novanene wOvajuda ve ya kuFestus, hava utu oku mu 
hipululila ouhima waPaulus mpoka mpau li. Va kumba Festus,  

3e ve popile, opo a tjun̯e ko Paulus koJerusalem, mena lyokutya va li amava panga 
ompango oku mu dhipaela mondjila.  

4Iya Festus we ve yaka ha tyaa: “Paulus u li koKesarea wa kambulwa, ame 
omwene hwinya me ka ya ko dhiva.  

5Ovanene ven̯i ngava ende koKesarea pamo naame, oko va ka kondjethele 
omulumentu hengu, andaa u na hiaa lundha.” 

6Festus we ve valulila po omatango epandutatu ne omulongo, tjau ha tjuna 
koKesarea. Ngamuhuka wa kala pohi kotjipunditumino, ha heele ovakwavita 
okutya Paulus nga etwe. 

7Iya Paulus hiee ya mo, ovanene wOvajuda mboka mbava dha koJerusalem ve mu 
kondoloka, hava utu oku mu kondjetha okutya omulumentu hengu wa undapa 
ovipuka ovivi ovingi. Iya va anyenwa okuyulika nawanawa mpape na ombedhi 
yoku mu pa onkali.  

8Iya Paulus we lipopila ha tyaa: “Ame hí na himba yona koveta yOvajuda ne 
kotempeli ne komukesari.” 

9Iya Festus wa li ama hala okuthevelwa Ovajuda, iya wa pula Paulus ha tyaa: “Mo 
hala okuya koJerusalem, oko ndji ke ku koyela?” 

10Paulus we mu yaka ha tyaa: “Ame mba kulama mompela yomukesari, omo me 
tha okukoyelwa. KOvajuda hí na ko notjimo himba lundha, naove omwene ngahi 
u tji i nawa. 

11Iya andaa ndji na ombedhi ne ndji na onkali yokut̯a, híme anya okut̯a. Iya nan̯i 
andaa ovipuka avihe mbimava nkondjethele havyatjatjili, kape na tja nguma ulu 
okundjandja momawoko awo. Ame mbe liameke komukesari.” 

12Festus hiaa tompola nodhosekulu dhe, wa heela Paulus ha tyaa: “Ove hiwe 
liameke komukesari, oko mo i.” 

Paulus kotjipala tjaAgrippa notjaBernike 

13Iya hipa piti omatango amo, ohamba Agrippa naBernike ve ya koKesarea 
okupopitha Festus.  

14Iya hiva ningi mo omatango amo, Festus wa hipululila ohamba onkalo yaPaulus 
ha tyaa: “Muka mu na omulumentu ngwee thiwa mo kuFeliks.  

15Ame himba ile koJerusalem, ovayambethi ovanene novanene wOvajuda ve 
dhile kwaame, hava ntjipululile himave mu kondjethele, wo hava nkumbu ndji 
mu koye.  

16Iya ame mbe ve heela okutya Ovaroma kava yandja omukondjethwa, tainkolo 
háveya ithanenwa pamo novakondjethi ve, opo a mone okaluvedhe kokulipopila 
kotjipuka hima kondjethelwa.  

17Iya hive ya huno, ame dhivadhiva ngamuhuka mba kala pohi kotjipunditumino, 
he tya omulumentu ngoka, nga etwe.  

18Iya ovakondjethi ve hive mu kulamene, kava li amave mu kondjethele otjipuka 
otjinene, ngahi mba li ame soko.  

19Va li amave mu kondjethele vala ovipuka vimo mbii na tja neundapelokalunga 
lyawo, nouhunga nomut̯e umo nguu tiwa oJesus, ngoka Paulus nguu tya u na 
omwenyo.  

20Ame hímba li andji tji i okutya otjatjili movipuka avihe hembi ndji tha oku tji 
mona vi, iya mba pula Paulus andaa ma hala okuya koJerusalem, oko ndji ke mu 
koyela.  

21Iya Paulus we liameka komukesari, he likumbu, a kale mokaliwoso katee 
omukesari ma ka koya ovipopya vye. Iya mena lyanyahoka mba yandja elaka 
okutya ngetji kala mokaliwoso katee etango ndyoka me ka mona okaluvedhe oku 
mu tuma a ende komukesari.” 

22Agrippa wa heela Festus ha tyaa: “Naame wo me hala okuteelela omulumentu 
ngoka.” Festus we mu yaka ha tyaa: “Mo ke mu teelela komuhuka.” 

23Iya ngamuhuka Agrippa naBernike va thindikilwa netumbaleko enene 
kondjuwo yovikoya kodhondjai dhovita nokovanene wotjitungwalongo. Iya 
Festus wa yandja elaka, Paulus a etwe. 

24Festus hiaa dhi mpoka wa heela Agrippa ha tyaa: “Hamba Agrippa 
novatumbalekwa amuhe mboka mbamu li hempa pamo nant̯e. Omulumentu 
hengu ngumu lwete oye e li ye ngoka owingi wOvajuda auhe wahemu moKesarea 
nokoJerusalem nguva kondjetha kotjipala tjandje. Wo va wololoka peulu hava tya 
nga dhipawe.  

25Iya hí na hindji lwete hiaa lundha hitja thele oku mu dhipaetha. Ye omwene we 
liameka komukesari, opo mba dhi oku mu tuma kuye. 

26Iya hí na tja nawanawa hime thitululile omukesari, opo ndji mu sonekele, iya 
mbe mu eta kotjipala tjen̯i, unene kotjipala tjohamba Agrippa. Iya andaa wa 
thongonona otjipuka tje, pamo me mono po wo tuu tja, hitja thele okusonekwa.  

27Iya tja ngala ouhima kwaame okutuma omukambulwa ahape na ondaka ndjaa 
kohoka yotjipuka hima kondjethelwa.” 

Ovilinga 26 

Paulus me lipopile kotjipala tjaAgrippa 

1Agrippa wa heela Paulus ha tyaa: “U na okaluvedhe kokulipopila.”Iya Paulus wa 
yela okuwoko, he lipopile ha tyaa:  

2 “Hamba Agrippa! Ndji lwete okutya ame ndjimunalao himba yandjelwa 
okulipopila kotjipala tjoye ndino hendi mena lyovipuka avihe mbyoka ovanene 
wOvajuda mbimava nkondjethele,  

3unene tuu ove hiuu i nawa odhonteto nomapulo aehe Ovajuda, iya ame me ku 
kumbu u nteelele nonkenda.  

4 “Ovajuda avehe va iwa okukula kwandje okudha koulele, himba kala motjiwan̯a 
tjandje nahimba kala moJerusalem.  

5Wo okudha lukulu ve ndji i, andaa mava hala okuhipulula okutya naame lukulu 
mba li Omufarisai wopaati ndjoka ndjaa kambulitha eitavelo lyetu. 

6Napano mba kulama hempa me koywa mena lyekevelelo lyeun̯iko ndyoka 
Kalunga ndyaa udhikila ootateombwale.  

7Omaanda etu omulongo naavali a un̯ika eudhiko hendi okutya mali hwithilwa 
po, himaa undapele Kalunga omutenya nout̯iku. Ekevelelo hendi, hamba 
omutumbalekwa, olyo me kondjethelwa kovanene wOvajuda!  

8Iya omena lyatji n̯e Ovajuda mamu anya okwiitavela okutya Kalunga ma imuna 
ovat̯e?  

9 “Naame wo mba li ame lipula okutya mba thele okukondjetha nodhonkono 
adhihe ena lyaJesus Omunasareta.  

10Otjo mba ningile wo moJerusalem, he yedhilile ovantu ovadhilikwa ovengi 
mouliwoso, himba pelwe odhonkono kovayambethi ovanene. Nahiva ka koyelwa 
et̯o, naame mbe tji itavela.  

11Ovikando ovingi mbe ve tonetha modhosinagoga adhihe, mba kondja oku ve 
n̯in̯ikidha, opo va anye eitavelo lyawo. Ame mbe ve toyele unene, katee mbe ke ve 
lambalamba kovitungwalongo vyovilongo vimo.” 

Paulus ma hipulula okuliteyulula kwe 
(Ovil. 9:1-19; 22:6-16) 

12 “Hamba Agrippa, etango limo mba li ame i koDamasko, mba li nodhonkono 
ndhimba pelwe kovayambethi ovanene.  

13Iya himba li mondjila mokati komutenya, hamba omutumbalekwa, mba mona 
otjiten̯i otjinene hitja dhi meulu, hitja pon̯a potjiten̯i tjetango, hatji tu kondoloka 
pamo novakwetu mbatwa li nawo.  

14Nt̯e atuhe twa wila pohi, ame mba tyaa elaka ndimali mpopitha mOtjiheberi 
hali tyaa: ‘Saulus, Saulus, mo ntaantele tji? Ove mo liihametha omwene, himo 
sana motjimuti ngonani amai sana motjimuti tjomwiiomboli.’ 

15Iya ame mbe mu pula he tyaa: ‘Muhona, iya oove aan̯i? ‘Ye wa ndjaka ha tyaa: 
‘Aame Jesus, ngoka ngumo taata.  

16Iya kulama nodhompadhi dhoye. Ame mbe lihololola kwoove, opo ndji ku 
holowole, u kale omuntu wandje, ove u ka hipululile ovantu soka hiwa mono 
ndino, nambyoka mbime ke ku yulikila komeho.  

17Ame me ke ku hupitha momawoko Ovajuda nomomawoko ovapaani mboka 
hume ke ku tuma 

18okupathumuna omeho awo, opo va dhe mo met̯iku, ve ye motjiten̯i, wo va thiee 
po etumino lyaSatana, ve ye kuKalunga. Iya ava ndjitavele, mava pewa eithepo 
lyodhonkali noumpinga pamo novantu ovadhilikwa vaKalunga.’ 

Paulus ma hipulula ovilinga vye 

19 “Iya hamba Agrippa, ame mba itavela kemoneko lyokeulu.  

20Iya olutenga mba teethela owomoDamasko nowomoJerusalem 
nowomotjilongo atjihe tjaJudea nomokati kovapaani wo okutya ve liteyulule, ve 
ye kuKalunga, va undape ovilinga mbyoka mbimavi yulike okutya wo ve 
liteyulula.  

21Mena lyovipuka hembi Ovajuda va nkambulila motempeli, va li amava hala 
okundhipaa.  

22Iya Kalunga wa mpopila katee kundino hendi, opo mba dhi okukulama hempa, 
hime hipululile ovantu avehe ovanene novanunu, hí na tjimo hime popi, me popi 
sokaovaprofeti naMoses hiva tile matji ka ningwa 

23okutya Messias u tha okut̯a, ye oye ma kala omutenga okwiimunwa kout̯e, opo 
a teethele Ovajuda novapaani otjiten̯i tjehupitho.” 

24Iya Paulus hiaa li ame lipopile nyahoka, Festus we mu popitha nondaka onene 
ha tyaa: “Paulus, mo vele komutwe! Okulilonga kwoye unene kwe ku uvalaleka!” 

25Paulus we mu yaka ha tyaa: “Mutumbalekwa Festus, hí uvalalele, me popi 
otjatjili nodhondaka dhodhondunge.  

26Hamba, ame me ku hipululile ovipuka hembi nomutima auhe, mena lyokutya 
ove u vi i nawa. Ndji tji i nawa okutya ovipuka avihe hembi we vi koneka, mena 
lyokutya kavi ningililwe meholamo.  

27Hamba Agrippa, ove wa itavela tuu ovaprofeti? Ame ndji tji i okutya wa itavela.” 

28Agrippa wa yaka Paulus ha tyaa: “Mo tya pamo mo 
ndingi omukriste mokaluvedhe okathupi?” 

29Paulus we mu yaka ha tyaa: “Katji na otjilinga u tya oluvedhe olule ne oluthupi, 
ame me kumbu vala Kalunga okutya ove pamo novantu avehe mboka mbamava 
nteelele napano mu ninge ovakriste ngaame, kakele n̯e vala ahamamu kala 
modhonkuto.” 

30Iya ohamba Agrippa nomutumini wotjilongo Festus naBernike novantu avehe 
mboka mbava li pamo nawo, va kulama po, hava i.  

31Hiva i, va enda amava tompola hava tyaa: “Omulumentu hengu, ke na hiaa ningi 
hitja thele oku mu dhipaetha ne oku mu kambulitha.” 

32Agrippa wa heela Festus ha tyaa: “Omulumentu hengu, ngaile wa kutululwa, 
ohiee liameka vala komukesari.” 

Ovilinga 27 

Paulus ma i koRoma nombapolo 

1Iya hipa tokolwa okutya nt̯e matu i nombapolo koItalia, Paulus nodhonkwatwa 
dhimo odhonkwawo va yandjwa momawoko omunene wovakwavita nguu tiwa 
oJulius, ngwaa li umo owomotjilombo tjomukesari.  

2Nt̯e twa londa mombapolo yokoAdramiti ndjaa li amai i komahelulilo ngoka 
ngae li pontyo yelunga motjit̯indwalongo tjaAsia. Twa ya melunga, hatu ende 
pamo naAristarkus, Omumakedonia ngwaa dhile koTessalonika.  

3Iya ngamuhuka twa thika moSidon. Julius wa li nawa naPaulus, we mu yethele, a 
ka tjingile po omapanga e, ve mu pe soka hima hepa.  

4Iya hitwa dhi ko, twa vyuuka melunga, hatu ende amatu lamba naKipros, hoka 
huhakwa li ombepo onene, mena lyokutya ombepo ya li amai tu dhi motjipala.  

5Twa yauka elunga men̯i lyaKilikia naPamfilia, hatu thiki koMira 
motjit̯indwalongo tjaLikia.  

6MoMira, omunene wovakwavita Julius wa vadha mo ombapolo ndjimai dhi 
koAleksandria ndjaa vyuuka koItalia, he tu heele okutya ngamo tu londa.  

7Iya omatango omengi twa enda amatu lithindaeke noudheu melunga, kon̯ima 
otjo twe ke ya popedhi nondolopa ndjii tiwa oKnidus. Iya ombepo hiye tu tjaele 
ko, twa ka lamba nompanga yaKreta, hoka huhakwa li ombepo onene, hatu ende 
kut̯a koSalmone.  

8Twa lamba kontyo noudheu katee twe ke thika pompuka mpapa tiwa 
Ovihelulilo oviwa, popedhi notjitungwalongo tjaLasea.  

9Iya hipa piti olule, tja kala otjidheu okweenda nombapolo, mena lyokutya etango 
enene lyeithepo lyodhonkali lya vadhwa alya piti, Paulus we ve londola,  

10he ve heele ha tyaa: “Valumentu vakwetu, ame ndji lwete okutya ouyenda wetu 
okweenda nombapolo mau ka ila ouvi, wo hau ka kala moudheu owingi, hawo 
ombapolo vala novimbundu, iya nomienyo vyetu wo mavi ka keka.” 

11Iya Julius wa itavela momweendethi nomomwene wombapolo okupon̯a 
podhondaka dhaPaulus.  

12Iya mena lyokutya otjihelulilo soka katja li otjiwa okukala potembu yompepela, 
ovantu ovengi va li amava hala okudha mo, nt̯e tu tale andaa matu ke thika 
koFoiniks, omo tu kala pompepela. Hehi otjo tja li otjihelulilo tjimo tjomoKreta 
hitja pilukila komakumbinda-utokelo nokomakulyo-utokelo otjilongo.  

Ombula yongandavila 

13Ombepo ombwa yokomakumbinda otjilongo hiya utu okupepa, va li amava tya 
pamo mava ka thika huva li amava hala okuya. Va nana mo ovikulameno, hava ka 
lamba noKreta. 

14Hipa piti okaluvedhe pa ka tukuka ombula yongandavila yokomakulyo-utjilo.  

15Ombapolokatwa li amatu i ulu oku i vyuukitha mombepo, mena lyokutya 
ombepo ya li amai litono mombapolo, hatu twalwatwalwa nombepo.  

16Twa ka kondoloka nompanga ndjii tiwa oKauda, hoka huhakwa li ombepo 
onene. Pompuka mpoka twa kondja noudheu okutwaa okawato mombapolo.  

17Iya hiva nanene okawato mombapolo, va uta okuvalanga ombapolo 
nomapanda, mena lyokutya va li amava tila okutya pamo ombapolo mai ke litona 
modhontuntu dhomaheke omomeva kut̯a koLibia. Va thothonona odholona, tjau 
hava twalwatwalwa nombepo.  

18Ombula yongandavila ye tu tona unene nodhonkono, ngamuhuka ovimbundu 
vyomombapolo va uta oku vi yekelahi melunga.  

19Iya etango etyatatu va yekelahi nomawoko awo ovene oviundapethi 
vyombapolo.  

20Oule womatango omengi nt̯e twa kala ahatu lwete etango nodhonyothi, 
nombepo ya pepa ahamai nyimi. Iya kon̯ima twe ke liyumba onya, hatu mono 
okutya kaatu hupu.  

21Ovantu hiva kala omatango omengi ahaveya lya tja, Paulus wa kulama mokati 
kawo, he ve heele ha tyaa: “Valumentu n̯e, ngaile mwa nteele ahamamu sungu 
okudha moKreta, ngai twa yepe ovihuna noudheu hembu.  

22Iya napano ame me mu kumbu mu vandhipale. Kape na omuntu mokati ken̯i 
nguma t̯i, ombapolo oyo vala mai hiti kohi yomeva.  

23Iya motjit̯iku tjandino pwaame pe ya omweengeli waKalunga kandje, Kalunga 
ngoka ame ngundji undapela, 

24ha ntjeele ha tyaa: ‘Paulus, hó tila! Ove mo ka kulama kotjipala tjomukesari. Iya 
mena lyoye ovantu avehe mbave li pamo naove mombapolo, Kalunga me ve 
hupitha.’ 

25Iya napano vandhipalen̯i valumentu, mena lyokutya ame mba itavela 
muKalunga, okutya soka hiaa ntjeele, otjo matji ka kala.  

26Iya nt̯e matu ka yekelwahi kontyo yompanga imo.” 

Paulus novakwawo mava hupu 

27Iya otjit̯iku soka otjityamulongo notjityane hitwa li amatu lingaululwa 
kombepo melunga lyaAdria, mokati kout̯iku mboka ovaundapi womombapolo va 
iwa okutya va li ava hweene keheke.  

28Iya wo va yumba ongodhi yosumbu momeva, hava mono okutya omeva e na 
odhometa omilongo vine. Hiva hweene ko uke kanunu, ve i yumba mo uke, hava 
mono okutya omeva e na odhometa omilongo vitatu.  

29Wo va li amava tila okutya ombapolo mai ke litona momawe kohi yomeva, va 
yumba ovikulameno vine vyombapolo kon̯ima, wo ve hulililwe, va li amava hala 
ku tje.  

30Iya ovaundapi womombapolo va li amava hala okuhena mo mombapolo, ve ke 
lihupithe. Wo va helula okawato momeva, hava ningi ngambamava twaa ko 
ovikulameno komeho yombapolo.  

31Iya Paulus wa heela omunene wovakwavita novakwavita ha tyaa: “Ovaundapi 
womombapolo andaa kaava kala mo, nan̯e kaamu ka ula okuhupithwa.” 

32Iya ovakwavita va teta odhongodhi ndhoka ndhaa kambula okawato, have ke 
yetha, haka wile momeva.  

33Hikwa andjuluka, Paulus we ve ilikin̯a avehe va lye, ha tyaa: “Iya pa piti 
omatango omulongo naane, amamu kevelele, hámuya lya tja, n̯e ahamuya lola 
otjikulya notjimo.  

34Iya napano me mu ilikin̯a mu lye, mena lyokutya ovikulya mavi mu pameke. Iya 
kape na ondjutji imo yokomitwe vyen̯i ndjimai ka wa ko.” 

35Iya Paulus hiaa dhi pokupopya, wa itha po omungome, ha pandula Kalunga 
movipathi vyawo avehe, he u nyembula, ha utu okulya.  

36Iya avehe va vandhipala, nawo hava utu okulya.  

37Nt̯e atuhe kumo mbatwa li mombapolo twa li ovantu omathele avali nomilongo 
epanduvali nepandu.  

38Iya ovantu hiva dhi pokulya, hive kuta, va uta okuyekelahi ovilya melunga, 
ombapolo i puvalelwe.  

Ombapolo mai teka 

39Hikwa tji ovaundapi womombapolo kava ivilwe eheke ndyoka, iya wo va mona 
ontyo molunkombo lwelunga ndjii na oluvedhe oluwa lwokukulametha. Iya wo 
va tokola okuvyuukitha ombapolo koluvedhe ndoka, andaa mave tji ulu.  

40Wo va teta po odhongodhi dhovikulameno vyombapolo, have vi yethele 
melunga. Iya moluvedhe lwatjo vala ndoka va kutulula odhongodhi ndhaa kutile 
ovisungitho. Wo va yela olona yokomeho yombapolo peulu, okutya ombepo i 
yundulile ombapolo kontyo yelunga.  

41Iya ombapolo ye litona montuntu yeheke ndjaa li kohi yomeva, ontulo yayo hai 
kakatele, nokunyunguta ahamai nyunguta uke. Iya ombinga yokon̯ima 
yombapolo ya teyaulwa nomakuthikuthi.  

42Ovakwavita va tokola okudhipaa odhonkwatwa adhihe, okutya ndhoka ndhii tji 
i okuywaa, opo hadhi ka inkola.  

43Iya omunene wovakwavita wa li ama hala okuhupitha Paulus, ye ka yandjelele 
ovakwavita va dhipae odhonkwatwa. Iya ye wa heela mbave tji i okuywaa, 
okutya ngawo va lombokela olutenga melunga, va ywee okweenda kontyo.  

44Iya mboka mbava hupa ko va enda kovipilangi nokovipambu vyombapolo. Iya 
otjo va enda nyahoka avehe katee ve thiki kontyo, hava hupu.  

Ovilinga 28 

Paulus mompanga yaMalta 

1Iya hitwe thiki nawa kontyo, twa tyaa okutya ena lyompanga ndjoka oMalta.  

2Ovamalta ve tu tambula noupanga ounene. Va ten̯a omulilo, have tu ithana tu ka 
ungulukwe, mena lyokutya ombula ya li amai loko, kokwa li aku na outalala.  

3Iya Paulus hiaa tyava otjipandi tjodhonkun̯i, tainkolo wa li ame dhi twaa 
pomulilo, onyoka ya dha modhonkun̯i mena lyoupyu womulilo, hai mu kakatele 
kokuwoko.  

4Ovamalta hiva mono onyoka ndjaa yendjelela kokuwoko kwaPaulus, ve liheela 
hava tyaa: “Omulumentu hengu omudhipai, mena lyokutya nandaku tiwa wa 
hupithwa melunga, kalungakadhona kouvyuuki ka itavelele, a kale nomwenyo.” 

5Iya Paulus wa hathela onyoka momulilo, kai na hiye mu ninga.  

6Ovantu va li amava kevelele Paulus, a thule ne e lisate dhiva pohi, a t̯e. Hiva 
kevelele olule, va mona okutya Paulus u li nawa, ke na hiaa ningi, ve litjun̯a hava 
tyaa: “Omuntu hengu okalunga!” 

7Popedhi noluvedhe ndoka pa li ovyana vyomunene wompanga nguu tiwa 
oPublius. Ye we tu tambula nouwa, hatu kala puye oule womatango atatu.  

8Ihe yaPublius wa li ama vele elema nompito yombindhi. Paulus wa hita 
mondjuwo ye, ha kumbu he mu tendeke omawoko, he mu velula.  

9Kon̯ima yotjiningwapuka hehi ovavedhi vamo wo owomompanga ve ya 
kuPaulus, he ve velula.  

10Ve tu pa ovipuka ovingi vyotjali, nahi twa ka ya mombapolo, ve tu pa himatu 
hepa mondjila.  

Paulus ma dhi koMalta, ma i koRoma 

11Hipa piti omiedhi vitatu, twa ya nombapolo yokoAleksandria ndjii tiwa 
“Ookalungomapaha,”ndjoka ndjaa kala ompepela aihe mompanga.  

12Nt̯e twe thika kotjitungwalongo tjaSirakusa, hatu kala mo omatango atatu.  

13Okudha mpoka twa ya nombapolo, hatu thiki koRegio. Ngamuhuka ombepo ya 
uta okupepa okudha komakumbinda otjilongo, hai tu thikitha moule womatango 
avali kotjitungwalongo tjaPuteoli.  

14Twa vadha mo ovaitaveli, have tu kumbu tu kale puwo oule womatango 
epanduvali. Okudha mpoka twa kulama hatu i koRoma.  

15Ovakwetu mbava kala hoka, hive tji tee, ve tu teta kodhompadhi, have ya katee 
koAppi-Forum nokoTres-Taberne oku tu lyepetha, ye Paulus hiee ve mono, wa 
vandhipalekwa, ha pandula Kalunga.  

Paulus ma teethele ovanene wOvaroma 

16Iya hitwe ya moRoma, Paulus wa yethwa, a kale kuye omwene, ha pewa 
omukwavita ngume mu yungu.  

17Hipa piti omatango atatu, Paulus wa ithana ovanene wOvajuda kotjoonganene. 
Hiva ongana, we ve heela ha tyaa: “Valumentu vakwetu! Ame nandaku tiwa hí na 
himba lundha kotjiwan̯a tjetu ne kodhonteto ndhitwa thiwa nadho 
kootateombwale, mba dha moJerusalem amba kambulwa, he yandjwa 
momawoko Ovaroma.  

18Ovaroma hiva mpulampula, va li amava hala okunkutulula, mena lyokutya va 
mona okutya hí na himba ninga, himatji ulu okundhipaetha.  

19Iya Ovajuda hiva nkondjetha, ame mba li andji na okuliameka komukesari, 
hakutya ngaile ndji kondjethe otjiwan̯a tjandje, aai.  

20Iya ame mbe mu ithana, ndji mu mone ndji mu popithe, mena lyokutya ndji li 
momalyenge henga mena lyekevelelo lyOvaisraeli.” 

21Ovanene wOvajuda mboka mbava kala moka va heela Paulus hava tyaa: “Nt̯e 
katu mwene elaka ndyaa dhi kotjilongo tjaJudea ndimali popi ove, novakwetu 
mbave dhile muno kave na hiva popi otjivi kombinga yoye.  

22Iya nt̯e matu hala okutya tu iwe himo soko, mena lyokutya nt̯e tu tji i okutya 
opaati hendji i kondjethwa akuhe.” 

23Wo ve mu pa etango mumava wanene naPaulus, etango ndyoka owingi 
wovantu mbwaa pon̯a hembunya owolutenga, we ya kompuka hoka hukwa li 
Paulus. Okudha komuhuka katee kongulohi Paulus we ve thitululila, he ve 
hipululile otjilongo tjaKalunga. Paulus wa holowola mo omatumbulo amo moveta 
yaMoses novisonekwa vimo vyovaprofeti, e ve suke, va itaveleJesus.  

24Vamo owomovantu mboka va sukwa kodhondaka dhaPaulus, ovakwawo kava 
itavelele.  

25Iya hiva li ahava ile kumo, va uta okuliyapauka, Paulus hiee ve heela ha tyaa: 
“Ombepo Ondhilikwa ya popya otjatjili hiya tuma omuprofeti Jesaja 
kowoihoombwale,  

26hai tyaa:  ‘Enda kovantu hemba, u tyee:  Okutyaa mu tyaa, atjaa kamu yuvite,  
okutala mu tala, atjaa kamu ku mono.  

27Iya omitima vyovantu hemba vya kukuta,  omatwi awo a poloka,  nomeho awo 
a thiinina,  opo háve ku mono,  nomatwi awo ahamava tee,  nomitima vyawo opo 
hávi koneke,  ve liteyulule,  ame ndji ve velule.’“ 

28Pehulilo Paulus we ve heela ha tyaa: “Kalen̯i amu tji i okutya elaka lyaKalunga 
lyehupitho lya tuminwa kovapaani, iya nawo mave ke li tyaa.” 

29[Paulus hiaa popi odhondaka hendhi, Ovajuda ve mu thiaa po, hava kala 
nodhombata odhonene pokati kawo ovene. ] 

30Paulus wa kala monganda ndjaa undikwa, wa kala ame i thutile oule 
wodhombula mbali okuyula. Wa popitha ovantu mboka avehe mbave ya kuye.  

31Ovantu we ve teethela nouvandhi otjilongo tjaKalunga, he ve 
hipululile Muhona Jesus Kristus, ye ka tjaelelwe komuntu noumo.  

Ovaroma 

Ovaroma 1 

1Omukanda hembu mau dhi kwaame Paulus, omupika waKristusJesus ngumba 
holowolwa, he ithanwa ndji kale omuyapostoli wokuteetha ondaka ombwa 
yaKalunga.  

2Ondaka ombwa Kalunga we i udhika ae lukulu okupitila movaprofeti ve 
momisonekwaomidhilikwa.  

3Ondaka hendji mai popi ouhunga nOmunwaKalunga. Jesus monkalo yountu wa 
dha moluyumuko lwaDavid,  

4iya ye monkalo yOmbepo youdhilikwa, hiaa imunwa kout̯e, wa yulikwa 
kodhonkono odhonene okutya Jesus Kristus, Muhona wetu, oye e li 
OmunwaKalunga. 

5Kalunga we tu t̯ila onkenda, he tu pa otjilinga tjouyapostoli mena lyaKristus, 
ovantu moviwan̯a avihe opo va tyee, wo va itavele muye.  

6Nan̯e wo muvamo owomovantu hemba mbava ithanwa kuKalunga, mu ile 
ovaJesus Kristus.  

7Iya me mu sonekele n̯e amuhe mbamu li moRoma okutya Kalunga u mu hole, 
hiee mu ithana, mu ile ovantu ve ovadhilikwa.  Et̯ilonkenda nouwa waKalunga 
Tate nowaMuhona Jesus Kristus ngau kale nan̯e.  

Ealikano lyompandu 

8Olutenga me pandula Kalunga kandje okupitila muJesusKristus mena lyen̯i 
amuhe, mena lyokutya eitavelo lyen̯i mali hipululwa mouye auhe.  

9Kalunga, ngundji undapela nomwenyo wandje auhe hindji teetha ondaka 
ombwa yOmuna, oye e li ombangi yandje okutya ame apehe ndji mu thipaluka 

10momaalikano andje. Apehe ndji kumba, ehalo lyaKalunga andaa mokaluvedhe 
heha kathiinina mali mpa omuhunga ndji ye kun̯e.  

11Ame me hala oku mu mona, mbe mu dhimbaluka, ndji mu pe otjali tjopambepo 
himatji dhi kuKalunga, tji mu koleke.  

12Iya nyahoka nt̯e nan̯e matu livandhipaleke pokati, ame me mu vandhipaleke 
neitavelo lyandje, n̯e mamu mbandhipaleke neitavelo lyen̯i.  

13Vakwetu, ame híme hala oku mu holeka okutya ovikando ovingi ndji hala oku 
mu valulila po, atjaa apehe ndji mona oluvinda. Ame me hala wo mokati ken̯i ndji 
mone mo ovaitaveli ngahi mba mona moviwan̯a vimo.  

14Ame ndji na ongele kOvagreka nokumbahave thi Ovagreka, kovanandunge 
nokovahima.  

15Ame me hala oku mu teethela ondaka ombwa nan̯e wo hemba mbamu li 
moRoma.  

Odhonkono dhondaka ombwa 

16Ame híme t̯a ohon̯i ondaka ombwa, mena lyokutya oyo i li odhonkono 
dhaKalunga, ndhimadhi hupitha omuntu auhe ngwaa itavela, olutenga Omujuda 
okudha mpoka Omugreka. 

17Iya ouvyuuki waKalunga mau hololoka mondaka ombwa, Kalunga hima ningi 
ovantu, va ile ovavyuuki okupitila meitavelo okudha komautilo katee 
komaandelo, omusonekwa ngahi mau tyaa: “Omuvyuuki ma ka kala nomwenyo 
mena lyeitavelo.” 

Ovantu avehe ovalundhi 

18Oluyuma lwaKalunga malu dhi meulu, halu ya okukondjetha omutomba 
okutomba Kalunga nouvi auhe wovantu mbava tjikila otjatjili nouvi wawo.  

19Kalunga me ve yumaneke, mena lyokutya hiva thele okwiiwa ouhunga 
naKalunga, tji li nawa poluhandja mokati kawo, Kalunga we ve holololela tjo.  

20Iya okudha keuto lyouye okuhamoneka kwaKalunga nodhonkono dhe 
dhaapehe noukalunga we wa teeka nawa, hau moneka movipuka mbyoka 
Kalunga mbyaa undapa. Iya ovantu kaava ulu okulipopila.  

21Iya nandaku tiwa Kalunga ve mu i, kave mu tumbaleke ngaKalunga, wo kave 
mu pandulile. Omalipulo awo a li vala oouhima, odhondunge dhawo dha 
dhiwelekwa. 

22Ve limona okutya ve na odhondunge, nan̯i wo ovahima.  

23Poluvedhe lwokukumba kuKalunga nguha anda, wo va kumba kotjithika 
tjomuntu nguu t̯a, nokotjithika tjovidhila, notjovinamwenyo, notjoviyaladhi.  

24Iya Kalunga we ve yethela momahalo omitima vyawo, va ninge ovipuka 
ovit̯ithahon̯i nokusilika omalutu awo ovene.  

25Va pingathanetha otjatjili tjaKalunga novithithi, hiva kumba nokuundapela 
ovyuutwa poluvedhe lwokukumba kOmuuti, ngoka ngwaa thele okutumbalekwa 
apehe katee apehe. Amen.  

26Iya Kalunga we ve yethela monkalo ndjimai t̯itha omuntu ohon̯i. Ovakadhintu 
vawo va lundulula onkalo yountu, va lala novakadhintu vakwawo hihatji li 
monkalo yountu. 

27Ovalumentu nawo va yetha onkalo yountu yokulala novakadhintu, va lala 
novalumentu vakwawo hitji tilitha. Va yumanekwa noluyuma ndwee ve hulu.  

28Iya nawo ngahi háva itavele ondunge yaKalunga, Kalunga naye wo we ve 
yethela mowoova wawo, va undape hihatja thele okuundapwa.  



321 

 

 
©  2012 Bible Society in Namibia. 

 

 
 

 

29Wo kave na tja ouvyuuki nokanunu, ve na oungangala, olwiho, ouvi, onki, 
okulidhipaa, ovilwa, okulikengelela, okusokela ovakwawo ouvi, olwaambo,  

30okulipopya navi, okuyele Kalunga, okulilalula, nokulinoma nokulitanga, ovantu 
wokulipula novipuka ovivi. Kava tee kovanene vawo,  

31kave na tja odhondunge, kave na tja eitavelo, kave na tja ohole, kave na tja 
onkenda novakwawo.  

32Wo oveta yaKalunga ve i i okutya mai tya nguma kala monkalo ndjii li nyahi, ma 
t̯i. Wo ovene kava undapa vala ovipuka hembi, iya ve hulukilwa ovantu mbave vi 
ninga.  

Ovaroma 2 

Ekoyo lyaKalunga evyuuki 

1Mukwetu, ove andaa u koya ovakwen̯i, koo ulu okulipopila nandaku tiwa oove 
an̯i. Iya andaa u koya ovakwen̯i, ove nan̯i mbyuu ve pela ombedhi, ove ovyo u 
ninga, okutya we likoyo omwene.  

2Tu tji i okutya Kalunga u li mondjila hiaa koya ovantu mbava undapa ovipuka 
mbii li hinyahi.  

3Ove, ovakwen̯i ovipuka mbyuu ve pela ombedhi, amo ve koyo, ove ovyo u ninga, 
mo lipula okutya mo inkolo ekoyo lyaKalunga?  

4Ne wa tomba ouwa waKalunga ounene, nelikambulithilo, nolweembya lwe? Ku 
konekele ouwa waKalunga mbumau ku nana, u liteyulule?  

5Iya okulikukutika kwoye, nomutima woye mbuhau liteyulula, mo lietele 
oluyuma lwaKalunga metango lyoluyuma, nekoyo evyuuki lyaKalunga himali ka 
holololwa. 

6Iya Kalunga ma ka pa omuntu auhe hitji lithike povilinga vye.  

7Ovantu mboka mbave likambulithila okuundapa ouwa, okukondjela elaimo 
lyaKalunga, etumbalo nomwenyo mbuhau anda, Kalunga me ke ve pa omwenyo 
waapehe.  

8Iya ovantu mboka mbave lihole ovene, mbava anya hitji li mondjila, mbava 
landula hitja puka, Kalunga ma ka t̯a omadhinge, he ve yumaneke noluyuma.  

9Oudheu noviihamo mavi ke ya komuntu auhe nguu undapa ouvi, olutenga 
Ovajuda, okudha mpoka Ovagreka.  

10Iya elaimo netumbalo nouwa mau ka pewa ovantu avehe mbava undapa ouwa, 
olutenga Ovajuda, okudha mpoka Ovagreka.  

11Kalunga ke na tja okapungulula.  



322 

 

 
©  2012 Bible Society in Namibia. 

 

 
 

 

12Iya avehe mbava lundha ahave na oveta, mava ka keka ahave na oveta, iya 
namboka mbava lundha ave na oveta, mava ka koywa koveta.  

13Omuntu kaa ile omuvyuuki kotjipala tjaKalunga hima teelele oveta, iya ma ile 
omuvyuuki ama hwithile po oveta.  

14Ovapaani, mbahave na oveta, iya andaa mava hwithile po soka himatji pulwa 
koveta monkalo yawo, okutya wo oveta muwo ovene, nandaku tiwa kave na tja 
oveta.  

15Iya onkalo yawo mai yulike okutya himatji pulwa koveta, tja sonekwa 
momitima vyawo, omalityoo awo maa yandja oumbangi, okulipula kwawo maku 
ve pa ombedhi ne maku ve popile.  

16Hehi matji ka ningwa metango ndyoka Kalunga hima ka koya okupitila 
muKristusJesus oviholekwa vyovantu, ngahi mbe mu heela mondaka ombwa 
ndjindji teetha.  

Ovajuda noveta 

17Iya ove u litya uMujuda, we liun̯ika moveta, u litangela Kalunga,  

18ehalo lyaKalunga u li i, wa longwa moveta okuholowola hitji li mondjila,  

19we liun̯ika okukoka ovapot̯i, utjiten̯i tjambave li met̯iku,  

20omupukululi wovahima, omulongethi wodhondele. Ove u na oveta ndjii li 
ehuku lyatjatjili nolyounongo.  

21Iya ove, nguu longa ovakwen̯i, ku lilongo omwene? Ove u teethela ovantu 
okutya háva vaka, ove au vaka?  

22Ove u tjaela ovantu okutya háva i movihulo, ove au ya movihulo? Ove u yele 
ovikalunga, ove au vaka modhotempeli?  

23U litanga, hiuu na oveta yaKalunga, atjaa ku penyetha Kalunga hiuu lundha 
oveta ye?  

24Ngahi kwa sonekwa haku tiwaa: “Ena lyaKalunga mamu li penyetha mokati 
kovapaani.” 

25Etanda li na otjilinga, andaa mo kambulitha oveta, iya andaa mo lundha oveta, 
mo ngala vala nguho pitile etanda.  

26Nguha pitile etanda andaa ma kambulitha himatji pulwa koveta, kaa talwa 
ngangwaa pita etanda?  

27Iya nguha pitile etanda, atjaa u tyaa oveta, me ke ku pa ouhima ove nguwa pita 
etanda, nguwa sonekelwa oveta, atjaa ho i lundha.  

28Okwiila Omujuda, hakombanda, tjo okupita etanda, hakolutu.  

29Iya Omujuda watjatjili, onguu li Omujuda momwenyo we, nokupita etanda 
lyatjatjili olyomomwenyo. Hehi hatjilinga tjoveta, iya otjilinga tjOmbepo 
yaKalunga. Nguu li nyahoka, ma pewa etumbalo kuKalunga, hakovantu.  

Ovaroma 3 

1Omujuda u na tji okupon̯a punguhe thi Omujuda? Ne okupita etanda maku 
popile tji? 

2Iinga, okupita etanda maku popile movipuka ovingi. Olutengatenga Ovajuda owo 
va pewa odhondaka dhaKalunga.  

3Iya ovi, andaa vamo kava itavelele? Hihava itavelele, matji ningitha okutya 
Kalunga ma ulu okukala ahe thi omuliun̯ikwa?  

4Kaatji tjiiwa nokanunu! Kalunga u popya otjatjili, iya omuntu auhe ka popi 
otjatjili, omusonekwa ngahi mau popi himau tyaa:  “Amo popi, u popya hitja 
vyuuka amo koywa, u ton̯a.” 

5Iya andaa oulundhi wetu mau yulike okutya Kalunga omuvyuuki, matu tya vi? 
Matu tya Kalunga u undapa hitja puka, hiee tu yumaneka? (Hempa me popi 
monkalo yountu. ) 

6Aai, nokanunu. Kalunga ma ulu vi okukoya ouye andaa ye hamuvyuuki?  

7Iya andaa otjatjili tjaKalunga hitji mu tumbaleketha, matji holololwa kovithithi 
vyandje, omena lyatji me koywa uke ngomulundhi?  

8Omena lyatji hihame tyaa: “Tu undapen̯i ouvi, opo mu dhe ouwa”? Iya ovantu 
vamo va mpenya, hava nkuminine okutya mba popya hinyahi. Mava ka koywa 
hitji lithike povilinga vyawo.  

Kaku na tja omuntu omuvyuuki noumo 

9Iya tji li vi? Nt̯e Ovajuda, ont̯e tu li ovawa okupon̯a ovantu vamo? Aai, nokanunu. 
Twe tji yulika ae lukulu okutya Ovajuda nOvagreka avehe ve li kohi yodhonkono 
dhoulundhi, 

10omusonekwa ngahi mau popi himau tyaa:  “Kaku na tja omuvyuuki noumo,  

11ko kaku na tja noumo nguu yuvite,  ko kaku na tja noumo nguma taendha 
Kalunga.  

12Ovantu avehe va yetha Kalunga.  Avehe va puka.  Kape na tja noumoumo nguma 
undapa ouwa.  

13Ovinyo vyawo vi ngala ombila ndjaa yuhama,  omalaka awo e na ovineya.  
Movinyo vyawo mu dha odhondaka odhombi ndhii ngala oudhioo wonyoka.  

14Movinyo vyawo mwe yula omatuka omanene.  

15Odhompadhi dhawo dhi kanyauka okutilahi ombindhi.  

16Mpava enda, pa kala ehan̯auko novihuna.  

17Ondjila youwa kave i i.  

18Okutila Kalunga kave tji i.” 

19Napano tu tji i okutya atjihe soka oveta himai popi, mai tji heele mbave li kohi 
yoveta, opo omuntu auhe a patwe otjinyo, nouye auhe u kale au na onkali 
kotjipala tjaKalunga. 

20Kape na tja omuntu noumo nguma ile omuvyuuki kotjipala tjaKalunga, hima 
hwithile po soka himatji pulwa koveta, mena lyokutya oveta i lile po okuheela 
omuntu okutya ye omulundhi.  

Ouvyuuki womeitavelo 

21Iya napano Kalunga wa hololola po ondjila yokuninga omuntu a ile omuvyuuki, 
hátji na tja noveta, oveta novaprofeti nawo ve tji hipulula.  

22Kalunga otjipuka hehi me tji ningile ovantu avehe mbava itavela 
muJesus Kristus. Me ve ningile tjo, hápe na tja okapungulula. 

23Iya ovantu avehe va lundha, kave na tja elaimo lyaKalunga.  

24Mava ningwa ovavyuuki otjali ket̯ilonkenda lye, mena lyokutya Kristus Jesus 
we ve yowola.  

25Kalunga wa twaa po Kristus a ile omuwan̯en̯eki okupitila mombindhi ye 
kumboka mbamava itavele muye, opo a yulike ouvyuuki we. Iya mena 
lyolweembya lwe Kalunga wa yetha odhonkali dhovantu ndhaa ningwa lukulu 
ahame ve yumaneke.  

26Iya napano Kalunga ma yulike okutya ye omuvyuuki, hima ningi omuntu 
nguma itavele muJesus, a ile omuvyuuki.  

27Iya matu ulu okulitangela tji? Omena lyokutya tu tyaa oveta? Aai, iya omena 
lyahitwa itavela.  

28Iya matu tya omuntu ma ningwa omuvyuuki mena lyeitavelo, hamena 
lyokuhwithila po oveta.  

29Ne Kalunga okOvajuda vala aveika? Hakovapaani wo? Iinga, okovapaani wo.  

30Kalunga yuumo vala nguu ninga ovantu mbava pita etanda nambahava pitile 
etanda, va ile ovavyuuki mena lyeitavelo.  

31Oveta matu i itha po mena lyeitavelo? Aai, nokanunu, oveta matu i koleke.  

Ovaroma 4 

Abraham wa ila omuvyuuki mena lyeitavelo 

1Iya tateombwale Abraham ngatu tye wa mona tji?  

2Iya Abraham ngaile ovilinga vye mu ninga omuvyuuki, ngai me tjiiwa okulitanga, 
atjaa hakotjipala tjaKalunga.  

3Iya Omusonekwamau tya vi? Mau tyaa: “Abraham wa itavela muKalunga. Iya 
mena lyokutya wa itavela, Kalunga we mu tala okutya omuvyuuki.” 

4Nguma undapa, ondjambi ye kai talwa ngotjipuka hima pewa otjali, iya i hawa 
ngothuto.  

5Nguhama undapa, atjaa ha itavele muKalunga, nguu vyuukitha ovalundhi, mena 
lyeitavelo lye ma talwa okutya omuvyuuki.  

6NaDavid wo otjo ma popi hima tya omunalao omuntu ngoka nguma talwa 
okutya omuvyuuki kuKalunga ahape na tja ovilinga.  

7 “Ovanalao ovantu mboka Kalunga mbaa ithila po hiva lundha,  nodhonkali 
dhawo hadhi t̯imikwa.  

8Omunalao omuntu ngoka Muhona nguhama havele odhonkali dhe.” 

9Iya elao hendi olyambava pita vala etanda ne nambahava pitile etanda? Tu 
popya okutyaa: “Abraham wa itavela muKalunga. Iya mena lyokutya wa itavela, 
Kalunga we mu tala okutya omuvyuuki.” 

10Tja ningwa nalun̯i? Aa pita etanda ne aheya pita etanda? Iya hahiaa pita etanda, 
ohiheya pita etanda.  

11Wa pewa etangan̯eko lyokupita etanda, li ninge otjilimbo tjouvyuuki weitavelo 
ndyaa li nalyo tainkolo aheya pita etanda, opo a ninge ihe yovantu avehe mbava 
itavela háveya pita etanda, opo va talwe okutya ovavyuuki.  

12Ye oye e li wo ihe yambava pita etanda, hakupita vala etanda, iya okweenda wo 
meitavelo ndyoka tate Abraham ndyaa li nalyo tainkolo aheya pita etanda.  

Eudhiko lyaKalunga neitavelo 

13Iya Kalunga ka udhikilile Abraham ne oluyumuko lwe okutya ma pingana ouye 
mena lyahiaa tyaa oveta, iya omena lyahiaa itavela, Kalunga he mu tala okutya 
omuvyuuki. 

14Iya andaa omaudhiko aKalunga maa pewa mbava tyaa oveta, okutya eitavelo 
lyomuntu kali na himali popile, nomaudhiko aKalunga kae na otjilinga. 

15Iya oveta i eta oluyuma lwaKalunga. Andaa kape na tja oveta, kape na tja 
nguma lundha oveta.  

16Eudhiko lya yandjwa mena lyeitavelo, iya nyahoka lya yandjwa ket̯ilonkenda, 
tji kale otjatjili okutya eudhiko ndyoka lya yandjwa koluyumuko lwaAbraham 
aluhe, hakumboka vala mbava tyaa oveta, iya namboka wo mbava itavela 
ngaAbraham. Abraham, nt̯e atuhe oye e li tate,  

17ngahi kwa sonekwa okutyaa: “Ame me ku ningi ihe yoviwan̯a ovingi.”Abraham 
ngwaa itavela muKalunga, oye e li tate kotjipala tjaKalunga, Kalunga nguu imuna 
ovat̯e kout̯e, ha eta ovipuka mbihavi ko, havi ngala oko vya li.  

18Abraham wa itavela, he liun̯ike, tainkolo po hápa li himatji liun̯ikwa. Iya wa ila 
ihe yoviwan̯a ovingi, omusonekwa ngahi mau popi himau tyaa: “Oluyumuko 
lwoye malu ka ninga olun̯ingi.” 

19Odhombula dhaAbraham ambala dha li pethele, atjaa ka nengenene meitavelo 
lye, nandaku tiwa wa li ae lwete okutya olutu lwe kalu na uke odhonkono 
dhokuyumuka, naSara kaa yumuka uke.  

20Abraham wa itavela, ka limbilililwe soka hiaa udhikilwa kuKalunga. Iya wa kola 
meitavelo lye, ha tumbaleke Kalunga. 

21Ye wa li ae tji i nawa okutya soka Kalunga hiaa udhika, ma ulu oku tji hwithila 
po.  

22Iya Kalunga wa tala okutya Abraham omuvyuuki.  

23Odhondaka ndhimadhi tyaa: “Kalunga we mu tala okutya omuvyuuki,”kadhi 
sonekelelwe vala Abraham aika,  

24iya dha sonekelwa wo nomena lyetu, mbamatu talwa okutya tuvavyuuki hitwa 
itavela muKalunga, ngwaa imunaMuhona wetu Jesus kout̯e.  

25Kalunga wa yandja Jesus a t̯e mena lyodhonkali dhetu, ye he mu imuna kout̯e, e 
tu ninge ovavyuuki.  

Ovaroma 5 

Ouwa nehuluko 

1Iya hitwa ningwa ovavyuuki mena lyeitavelo, iya napano otjo pe na ouwa pokati 
ketu naKalunga mena lyaMuhona wetu Jesus Kristus.  

2Iya mena lyeitavelo, Kristus we tu thikitha met̯ilonkenda lyaKalunga, moka 
mutu li. Matu hulukwa himatu kevelele etumbalo lyaKalunga. 

3Hatjo vala soka, iya matu hulukilwa wo omaudheu, hitu tji i okutya moudheu 
mamu dhi okulikambulithila.  

4Mokulikambulithila mamu dhi outakamethi, moutakamethi mamu dhi ekevelelo.  

5Ekevelelo kaali t̯itha ohon̯i, mena lyokutya ohole yaKalunga ya tilwa momitima 
vyetu kOmbepo Ondhilikwa ndjitwa pewa.  

6Tainkolo nt̯e twa li ovingone, Kristus wa t̯ila ovalundhi moluvedhe oluwa.  

7Otjidheu komuntu okut̯a poluvedhe lwomuvyuuki. Pamo matji tjiiwa, omuntu 
umo a kale nouvandhi, a t̯e mena lyomuntu omuwa.  

8Iya Kalunga we tu yulikila okutya u tu hole. Tainkolo twa li ovalundhi, Kristus 
wa t̯a mena lyetu.  

9Iya napano twa ningwa ovavyuuki mena lyombindhi ye, twa hupithwa, opo hátu 
vadhwa koluyuma lwaKalunga.  

10Iya andaa hitwa li odhondjedhi dhaKalunga, twa wan̯en̯ekwa naye mena lyet̯o 
lyOmuna, unene tuu napano hitwa wan̯en̯ekwa naKalunga, matu hupithwa, mena 
lyokutya Kristus u na omwenyo.  

11Iya hatjo vala soka atjiika, nt̯e matu hulukilwa Kalunga mena lyaMuhona wetu 
Jesus Kristus, ngwee tu wan̯en̯eka naKalunga.  

Adam naKristus 

12Oulundhi wa etwa mouye komuntu umo. Oulundhi wa eta et̯o. Iya et̯o lye ya 
movantu avehe, mena lyokutya avehe va lundha.  

13Oulundhi omo wa li mouye, tainkolo oveta ahaiya yandjwa. Iya tainkolo hákwa 
li oveta, oulundhi nahi kau havelwe.  

14Iya okudha potembu yaAdam katee potembu yaMoses et̯o nahi li tumina 
ovantu avehe namboka mbahava lundhile ngaAdam hiaa lundha.  Adam wa li 
ethano lyangoka ngume ya.  

15Iya otjali tjaKalunga koo tji yeleke nokulundha kwaAdam. Iya andaa ovantu 
ovengi va t̯a mena lyokulundha kwomuntu umo, iya et̯ilonkenda lyaKalunga 
enene unene notjali tje otjin̯ingi kovantu ovengi mena lyomuntu umo, 
JesusKristus.  

16Okulundha kwomuntu umo notjali tjaKalunga kavi lithele. Adam hiaa lundha, 
tje mu etela okukoyelwa et̯o. Et̯ilonkenda lyaKalunga, okukutulula omuntu 
kon̯ima yokulundha okwingi.  

17Iya andaa et̯o lya uta okutumina ovantu avehe mena lyomuntu ngoka umo 
ngwaa lundha, iya unene tuu mbava tambula et̯ilonkenda notjali tjouvyuuki, 
mava ka kala nomwenyo, hava tumine okupitila momuntu umo, Jesus Kristus.  

18Iya ngahi tji li okulundha kwomuntu umo hikwa etela ovantu avehe ekoyo 
okukoyelwa et̯o, iya notjilinga tjouvyuuki tjomuntu umo matji kutulula ovantu 
avehe, hava pewa omwenyo.  

19Ovantu avehe ngahi va ila ovalundhi mena lyomuntu umo, Adam nguha teele, 
iya otjo matji kala, ovantu ovengi mava ningwa ovavyuuki mena lyomuntu umo, 
Jesus Kristus, ngwaa tyaa muKalunga.  

20Iya Kalunga wa yandja oveta, odhonkali opo dhi ila odhon̯ingi, mpape na 
odhonkali odhon̯ingi net̯ilonkenda lyaKalunga en̯ingi.  

21Oulundhi ngahi u tumina ovantu avehe hau ve etele et̯o, net̯ilonkenda wo mali 
tumine okupitila mouvyuuki, li tu twale momwenyo waapehe, okupitila muJesus 
Kristus, Muhona wetu.  

Ovaroma 6 

Tu na omwenyo mena lyaKristus 

1Iya ngatu tye vi? Ngatu twikile okukala moulundhi okutya et̯ilonkenda 
lyaKalunga li ile en̯ingi?  

2Hátjo nokanunu! Nt̯e mbatwa dha moulundhi, matji tjiiwa vi uke tu kale mo?  

3Ne kamu tji i okutya nt̯e atuhe mbatwa tjatjelwa muKristus Jesus, twa tjatjelwa 
met̯o lye?  

4Hitwa tjatjwa, twa t̯a, nt̯e hatu pakwa pamo naKristus, ngaKristus hiaa imunwa 
kout̯e kodhonkono dhelaimo lyaIhe, nant̯e tu tjiiwe okweenda monkalamwenyo 
ompe.  

5Iya andaa tu na oukumo naKristus met̯o lye, matu kala wo noukumo naye 
meimuko lye kout̯e.  

6Tu tji i okutya ountu wetu oukulu wa papelwa pamo naKristus komutjaakano, 
opo olutu lwoulundhi lu han̯aunwe po, ahamatu kala uke ovapika woulundhi,  

7mena lyokutya auhe ngwaa t̯a, wa kutululwa koulundhi.  

8Iya napano andaa twa t̯a pamo naye, twa itavela wo okutya tu na omwenyo 
pamo naye.  

9Iya tu tji i okutya Kristus hiaa imunwa kout̯e, kaa t̯i uke. Et̯o kaali mu tumine 
uke.  

10Et̯o ndyaa t̯a, wa t̯ila oulundhi otjikando tjimo vala. Iya omwenyo mbwee na 
wo, ma kalele Kalunga.  

11Iya nan̯e wo ngatjo mu lihava okutya mwa dha mo moulundhi, mu na omwenyo 
okukalela Kalunga muKristus Jesus.  

12Iya hámu yetha omalutu en̯i ngamaa ka t̯a, a tuminwe koulundhi, opo hámu 
landula omahalo ao omavi.  

13Hámu yandja ovin̯ipo vyen̯i koulundhi, vi ile oviundapethwa vyovipuka ovivi, 
iya ovene liyandjen̯i kuKalunga, mu liyandje, otjovantu mbamwa ithwa met̯o, 
hamu etwa momwenyo. Liyandjen̯i kuKalunga, opo e mu undapethe hitji li 
mondjila.  

14Iya oulundhi háu mu tumine. N̯e kamu li kohi yoveta, iya mu li kohi 
yet̯ilonkenda lyaKalunga.  

Ovapika wovilinga vyouvyuuki 

15Iya tji li vi? Ngatu lundhe, mena lyokutya katu li kohi yoveta, tu li kohi 
yet̯ilonkenda? Hátjo nokanunu!  

16Kamu tji i okutya andaa mamu liyandja komuntu, mu ile ovapika ve wokutyaa 
kuye, mamu ile ovapika vangoka humamu tee? Andaa mamu liyandja okuundapa 
oulundhi, omaandelo atjo et̯o, iya andaa mamu tee kuKalunga, okutyaa hoka 
maku mu ningi ovavyuuki kotjipala tjaKalunga.  

17Iya Kalunga nga tumbalekwe, mena lyokutya n̯e hemba mbamwa li ovapika 
woulundhi mwa itavela nomitima vyen̯i otjatjili himatji moneka melongo moka 
mumu li.  

18N̯e mwa kutululwa moulundhi, mwa ila ovapika wovilinga vyouvyuuki. 

19Me popi ngondele mena lyoungone womalutu en̯i. Lukulu mwa yandjele 
ovin̯ipo vyen̯i okuundapa ovipuka vyovupika mbyaa sila nokuundapa ovipuka 
ovivi. Iya napano yandjen̯i ovin̯ipo vyen̯i moupika wovilinga vyouvyuuki, opo mu 
ile ovadhilikwa.  

20Iya himwa li ovapika woulundhi, mwa kutulukile, kamwa li amu na ko natja 
nouvyuuki. 

21Ouwa mbumwa mona owatji, himwa undapa ovipuka vyoku mu t̯itha ohon̯i? 
Ovipuka hembi mavi mu etele et̯o.  

22Iya napano mwa kutululwa moulundhi, mwa ila ovapika vaKalunga. Ouwa 
mbumamu mono monkalamwenyo yen̯i hoowombu okutya mwa ila ovadhilikwa, 
komaandelo mamu ka mona omwenyo waapehe.  

23Ondjambi youlundhi et̯o, iya otjali tjaKalunga omwenyo waapehe 
muKristus Jesus, Muhona wetu.  

Ovaroma 7 

Oveta ouhunga nolukupo 

1Vakwetu, ame me popi kovantu mbave i oveta, kamu tji i okutya oveta i na 
odhonkono vala komuntu nguu na omwenyo?  

2Omukadhintu ngwaa kupwa, oveta mai mu kutile kumo nomulumentu we, 
tainkolo omulumentu ae na omwenyo. Iya omulumentu andaa wa t̯i, okutya 
omukadhintu hengu wa kutuluka koveta yolukupo.  

3Iya andaa wa kupwa komulumentu umo, tainkolo omulumentu we ae na 
omwenyo, okutya omukadhintu hengu ma talwa okutya u li movihulo. Iya andaa 
omulumentu we wa t̯i, okutya omukadhintu ha kupwa komulumentu umo nguu 
lili, wa kutuluka, ke li movihulo.  

4Vakwetu, nan̯e wo moveta mwa dha mo, mena lyokutya muun̯ipo wolutu 
lwaKristus. Napano tuvahengu ngwaa imunwa kout̯e, opo tu undapele Kalunga 
otjilinga otjiwa.  

5Hitwa li monkalo yountu, oulundhi wa tukululwa koveta, wa kala amau undapa 
munt̯e. Onkalo ndjii li nyahoka mai twala met̯o.  

6Iya napano moveta mutwa t̯ililile, ndjee tu kambulile, twa kutuluka mo, opo tu 
undapele Kalunga monkalo ompe yopaMbepo, hamonkalo onkulu yoveta ndjaa 
sonekwa.  

Oveta noulundhi 

7Atjaa napano ngatu tye vi? Oveta oulundhi? Hátjo nokanunu. Iya ngaile haveta, 
ngai hí ivilwe oulundhi. Oveta ngai kaai tyaa: “Hó kema otjipuka 
tjomukwen̯i,”ngai hí ivilwe okutya okukema otjitji.  

8Oulundhi wa mona oluvedhe okupitila motjitumino, wa tukulula mwaame 
omahalo aehe omavi. Mpahape na oveta, oulundhi wa t̯a.  

9Lukulu ame mba li ahe na oveta, iya otjitumino hitje ya, oulundhi tjau hau imuka 
po,  

10ame he t̯i. Mba mono okutya otjitumino hitja thele okundjetela omwenyo, tja 
ndjetela et̯o.  

11Oulundhi wa mona oluvedhe okupitila motjitumino, wa mpukitha, hau 
ndhipaetha kotjitumino.  

12Iya oveta ondhilikwa, notjitumino otjidhilikwa, otjivyuuki, tjo otjiwa.  

13Iya otjipuka otjiwa tja ndjetela et̯o? Hátjo nokanunu. Et̯o lya etwa koulundhi, 
oulundhi wa undapa okupitila muhitji li nawa, hau ndjetele et̯o, opo u hololoke 
poluhandja okutya wo oulundhi. Iya oulundhi hiwa pitila motjitumino, wa yulika 
okutya wo oulundhi tjatjilitjili.  

Onkalo yopavali momuntu 

14Iya tu tji i okutya oveta i li pambepo, ame ndjimuntu, ndji li kohi youlundhi, ndji 
ngala omupika.  

15Hime undapa hítji i, mena lyokutya ndji undapa hihamba thele okuundapa. Iya 
ndji undapa hindji yele.  

16Andaa nan̯i ndji undapa híhe hala, me itavele okutya oveta i li mondjila.  

17Iya napano haame uke ndji undapa hinyahi, iya oulundhi hembu mbuu li 
mwaame.  

18Ndji tji i okutya mwaame, mountu wandje kamu na tja ouwa nokanunu. Ehalo 
lyokuundapa ouwa ndji na lyo, atjaa odhonkono dhoku tji ninga, hí na dho.  

19Ouwa mbundji hala okuundapa, hí u undapa, iya ouvi mbuhe hala, owo ndji 
undapa.  

20Andaa me undapa híhame hala okutya oulundhi mbuu li mwaame owo mau 
ndjundapetha.  

21Otjipuka hehi ndji tji mona ngoveta, ame hala okuundapa ouwa, ndji undapa 
vala ouvi, 

22iya momutima wandje mba hopa oveta yaKalunga.  

23Iya ame ndji mona oveta imo ndji li molutu lwandje, ndjimai kondjetha, 
ndjimba itavela momutima wandje, ya nkambula, ndji kale omupika woveta 
youlundhi ndjii li molutu lwandje.  

24Ame ndjimuntu omulundhi omuvi! Aan̯i nguma nkutulula molutu hendu 
ndumalu t̯i?  

25Iya Kalunga nga tumbalekwe mena lyaJesus Kristus Muhona wetu!  Iya ame 
omwene nehalo lyandje me hala okuundapela oveta yaKalunga, atjaa olutu 
lwandje lu undapela oveta youlundhi.  

Ovaroma 8 

Okukala modhonkono dhOmbepo yaKalunga 

1Iya napano kape na tja ekoyo okupa onkali mbave li muKristusJesus,  

2mena lyokutya oveta yOmbepo yomwenyo muKristus Jesus ya nkutulula moveta 
youlundhi noyet̯o.  

3Kalunga wa undapa soka oveta hiya anyenwa oku tji undapa, mena lyokutya 
omuntu otjingone. Kalunga wa koya oulundhi momuntu, hiaa tuma Omuna ngoka 
ngwee ya molupe lwomuntu omulundhi, a ithe po odhonkali,  

4opo ouvyuuki hembu mbumau pulwa koveta, u hwithilwe po munt̯e hemba 
mbahatu ende mountu, iya mbatu enda paMbepo.  

5Iya mbava enda mountu, ve lipula ovipuka vyountu, iya mbava enda paMbepo, 
ve lipula ovipuka vyopaMbepo.  

6Iya omalipulo ountu et̯o, omalipulo opaMbepo omwenyo nouwa.  

7Iya omalipulo ountu a kondjetha Kalunga, mena lyokutya kaa tee koveta 
yaKalunga, oo kae tji ulu.  

8Mbava tuminwa kehalo lyountu, kaava ulu okuthevelwa Kalunga.  

9N̯e kamu tuminwa kehalo lyountu, iya mu tuminwa kOmbepo yaKalunga, andaa 
Ombepo yaKalunga i li mun̯e. Iya andaa Ombepo yaKristus kai li mun̯e, 
kamuvaKristus.  

10Iya andaa Kristus u li mun̯e, nandaku tiwa omalutu en̯i a t̯a mena lyoulundhi, 
ombepo yen̯i i na omwenyo mena lyouvyuuki mbutwa pewa kuKristus.  

11Andaa Ombepo yaKalunga, ngwaa imuna Jesus kout̯e, i li mun̯e, Kalunga ngwaa 
imuna Kristus kout̯e ma imuna wo omalutu en̯i omat̯e okupitila mOmbepo ye 
ndjii li mun̯e.  

12Vakwetu, iya tu na ongele, atjaa hayokukala monkalo yetu yountu.  

13Iya ngamu kala monkalo yountu wen̯i, matji mu etele et̯o. Iya andaa mamu 
yetha ovilinga vyoulundhi, Ombepo hai mu yethetha vyo, okutya mamu kala 
nomwenyo.  

14Iya ovantu avehe mboka mbava endethwa kOmbepo yaKalunga, 
ovanwaKalunga.  

15Iya Kalunga ke mu pele ombepo youpika, mu kale uke nowoma. Mwa pewa 
Ombepo youyumukwa, ndjitu ithana amatu tyaa: “Abba! Taa!” 

16Ombepo yaKalunga yo oyene oyo mai hipulula pamo nodhombepo dhetu 
okutya nt̯e tudhondele dhaKalunga.  

17Iya andaa tudhondele dhaKalunga, tudhompinga wo, odhompinga dhaKalunga 
nodhompinga pamo naKristus, andaa matu tatethwa pamo naye, opo tu 
laimithwa wo pamo naye.  

Ekevelelo lyelaimo 

18Ame me mono okutya omatatetho henga anapano kaa ulu okuyelekwa nelaimo 
ndimatu ka holololelwa.  

19Ovyuutwa avihe mavi kevelele nehalo unene Kalunga hima ka hololola ovana. 

20Iya ovyuutwa vya yumanekwa, hakehalo lyavyo, iya Kalunga oye a tokola tji 
kale nyahoka, atjaa pe na ekevelelo 

21okutya ovyuutwa vyo ovyene mavi ka kutuluka moupika woluwolela, havi i 
mekutuluko lyelaimo lyodhondele dhaKalunga.  

22Iya tu tji i okutya katee napano ovyuutwa avihe vi kema koviihamo 
ngovyedhimo amali kweya, alya imuka.  

23Havyuutwa vala aviika vi kema, iya nant̯e wo mbatwa pewa otjali tjolutenga 
tjOmbepo yaKalunga, tu kema amatu kevelele Kalunga e tu ninge ovana, ye e tu 
hupithe.  

24Iya mekevelelo hendi twa hupithwa. Ekevelelo ndyuu lwete, hakevelelo. Mo 
kevelele vi hiuu lwete?  

25Iya andaa matu kevelele hihatu lwete, matu tji kevelele amatu likambulithile.  

26Iya Ombepo nayo wo mai tu popile moungone wetu, mena lyokutya katu tji i 
hitwa thele okukumba, iya Ombepo oyene oyo mai tu kumbile nomukemo 
mbuhau tjiiwa okutumbulwa. 

27Iya Kalunga nguu thongonona omitima, omalipulo Ombepo u e i, mena lyokutya 
Ombepo i kumbila ovantu ovadhilikwa monkalo moka Kalunga ndjima hala.  

28Tu tji i okutya movipuka avihe Kalunga u undapela ouwa ovantu mboka mbave 
mu hole, mboka mbaa ithana kehalo lye.  

29Kalunga mbaa holowola ae lukulu, we likalekela wo, ve lithe kOmuna, Omuna 
opo a ile otjiveli tjovakwawo ovengi.  

30Iya ovantu mboka mbae likalekela, we ve ithana wo, mbaa ithana, we ve ninga 
wo ovavyuuki, mbaa ninga ovavyuuki, we ve laimitha wo.  

Ohole yaKalunga muKristus Jesus 

31Atjaa napano movipuka hembi ngatu tye vi? Andaa Kalunga wa ama kunt̯e, aan̯i 
ngume tu kondjetha?  

32Kalunga ka hupithile Omuna okutya ahama ihamethwa, iya we mu yandja mena 
lyetu atuhe, ye kee tu pa mpaeli ovipuka avihe otjali?  

33Aan̯i nguma kondjetha ovaholowolwa vaKalunga? Kalunga ye omwene oye me 
ve ningi ovavyuuki.  

34Aan̯i ngume ve koyo? KristusJesus hengu ngwaa t̯a, ha imunwa kout̯e, napano u 
li kokulyo kwaKalunga, me tu kumbile. 

35Aan̯i ngume tu yapula kohole yaKristus? Oudheu ngaile ne okun̯in̯ikidhwa ne 
okutatethwa ne ondjala ne oluhepo ne otjivangi ne et̯o?  

36Ngahi kwa sonekwa okutyaa:  “Etango alihe ovantu va hala oku tu dhipaa mena 
lyoye,  tu talwa ngodhondhu amadhi ka dhipawa.” 

37Iya movipuka hembi avihe matu ton̯a, hatu ton̯a naa mena lyangoka nguu tu 
hole.  

38Ame ndji tji i tjatjili, hát̯o ne omwenyo ne ovaengeli ne ovatumini ne ovipuka 
vyanapano ne ovipuka mbimavi ya ne ovanadhonkono 

39ne oule wopeulu ne oule wopohi ne otjuutwa tjimo himatji ulu oku tu yapula 
kohole yaKalunga muKristus Jesus, Muhona wetu.  

Ovaroma 9 

Kalunga novantu ve 

1Ame ndjimuntu waKristus me popi otjatjili, híme kembe. Elityoo lyandje mali 
mpopile okutya híme kembe, mena lyokutya mali viyulwa kOmbepo Ondhilikwa.  

2Ndji na oudheu ounene momutima noviihamo mbihamavi polo.  

3Ame omwene mbe tje hala okutya ndji thingwe kuKalunga, ame ndji yapulwe ko 
kuKristus mena lyovakwetu, omuhoko wandje, 

4mbave li Ovaisraeli. Kalunga we ve ninga ovana, ye he ve pa etumbalo, 
ewaneneno, oveta, eundapelokalunga nomaudhiko.  

5Mowoiheombwale omo mwa dha Kristus, hiaa yumukwa mountu. Kalunga, 
Omutuminiwaavihe, nga tumbalekwe apehe katee apehe! Amen.  

6Iya hakutya odhondaka dhaKalunga dha puka ngaile, mena lyokutya havantu 
avehe womoIsrael ve li Ovaisraeli.  

7Oluyumuko lwaAbraham halo aluhe lu li odhondele, Kalunga mbaa udhikila 
Abraham. Kalunga wa heela Abraham ha tyaa: “Oluyumuko lwoye malu ka dha 
muIsak.” 

8Hehi matji tya odhondele mbava yumukwa mountu, hawo ve li odhondele dha 
Kalunga, iya odhondele dhaKalunga ombava yumukwa meudhiko lyaKalunga, 
owo mava tiwa ovana.  

9Iya ondaka yeudhiko lyaKalunga mai tyaa: “Me ka tjuna ombula ndjimai ya 
poluvedhe ngahendu, me ka vadha Sara ae na ondele omudhantu.” 

10Hehi hatjo vala atjiika, iya naRebeka wa yumuka wo epaha ovadhantu, ihe wa li 
tateombwale Isak.  

11Tainkolo epaha háliya yumukwa ne háliya undapa ouwa ne ouvi, eholowolo 
lyaumo opo li kale nawanawa, hamena lyovilinga, iya olyanguma ithana. 

12Kalunga omwene wa heela Rebeka ha tyaa: “Omunoye omunene watjo ma ka 
undapela omunitje,” 

13omusonekwa ngahi mau tyaa: “Ame ndji hole Jakob, ndji yele Esau.” 

14Iya ngatu tye vi? Ngatu tye Kalunga ke na tja ouvyuuki? Hatjo nokanunu!  

15Iya Kalunga wa heela Moses ha tyaa: “Me t̯ile onkenda ngume hala okut̯ila 
onkenda, me etele olweembya ngume hala okweetela olweembya.” 

16Iya kaatji ningwa mena lyehalo ne lyovilinga vyomuntu, iya matji ningwa mena 
lyolweembya lwaKalunga.  

17Omusonekwa mau heele Farao amau tyaa: “Mbe ku yela peulu, ndji yulike 
mwoove odhonkono dhandje, nena lyandje li teethelwe mouye auhe.” 

18Iya Kalunga ma t̯ile onkenda nguma hala okut̯ila onkenda, ha kukutike nguma 
hala okukukutika.  

Oluyuma nonkenda yaKalunga 

19Umo owomun̯e ma mpula ama tyaa: “Iya omena lyatji Kalunga me tu pa 
ombedhi? Iya aan̯i nguma ulu okukondjetha ehalo lyaKalunga?” 

20Oove aan̯i mukwetu ngumo hala okuyaka Kalunga? Ombiya yoluma kaai ulu 
okupula ngwee i ma, hai tyaa: “Omena lyatji wa ndinga hinyahi?” 

21Nguu ma odhombiya ke na tja odhonkono okuma odhombiya dhimo ndhaa 
tumbala nadhimo ndhihadhi tumbalele?  

22Iya Kalunga otjo a ninga nyahoka. Ye wa li ama hala okuhololola oluyuma lwe 
nokuyulika odhonkono dhe, iya we likambulithila unene ovantu mboka mbava 
thele okuyumanekwa nokuhan̯aunwa po,  

23opo a ule okuhololola ouhona wetumbalo lye, kumboka mbava t̯ilwa onkenda, 
mbava longekedhelwa ae lukulu etumbalo,  

24nant̯e wo hemba mbaa ithana, hamOvajuda vala aveika, iya nomovapaani wo.  

25Iya membo lyaHosea ma popi ama tyaa:  “Ovantu mboka mbahave thi ovandje,  
me ke ve ithana ‘ovantu vandje’.  Otjiwan̯a soka himba li ahe hole,  me ke tji 
ithana ‘Otjihivilikwa tjandje’.  

26Pomaluvedhe mpoka mpava tiwaa:  ‘Kamuvantu vandje’ mpoka yatjo mava ka 
ithanwa odhondele dhaKalunga omunamwenyo.” 

27Iya Jesaja wa wololokela Israel ha tyaa:  “Ovaisraeli nandaku tiwa ovengi,  ve 
lithike peheke lyokontyo yelunga,  mokati kawo mbamava ka hupithwa ovanunu 
vala.  

28Iya Muhona ma ka hwithila po ondaka ye kombanda yohi,  me ke i hwithila po 
motjikando tjimo.” 

29Hehi Jesaja otjo a popya lukulu ha tyaa:  “Ngaile Muhona Sebaot ke tu thiilile po 
omaluyumuko,  ngai twa ila Sodom, hatu ningwa ngaGomorra.” 

Ovaisraeli nondaka ombwa 

30Iya ngatu tye vi? Ovapaani kava kondjele okulitwaa pouvyuuki, iya ouvyuuki 
mbuva pewa owomeitavelo.  

31Ovaisraeli mbava kondja okulitanta noveta va ninge ovavyuuki, va anyenwa. 

32Omena lyatji? Omena lyokutya kava kondjele okupitila meitavelo, iya va kondja 
okupitila movilinga. Iya ve liputala mewe lyokuputaletha.  

33Ngahi kwa sonekwa haku tiwaa: “Taa tuutuu, ame me twaa moSion ewe 
lyokuputaletha noluwaa lwoku ve withitha. Iya nguma itavele muye, kaa ka 
t̯ithwa ohon̯i.” 

Ovaroma 10 

1Vakwetu, me hala nomutima wandje auhe Ovaisraeli va hupithwe. Iya me 
kumbu kuKalunga va hupithwe.  

2Iya ndji na oumbangi okuhipulula okutya Ovaisraeli va tiha okuundapela 
Kalunga, atjaa kave na ounongo woku tji ninga.  

3Iya ouvyuuki waKalunga kave u i, atjaa va hala okuliutila ouvyuuki wawo ovene, 
kava tee kouvyuuki waKalunga.  

4IyaKristus oye a eta oveta komaandelo, ye oye e li ouvyuuki womuntu auhe 
ngwaa itavela.  

Ehupitho lyovantu avehe 

5Iya Moses wa soneka ouhunga nouvyuuki woveta ha tyaa: “Omuntu nguma 
hwithile po oveta, ma kala nomwenyo mena lyoveta.” 

6Iya ouvyuuki womeitavelo mau popi hinyahi: “Hó lipula momutima, u tyee: ‘Aan̯i 
nguma londo okuya meulu? ‘Matji tya, a ka ete Kristus,  

7ne ‘Aan̯i nguma i menkomototo? ‘Matji tya, a ka ete Kristus kout̯e.” 

8Iya hehi himatji tyaa: “Odhondaka dhaKalunga dhi li popedhi naove, motjinyo 
tjoye nomomutima woye.”Ndhoka odho dhi li odhondaka dheitavelo ndhitu 
teetha.  

9Iya andaa mo hipulula notjinyo tjoye okutya Jesus oye e li Muhona, atjaa ho 
itavele momutima woye okutya Kalunga we mu imuna kout̯e, mo ka hupithwa.  

10Iya okwiitavela nomutima maku ku ningi okutya u ile omuvyuuki, nokuhipulula 
notjinyo maku hupitha.  

11Omusonekwa mau tyaa: “Auhe nguma itavele muye, kaa ka t̯ithwa ohon̯i.” 

12Iya kape na tja okapungulula pokati kOmujuda nOmugreka. Kalunga oye e li 
Muhona wovantu avehe, ye oye a yandja ouhona we kovantu avehe mbava 
kumba kuye.  

13Omusonekwa mau tyaa: “Auhe nguma kumbu mena lyaMuhona, ma ka 
hupithwa.” 

14Mava ulu vi okukumba kunguhava itavelele? Mava ulu vi okwiitavela 
kunguhava teele? Mava ulu vi okutyaa, andaa kape na tja omuteethi?  

15Mava ulu vi okuteetha, andaa kava tuminwe? Ngahi kwa sonekwa haku tiwaa: 
“Odhompadhi dhovateethi wondaka ombwa dhe thewa vi!” 

16Iya Ovaisraeli haavehe va itavela ondaka ombwa, Jesaja ngahi ma popi hima 
tyaa: “Muhona, aan̯i ngwaa itavela eteetho lyetu?” 

17Iya eitavelo li dha mokutyaa, nokutyaa ku dha modhondaka dhaKristus.  

18Iya me pula okutya, kava teele? Va tyaa, omusonekwa ngahi mau popi himau 
tyaa:  “Ondaka yawo ya ya nohi aihe,  nodhondaka dhawo dha ya nouye auhe.” 

19Me pula uke okutya Ovaisraeli nan̯i kave tji i? Olutenga Moses ma tyaa:  “Ame 
me mu t̯itha onki kovantu mbahave thi otjiwan̯a,  me mu yumaneketha kotjiwan̯a 
hihatji na odhondunge.” 

20Jesaja ma popi nouvandhi hima tyaa:  “Mba moneka kovantu mbahava 
ntaendhele,  mbe liholololela ovantu mbahava mpulile.” 

21Iya Jesaja we tu heela okutya Kalunga ma popi ouhunga naIsrael ama tyaa:  
“Etango alihe ndji tambula ovantu mbahava ntee,  mbava nkondjetha.” 

Ovaroma 11 

Et̯ilonkenda lyaKalunga kOvaisraeli 

1Iya me pula ame tyaa, Kalunga wa yetha ovantu ve? Hatjo nokanunu. Ame 
omwene ndjiMwiisraeli, ndjiwoluyumuko lwaAbraham, mba dha meanda 
lyaBenjamin. 

2Kalunga ka yethele ovantu ve mbae i ae lukulu. Nan̯i kamu tji 
i omusonekwa himau popi, Elia hiaa popya Israel kuKalunga ha tyaa:  

3 “Muhona, va dhipaa ovaprofeti woye, hava han̯auna po oviyambelo vyoye, aame 
vala aika mba hupa po. Va mbandela, va hala okundhipaa.” 

4Kalunga we mu yaka vi? We mu yaka ama tyaa: “Ame mbe lithiila po ovalumentu 
omayovi epanduvali mbahava kumbile kotjikalunga Baal.” 

5Iya nanapano otjo tji li, pe na otjihupe otjinunu vala tjovantu mbava holowolwa 
kuKalunga mena lyet̯ilonkenda lye.  

6Iya andaa oket̯ilokenda, nan̯i hakovilinga, mena lyokutya ngaile okovilinga ngai 
et̯ilonkenda hat̯ilonkenda.  

7Iya ovi? Israel hiaa tanta ke tji vadhele, ovaholowolwa ve tji vadha, ovakwawo 
va kukuta, 

8ngahi kwa sonekwa, haku tiwaa:  “Kalunga we ve yumba ombepo yepot̯i,  omeho 
awo opo háe ku mono,  nomatwi awo opo háa tee katee kundino hendi.” 

9David ma tyaa:  “Otjipito tjawo ngatji ile omoo neliva lyoku ve kambula noku ve 
yumaneka.  

10Omeho awo ngaa twike, ahamave ku mono.  Oluvedhe aluhe ve yongamekela 
kohi yomaudheu awo.” 

11Ame me pula okutya Ovajuda va putalelela? Hatjo nokanunu. Iya hiva lundha, 
ehupitho lye ya kovapaani, Ovajuda opo ve ve t̯ile onki.  

12Iya andaa napano okulundha kwOvajuda kwa etela ouye ouwa oun̯ingi, 
noluhepo lwawo lwopambepo lwa etela ovapaani ouwa oun̯ingi, ouwa mau ka 
kala au lithike pi, Ovajuda avehe himava havelwa mo!  

Ehupitho lyovapaani 

13Iya napano me popi ouhunga nan̯e ovapaani. Ame ngomuyapostoli mokati ken̯i 
me tumbaleke otjilinga tjandje,  

14pamo ovantu womomuhoko wandje mava ka t̯ila ovapaani onki, opo ndji tjiiwe 
okuhupitha vamo owomuwo.  

15Iya andaa okuyekelwahi kwawo kwa etaokuwanena kouye naKalunga, iya 
okutambulwa kwawo maku ngala tji? Maku ngala okwiimunwa kout̯e.  

16Andaa okanyembu komungome okatenga ka yandjwa kuKalunga, okadhilikwa, 
okutya omungome auhe omudhilikwa. Omidhi vyomuti andaa omidhilikwa, 
nodhontai dhatjo odhondhilikwa.  

17Andaa odhontai dhimo dhomuholivi dha tetwa ko, haku twikwa ontai 
yomuholivi womokuti, iya n̯e ovapaani mu ngala omuholivi womokuti, iya 
napano mamu li ovinyango oviwa momuholivi mbwaa tengelwa.  

18Hó linomo, hó tombo odhontai ndhaa tetwa. Andaa mo linomo, kala au tji i 
okutya haove wa tjinda ethina, ethina olyo lye ku tjinda. 

19Ove mpaeli mo tyaa: “Odhontai hendhi dha tetwa ko, ame opo ndji twikwa ko.” 

20Eewa, ove otjo mo popi, wo va tetwa ko mena lyahihava itavelele, ove wa tuwa 
poluvedhe lwawo mena lyahiwa itavela. Iya hó linomo, tila.  

21Iya ngaile Kalunga ka hupithile Ovajuda mbave li odhontai pakuutwa, naove wo 
ngai ke ku hupithile.  

22Iya tala ouwa nomadhinge aKalunga, omadhinge e kovantu mbava putala. Iya 
Kalunga ma ile omuwa kwoove, andaa mo likambula nawa. Andaa hatjo, naove 
wo mo tetwa ko.  

23Ovajuda wo andaa kava anyenene mokuhaitavela kwawo, mava ka twikwa ko, 
mena lyokutya Kalunga ma ulu oku ve twikulula ko uke.  

24N̯e ovapaani mu ngala ontai yomuholivi womokuti, ndjaa tetwa ko, hai twikwa 
nounongo komuholivi mbwaa tengelwa. Ovajuda va ngala omuholivi mbwaa 
tengelwa, iya kombinga yaKalunga otjipu unene okutwika ko uke odhontai 
ndhoka ndhaa tetwa ko komuholivi mboka.  

Onkenda yaKalunga kovantu avehe 

25Vakwetu, opo hámu i nodhondunge dhen̯i, me hala oku mu holololela 
otjiholekwa hehi okutya Ovaisraeli mave likukutike katee otjihavelo 
tjovapaani matji hwile po himatji ya kuKalunga.  

26Iya Ovaisraeli avehe mava ka hupithwa, omusonekwa ngahi mau popi himau 
tyaa: “Omuhupithi ma ka dha muSion, ye ma ka itha mo omutomba okutomba 
Kalunga modhontekulona dhaJakob.  

27Iya ewaneneno lyandje nawo hoolyondi, hime itha po odhonkali dhawo.” 

28Ovajuda va ila odhondjedhi dhaKalunga mena lyen̯i n̯e ovapaani, mena lyahiva 
anya ondaka ombwa. Iya mena lyeholowolo lyaKalunga, va ila ovahivilikwa mena 
lyowoiheombwale.  

29Iya Kalunga ka lundulula otjali tje kovantu, ye ka lundulula eithano lye. 

30N̯e ovapaani lukulu kamu teele kuKalunga, iya napano Kalunga we mu t̯ila 
onkenda, mena lyokuhatyaa kwOvajuda.  

31Iya nan̯e himwa t̯ilwa onkenda, Ovajuda napano nawo kava tee kuKalunga, opo 
nawo wo napano va t̯ilwe onkenda kuKalunga.  

32Iya Kalunga ovantu avehe we ve yethela monkalo yokuhatyaa, opo avehe e ve 
t̯ile onkenda.  

Odhondunge dhaKalunga dha tumbala 

33Oule wouhona nounongo nowodhondunge dhaKalunga wa hulila pi! Aan̯i 
nguma ulu okuthitulula omakoyo e? Aan̯i nguma ulu okutyaa odhondjila dhe?  

34Omusonekwa mau tyaa:  “Aan̯i nguu i omalipulo aMuhona?  Ne aan̯i nguu mu 
longa?  

35Ne aan̯i ngwee mu pele tja olutenga,  Muhona e mu thute tjo?” 

36Iya ovipuka avihe vya dha kuye, mavi pitile muye, mavi i kuye. Kalunga nga 
tumbalekwe apehe katee apehe. Amen.  

Ovaroma 12 

Eyambo ndii na omwenyo 

1Vakwetu ame me mu ilikin̯a mena lyet̯ilonkenda lyaKalunga, yandjen̯i omalutu 
en̯i eyambo ndii na omwenyo, edhilikwa, hehi otjo tji li otjilinga tjen̯i tjopambepo 
himatji thevelwa Kalunga.  

2N̯e hámu litha kouye hembu, iya ilen̯i ovape momalipulo en̯i, opo mu tjiiwe 
okuthongonona ehalo lyaKalunga okutya olin̯i, otjiwa, hitje thevelwa Kalunga, tji 
kale ngahi tji tha okukala.  

3Iya mena lyotjali tjet̯ilonkenda lyaKalunga soka himba pewa, me hala oku mu 
heela okutya hámu lisokele mpahamamu vadha, iya soken̯i mpamamu vadha. 
Omuntu auhe mokati ken̯i nge liyeleke mpape lithike eitavelo ndyoka Kalunga 
ndyee mu pa.  

4Iya ngahi tu na ovin̯ipo ovingi molutu lumo, ovin̯ipo avihe molutu kavi na 
otjilinga tjimo.  

5Iya nant̯e nandaku tiwa tu li po ovengi, nt̯e tulutu lumo muKristus, otjin̯ipo 
atjihe matji hepa otjikwawo.  

6Tu na otjali tjet̯ilonkenda hitji lili nahitji lili hitwa pewa ket̯ilonkenda. Andaa pe 
na nguu na ounongo okupopya etumwalaka lyaKalunga, nge tji ninge monkalo 
yeitavelo lye,  

7ne andaa okupopila, nga popile. Andaa okulonga ovantu, nga longe.  

8Ne andaa okuvandhipaleka ovakwawo, nge ve vandhipaleke. Nguma yandja, nga 
yandje nomutima omuwa. Nguu na odhonkono okutumina ovantu, nge tji ninge 
nodhondunge. Nguma popile mbave li moluhepo, nge tji ninge nehuluko.  

9Ohole hái kala novineya. Tilen̯i ouvi, kakatelen̯i mouwa.  

10Kalen̯i amu lihole unene ngahi tja thele okukala ovakriste. Tumbaleken̯i 
ovakwen̯i unene okupon̯a okulitumbaleka ovene. 

11Undapen̯i unene, hámu kala nondende. Undapelen̯i Muhona nomitima vyen̯i 
avihe. 

12Hulukwen̯i mekevelelo, likambulithilen̯i momaudheu, kambulithen̯i ealikano.  

13Liyandjelen̯i mbimu na vyo novakwen̯i ovadhilikwa mbave li moluhepo. 
Yakulen̯i odhongendi modhonganda dhen̯i.  

14Mbamave mu tatetha, ve pen̯i elao. Hámu ve thingi, ve pen̯i elao.  

15Hulukwen̯i pamo nambave hulukwa, n̯e mu lile pamo nambamava lili.  

16Kalen̯i nomalipulo amo, hámu lipula ovipuka ovinene mbihamamu ulu, iya 
kalen̯i noupanga novathona. Hámu limono modhondunge.  

17Hámu tjun̯a ouvi mouvi. Undapen̯i soka ovantu avehe himava tya otjiwa.  

18Andaa matji tjiiwa, tji li kun̯e mu kale nouwa novantu avehe.  

19Vahivilikwa, hámu kambulile omuntu onkongo, iya yandjen̯i oluvedhe 
koluyuma lwaKalunga. Ngahi kwa sonekwa, Muhona ma tyaa: “Ame me 
kambulile ovantu onkongo, aame omwene me ke ve yumaneka.” 

20Iya ninga ngahi matji popi omusonekwa himau tyaa: “Ondjedhi yoye andaa wa 
t̯i ondjala, mu twiila po ovikulya. Andaa wa t̯i onyota, mu pa a nwe, mena 
lyokutya andaa mo ningi nyahoka, mo mu t̯itha ohon̯i.” 

21Hó yetha ouvi u ku ton̯e, undapa ouwa, u ton̯e ouvi nouwa.  

Ovaroma 13 

Omuntu nga tyee ketumino 

1Omuntu auhe nga tyee kovatumini mbave mu tumina, mena lyokutya kape na tja 
etumino ndihali dhile kuKalunga. Ovatumini hemba mbatu na wo, va tuwa po 
kuKalunga.  

2Iya nguma anya okutyaa ketumino, ma kondjetha oveta yaKalunga. Mbamava 
kondjetha oveta yaKalunga, mava ka yumanekwa.  

3Ovatumini kave lile po okutilitha mbamava undapa ouwa, iya ombamava 
undapa ouvi. Amo hala okukala hámo tila etumino, undapa ouwa, etumino li ku 
pandule.  

4Iya omutumini omupopili waKalunga oku ku popila. Iya amo undapa ouvi, tila, 
mena lyokutya ye u na odhonkono oku ku yumaneka, ye omupopili waKalunga 
okuyumaneka mboka mbamava undapa ouvi.  

5Iya mwa thele okutyaa koveta, hamena vala lyokutila okuyumanekwa, iya 
omena wo lyokukala nelityoo ewa.  

6Iya opo mu dha okuthendela elilimo, mena lyokutya ovatumini va undapela 
Kalunga amava hwithile po ovilinga vyawo. 

7Avehe ve pen̯i soka hiva thele okupewa. Elilimo ndimave mu pula, thendelen̯i. Vi 
yandjen̯i huvya thele okuyandjwa, tilen̯i mbava thele okutilwa, tumbaleken̯i 
mbava thele okutumbalekwa.  

Kalen̯i amu lihole 

8Hámu kala nongele yomuntu, kakele vala ongele yokukala amu lihole. Iya nguu 
hole omukwawo, u hwithila po oveta.  

9Ovitumino hoovyombi, mavi tyaa: “Hó yono olukupo. Hó dhipaa. Hó vaka. Hó 
kema.”Ovitumino hembi novikwawo vya kambulilwa kumo kotjitumino hehi 
himatji tyaa: “Kala au hole omukwen̯i ngahi u lihole omwene.” 

10Iya nguu hole omukwawo kaa ulu oku mu ninga navi. Iya ohole ehwithilopo 
lyoveta.  

11Iya hehi tji ningen̯i, mena lyokutya otembu mu i i, okutya owola yokwiimuka po 
molupot̯i ye thiki. Napano ehupitho lyetu li li popedhi okupon̯a nahi hitwa uta 
okwiitavela.  

12Otjit̯iku tji li pokuvadha ombimba, netango li li pokutumba. Ngatu yethen̯i 
okuundapa ovilinga vyomet̯iku. Ngatu maneken̯i omauta, nt̯e tu kondje atu li 
motjiten̯i.  

13Ngatu enden̯i monkalo ombwa yopoluhandja ndjii endwa, hátu kala 
modhontjingo dhomaut̯iku, mepyalu, movihulo nomokuhelitjaela movihulo, 
molutangu ne onki.  

14Iya maneken̯i omauta aMuhona JesusKristus, omalutu en̯i hámu e undapetha 
ehalo lyountu evi.  

Ovaroma 14 

Hó koyo omukwen̯i 

1Tambulen̯i ovingone meitavelo, iya hámu litetha nawo ombata ouhunga 
nomalipulo awo. 

2Omuntu umo u na eitavelo okulya ovipuka avihe, iya umo nguu li otjingone 
meitavelo, u lya vala ombidhi.  

3Nguu lya ovipuka avihe, há tombo nguha li. Nanguha li ovipuka avihe, há tombo 
nguu lya, mena lyokutya Kalunga wa tambula omuntu ngoka.  

4Oove an̯i ngumo koyo omuundapi womukwen̯i? Omuhona we oye me mu koyo 
okutya omuundapi ngoka ma mono elao ne omupya. Ma mono elao, mena 
lyokutya Muhona ma ulu oku mu popila e li mone.  

5Omuntu umo u mona okutya etango limo lya pon̯a omakwawo, iya omukwawo u 
mona okutya omatango aehe e litha. Omuntu auhe nga kale aa kolo momalipulo 
e.  

6Nguu mona etango limo okutya lya pon̯a omakwawo, u tji ninga ama tumbaleke 
Muhona. Nguu lya ovipuka avihe, u lya ama tumbaleke Muhona, ha yandja 
ompandu kuKalunga. Nguha li ovipuka avihe, u tji ninga ama tumbaleke Muhona, 
ha yandja ompandu kuKalunga.  

7Kape na tja omuntu noumo munt̯e ngume likalele omwene, po kape na tja 
omuntu ngume lit̯ile omwene.  

8Iya amatu kala nomwenyo, matu kalele Muhona ne andaa matu t̯i, matu t̯ile 
Muhona. Iya kutya tu na omwenyo ne matu t̯i tuvaMuhona.  

9Iya hehi Kristus otjo a t̯ila, tjo otjo a imukila kout̯e, opo a kale Muhona wovat̯e 
nowovanamwenyo.  

10Iya ove, omena lyatji u koya omukwen̯i? Ne ove, omena lyatji wa tomba 
omukwen̯i? Iya nt̯e atuhe matu ka kulama kotjipala tjaKalunga, ye he tu koyo.  

11Omusonekwa mau tyaa:  “Muhona ma tyaa:  ‘Otjatjili, ame ngahi ndji na 
omwenyo,  omuntu auhe ma ka twika odhongolo kotjipala tjandje,  elaka alihe 
mali ka hipulula okutya aame Kalunga.’“ 

12Omuntu auhe munt̯e me ke lihipulula omwene kuKalunga.  

Hó putaletha omukwen̯i 

13Hátu likoyo uke, iya tokolen̯i okuninga hihamatji putaletha omukwen̯i ne oku 
mu twaa moulundhi.  

14Ame hindji na oukumo naMuhona Jesus, ndji tji i nawa okutya kape na tja 
otjipuka hitji sila kutjo otjene. Iya andaa omuntu ma tala okutya otjongandi tja 
sila, okutya kuye tja sila.  

15Andaa omukwen̯i mo mu ningitha navi novikulya mbimo li, okutya omukwen̯i 
ngoka ku mu hole. Hó yetha ovikulya mbyoka mbimo li, vi lundhe omuntu ngwaa 
t̯ilwa kuKristus.  

16Hámu yetha ouwa wen̯i u penywe.  

17Iya otjilongo tjaKalunga hákulya nokunwa, iya otjouvyuuki, ouwa nehuluko, 
hembi mavi dhi kOmbepo Ondhilikwa.  

18Iya nguma undapele Kristus movipuka hembi, ma hopwa kuKalunga, novantu 
mave mu tambula.  

19Iya ngatu kondjele ovipuka mbimavi eta ouwa novipuka mbimavi tungu.  

20Hó han̯auna po otjilinga tjaKalunga mena lyovikulya. Ovikulya avihe mavi ulu 
okuliwa, iya tja puka okulya ovikulya mbimavi twala omukwen̯i moulundhi.  

21Onawa ahamo li onyama, ahamo nu ovinyu ne ahamo ningi otjipuka himatji 
putaletha omukwen̯i.  

22Kala awa itavela soka ove omwene himo tala okutya tja vyuuka kotjipala 
tjaKalunga. Omunalao onguhame lipa ouhima ye omwene movipuka mbima 
mono okutya oviwa.  

23Iya nguma li ae limbililwa, okutya omuntu ngoka ma koywa kuKalunga, mena 
lyokutya hima li katji dhile meitavelo, iya atjihe hihatji dhile meitavelo, oulundhi.  

Ovaroma 15 

Ngatu thevelwe ovakwetu, hátu lithevelwa ovene 

1Nt̯e mbatwa kola meitavelo twa thele okupopila ovingone meitavelo moungone 
wawo, hátu undapa vala himatji tu thevelwa.  

2Auhe munt̯e nge thevelwe omukwawo, mena lyouwa womukwawo, omukwawo 
opo a tungwe meitavelo.  

3Iya naKristus ke lithevelelwe ye omwene, iya ngahi kwa sonekwa hikwa tiwaa: 
“Omapenyo ambave ku penya, a mbwila.” 

4Ovipuka avihe mbyaa sonekwa lukulu, vya sonekelwa oku tu longa, okutya tu 
kale atu na eliun̯iko ndimali pitile melikambulithilo nometendeleko 
lyomisonekwa.  

5Iya napano Kalunga kelikambulithilo noketendeleko nge mu pe omalipulo amo 
mokati ken̯i, mu holele KristusJesus,  

6opo n̯e amuhe kumo mu tange Kalunga, Ihe yaMuhona wetu Jesus Kristus, 
nondaka imo.  

Ondaka ombwa kovapaani 

7Iya litambulen̯i, ngaKristus hiee mu tambula, opo ovantu va tumbaleke Kalunga.  

8Iya ame me mu heele okutya Kristus we ya okuundapela Ovajuda ouwa, 
okuyulika okutya Kalunga omuliun̯ikwa, opo a pameke omaudhiko ngaa pelwe 
ootateombwale.  

9Ovapaani mava tumbaleke Kalunga mena lyet̯ilonkenda lye, ngahi kwa sonekwa 
okutyaa:  “Iya me ke ku tumbaleka mokati kovapaani,  nena lyoye me ke li tanga 
ame imbi.” 

10Iya omusonekwa mau tya uke:  “Linyandaelen̯i, n̯e ovapaani pamo novantu ve.” 

11Iya mau tya uke:  “Tumbaleken̯i Muhona, n̯e ovapaani amuhe,  noviwan̯a avihe 
ngavi mu tumbaleke.” 

12Iya Jesaja ma tya uke:  “Maku ya nguma dhi moluyumuko lwaIsai,  ma kulama, a 
tumine ovapaani,  wo mave ke liun̯ika muye.” 

13Iya Kalunga kekevelelo nge mu yulithe nehuluko alihe nouwa meitavelo, opo 
mu kale nekevelelo enene mena lyodhonkono dhOmbepo Ondhilikwa.  

Paulus ma undapa mokati kovapaani 

14Vakwetu, naame ndji tji lwete okutya mokati ken̯i mu na ouwa oun̯ingi, n̯e mu 
na odhondunge, mamu ulu okukala amamu lilongo.  

15Nandaku tiwa otjo nyahoka kombinga imo ndji na ouvandhi oku mu sonekela, 
ndji mu thipalukithe ovipuka hembi, mena lyonkenda ndjimba pewa kuKalunga,  

16opo ndji undapele Kristus Jesus mokati kovapaani, movilinga ovidhilikwa 
vyouyambethi vyokuteetha ondaka ombwa yaKalunga, ovapaani opo va ile 
eyambo ndyee thewa, Ombepo Ondhilikwa ndiya dhilika.  

17Iya ame me litangele muKristus Jesus motjilinga tjandje tjokuundapela 
Kalunga.  

18Iya ame hí na tja notjimo himba thele okupopya nouvandhi kakele vala kasoka 
Kristus hiaa ndjundapetha, himba eta ovapaani kuKalunga. Mbe ve eta novilinga 
mbimba undapa nodhondaka ndhimbe ve teethela, 

19kodhonkono dhomatangan̯eko nodhovilingakumithi, kodhonkono dhOmbepo 
yaKalunga ngahi mba hwithila po eteetho lyondaka ombwa yaKristus okudha 
koJerusalem nomonkondoloka katee koIlliriko.  

20Ame ontanto yandje okuteetha ondaka ombwa mpoka ena lyaKristus 
mpahaliya teeka, opo hé tungile kekulameno ndyaa tungwa komuntu umo.  

21Iya ngahi kwa sonekwa haku tiwaa:  “Mboka mbahave mu heelelwe, mave ke 
mu mona,  mbahave mu teele, mave ke mu tyaa.” 

Ondunge yaPaulus yoku ka valula koRoma 

22Iya ame ovikando ovingi mba li wo nomaluvinda, opo mba dha okuhedhile 
kun̯e.  

23Iya napano himba mana ovilinga vyandje movilongo hembi, nahimba ninga 
odhombula odhingi ambe mu dhimbaluka, me hala okuya kun̯e oku mu valulila 
po.  

24Ame me ya okupita pun̯e, hime i koSpania mena lyokutya me hala oku mu 
mona, olutenga ndji kale pun̯e outango mu ntendeleke, hime ya pokuya mu 
ndongekedhe nawa.  

25Iya napano me i koJerusalem ndji twale ovipuka mbimavi ka yandjwa otjali 
kovadhilikwa vaKalunga mbave li hoka.  

26Iya Ovamakedonia nOvaakaia va mona okutya tji li nawa okwoongedha 
odhombongo dhokupopila ovadhilikwa vaKalunga ovathona womoJerusalem.  

27Va mona okutya tji li nawa, nawo va ningile Ovajuda nyahoka. 
Andaa ovapaani va pewa ovipuka vyopambepo otjali kOvajuda, nawo wo ve na 
ongele oku ve popila novipuka vyokolutu.  

28Amba mana otjilinga hehi, me ke ve twalela ovipuka mbyaa ongedhwa, me ke 
ya oku mu valulila po, hime ya okupita mpoka okuya koSpania.  

29Ndji tji i okutya hime ya kun̯e, me mu etele elao alihe ndimali dhi kuKristus.  

30Vakwetu, me mu ilikin̯a mena lyaMuhona wetu Jesus Kristus nomena lyohole 
ndjimai dhi mOmbepo Ondhilikwa, kumben̯i amwa mana mo pamo naame, mu 
nkumbile kuKalunga, 

31ndji hupithwe momawoko ovantu mboka mbahava tee womoJudea, opo 
otjilinga tjandje moJerusalem tji tambulwe kovadhilikwa vaKalunga.  

32Andaa Kalunga we tji hala, ame me ya kun̯e nehuluko, ndji ye tu thuve po.  

33Kalunga kouwa nga kale pamo nan̯e. Amen.  

Ovaroma 16 

Omameneko omuyapostoli 

1Napano me mu pa omukwetu Foibe nguu li omupopili weongalo lyomoKenkrea.  

2Mu tambulen̯i mena lyaMuhona, n̯e mu mu popile movipuka avihe mbima hepa 
ngahi matji thevelwa ovadhilikwa vaKalunga, mena lyokutya wa popila ovantu 
ovengi, naame wo wa mpopila.  

3Menekelen̯i po ooPriskila naAkula, ovaundapi vakwetu muKristus Jesus.  

4Ovantu mboka va yandja omienyo vyawo mena lyandje. Me ve pandula unene, 
haame vala aika, iya nomaongalo ovantu avehe mbava dha moupaani.  

5Eongalo ndii onganena moyawo nalyo li menekelen̯i po.  Menekelen̯i po 
Epainetus, omuhivilikwa wandje, nguu li omutenga waKristus moAsia. 

6Menekelen̯i po Maria, ngwee mu undapela unene.  

7Menekelen̯i po ooAndronikus naJunias ovetu, nodhonkwatwa dhonkwetu 
mbava tumbala mokati kovayapostoli, mboka mbava li ovatenga 
okwiila ovakriste pwaame.  

8Menekelen̯i po Ampliatus, omuhivilikwa wandje muMuhona.  

9Menekelen̯i po Urbanus, omuundapi omukwetu muKristus naStakus 
omuhivilikwa wandje muMuhona.  

10Menekelen̯i po Apelles, ngoka ngwee liyulika okutya ma hala okulandula 
Kristus. Menekelen̯i po ovaAristobulus.  

11Menekelen̯i po Herodion owetu. Menekelen̯i po ovakriste ovakwetu muMuhona 
owomoyooNarkissus.  

12Menekelen̯i po ooTrifaina naTrifosa, Ovakadhintu mboka mbave li motjilinga 
tjaMuhona. Menekelen̯i po Persis omukadhintu ngoka ngwaa undapa unene 
otjilinga tjaMuhona. 

13Menekelen̯i po Rufus, ngwaa holowolwa okukala motjilinga tjaMuhona, naina, 
ina nahi hitu kala naye, u ndinga ngomuna.  

14Menekelen̯i po ooAsinkritus nooFlegon nooHermes nooPatrobas nooHermas 
novakwetu mbamu kala nawo.  

15Menekelen̯i po ooFilologus nooJulia nooNereus nompandje, nooOlimpas 
novadhilikwa avehe mbamu kala nawo.  

16Limenekelen̯i po nehupito edhilikwa. Omaongalo aehe aKristus mae mu 
menekele po.  

Lungamenen̯i ovapukithi 

17Vakwetu, me mu pukulula mu lungamene ovantu mboka mbava eta 
omaliyapauko nokupukitha ovaitaveli. Va kondjetha elongo ndyoka ndimwa 
longwa. Kalen̯i kokule nawo. 

18Ovantu mbava ninga ovipuka mbii li nyahoka, kava 
undapele Muhona wetu Kristus, iya va undapela omadhimo awo ovene. Va popya 
odhondaka odhombwa dhokupukitha omitima vyovantu mbahave na ombedhi.  

19Omuntu auhe wa tyaa ouhunga nan̯e okutya mu tyaa kodhondaka dhaKalunga. 
Ame mbe mu hulukilwa, iya me hala mu kale ovanadhondunge movipuka oviwa, 
kalen̯i kokule novipuka ovivi.  

20Iya napano Kalunga kouwa ma ka nyanyauna dhiva Satana kohi yodhompadhi 
dhen̯i. Et̯ilonkenda lyaMuhona wetu Jesus ngali kale nan̯e.  

Omameneko 

21Timoteus omuundapi omukwetu, novetu ooLukius nooJason nooSosipater 
mave mu menekele po.  

22Ame Tertius, ngumba sonekethwa omukanda hembu, me mu menekele po 
muMuhona.  

23Gaius, mpandji kala, me mu menekele po. Monganda ye omo mu onganena 
ovakwaneongalo. Erastus nguu ungula odhombongo 
dhotjitungwalongo nomukwetu Kwartus mave mu menekele po.  

24Et̯ilonkenda lyaMuhona wetu Jesus Kristus ngali kale nan̯e. Amen.  

Ealikano lyokutumbaleka 

25Kalunga nga tumbalekwe. Ye u na odhonkono oku mu koleka meitavelo 
pandaka ombwa yandje ndjimba teetha ouhunga naJesusKristus nopaholololo 
lyotjiholekwa hitja holekelwe moluvedhe lwalukulu.  

26Iya napano otjiholekwa tja holololwa momisonekwa vyovaprofetinondaka 
yaKalunga yaapehe. Tja ivithilwa oviwan̯a, ovantu avehe opo ve mu itavele, wo 
ve mu tyee.  

27Kalunga vala aika nguu li omunongo nga tumbalekwe apehe katee apehe. 
Amen.  

1 Ovakorinto 

1 Ovakorinto 1 

1Omukanda hembu mau dhi kwaame Paulus, ngumba ithanwa kehalo 
lyaKalunga, omuyapostoli waKristus Jesus, wo mau dhi wo nokomukwetu 
Sostenes.  

2Me sonekele eongalo lyaKalunga lyomoKorinto, mbava ningwa ovadhilikwa 
kuKristus Jesus, mbava ithanwa va ile ovadhilikwa pamo novantu avehe mbava 
ithana ena lyaMuhonawetu Jesus Kristus akuhe, nguu li Muhona wawo, ye nguu li 
Muhona wetu.  

3Et̯ilonkenda nouwa waKalunga Tate nowaMuhona Jesus Kristus ngau kale nan̯e.  

Ompandu 

4Ame apehe ndji yandja ompandu kuKalunga kandje mena lyen̯i, mena 
lyet̯ilonkenda lyaKalunga ndyee mu pa muKristus Jesus.  

5Iya mwa ningwa ovahona movipuka avihe, himu li muKristus, modhondaka 
adhihe nomokwiiwa akuhe,  

6ngahi tji li etumwalaka ndimali popi ouhunga naKristus lya kolekwa mun̯e,  

7opo hámu hepa otjali tjopambepo nokanunu, himamu kevelele Muhona wetu 
Jesus Kristus hima ka hololoka.  

8Kalunga me mu pameke katee kehulilo, opo hámu kala nombedhi metango 
lyaMuhona wetu Jesus Kristus.  

9Kalunga omuliun̯ikwa, oye e mu ithana mu kale noukumo nOmuna Jesus Kristus, 
Muhona wetu.  

Okuliyapauka meongalo 

10Vakwetu, ame me mu pukulula, mena lyaMuhona wetu Jesus Kristus okutya 
kalen̯i nomalipulo amo movipuka avihe mbimamu popi, mokati ken̯i hámu kala 
okuliyapauka, iya likuten̯i kumo, mu kale nondunge imo nomalipulo amo.  

11Ovakwetu owokoyooKloe va ntjeela nawa ouhunga nan̯e okutya mokati ken̯i 
mu na omalutangu.  

12Nge tye hinyahi: Ovantu kava popi tjimo. Umo ma tyaa: “Ame ndjiwaPaulus”ne 
“Ame ndjiwaApollos”ne “Ame ndjiwaKefas,”iya umo uke ma tyaa: “Ame 
ndjiwaKristus.” 

13Kristus wa yapaulwa? Ne ngwaa t̯a komutjaakano mena lyen̯i, oPaulus? Ne 
mwa tjatjelwa mena lyaPaulus?  

14Ame me pandula Kalunga, mena lyokutya hí na tja noumo owomun̯e ngumba 
tjatja, kakele kaKrispus naGaius.  

15Kape na tja noumo owomun̯e nguma tya wa tjatjelwa mena lyandje. 

16Iinga, mba tjatja wo owoyaStefanas, híme thipaluka, andaa pe na uke umo 
ngumba tjatja. 

17Kristus ka ntumine ndji ka tjatje, iya wa ntuma ndji ka teethe ondaka ombwa, 
ahame ka teetha kounongo wountu. Ounongo wountu mau ningi et̯o lyaKristus 
lyokomutjaakano li kale ahali na otjilinga.  

Kristus oye e li odhonkono nounongo waKalunga 

18Ondaka ndjimai popi ouhunga net̯o lyaKristus komutjaakano kumbamava keka, 
i ngala owoova, iya kunt̯e mbamatu hupithwa, oyo i li odhonkono dhaKalunga.  

19Iya kwa sonekwa okutyaa:  “Ame me han̯auna po ounongo wovanongo,  
odhondunge dhovanadhondunge me dhi itha po.” 

20Omunongo u li pi? Omulongiveta u li pi? Nguu tji i okutetha ombata u li pi? 
Ounongo wouye hembu Kalunga ke u pidhidhikile, u ile owoova.  

21Iya ounongo waKalunga kau itavelele, ouye u iwe Kalunga kounongo wawo. 
Kalunga wa tokola okuhupitha mbava itavela hiaa undapetha eteetho lyetu ndii 
tiwa owoova.  

22Ovajuda va pula omatangan̯eko, Ovagreka va taendha ounongo,  

23iya nt̯e tu teetha Kristus ngwaa papelwa komutjaakano, nguu li otjiputalethi 
kOvajuda nowoova kovapaani.  

24Iya Ovajuda nOvagreka mbava ithanwa kuKalunga, matu ve teethele Kristus, 
nguu li odhonkono nounongo waKalunga.  

25Iya owoova waKalunga u na ounongo okupon̯a owovantu, noungone 
waKalunga wa kola okupon̯a owovantu.  

26Vakwetu, talen̯i okutya mwa vadhwa amu li vi, Kalunga hiee mu ithana. 
Okupopya mountu havengi mbava li ovanongo, havengi mbava li 
ovanadhonkono, havengi mbava ingonekwa.  

27Iya ovipuka mbyoka vyomouye mbii ngala owoova Kalunga ovyo a holowola, 
opo a t̯ithe ohon̯i ovanongo. Iya ovipuka mbyoka vyomouye mbii ngala ovingone 
Kalunga ovyo a holowola, opo a t̯ithe ohon̯i mbyaa kola.  

28Iya ovipuka mbyoka vyomouye mbii ngala va lyatelwa pohi nambyoka mbyaa 
tombwa Kalunga ovyo a hololowola, opo a han̯aune po soka ouye himau tala 
okutya tji na otjilinga,  

29opo hápa kala omuntu noumo ngume litanga kotjipala tjaKalunga.  

30Iya mena lyaKalunga mwa ila owomuKristus Jesus. Kalunga wa ninga Kristus a 
ile ounongo wetu. We tu ninga ovavyuuki, tu kale ovadhilikwa, muKristus he tu 
yowola kodhonkali.  

31Iya ngahi kwa sonekwa hikwa tiwaa: “Ngume litanga, nge litangeleMuhona.” 

1 Ovakorinto 2 

Etumwalaka ouhunga naKristus ngwaa papelwa komutjaakano 

1Vakwetu, ame himbe ya kun̯e, hí dhile nodhondaka dhouthewe ne dhounongo 
oku mu teethela otjiholekwa tjaKalunga.  

2Ame mba tokola ndji kale ahame iwa tja mokati ken̯i kakele vala 
okwiiwa Jesus Kristus, ngwaa papelwa komutjaakano.  

3Ame himbe ya kun̯e, mba li noungone nowoma, ame teketa unene.  

4Epopyo lyandje neteetho lyandje kalya li olyodhondaka dhounongo 
nodhokuhekela, iya lya li olyodhonkono dhOmbepo yaKalunga, 

5eitavelo lyen̯i opo háli ka kulama mounongo wountu, iya li kale modhonkono 
dhaKalunga.  

6Ounongo hembu me u popi vala pumbava kula pambepo, haunongo wopauye 
hembu ne wovatumini mbava tumina ouye hembu, mboka mbamava anda.  

7Iya ounongo hembu mbume popi, ounongo waKalunga, mbwaa holekelwe. 
Kalunga we u twaa po ae lukulu, ouye tainkolo ahau ko, u ile etumbalo lyetu.  

8Ovatumini wouye hembu kape na tja noumo nguu i ounongo hembu, kave u i, 
ngaile ve u i, ngai kava papelele Muhona wetumbalo komutjaakano.  

9Iya ngahi kwa sonekwa okutyaa:  “Otjipuka hihatji monekele,  nahihatji teekele,  
nahihatji dhile momutima womuntu,  Kalunga otjo a longekedhela mbave mu 
hole.” 

10Iya Kalunga we tu holololela tjo okupitila mOmbepo ye. Ombepo i thongonona 
ovipuka avihe noviholekwa ovinene vyaKalunga.  

11Iya aan̯i nguu i hitji li momuntu? Ombepo yomuntu omwene oyo vala aiika i i 
hitji li muye. Otjo tji li wo, kape na nguu i hitji li muKalunga, kakele vala Ombepo 
yaKalunga oyene oyo i i hitji li muKalunga.  

12Nt̯e katu pelwe ombepo youye hembu, iya twa pewa Ombepo ndjaa dha 
kuKalunga, opo tu iwe ovipuka avihe Kalunga mbyee tu pa otjali.  

13Ovipuka hembi mbimatu popi, kaatu popi odhondaka dhomounongo wountu, 
iya matu popi odhondaka ndhaa dha melongo lyOmbepo yaKalunga. Ovipuka 
vyopambepo matu vi thitululile mbave na Ombepo yaKalunga.  

14Iya omuntu vala kaa ulu okutambula ovipuka mbimavi dhi kOmbepo 
yaKalunga. Kee vi tee, mavi mu ningile owoova, mena lyokutya ovipuka 
vyopambepo mavi teeka vala kovantu wopambepo.  

15Omuntu wopambepo ma koneke ovipuka avihe, ye kaa konekwa komuntu 
noumo.  

16Omusonekwa mau tyaa:  “Aan̯i nguu i omalipulo aMuhona?  Aan̯i nguma ulu 
oku mu longa?” Iya nt̯e tu na omalipulo aKristus.  

1 Ovakorinto 3 

Ovapopili vaMuhona 

1Vakwetu, ame hí tji ivilwe oku mu popitha ngangume popitha ovantu 
wopambepo, iya mbe mu popitha ngovantu wopauye, ngoulele mbuhauya kula 
meitavelo.  

2Mbe mu pa omahini, hí mu pele ovikulya mbyaa pama, mena lyokutya kamwa li 
amamu vi ulu, iya tee napano kaamu vi ulu,  

3iya nanapano mu li monkalo yovantu womouye hembu. Mokati ken̯i mu na onki 
nomalutangu. Kamu li mouye nomonkalo yountu?  

4Iya andaa umo ma tyaa: “Ame ndjiwa Paulus”, iya umo ha tyaa: “Ame 
ndjiwaApollos”, kamu li monkalo yountu nyahoka?  

5Apollos aan̯i? NaPaulus aan̯i? Wo ovapopili vaMuhona, mwa pitila muwo himwa 
itavela Muhona, oye e ve pa avehe otjilinga.  

6Ame mba twika ontwika, Apollos ha tekele, iya Kalunga ha twametha.  

7Nguma twike nanguma tekele kave na otjilinga, iya nguu na otjilinga oKalunga 
nguma twametha.  

8Nguma twike nanguma tekele avehe ivamo. Omuntu auhe ma ka pewa ondjambi 
ye ndjii lithike potjilinga tje.  

9Iya nt̯e tuvaundapi pamo naKalunga. N̯e on̯e mu li otjana tjaKalunga, n̯e on̯e wo 
mu li etungo lyaKalunga.  

10Met̯ilonkenda lyaKalunga ndyaa mpa, ngomutungi omunongo mba t̯inda 
omut̯inda, umo ma tungile momut̯inda hembu. Iya omuntu auhe nga lungame a 
tale okutya ma tungile mo vi. 

11Kape na tja nguma twaa po ekulameno limo, kakele vala ekulameno ndyaa 
tuwa po, ndii liJesus Kristus.  

12Iya andaa pe na nguma tungile kekulameno hendi, kutya nee ma undapetha 
otjingoldo ne otjisilveri ne omawe okalu ne omahodhi ne omangenge,  

13otjilinga tje matji ka yulikwa okutya tji li vi, mena lyokutya etango ndyoka 
lyaMuhona otjilinga tje mali ke tji eta poluhandja. Matji ka holololwa nomulilo, 
omulilo owo mau tala okutya otjilinga tjomuntu auhe tja kola mpape lithike pi.  

14Otjilinga tjomuntu ngwaa tungila kekulameno hendi, andaa opo tji li, omutungi 
ma ka pewa ondjambi.  

15Otjilinga soka andaa tja hikwa po, omutungi kaa ka pewa ondjambi. Iya ye 
omwene ma ka hupithwa ngangwaa kaulwa momulilo.  

16Kamu tji i okutya n̯e mutempeli yaKalunga, nOmbepo yaKalunga i li mun̯e?  

17Andaa pe na nguma han̯auna po otempeli yaKalunga, Kalunga me mu han̯auna 
po. Iya otempeli yaKalunga ondhilikwa, on̯e mu li otempeli.  

18Hámu likembele po. Andaa mun̯e mu na nguma tya u na ounongo wouye 
hembu, nga ile eova, opo a ile omunadhondunge.  

19Iya ounongo wouye hembu, kotjipala tjaKalunga owoova, mena lyokutya kwa 
sonekwa okutya: “Kalunga wa kambula ovanongo, tainkolo mave litya va 
lungama.” 

20Omukwawo uke mau tyaa: “Muhona u i omalipulo ovanongo okutya kae na 
himaa tya.” 

21Hámu litangele ovantu, mena lyokutya ovipuka avihe ovyen̯i,  

22kutya oPaulus ne oApollos ne oKefas ne ouye ne omwenyo ne et̯o, hembi 
ovyanapano novyokomeho, avihe hembi ovyen̯i.  

23N̯e muvaKristus, naKristus owaKalunga.  

1 Ovakorinto 4 

Ovayapostoli vaKristus 

1Iya omuntu auhe nge tu tale okutya nt̯e tuvantu vaKristus, twe liun̯ikilwa 
oviholekwa vyovipuka vyaKalunga.  

2Iya napano omuyungi auhe ma kevelelwa a kale omuliun̯ikwa. 

3Kwaame katji na otjilinga kutya n̯e mamu nkoyo ne me koywa kovantu vamo. 
Iya ame omwene híme ulu okulikoya.  

4Ame omalityoo andje omawa, atjaa kaatji tya ndjimuvyuuki, Muhona oye e li 
omukoyi wandje.  

5Hámu koyo omuntu, tainkolo otembu háiye thika, katee Muhona me ya, nguma 
eta poluhandja oviholekwa vyet̯iku nokuhololola omalipulo aehe omomutima. 
Iya omuntu auhe ma ka pewa ompandu kuKalunga.  

6Vakwetu, ovipuka hembi napano ame mbe vi vyuulula kombinga yetu naApollos 
mena lyen̯i, opo mu lilonge eeli ndimali tyaa: “Hó kambuka hitja sonekwa,”opo 
hámu linomo, mu popile umo, n̯e mu tombe omukwawo.  

7Iya aan̯i ngwee ku ninga omunene okupon̯a ovakwen̯i? Otjitji hiuu na tjo, hiho 
pelwe kuKalunga? Andaa nan̯i we tji pewa, mo linomene tji ngangumo tya ku tji 
pelwe otjali?  

8N̯e mu na tja ae atjihe himamu hepa. Muvahona, mwa ila odhohamba nandaku 
tiwa nt̯e katudhohamba. Mbe tje hala mu ile naa odhohamba, opo nant̯e wo tu ile 
odhohamba pamo nan̯e.  

9Ame ndji lwete okutya nt̯e ovayapostoli, Kalunga we tu twaa kon̯ima, tu ngala 
mbatwa koyelwa et̯o, mena lyokutya twa ila otjidhaneno tjouye auhe, tu talwa 
kovaengeli nokovantu. 

10Nt̯e tumaova mena lyaKristus, iya n̯e muvanongo muKristus. Nt̯e tuvingone, iya 
n̯e muvanamatha, n̯e mwa tumbalekwa, iya nt̯e twa tombwa.  

11Katee napano tu na ondjala nonyota, tu li nyahinya, tu tonwa, tu tjivauluka.  

12Tu undapa unene nomawoko etu. Amave tu thingi, nt̯e tu ve pa elao, amave tu 
tatetha, nt̯e tu likambulithila.  

13Amave tu kuminine, nt̯e tu ve popya nawa. Tu ngala otjitoto tjoviyaya mouye 
hembu. Tu ngala ovantu ovatombwantu kovantu avehe katee ndino.  

14Hime soneke hinyahi, híme hala ndji mu t̯ithe ohon̯i, iya me mu pukulula 
ngodhondele dhandje ovahivilikwa.  

15Nandaku tiwa mu na ovatekuli omayovi omulongo muKristus, iya kamu na tja 
owoiho ovengi. Aame iho muKristus Jesus himbe mu teethela ondaka ombwa. 

16Iya me mu ilikin̯a, mu ntjolele.  

17Mena lyotjipuka hehi, me mu tumine Timoteus, ye nguu li ondele yandje 
omuhivilikwa, omutakamethi muMuhona. Me ke mu thipalukitha onkalo yandje 
muKristus Jesus, nambimba longa apehe momaongalo aehe.  

18Ovantu vamo owomun̯e va uta okulinoma, va tya pamo híme ya kun̯e.  

19Muhona andaa we tji hala, ame me ke ya dhiva oku mu valulila po, ndji ke 
limonene ko omwene, hahitji popiwa vala kovalinomi hemba, iya nokutala wo 
odhonkono dhawo.  

20Otjilongo tjaKalungahatjipuka tjokupopya vala, iya otjipuka hitji na odhonkono.  

21Mamu hala tji? Nge ye kun̯e nosokoti ne nge ye nohole nombepo ombwa?  

1 Ovakorinto 5 

Ovihulo ovivi hávi kala meongalo 

1Apehe mpamo i, mapa popiwa ovihulo ovivi mokati ken̯i. Iya ovapaani hátjo va 
kala uke movihulo hinyahi. Iya mba tyaa okutya ku na omulumentu umo nguu 
lala nomukadhintu waihe.  



354 

 

 
©  2012 Bible Society in Namibia. 

 

 
 

 

2Mu litangela tji? Mwa thele okweetetha onkenda. Omuntu nguu ninga nyahi, wa 
thele okwiithwa mo mokati ken̯i.  

3Ame nandaku tiwa katu li pamo monkalo yountu, iya tu li pamo pambepo. 
Omuntu nguma ningi nyahoka mbe mu koyo ae lukulu, me ngala ngundji li pun̯e. 

4Amwa ongana mena lyaMuhona wetu Jesus, ame ndji li pamo nan̯e pambepo, 
odhonkono dhaMuhona wetu opo dhi li,  

5yandjen̯i omulumentu hengu kuSatana, olutu lwe lu han̯aunwe po, pamo 
ombepo ye mai ka hupithwa metango lyaMuhona.  

6Okulitanga kwen̯i, hakuwa. Kamu tji i okutya okantathi okanunu ka pitha 
ombulunga aihe? 

7Ithen̯i mo ontathi onkulu, opo mu kale amwa kohoka. Iya mamu kala 
ngombulunga ombwa, ngahi mu li. Iya ondjona yetu yOpaasa, Kristus, ya 
dhipawa.  

8Ngatu dhanen̯i otjipito hitji na omingome mbihavi twiilwe ontathi onkulu, 
ontathi onkulu ya lundhaka, yo ombi, iya omingome mbihavi twiilwe ontathi, 
mbyaa kohoka, ovyatjatjili.  

9Momukanda mbumbe mu sonekela, mbe mu heela okutya hámu i kumo novantu 
mbave litwaa movihulo.  

10Híme popi ovantu wouye mbave litwaa movihulo ne mbave na olwiho ne 
mbava kengelela ovantu ne mbava undapela ovikalunga, mena lyokutya ngaile 
otjo nyahoka, ngai mouye mwa dha mo.  

11Iya napano mbe mu sonekela okutya andaa pe na ngume litya omwiitaveli 
mukwen̯i, atjaa ye we litwaa movihulo ne u na olwiho ne u undapela ovikalunga 
ne u penya ovantu, ne u pyaluka ne u kengelela ovantu hámu i kumo naye, n̯e 
hámu li naye nokanunu.  

12Ndji na tji nokukoya mbahave li meongalo? N̯e kamu koyo mbave li meongalo?  

13Kalunga ma ka koya mbahave li meongalo. Omusonekwa ngahi mau tyaa: 
“Ithen̯i mo omuntu omuvi mokati ken̯i.” 

1 Ovakorinto 6 

Okulipopya mokati kovakriste 

1Andaa pe na nguu na otjipopya nomwiitaveli omukwawo, ma ulu vi a twale 
omukwawo kunguhe thi omwiitaveli? Ngundhe ovaitaveli va thele okulipukulula 
puwo ovene?  

2Ne kamu tji i okutya ovadhilikwa mava ka koya ouye? Iya andaa ouye mau ka 
koywa kun̯e, n̯e ovipuka hembi ovyo hámamu ulu okukoya?  

3Kamu tji i okutya, matu ka koya ovaengeli? Matu anyenwa vi okukoya ovipuka 
vyomonkalamwenyo hendji?  

4Iya andaa mu na ovipopya ouhunga novipuka vyonkalamwenyo yanapano, 
mamu ulu vi okukoywa kumbahave li nawa meongalo?  

5Ame me popi hinyahi ndji mu t̯ithe ohon̯i. Mokati ken̯i kamu na tja 
omunadhondunge nguma ulu okukoya ovaitaveli vakwawo?  

6Iya omwiitaveli u twala omwiitaveli omukwawo, a ka koywe kumbahave thi 
ovaitaveli.  

7Iya hatjipuka otjiwa okukala novipopya pun̯e ovene. Omena lyatji hihámu yetha 
vala mu ningwe navi? Omena lyatji hihámu yetha vala mu nyekwe?  

8Iya mu lininga navi, mu nyeka ovaitaveli vakwen̯i.  

9Ne kamu tji i okutya mbahave thi ovavyuuki kaava ka pingana otjilongo 
tjaKalunga? Hámu lipukitha. Ovantu mbave litwaa movihulo ne mbava undapela 
ovikalunga ne mbava yona olukupo ne omakailume ne mbava lala nambava lala 
nomakailume 

10ne ovimpulu ne mbave na olwiho ne mbava pyaluka ne mbava penya ne mbava 
kengelela, kaava ka pingana otjilongo tjaKalunga.  

11Iya vamo owomun̯e otjo mwa li nyahoka. Iya n̯e mwa kohwa odhonkali, mwa 
ningwa ovadhilikwa vaKalunga, mwa vyuukithwa mena 
lyaMuhonawetu Jesus Kristus nomOmbepo yaKalunga ketu.  

Omalutu en̯i ngaa tumbaleke Kalunga 

12Omuntu ma ulu okutyaa: “Ame mba yandjelwa okuundapa ovipuka 
avihe.”Iinga, u li mondjila, atjaa havipuka avihe mavi ku thevelwa. Ame me ulu 
okutya mba yandjelwa okuundapa ovipuka avihe, atjaa híme yetha otjipuka 
notjimo tji ndinge omupika.  

13Umo u tyaa: “Ovikulya vya twiilwa po edhimo, nedhimo lya twiilwa po 
ovikulya.”Iya Kalunga me ke vi han̯auna po avyeevali. Olutu kalu twiililwe po 
ovihulo, iya olwaMuhona. Muhona oye e li omwene wolutu.  

14Kalunga mena lyodhonkono dhe wa imuna Muhona kout̯e, ye me ke tu imuna 
wo kout̯e.  

15Kamu tji i okutya omalutu en̯i ovin̯ipo vyaKristus? Me ulu okwiitha ovin̯ipo 
vyaKristus, he vi twaa mumo novin̯ipo vyekunga? Hatjo nokanunu.  

16Kamu tji i okutya omulumentu ngume litwaa mekunga, mava ile umo nekunga? 
Omusonekwa mau tyaa: “Iya hemba vavali mava ile omuntu umo.” 

17Iya ngume litwaa muMuhona, mava ile umo pambepo.  

18Kalen̯i kokule novihulo. Omaulundhi aehe amo omuntu ngama ningi, kaae mu 
t̯in̯i kolutu, iya omuntu nguma i movihulo ma lundha olutu lwe omwene.  

19Kamu tji i nan̯i okutya omalutu en̯i otempeli yOmbepo Ondhilikwa, ndjoka ndjii 
li mun̯e ndjimwa pewa kuKalunga? N̯e kamu ven̯i ovene, muvaKalunga.  

20Kalunga we mu yowola nondjowo ndjii na okalu. Iya omalutu en̯i ngaa 
tumbaleke Kalunga.  

1 Ovakorinto 7 

Olukupo 

1Iya napano ame me popi ouhunga novipuka mbimwa soneka.  Tji li nawa 
omulumentu aha kupile.  

2Iya mena lyokuyepa ovihulo, omulumentu auhe nga kale ae na omukadhintu we 
omwene, nomukadhintu nga kale ae na omulumentu we omwene. 

3Omulumentu nga hwithile po ehalo lyomukadhintu we, nomukadhintu ngatjo a 
ningila omulumentu we.  

4Omukadhintu ngwaa kupwa ke na tja etumino lyolutu lwe, iya omulumentu we 
oye e na etumino lyolutu lwe, nomulumentu kaa thele okutumina olutu lwe, iya 
omukadhintu we oye e na etumino lyolutu lwe.  

5Hámu linomona, kakele vala amwa twaa po okaluvedhe kokutji litwaa 
mealikano. Iya kon̯ima tjunen̯i uke pamo ngovalikupi ngahi mu kala, opo hámu 
lolwa kuSatana, mena lyokutya kaamu ulu okukala olule ahamamu lala po pamo 
ngovalikupi.  

6Hehi híme tji popi ngoveta, iya me popi okutya tja thele okwiitavelwa.  

7Iya ame me hala ovantu avehe va kale ngaame, atjaa omuntu auhe wa pewa 
otjali tje omwene kuKalunga, umo wa pewa otjontumba, omukwawo otjongandi.  

8Ovahepe nambahava kupilwe, me ve heele okutya tji li nawa andaa mave likalele 
ngaame hindji li.  

9Andaa kaave tji ulu okulikalela, ngava kupwe mena lyokutya okukupwa hahe 
okupon̯a okupya kovihulo.  

10Iya mbava kupwa, me ve heele, haame me popi, iya oMuhona. Omukadhintu há 
yala omulumentu we.  

11Iya andaa we mu yala nga kale ahama kupwa, ne ngave liteyulule. Omulumentu 
há yala omukadhintu we.  

12Iya ovantu vamo me ve heele, haMuhona, aame me ve heele okutya andaa pe na 
omwiitaveli mukwetu nguu na omukadhintu nguhe thi omwiitaveli, atjaa ye wa 
itavele okukala nomulumentu we, omulumentu ngoka há yala omukadhintu we 
ngoka.  

13Andaa pe na omukadhintu omwiitaveli, nguu na omulumentu nguhe thi 
omwiitaveli, atjaa ye wa itavele okukala nomukadhintu we, omukadhintu ngoka 
há yala omulumentu we ngoka.  

14Iya omulumentu nguhe thi omwiitaveli, wa tambulwa kuKalunga okupitila 
momukadhintu we omwiitaveli, nomukadhintu nguhe thi omwiitaveli wa 
tambulwa kuKalunga okupitila momulumentu we omwiitaveli. Ngaile hatjo, ngai 
ovanwen̯i mava kala háva kohokele, iya napano ovadhilikwa.  

15Iya nguhe thi omwiitaveli, ama hala okuyala omwiitaveli, ma ulu oku tji ninga. 
Omwiitaveli mukwetu omulumentu ne omukadhintu wa kutuluka movipuka 
hembi. Iya Kalunga we mu ithanena monkalamwenyo youwa.  

16Ove mo iwa vi mukadhintu okutya mo ulu okuhupitha omulumentu woye ne 
mulumentu mo iwa vi okutya mo ulu okuhupitha omukadhintu woye?  

17Omuntu auhe nga kale monkalo ndjoka ndjaa pewa kuMuhona, ngahiaa li, hiaa 
ithanwa kuKalunga. Ondaka hendji me i heele omaongalo aehe.  

18Kalunga hiee ku ithana, andaa wa vadhwa awa pita etanda, hó liholeke. Andaa 
wa vadhwa aho pitile, hó lipititha uke etanda. 

19Okupita etanda nahó pitile etanda hatjo tji na otjilinga. Hitji na otjilinga okutyaa 
kovitumino vyaKalunga.  

20Omuntu auhe nga kale ngahi a li hiaa ithanwa kuKalunga.  

21Andaa Kalunga hiee ku ithana wa vadhwa omupika, katji na tjilinga. Iya andaa 
mo mono oluvedhe okupewa ekutuluko, li tambula.  

22Iya ngwaa vadhwa omupika hiaa ithanwa kuMuhona, wa ila omukutululwa 
waMuhona. Iya ngwaa vadhwa aa kutululwa hiaa ithanwa kuMuhona wa ila 
omupika waKristus.  

23N̯e mwa yowolwa nondjowo onene, hámu liningi ovapika wovantu. 

24Vakwetu, omuntu auhe kotjipala tjaKalunga nga kale ngahiaa vadhwa, hiaa 
ithanwa kuKalunga.  

Omapulo ouhunga novahepe nambahaveya kupa ne mbahaveya kupwa 

25Ouhunga novathukona wongendjo hí heelelwe kuMuhona, iya me popi 
mondunge yandje otjomuntu ngumba t̯ilwa onkenda kuMuhona, ondunge hendji 
i tjiiwa okuliun̯ikwa.  

26Hime tala omaluvedhe henga omadheu, tji li nawa ngaile omuntu auhe a kale 
ngahi e li. 

27Andaa wa kupa, hó yala, andaa kuya kupa, hó kupu.  



358 

 

 
©  2012 Bible Society in Namibia. 

 

 
 

 

28Andaa mo kupu, koo lundha, nomuthukona wongendjo ama kupwa, kaa lundha. 
Mbamava kupu, mava i moudheu wonkalamwenyo hendji. Ame me hala ndji mu 
hupithe moudheu hembu.  

29Vakwetu, me hala ndji mu heele okutya okudha hempa oluvedhe oluthupi. Iya 
mbava kupa, ngava ngale mbahava kupile.  

30Mbamava lili, ngava ngale mbahamava lili, nambave hulukwa, ngava ngale 
mbahave hulukilwe. Mbave na hive lilandela ngava ngale mbahave na hive na tjo.  

31Ovantu mbava kondjela ovipuka vyouye hembu, ngava ngale mbahave litwiile 
mo. Iya ouye hembu kau li kokule nokwaanda.  

32Ame me hala okutya hámu kala notjiho. Nguha kupile, u na otjiho novilinga 
vyaMuhona, u kondja okuthevelwa Muhona.  

33Ngwaa kupa u na otjiho novipuka vyouye, mena lyokutya u hala okuthevelwa 
omukadhintu we,  

34okutya u li moudheu akweevali. Omukadhintu nguha kupilwe ne omuthukona 
wongendjo we litwaa vala movipuka vyaMuhona. Ontanto ye okuliyandja 
nokuundapela Muhona palutu nopambepo. Iya ngwaa kupwa we litwaa 
movipuka vyouye hembu mena lyokutya u hala okuthevelwa omulumentu we.  

35Ame me popi hinyahi mena lyouwa wen̯i ovene, haku mu twaa moudheu. Me 
hala mu undape ovilinga oviwa mbyaa vyuuka, mu tjiiwe okuliyandja motjilinga 
tjokuundapela Muhona.  

36Iya andaa pe na ngwaa nepa olukupo omuthukona wongendjo, nandaku tiwa 
wa kulilila, andaa kaa ulu okukala aha kupile, nga kupe ngahi ma hala, kaa 
lundha.  

37Iya omuntu nguu yuvite momutima we okutya ma ulu okulikalela, há kupile, 
hápe na tja en̯in̯ikidho lyomuntu, onawa nge likalele.  

38Iya nguma kupu omuthukona wongendjo, u li nawa, iya nguhama kupu, ma 
ningi nawa unene.  

39Omukadhintu ngwaa kupwa tainkolo omulumentu ae na omwenyo kaa ulu 
okukutululwa, iya omulumentu aa t̯i, wa kutuluka, ma kupwa kunguma hala. 
Olukupo ngalu kale olwopaukriste.  

40Onawa unene ngaile omukadhintu nguu li nyahoka ahama kupwa uke. Henga 
omalipulo andje ngandji lwete okutya mbe e pewa kOmbepo yaKalunga.  

1 Ovakorinto 8 

Ombaveka 

1Iya napano matu popi ouhunga nombaveka.  Tu tji i okutya atuhe tu na ounongo. 
Okwiiwa ku twala omuntu mokulinoma, ohole i tunga. 

2Andaa pe na nguma soko okutya u na hiee i, omuntu ngoka ke na hiee i ngahi a 
thele okwiiwa.  

3Iya andaa pe na nguu hole Kalunga, omuntu ngoka u iwe kuKalunga.  

4Iya ouhunga nombaveka, nt̯e tu tji i okutya otjikalunga mouye katji na himatji 
tya, ku na vala Kalunga umo.  

5Iya andaa ku na mbyoka mbiku tiwa “ovikalunga”kutya omeulu ne okombanda 
yohi, nandaku tiwa ku na “ovikalunga”ovingi,”nomalombe”omengi,  

6iya nt̯e tu na vala Kalunga umo, oye e li Tate, ovipuka avihe vi dha kuye, nant̯e 
ngu tu undapela. Muhona wetu yuumo, Jesus Kristus, ovipuka avihe vi pitila 
muye, nant̯e tu na omwenyo mena lye.  

7Iya havantu avehe ve na ounongo motjipuka hehi. Ovantu vamo ve ilila 
ovikalunga. Iya katee napano amava li ombaveka ndjii li hinyahi, va soka okutya 
ombaveka. Elityoo lyawo ethupi, va mona okutya onyama ndjii li hinyahi mai ve 
lundha.  

8Ovikulya kaavi tu hweenetha popedhi naKalunga. Andaa kaatu li, katu na himatu 
keketha, andaa matu li, katu na himatu nganyana.  

9Iya lungamen̯i, outhemba wen̯i ahamau putaletha ovingone meitavelo.  

10Iya andaa otjingone meitavelo ae ku mono ove nguu na ounongo amo li 
motempeli yovikalunga onyama yombaveka, iya ye tjau madhi iyilwa hudhi hole 
atjaa okulya onyama yombaveka.  

11Iya ounongo woye mau han̯auna po ovingone meitavelo, ovakwen̯i nawo wo 
mbava t̯ilwa kuKristus.  

12Amo lundha hinyahi komukwen̯i, ho ihameke elityoo lye ethupi, okutya mo 
lundha kuKristus.  

13Iya andaa ovikulya mavi putaletha omukwetu, ame hí mba thele uke okulya 
onyama ndjoka, opo he mu pukitha.  

1 Ovakorinto 9 

Outhemba womuyapostoli 

1Ame hí kutulukile? Ame himuyapostoli? Muhona wetu Jesus Kristus hí mu 
mwene? Hán̯e nan̯i otjilinga tjandje muMuhona?  

2Andaa himuyapostoli kuvamo, ame ndjimuyapostoli kun̯e tjatjili. N̯e on̯e mu li 
otjilimbo tjouyapostoli wandje muMuhona.  

3Hendi olyo li li elipopilo kumbamava nt̯ongonona.  

4Nan̯i katu na tja outhemba okulya nokunwa?  

5Nan̯i katu na tja outhemba okweenda nomukadhintu omwiitaveli mukwetu 
ngovayapostoli vakwetu novanitjaMuhona naPetrus ngahiva ninga?  

6Ne nt̯e naBarnabas ont̯e vala atwiika twa thele okuundapa tu mone ovikulya?  

7Omukwavita aan̯i nguu lithutila hima hepwa movita nandaku tiwa etango limo? 
Aan̯i nguu kuna motjuundo, atjaa ka li himatji dhi mo? Ne aan̯i nguu litha, atjaa ka 
li omahini ovipako mbyaa litha?  

8Me popi vala ovipuka mbika monkalo yountu? Ne noveta ovipuka mbika i vi 
popya?  

9Iya moveta yaMoses mwa sonekwa okutyaa: “Hó kutu onani kotjinyo, amai 
yungula.”Kalunga ma yavala vala mpaeli odhongombe adhiika?  

10Hant̯e matu hewa nyahi? Hehi tja sonekwa okutya tji tu yulikile okutya amatu 
pulula ne amatu yungula, tu kevelela okutya tu hupe mo.  

11Andaa nan̯i mun̯e twa kuna mo ovipuka vyopambepo, nan̯i n̯e kaamu ulu oku tu 
pa ovipuka mbimatu hepwa palutu?  

12Andaa nan̯i pe na vamo mbave na outhemba okukevelela mu ve pe tja, nan̯i nt̯e 
katu na tja outhemba ounene oku ve pon̯a?  Iya katu undapethele outhemba 
mbuu li hinyahi, iya nt̯e twe likambulithila ovipuka avihe, opo hátu etele ondaka 
ombwa yaKristus oluvinda.  

13Kamu tji i okutya mbava undapa motempeli, va mona ovikulya motempeli, 
nambava yamba kotjiyambelo, ve na hiva pewa moviyambwa vyawo moka?  

14Iya Muhona otjo a popya wo okutya ovateethi wondaka ombwa ngava pewe 
ovikulya vyawo nahimava hepwa.  

15Iya ame hí na himba undapetha notjimo otjomovipuka hembi, ye ame hí 
sonekele ovipuka hembi okutya n̯e opo mu vi ndingile. Iya kwaame okut̯a hahe. 
Kape na nguma ulu okutya okulitanga kwandje kaku na tja otjilinga.  

16Iya ame andaa me teetha ondaka ombwa, híme ulu ndji litangele yo. Me 
n̯in̯ikidhwa okutya ndji tji ninge. Utatyei, andaa híme teetha ondaka ombwa!  

17Ngaile me teetha nehalo lyandje omwene, ngai ame me ulu okukevelela 
okupewa ondjambi, iya ame híme teetha nehalo lyandje omwene, otjilinga hehi 
himba pewa kuKalunga. 

18Mba thutwa tji? Hindji teetha ondaka ombwa, hí thutwa, ye hí na tja noumo 
ngundji pula a thute. Ame hindji teetha ondaka ombwa, mba yetha outhemba 
wokuthutwa mwaame omwene.  

19Ame nandaku tiwa hí tuminwa kovantu avehe, mbe lininga omupika wovantu 
avehe, opo ndji nganyane ovantu ovengi.  

20KOvajuda ndji ngala Omujuda, ndji nganyane Ovajuda. Kumbave li kohi yoveta, 
ndji ngala ngundji li kohi yoveta, nandaku tiwa ame hí li kohi yoveta, ndji 
nganyane mbave li kohi yoveta.  

21Kumbahave na tja oveta, ndji ngala nguhe na tja oveta, nandaku tiwa hí 
kutulukile koveta yaKalunga, iya ndji li kohi yoveta yaKristus, opo ndji nganyane 
ovantu ovengi hápe na tja oveta.  

22Kumbave li ovingone, ndji ngala otjingone, opo ndji nganyane ovingone. Ame 
ndji ngala ovantu avehe movipuka avihe, opo ndji hupithe po vamo.  

23Avihe hembi mbe vi ninga mena lyondaka ombwa, naame mondaka ombwa 
ndji mone mo elao.  

Ngatu lipatele 

24Kamu tji i okutya mbamave lipatele, avehe va dhamuka, iya haumo vala nguma 
ka mona ondjambi? Iya lipatelen̯i mu ka mone ondjambi.  

25Ngume lipatele auhe u teelela nawa ovipuka mbyaa longwa, hime ke lipatela, u 
tji ninga okutya a mone ohala ndjimai lundhaka, iya nt̯e tu tji ninga, tu dhalekwe 
ohala yaapehe.  

26Hí lipatele vala, hé na tja ontanto, iya ame lu, hí lu vala ngangume tono ombepo.  

27Ndji tatetha olutu lwandje, he lu ningi olupika, opo hé teethele vala ovakwetu, 
ame omwene ngaile ndji yekelwehi.  

1 Ovakorinto 10 

Omalondolo 

1Vakwetu, ame me hala oku mu thipalukitha hitja ningwa ootateombwale, avehe 
va li kohi yekaka, wo avehe va pitila melunga. 

2Wo avehe va tjatjelwa mekaka nomelunga ngovalanduli vaMoses.  

3Wo avehe va lya ovikulya vimo vyopambepo, 

4hava nu ovikunwa vimo vyopambepo. Va nwa mewe limo lyopambepo ndyee ve 
landula, ewe ndyoka oKristus. 

5Nandaku tiwa otjo nyahoka, Kalunga ovantu avehe ke ve hopele, iya mena 
lyanyahoka omituntu vyawo vya handjanena mokuti.  

6Iya ovipuka hembi avihe otjiholelwa kunt̯e okutya ahamatu holele ovakwetu, tu 
undape ovilinga ovivi ngahi tja ningwa kovakwetu.  

7Iya n̯e hámu ile ovaundapeli wovikalunga ngahi tja ningwa kuvamo owomuwo, 
omusonekwa ngahi mau tyaa: “Ovantu va kala pohi, hava li, hava nu, okudha 
mpoka tjau hava i mokudhanena po otjikalunga.” 

8Hámu i movihulo ngahi tja ningwa kuvamo owomuwo. Iya omayovi omilongo 
vivali naatatu va t̯a metango limo. 

9Hátu lolo Muhona ngavamo hiva lolele Muhona, hava t̯i hiva lumatwa 
kodhonyoka.  

10Hámu tanguna ngavamo mbava tanguna, hava dhipawa komweengeli wet̯o.  

11Iya napano ovipuka hembi mbyaa ningilwa ovantu hembenya, vya sonekwa 
oku tu londola, nt̯e mbatu li moluvedhe lwopehulilo lyouye.  

12Andaa pe na ngume lipula okutya wa kulama meitavelo, nga lungame ahama u. 

13Omatyoletho ngamae mu vadha, koneken̯i okutya otjo a vadha wo ovantu 
avehe. Kalunga u tji i okuliun̯ikwa, kee mu yetha mu lolwe komatyoletho ngaa 
pon̯a odhonkono dhen̯i. Iya amwa lolwa, ye me mu pa odhonkono dhokudha mo, 
opo mu tjiiwa okulikambulithila.  

14Vahivilikwa vandje, dhen̯i mo mokuundapela ovikalunga.  

15Ame me popi nan̯e ngovantu ovanadhondunge, tokolen̯i ovene soka hime mu 
heele.  

16Otjinwino hitu undapetha mOkulya Okudhilikwa kwaMuhona, hitu pandulila 
Kalunga, nan̯i katu nu mo ombindhi yaKristus? Omungome mbutu liyandjela, 
nan̯i katu liyandjele olutu lwaKristus?  

17Iya hitu lya omungome umo, nt̯e atu li ovengi, matji yulike okutya nt̯e tulutu 
lumo, mena lyokutya tu lya omungome umo.  

18Talen̯i Ovaisraeli, hawo ve na tja notjiyambelo mbava lya omayambo ngaa 
etelwa Kalunga?  

19Me hala okutya vi? Otjikalunga nombaveka, mavi tu popile tji?  

20Iya ovipuka hembi ovapaani ve vi yamba odhondemoni, kave vi yamba 
Kalunga. Iya ame híme hala mu litwee movipuka vyodhondemoni.  

21Kaamu ulu okunwa motjinwino tjaMuhona okudha mpoka hamu ka nwa uke 
motjinwino tjodhondemoni. Kaamu ulu okulya kotjitaafula tjaMuhona okudha 
mpoka hamu ka lya kotjitaafula tjodhondemoni.  

22Ne ngatu yumanethe Muhona? Tu na odhonkono oku mu pon̯a?  

23Ovipuka avihe vi ningwa, atjaa haavihe vi na himavi popile. Ovipuka avihe vi 
ningwa, atjaa haavihe vi tunga. 

24Hápa kala vala ngume litaendhele ouwa omwene, iya omuntu auhe nga tale wo 
himatji thevelwa ovakwawo.  

25Mamu ulu okulya onyama aihe ndjimai landethwa pomalandethelo, ahamamu 
pulapula uke okutya onyama oyatji.  

26Iya omusonekwa mau tyaa: “Ohi novipuka avihe mbii li mo ovyaMuhona.” 

27Andaa nguhe thi omwiitaveli we mu hivi, n̯e mamu hala okuya ko, lyen̯i atjihe 
soka himwa etelwa, hámu pulapula uke okutya ovikulya ovyatji.  

28Iya andaa pe na ngume mu heele ha tyaa: “Ovikulya hembi 
ovyombaveka,”hámu vi li, mena lyomuntu ngoka ngwee mu heele nomena 
lyelityoo,  

29hempa híme popi elityoo lyoye, iya olyomukwen̯i.  Mo ulu okulipula ho tyaa: 
“Me ulu okutuminwa vi kelityoo lyomukwetu?  

30Ovikulya mbyoka andaa me vi li, ame ame yandja ompandu kuKalunga, me 
pelwa tji ombedhi ame amba yandja ompandu?” 

31Iya amamu li ne amamu nu ne atjihe himamu ningi, tji ningen̯i 
okutumbaleketha Kalunga. 

32Hámu pukitha Ovajuda ne ovapaani ne eongalo lyaKalunga,  

33ngaame wo hindji hulukitha ovantu avehe, movipuka avihe, hí taendha vala 
himatji nt̯evelwa, iya ohimatji thevelwa ovantu avehe, opo va hupithwe.  

1 Ovakorinto 11 

1Ntjolela ndjen̯i, ngaame hindji holela Kristus.  

Himwa thele okukala meongalo 

2Me mu pandula himu nt̯ipaluka movipuka avihe nahimwa kambulitha elongo 
lyandje, ngahi mbe mu longa.  

3Iya me hala mu iwe okutya Kristus oye e li omutwe womulumentu auhe, 
nomulumentu oye e li omutwe womukadhintu, naKalunga oye e li omutwe 
waKristus. 

4Omulumentu auhe nguma kumbu ne nguma teetha ae na tja komutwe okutya 
ma t̯itha ohon̯i Kristus.  

5Iya omukadhintu auhe nguma kumbu ne nguma teetha ahe likutile komutwe, tje 
litha nae li nkulumutwe, ma t̯itha ohon̯i omulumentu we.  

6Iya omukadhintu andaa ke likutile komutwe, odhondjutji dhe ngadhi heywe, iya 
ama t̯a ohon̯i okuheywa ne okukululwa onkulumutwe, nge likute.  

7Omulumentu kaa ulu okulikuta komutwe, mena lyokutya ye otjithika netumbalo 
lyaKalunga. Iya omukadhintu etumbalo lyomulumentu,  

8mena lyokutya omulumentu ka dhile momukadhintu, iya omukadhintu oye a 
dha momulumentu.  

9Iya omulumentu haye a utilwa omukadhintu, iya omukadhintu oye a utilwa 
omulumentu.  

10Iya mena lyovaengeli omukadhintu u tha okulikuta komutwe, a yulike okutya u 
li kohi yetumino lyomulumentu we.  

11Nandaku tiwa otjo nyahoka, atu li muMuhona, omukadhintu kaa ulu okukala po 
ahape na omulumentu, omulumentu kaa ulu okukala po ahape na omukadhintu. 

12Iya ngomukadhintu hiaa dhile momulumentu, nomulumentu otjo madhi 
momukadhintu. Iya ovipuka avihe vi dha kuKalunga.  

13Tokolen̯i ovene andaa tji li nawa omukadhintu a kumbe kuKalunga mokati 
kovantu, hé likutile komutwe?  

14Ountjitwe owene kombinga imo mau ku longo okutya omulumentu okukala 
nodhondjutji odhonde matji mu t̯itha ohon̯i.  

15Iya omukadhintu ae na odhondjutji odhonde outhewe, mena lyokutya madhi 
mu thevetha nawa.  

16Iya andaa pe na nguma tetha ombata, nt̯e nomaongalo aKalunga katu na po uke 
ondjila imo amatu kumbu.  

Okulya Okudhilikwa kwaMuhona 
(Mat. 26:26-29; Mark. 14:22-25; Luk. 22:14-20) 

17Iya hehi hime mu heele, híme hala oku mu pandula, mena lyokutya amwa 
ongana pamo kamu ningi nawa, mu ninga navi unene.  

18Olutenga, mba tyaa okutya amwa ongana, mpamu onganena mu liyapuka 
pokati, mu li movinkopo, otjipuka hehi mbe tji itavela.  

19Iinga, okuliyapauka maku tha okukala mokati ken̯i, opo mbave tji i okuliun̯ikwa 
mokati ken̯i, va moneke.  

20Iya amwa ongana pamo, kamu li Okulya Okudhilikwa kwaMuhona,  

21mena lyokutya mu lithinta, kamu likevelele, tji tya vala hengu we thiwa 
nondjala, ngunya wa pyaluka.  

22Iya kamu na tja odhonganda oko mu ka lila ne oko mu ka nwina? Mwa 
tombaeongalo lyaKalunga ne mu hala okut̯itha ohon̯i mbahave na hive na tjo? 
Nge mu heele vi? Nge mu pandule? Motjipuka hehi híme mu pandula.  

23Iya elongo hendi ndimbe mu longa mbe li pewa kuMuhona okutya 
Muhona Jesus out̯iku mbwinya hiaa welelekwa, wa itha omungome,  

24ha kumbu, he u nyembula, ha tyaa: “Hehi olutu lwandje ndumamu yandjelwa, 
tji ningen̯i amamu nt̯ipaluka.” 

25Iya kon̯ima yokulya wa itha po otjinwino, ha tyaa: “Otjinwino 
hehi ewaneneno epe mombindhi yandje, amamu tji nu, tji ningen̯i amamu 
nt̯ipaluka.” 

26Iya etango alihe amamu li namamu nu motjinwino hehi, mamu hipulula et̯o 
lyaMuhona katee me ya.  

27Iya nguma li navi omungome hembu, ye ha nu navi motjinwino hehi, ma kala 
nodhonkali, ha tombetha olutu nombindhi yaMuhona.  

28Iya omuntu nge lithongonone omwene hima li omungome hembu nahima nu 
motjinwino hehi.  

29Iya nguma li, ye ha nu ahama tangan̯eke olutu lwaMuhona, me lilile, ye he 
linwine ekoyo omwene.  

30Iya mena lyovipuka hembi, mokati ken̯i mu na ovingone ovingi novavedhi 
ovengi, ovengi va ka lala po. 

31Iya ngaile twe lithongononene ovene, ngai katu koyelwe.  

32Nt̯e twa koywa, ha tu longwa kuMuhona, opo hátu ka yumanekwa pamo nouye.  

33Vakwetu, iya amwa ongana amamu li Okulya Okudhilikwa kwaMuhona, 
likevelelen̯i. 

34Andaa pe na ngwaa t̯a ondjala, nga lye koyawo, amwa ongana, opo hámu lietele 
ekoyo lyaKalunga. Iya mbyaa hupu ko, hime ya, me ya oku mu longa vyo.  

1 Ovakorinto 12 

Otjali tjOmbepo Ondhilikwa 

1Vakwetu, iya napano hime popi ouhunga novipuka vyopambepo, híme hala mu 
kale hámu tji i.  

2Mu tji i okutya himwa li ovapaani, mwa twalwatwalwa kovikalunga mbihavi 
popi, havi mu pukitha.  

3Iya me mu heele okutya kaku na tja omuntu nguma viyulwa kOmbepo 
yaKalunga, ha popi okutyaa: “Jesus nga thingwe,”ko kaku na tja omuntu nguma 
ulu okutyaa: “Jesus oye e li Muhona,”kakele vala ama viyulwa kOmbepo 
Ondhilikwa.  

4Pe na otjali tjOmbepo hitji lili nahitji lili, atjaa tji yandjwa kOmbepo yatjo ndjoka. 

5Pe na odhondjila ndhii lili nandhii lili okuundapa ovilinga, iya Muhona, Kalunga 
yuumo.  

6Pe na ounongo mbuu lili nambuu lili okuundapa, iya Kalunga yuumo, nguu 
undapa movipuka avihe movantu avehe.  

7Iya omuntu auhe ma pewa eholololo lyOmbepo Ondhilikwa mena lyouwa 
wovantu avehe.  

8Omuntu umo ma pewa ondaka younongo kOmbepo Ondhilikwa, omukwawo ha 
pewa ondaka yodhondunge kOmbepo yatjo tuu ndjoka,  

9umo ma pewa eitavelo kOmbepo, tainkolo omukwawo ma pewa odhonkono 
dhokuvelula ovavedhi kOmbepo yatjo tuu ndjoka. 

10Omuntu umo ma pewa otjali tjokuninga ovilingankono, umo ma pewa otjali 
tjokupopya etumwalaka lyaKalunga, umo ma pewa otjali tjokutangan̯eka 
notjokuthongonona odhombepo. Omuntu umo ma pewa otjali tjokupopya 
momalaka ngahae iwe, umo okupitiya omalaka. 

11Iya ovipuka hembi avihe vi undapwa kOmbepo yatjo tuu ndjoka Ondhilikwa 
ndjii li imo, oyo i yandja komuntu auhe ngahi mai hala.  

Olutu ilumo, lwo lu na ovin̯ipo ovingi 

12Iya olutu ngahi lu li lumo, lwo lu na ovin̯ipo ovingi, ovin̯ipo nandaku tiwa 
ovingi, vyo olutu lumo, naKristus otjo e li wo nyahoka.  

13Iya nant̯e wo atuhe kutya nee Ovajuda ne Ovagreka ne ovapika ne ombahave 
thi ovapika twa tjatjelwa molutu lumo kOmbepo Ondhilikwa imo, hatu pewa 
Ombepo yatjo tuu ndjoka.  

14Iya olutu kalu tungilwe wo notjin̯ipo tjimo, lwa tungwa novin̯ipo ovingi.  

15Ompadhi ngai tyaa: “Ame hitjin̯ipo tjolutu, mena lyokutya hikuwoko,”hehi 
kaatji i tjaele okutya i kale ahai thi otjin̯ipo tjolutu.  

16Iya okutwi ngaku tyaa: “Ame hitjin̯ipo tjolutu, mena lyokutya ame haame 
eho,”hehi kaatji ku tjaele okutya ku kale ahaku thi otjin̯ipo tjolutu?  

17Olutu aluhe ngaile lwa li eho, ngai olutu malu tee vi? Olutu aluhe ngaile lwa li 
okutwi, ngai olutu malu thimbuna vi?  

18Iya Kalunga oye a twaa ovin̯ipo avihe molutu ngahi ma hala omwene.  

19Iya ngaile ovin̯ipo avihe vya li otjin̯ipo tjimo, ngai olutu lu li pi?  

20Iya ovin̯ipo ovingi, olutu ilumo.  

21Eho kaali ulu okuheela okuwoko hali tyaa: “Ame híme ku hepa,”nomutwe kaau 
ulu okuheela ompadhi hau tyaa: “Ame híme ku hepa.” 

22Ovin̯ipo vyolutu mbii ngala ovingone, ovyo tu hepa unene.  

23Iya ovin̯ipo vyolutu mbihavi tumbalele, ovyo tu thevetha nawa, mbimatu t̯i 
ohon̯i, hatu vi tjikile 

24okupon̯a ovin̯ipo vyetu mbyoka mbyee thewa. Iya Kalunga wa twaa kumo 
ovin̯ipo vyolutu, ovin̯ipo mbihavi tumbalele, he vi pa etumbalo enene, 

25molutu opo hámu kala eliyapauko, iya ovin̯ipo vi lit̯ile otjiho pokati.  

26Iya otjin̯ipo tjimo amatji ihama, ovin̯ipo ovikwawo mavi ihama pamo natjo wo, 
ne otjin̯ipo tjimo atja tumbalekwa, ovin̯ipo avihe mavi hulukwa.  

27N̯e amuhe mulutu lwaKristus, nomuntu auhe otjin̯ipo tje.  

28Iya Kalunga ovantu avehe we ve twaa pomaluvedhe awo meongalo, 
olutenga ovayapostoli, olutyavali ovaprofeti nolutyatatu ovalongethi. Iya ku na 
uke mbava ninga ovilingankono, haku landula mbava pewa odhonkono okuvelula 
ne okupopila ovakwawo ne oku ve viyula ne okupopya momalaka ngahae iwe. 

29Ovantu avehe ovayapostoli? Ovantu avehe ovaprofeti? Ovantu avehe 
ovalongethi? Ovantu avehe va ninga ovilingankono?  

30Ovantu avehe ve na ounongo wokuvelula? Ovantu avehe va popya momalaka 
ngahae iwe? Ovantu avehe va pitiya?  

31Iya tween̯i omitima vyen̯i movipuka mbii na otjilinga otjinene. Me mu yulikile 
uke ondjila ombwa unene.  

1 Ovakorinto 13 

Ohole 

1Ame nande popi omalaka ovantu noovayengeli, atjaa hí na tja ohole, okupopya 
kwandje maku ngala vala omukonko amau popi ne ongendjo amai kwelengendja.  

2Ame nande kala andji na otjali tjokupopya etumwalaka lyaKalunga, he kala 
nounongo wokwiiwa oviholekwa avihe ne he kala andji na eitavelo ndimali ulu 
okudhikula po ondundu, atjaa nan̯i hí na tja ohole, okutya aame otjipuka vala.  

3Ame nande yandja po ovipuka vyandje avihe ne he yandja po olutu lwandje lu 
hikwe po, atjaa hí na tja ohole okutya hí na hime nganyana.  

4Ohole i likambulithila, ohole i na onkenda, ohole kai na tja onki, ohole kai 
litanga.  

5Ohole kai ya navi, kai taendha otjayo oyene, kai leve, kai thipaluka ovipuka ovivi 
mbiya ningilwa. 

6Ohole kai hulukilwa ouvi, iya i hulukilwa otjatjili.  

7Ohole i t̯imika ovipuka avihe, i itavela ovipuka avihe, i liun̯ika movipuka avihe, 
yo i likambulithila ovipuka avihe.  

8Ohole kaai anda, iya okupopya etumwalaka lyaKalunga maku anda ne okupopya 
momalaka ngahae iwe, maku anda ne odhondunge madhi anda.  

9Iya okwiiwa kwetu nokupopya kwetu etumwalaka lyaKalunga kaku hulile.  

10Iya hitja hwila po himatji ya, hihatjiya hwila po matji anda.  

11Ame himba li ondele nahi ndji popya ngondele, ndji soka ngondele, ndji nonga 
ngondele, himba ile omulumentu mba yetha ovipuka vyoulele.  

12Hitu lwete napano tji ngala vala otjidhidhimbe amo litalele motjilivandjelo, iya 
etango ndimali ya, matu ke limona otjipala notjipala. Iya napano okwiiwa 

kwandje kaku hulile, iya etango ndyoka me ka iwa nawa, ngaKalunga wo hiee 
ndji i nawanawa.  

13Iya napano mapa kala ovipuka vitatu: Eitavelo, ekevelelo, nohole. Ohole oyo i li 
onene movipuka hembi vitatu.  

1 Ovakorinto 14 

Otjali tjokupopya momalaka ngahae iwe netumwalaka lyaKalunga 

1Landulen̯i ohole, mu kale amamu hala unene otjali tjopambepo, unene tuu otjali 
tjokupopya etumwalaka lyaKalunga.  

2Nguu popya momalaka ngahae iwe, ka heele ovantu, iya u heela Kalunga, mena 
lyokutya kape na ngume mu tee. Ye u undapethwa kOmbepo Ondhilikwa ama 
popi oviholekwa.  

3Iya nguu popya etumwalaka lyaKalunga, u heela ovantu, he ve popile, he ve 
vandhipaleke, ye he ve tendeleke.  

4Nguu popya momalaka ngahae iwe, u litunga omwene, iya nguu popya 
etumwalaka lyaKalunga, u tunga eongalo.  

5Me hala okutya amuhe mu popye momalaka ngahae iwe, iya unene tuu mu 
popye etumwalaka lyaKalunga. Nguu popya etumwalaka lyaKalunga, wa pon̯a 
nguu popya momalaka ngahae iwe, nkwai ama pitiya okutya eongalo li litunge.  

6Iya vakwetu, andaa me ya kun̯e ame popi momalaka ngahae iwe, me mu popile 
tji, andaa nan̯i híme mu thitululile eholololo lyaKalunga ne ounongo ne 
etumwalaka lyaKalunga ne elongo?  

7Ngahi tji li ovipuka mbii hikwa, ovisandji novihumba, omuntu ma koneke vi 
himavi popi, andaa koo hiki nawa?  

8Iya nongoma yovita ahai teekele nawa, aan̯i ngume lilongekedhele okuya kovita?  

9Iya nan̯e amamu popi odhondaka ndhihamadhi teeka nawa, aan̯i nguma tee 
okutya mamu tya vi? Odhondaka dhen̯i madhi i nombepo.  

10Mouye mu na omalaka omengi ngae lili nangae lili, iya kape na tja nolimo 
ndihali teeka.  

11Nguma popi elaka ndihe i okutya ndjingendi kuye, naye ama popi elaka ndihe i 
ongendi kwaame.  

12Iya nan̯e wo himamu hala okukala amu na otjali tjopambepo, kalen̯i nontanto 
yokukondjela himatji tungu eongalo.  

13Iya omuntu nguma popi momalaka ngahae iwe, nga kumbe kuKalunga, e mu pe 
ounongo wokupitiya omalaka ngoka himaa popi.  

14Iya ame kumbu momalaka ngahae iwe, ombepo yandje oyo i kumba vala, atjaa 
omalipulo andje kae litwaa mo.  

15Iya mba thele okuninga vi? Me kumbu nombepo yandje, iya he kumbu wo 
nomalipulo andje. Me imbi nombepo yandje, iya he imbi wo nomalipulo andje.  

16Andaa mo yandja ompandu kuKalunga nombepo yoye, omukwen̯i nguhe na 
hiee i, ma tya vi “Amen”himo yandja ompandu? Ngunya ke ku yuvite himo popi.  

17Tjikootjimo tji li nawa, mo yandja ompandu kuKalunga, atjaa komukwen̯i 
nguhe ku yuvite, kaatji mu tungu.  

18Ame me pandula Kalunga okutya ndji popya momalaka ngahae iwe oku mu 
pon̯a amuhe. 

19Iya meongalo, he popi po odhondaka ntano ndhii yuvitwe, ndhimadhi longo, 
onawa okupon̯a okupopya odhondaka omayovi omulongo ndhihadhi yuvitwe.  

20Vakwetu, hámu lipula ngodhondele. Kalen̯i odhondele movipuka ovivi, iya 
momalipulo kalen̯i ovanene.  

21Moveta mwa sonekwa okutyaa:  “Muhona ma tya,  ame me ka heela ovantu 
vandje hemba okupitila momalaka ngae lili nomovinyo vyodhongendi,  atjaa 
nandaku tiwa otjo nyahoka,  kaava ka nteelela.” 

22Iya okupopya omalaka ngahae iwe, etangan̯eko kumbahava itavelele, 
hakumbava itavela, tainkolo otjali tjokupopya etumwalaka lyaKalunga, 
etangan̯eko kovaitaveli, hakumbahave thi ovaitaveli.  

23Iya andaa eongalo alihe lya ongana pamo, avehe hava utu okupopya omalaka 
ngahae iwe, atjaa hamu ya mbahave tji i ne mbahave thi ovaitaveli, kaava tya 
mamu vele epamba?  

24Iya andaa avehe mava popi etumwalaka lyaKalunga, atjaa hamu ya nguhe thi 
omwiitaveli ne omuntu vala, me liteyulula, ha londolwa kondaka ndjee yuvite,  

25noviholekwa vyomomutima we mavi hololoka poluhandja, he lit̯imike po, ha 
tumbaleke Kalunga, ha hipulula ama tyaa: “Otjatjili, Kalunga u li pun̯e.” 

Okuliteelela meongalo 

26Vakwetu, napano tji li vi? Amwa ongana pamo meundapelokalunga, umo u na 
eimbilo, umo ma longo ovakwawo, umo ma hololele ovakwawo oviholekwa 
vyaKalunga, umo ma popi momalaka ngahae iwe umo ma pitiya. Iya ovipuka 
avihe hembi ngavi kale amavi tungueongalo.  

27Iya andaa pe na nguma popi elaka ndihali iwe, kon̯ima yomapopyo avali ne 
atatu, ngaku landule nguma pitiya.  

28Iya andaa kape na nguma pitiya, nguma hala okupopya meongalo nga nyime, 
nkwai nga kale vala ame lipopile ne ama popi kuKalunga.  

29Vavali ne vatatu mbava pewa etumwalaka lyaKalunga, ngava popye, tainkolo 
ovakwawo mava thongonona soka ovakwawo himava popi.  

30Iya andaa umo mumbava kala pohi, u na hiaa holololelwa kuKalunga, ngwaa 
vadhwa ama popi ngetji nyimi.  

31Amuhe mamu ulu okupopya etumwalaka lyaKalunga, atjaa lipen̯i omaluvedhe 
ooumo naumo, opo omuntu auhe e li longe, ye a vandhipalekwe.  

32Mbava pewa otjali tjokupopya etumwalaka lyaKalunga, ngave tji kambule 
nawa,  

33mena lyokutya Kalunga ka hala tu kale atwa ngwangwana, iya u hala tu kale 
atwa tutuvala, atu li nawa.  Ngahi tji li momaongalo aehe ovadhilikwa vaKalunga,  

34ovakadhintu meongalo ngava kale ava nyimi, oveta yOvajuda ngahi mai popi 
okutya ovakadhintu háva kala ovaviyuli.  

35Andaa ve na himava hala okwiiwa, ngava pule kovalumentu vawo 
modhonganda. Iya omukadhintu okupopya meongalo, ohon̯i.  

36Ne odhondaka dhaKalunga dha uta mun̯e? Ne okun̯e vala dha vadha?  

37Andaa pe na ngume lipula okutya ye omuprofeti ne u na otjali tjopambepo, nga 
koneke nawa okutya ovipuka mbime mu sonekele vya dhi kuMuhona.  

38Iya andaa pe na nguhe na ko natja notjipuka hehi, Muhona naye kaa kala ae na 
ko natja naye.  

39Vakwetu, iya kalen̯i amamu hala okupopya etumwalaka lyaKalunga, hámu 
tjaele nguma popi omalaka ngahae iwe.  

40Ovipuka avihe ngavi ningwe monkalo ombwa ndjaa vyuuka.  

1 Ovakorinto 15 

Eimuko lyaKristus kout̯e 

1Iya napano vakwetu, me mu thipalukitha ondaka ombwa, ondaka ombwa 
ndjimbe mu teethela, ndjoka wo ndjimwa tambula mumwa kulama wo.  

2Mwa hupithwa kondaka hendji ombwa ndjimbe mu teethela, andaa mwe i 
kambulitha, nkwai amwa itavele vala nyahoka.  

3Mbyaa tumbala unene komeho yovipuka avihe mbyoka mbimba pewa, mbe mu 
etela vyo, okutya Kristus wa t̯ila odhonkali dhetu, omisonekwa ngahi mavi popi,  

4okutya ye wa pakwa, wa imunwa kout̯e etango etyatatu, omisonekwa ngahi 
mavi popi.  

5We liholololela Petrus, okudha mpoka he ke liholololela omulongo navavali.  

6Kon̯ima we ke liholololela ovakwetu omathele atano potjikando tjimo. Ovengi 
owomuwo tee napano oko ve li, iya vamo va ka lala. 

7Kon̯ima we ke liholololela Jakob, okudha mpoka he ke 
liholololela ovayapostoli avehe.  

8Otjikando tjathiinina we ke lintjolololela, ame ngundji ngala mba yumukwa 
oluvedhe ahaluye thika. 

9Ame mba pon̯wa kovayapostoli avehe, hímba thele okutiwa ndjimuyapostoli, 
mena lyokutya mba tatethele eongalo lyaKalunga.  

10Iya ame ndji li po ket̯ilonkenda lyaKalunga ngahi ndji li hinyahi. Et̯ilonkenda lye 
kali hepelele mo mwaame, iya mba undapa tjatjili okupon̯a ovayapostoli avehe, 
nandaku tiwa hí tji ningile mwaame omwene, et̯ilonkenda lyaKalunga olyo lya 
ndjundapetha.  

11Iya kutya aame ne ovakwetu, nt̯e otjo tu teetha nyahoka, nan̯e mwa itavela.  

Eimuko kout̯e lyovat̯e 

12Iya andaa tu teetha okutya Kristus wa imunwa kout̯e, ovi iya nan̯i hiku na vamo 
mbava tya kaku na tja eimuko kout̯e?  

13Iya andaa kaku na tja eimuko kout̯e, naKristus ka imuninwe kout̯e.  

14Andaa Kristus ka imuninwe kout̯e, neteetho lyetu olyanyahinya vala, neitavelo 
lyen̯i olyanyahinya vala.  

15Iya nan̯i matu kuminine Kalunga, himatu tya wa imuna Kristus kout̯e, ye hé mu 
imunine, andaa ovat̯e kaava imunwa kout̯e.  

16Andaa ovat̯e kaava imunwa kout̯e, okutya naKristus wo ka imuninwe kout̯e.  

17Andaa Kristus ka imuninwe kout̯e, okutya neitavelo lyen̯i kali na otjilinga, n̯e 
mu li uke moulundhi wen̯i.  

18Iya namboka wo mbava ka lala, mbava vadhwa ava itavela muKristus, va keka.  

19Andaa tu na eliun̯iko muKristus lyomonkalamwenyo vala yokombanda yohi, 
matu etetha onkenda okupon̯a ovantu avehe.  

20Iya Kristus wa imunwa kout̯e, oye e li omutenga muhemba mbava ka lala.  

21Nget̯o hilye ya mena lyomuntu umo, neimuko kout̯e wo otjo mali ya mena 
lyomuntu umo.  

22Avehe ngahi va t̯ila muAdam, avehe otjo mava ka kala wo nomwenyo 
muKristus.  

23Iya omuntu auhe kaa imunwa kout̯e moluvedhe lwe: Olutengatenga oKristus, 
okudha mpoka haku landula ovaKristus, hime ya.  

24Iya tjau, ehulilo lyouye hali ya, Kristus hima ka han̯auna po ovatumini, 
omatumino novanankono, ye ha ka yandja otjilongo tjaKalunga kuKalunga Ihe.  

25Iya Kristus u tha okutumina katee Kalunga ma ton̯a odhondjedhi dhe adhihe, he 
dhi twaa kohi yodhompadhi dhaKristus.  

26Ondjedhi yathiinina ndjimai ka han̯aunwa po, oyo i li et̯o.  

27Iyaomisonekwa mavi tyaa: “Kalunga ovipuka avihe we vi twaa kohi 
yodhompadhi dhaKristus,”himaku tiwa “ovipuka avihe”kamu kambulililwe 
Kalunga ngwaa twaa ovipuka avihe kohi yaKristus.  

28Iya ovipuka avihe avya tuwa kohi yetumino lyaKristus, okutya Omuna me ke 
litwaa wo omwene kohi yetumino lyaKalunga, ngoka ngwaa twaa ovipuka avihe 
kohi yetumino lyaKristus, Kalunga opo a ile omutumini wovipuka avihe.  

29Iya napano andaa kaku na tja eimuko kout̯e, ovi ouhunga novantu mbava 
tjatjwa poluvedhe lwovat̯e? Andaa ovat̯e kaava imunwa kout̯e nokanunu, omena 
lyatji mu tjatjwa poluvedhe lwovat̯e?  

30Iya nant̯e wo tu litwiila tji momaudheu owola aihe?  

31Vakwetu, ame etango alihe ndji hala okut̯a, me hala okutya ndji litanga mena 
lyen̯i muKristus Jesus, Muhonawetu.  

32Iya andaa mba lwa novithitu moEfeso monkalo yountu, mba nganyana tji? 
Andaa ovat̯e kaava imunwa kout̯e, okutya “Ngatu lye, tu nwe,  mena lyokutya 
muhuka matu t̯i,” ngahi tji hewa.  

33Hámu pukithwa, ku tiwaa: “Ngumo ende notjimpulu naove mo ile otjimpulu.” 

34Kalen̯i ovanadhondunge n̯e mu yethe oulundhi. Pe na ovantu vamo mbahave i 
Kalunga. Hehi me mu heele tjo, opo mu t̯e ohon̯i.  

Olutu ndwaa imunwa kout̯e 

35Iya ovantu vamo va pula amava tyaa: “Ovat̯e mava imunwa vi kout̯e? Mava ka 
imunwa kout̯e nomalutu ngae li vi?” 

36Umuhima wanavi! Amo kunu, ombuto kai mene, andaa kai t̯ile. 

37Amo kunu, ku kunu otjilya, iya u kuna ombuto, pamo oyomahangu ne atjihe 
soka himo kunu.  

38Iya Kalunga u ninga ombuma i ete otjilya, ngahi ma hala. Ombuma aihe, i ete 
otjilya tjayo.  

39Omalutu aehe kae lithele, iya omalutu ovantu e lili, oovidhila e lili, noodhohi e 
lili.  

40Pe na omalutu omeulu nomalutu opohi. Elaimo lyomalutu omeulu e lili, elaimo 
lyomalutu opohi e lili.  

41Elaimo lyetango li lili, elaimo lyomwedhi li lili, elaimo lyodhonyothi li lili, iya 
onyothi aihe i na elaimo lyayo.  

42Iya eimuko kout̯e lyovantu otjo mali ka kala wo nyahoka. Meheke mu pakwa 
olutu nduu anda, meimuko kout̯e mu dha olutu nduhalu anda.  

43Mu kunwa hitja tombwa, himatji imunwa kout̯e tja tumbala. Mu kunwa hihatji 
kolele, himatji imunwa kout̯e tja kola.  

44Mu pakwa olutu lwountu, hamu imunwa olutu lwopambepo. Ngahi pe na olutu 
lwountu, otjo pe na wo olutu lwopambepo.  

45Kwa sonekwa wo okutyaa: “Omuntu omutenga, Adam, wa ninga 
omwenyo,”Adam owathiinina wa ninga Ombepo yokuyandja omwenyo.  

46Otjopambepo hátjo tje ya olutenga, iya hitje ya olutenga, otjonkalo yountu, 
okutya haku landula otjopambepo. 

47Omuntu omutenga wa mewa meheke, owomeheke, omuntu omutyavali wa dha 
meulu. 

48Ovantu wokombanda yohi va ngala omuntu ngoka ngwaa mewa meheke, 
ovantu womeulu va ngala omuntu ngoka ngwaa dha meulu.  

49Ngahi tu na olupe lwomuntu ngwaa mewa meheke, otjo tu na wo olupe 
lwomuntu ngwaa dha meulu.  

50Vakwetu, me mu heele hinyahi okutya olutu nombindhi kaavi pingana otjilongo 
tjaKalunga, nahimatji anda, kaatji pingana hihamatji anda.  

51Taa tuutuu, me mu heele otjiholekwa okutya haatuhe matu ka t̯a, iya atuhe 
matu ka lundululwa.  

52Mokaluvedhe okanunu, ngepathaelo lyeho, odhonkwino dhathiinina madhi ka 
hikwa. Odhonkwino himadhi ka hikwa, ovat̯e mava ka imunwa kout̯e, kaava ka 
anda uke, iya nt̯e matu ka lundululwa.  

53Hitji anda, matji dhala hihatji anda, nahitji t̯a, matji dhala hihatji t̯i.  

54Katango himatji anda, matji dhala hihamatji anda, himatji t̯i matji dhala hihatji 
t̯i, okutya himatji popiwa komusonekwa matji ile otjatjili okutyaa: “Et̯o lya 
han̯aunwa po, outon̯i we ya.” 

55T ̯o, outon̯i woye u li pi?  

T̯o, eonga lyoye li li pi?  

56Eonga lyet̯o oulundhi, nodhonkono dhoulundhi oveta.  

57Iya Kalunga nga pandulwe, nguu tu pa outon̯i mena 
lyaMuhona wetu Jesus Kristus.  

58Vahivilikwa vandje, pamen̯i, hámu tenguka. Kalen̯i odhombandhi apehe 
movilinga vyaMuhona, mu kale amu tji i okutya otjilinga tjen̯i muMuhona katji li 
vala.  

1 Ovakorinto 16 

Okwoongedhela ovaitaveli 

1Iya napano ouhunga nokwoongedhela ovadhilikwa vaKalunga odhombongo 
nan̯e wo ningen̯i ngahi mba heela omaongalo omoGalatia.  

2Etango lyolutenga lyotjivike atjihe, omuntu auhe nga ongedhe odhombongo, 
mpape lithike mpama ulu, e dhi ungule, opo katango ame me ya, ahamapa hepwa 
uke okwoongedhwa odhombongo.  

3Iya ame ambe ya, me ka tuma ovantu hemba mbamwa itavele, va twale 
omikanda novipuka mbimwa yandja otjali, ve vi twale koJerusalem.  

4Andaa ndji lwete okutya tje nt̯evelwa okuya, naame matu ka ya nawo.  

5Me ke ya kun̯e amba ka dha koMakedonia, mena lyokutya ame me ka pita 
koMakedonia.  

Ontanto yaPaulus 

6Mpaeli me ka kala pun̯e ompepela aihe, okudha mpoka mu ka nt̯indikile akuhe 
hoka hume ka ya.  

7Napano híme hala vala ndji ende po, iya me liun̯ike okutya me ya oku mu valulila 
po outango, Muhona ae tji hala.  

8Iya me ka kala moEfeso katee poPentekoste. 

9Omuvelo wa mpatulukile okuundapa otjilinga otjinene hitja tumbala, atjaa pe na 
ovakondjethi ovengi.  

10Timoteus andaa we ya, talen̯i okutya himamu kala naye, há kala ame mu tila, 
mena lyokutya me ya okuundapa otjilinga tja Muhona ngaame wo hindji tji 
undapa.  

11Hápa kala ngume mu tombo, iya mu tumen̯i mouwa, opo e ye kwaame. Iya me 
mu kevelele e ye kwaame pamo novakwetu.  

12Iya napano ouhunga nomukwetu Apollos, mbe mu ilikin̯a unene e ye oku mu 
valulila po, pamo novakwetu. Ye kaa hala okuya nawo napano, iya ma hala okuya 
aa mono okaluvedhe.  

Omaandelo 

13Pathumuken̯i, n̯e mu kole meitavelo. Vandhipalen̯i, mu kale amwa kolo.  

14Undapen̯i ovilinga vyen̯i amu lihole.  

15OwoyaStefanas mu ve i, owo ve li ovakriste ovatenga moAkaia, mbave 
liyandjela otjilinga tjokupopila ovadhilikwa vaKalunga. Vakwetu, me mu ilikin̯a,  

16mu tyee kovantu mbave li nyahoka, n̯e mu tyee komuntu auhe nguu popila 
ovantu nanguu undapa pamo nawo.  

17Ame mbe hulukilwa ooStefanas naFortunatus naAkaikus, mena lyokutya ve ya 
kwaame poluvedhe lwen̯i,  

18va tendeleke omwenyo wandje, ngahi ve mu tendeleka wo. Tumbaleken̯i 
ovantu mbave li hinyahi.  

19Omaongalo omoAsia mae mu menekele po. Akula naPriskila neongalo ndyoka 
ndii ongana moyawo, mave mu menekele po unene mena lyaMuhona.  

20Ovakwetu avehe mave mu menekele po.  Limenekelen̯i po amuhe nehupito 
edhilikwa.  

21Aame Paulus, me mu menekele po, mba soneke nokuwoko kwandje omwene.  

22Andaa pe na nguhe hole Muhona, nga thingwe.  Maranata--Muhona wetu, indjo!  

23Et̯ilonkenda lyaMuhona Jesus ngali kale nan̯e.  

24Ndji mu hole amuhe muKristus Jesus.  

2 Ovakorinto 

2 Ovakorinto 1 

1Omukanda hembu mau dhi kwaame Paulus, 
omuyapostoli waKristus Jesus kehalo lyaKalunga, wo mau dhi wo nokomukwetu 
Timoteus.  Me sonekele eongalo lyaKalunga lyomoKorinto nokovadhilikwa 
vaKalunga avehe mbave li moAkaia atjihe.  

2Et̯ilonkenda nouwa waKalunga Tate nowaMuhona Jesus Kristus ngau kale nan̯e.  

Paulus ma tumbaleke Kalunga 

3Kalunga, Ihe yaMuhona wetu Jesus Kristus nga tumbalekwe! Oye e li Tate 
owonkenda, Kalunga nguu tu tendeleka apehe.  

4Oye e tu tendeleka momaudheu etu aehe, opo tu ule okutendeleka avehe mboka 
mbave li momaudheu aehe. Etendeleko hendi olyo ndyoka wo nt̯e ovene nditwa 
tendelekwa nalyo kuKalunga.  

5Omatatetho aKristus ngahi tu na o omengi, iya nomena lyaKristus otjo tu na wo 
omatendeleko omengi.  

6Napano amatu tatethwa, tu tatethwa okutya mu tendelekwe, n̯e mu hupithwe. 
Iya andaa matu tendelekwa, okutya nan̯e wo mamu tendelekwa, hamu pewa 
odhonkono dhokulikambulithila omatatetho ngant̯e ngatu na o. 

7Eliun̯iko lyetu mun̯e lya kola. Tu tji i okutya ngahi matu tatethwa pamo, otjo 
matu tendelekwa wo pamo.  

8Vakwetu, kaatu hala okukala hátu mu heelele ouhunga noudheu mbwee tu 
vadha moAsia. Oudheu wa li ounene unene okupon̯a odhonkono dhetu. Twa li 
ahatu na tja eliun̯iko okutya matu hupu.  

9Iya nt̯e ovene twa li amatu tya twa pewa onkali yokut̯a. Iya hehi tja ningilwa 
okutya opo hátu liun̯ike munt̯e ovene, iya tu liun̯ike muKalunga, ngoka nguma 
imuna ovat̯e kout̯e.  

10Ye we tu hupitha met̯o enene, me ke tu hupitha. Nt̯e tu na ekevelelo okutya ye 
me ke tu hupitha wo uke,  

11ngan̯e wo himamu tu popile nomaalikano en̯i. Iya Kalunga aa yaka omaalikano 
en̯i, okutya ovengi mava ka hiva Kalunga mena lyetu nolyotjilinga tjet̯ilonkenda 
lye kunt̯e.  

Paulus ma pilulula omalipulo e 

12Iya okulitanga kwetu hookohu okutya elityoo lyetu mali tu heele nawa okutya 
onkalamwenyo yetu mouye hembu twa kala moudhilikwa nomoukohoki 
waKalunga, unene tuu onkalo pokati ketu nan̯e, katu viyulilwe kounongo 
wonkalo yountu, iya okodhonkono dhet̯ilonkenda lyaKalunga.  

13Nt̯e katu na ovipuka vimo mbimatu mu sonekele mbihavi thi mbimamu tanga 
ne mbimamu tee wo. Ame me liun̯ike okutya pehulilo mamu ka tyaa nawa, 

14ngan̯e himu tu yuvite tjikootjimo, iya nant̯e wo tu litanga mena lyen̯i, himamu 
ke litanga mena lyetu metango lyaMuhona wetu Jesus.  

15Iya mena lyeliun̯iko hendi lyandje mba li ame hala olutenga okuya kun̯e, opo 
mu ka mone elao etyavali.  

16Ame mba tanta oku mu valulila po, hime i koMakedonia. Iya hime dhi 
koMakedonia, me ya uke okupita pun̯e, iya hime ya pokuya koJudea, mu 
ndongekedhe nawa. 

17Iya himba li ame hala okuninga hinyahi, hí sokele nawa mpaeli? Ne ndji panga 
odhompango dhandje dhountu ndji kale nodhondaka mbali ndhimadhi tyaa: 
“Iinga, iinga”na “Aai, aai”?  

18Iya Kalunga omuliun̯ikwa, okutya ondaka yetu kun̯e kaai kala “Iinga”na “Aai.” 

19Iya OmunwaKalunga, Jesus Kristus ngutwe mu teethela, nt̯e naSilvanus 
naTimoteus, haye e li “Iinga”na “Aai,”iya oye e li “Iinga.” 

20Iya oye e li “Iinga”yomaudhiko aehe aKalunga. Iya amatu tumbaleke Kalunga, tu 
tumbula amatu tyaa: “Amen”mena lyaJesus Kristus.  

21Iya Kalunga oye e tu koleka nt̯e nan̯e muKristus, ye oye e tu holowola.  

22We tu twaa otjilimbo tje, he tu pa Ombepo Ondhilikwa momitima vyetu 
ngopinyolo okuyulika okutya nt̯e tuvantu ve.  

23Ame me ithana Kalunga, a ile ombangi yandje, mena lyokutya u i omutima 
wandje. Ame hihatji ntjun̯ine uke koKorinto, hí halele oku mu twaa moudheu.  

24Nt̯e kaatu hala oku mu n̯in̯ikidha muhimwa thele okwiitavela, mena lyokutya 
mwa kola meitavelo. Iya matu undapa pamo nan̯e, mena lyokutya matji ke mu 
hulukitha.  

2 Ovakorinto 2 

1Ame mba tokola okutya híme ya uke kun̯e, ndji mu ningithe omitima omivi.  

2Iya andaa me mu ningitha omitima omivi, aan̯i ngume ntjulukitha, andaa haye 
ngoka ngumba ningitha omutima omuvi?  

3Ame otjo mbe mu sonekelela omukanda hembu okutya hime ya kun̯e, opo hé 
ningithwa omutima omuvi kovantu mboka mbava thele okuntjulukitha. Iya ame 
mbe liun̯ika okutya ambe hulukwa nan̯e wo amuhe mamu hulukwa.  

4Ame mbe mu sonekela andji na oudheu ounene nomutima wandje mau ihama. 
Mba lila omihodhi omingi, háku mu ningitha omitima omivi, iya oku mu yulikila 
okutya ndji mu hole.  

Okwiithila po ngwaa lundha 

5Andaa pe na ngwaa ningitha omuntu omutima omuvi, haame a ningitha 
omutima omuvi, iya on̯e wo amuhe, ne nge tye owingi wen̯i, mena lyokutya híme 
hala okupopya unene. 

6Ombedhi ndjaa pewa kowingi, ye mu hulu.  

7Omuntu ngoka mwa thele oku mu ithila po, hamu mu tendeleke, opo há etetha 
onkenda unene, e lidhungulule.  

8Iya me mu ilikin̯a, mu kale amu mu hole.  

9Himba soneka omukanda hembu, mba li ame hala ndji iwe himwa ton̯a 
omalolelo nahimu tyaa atjihe hindji mu longa.  

10Amwa ithile po omuntu ngwaa undapa ouvi, ame naame wo omuntu ngoka me 
mu ithile po. Andaa pe na tja himatji ithilwa, me tji ithile mena lyen̯i kotjipala 
tjaKristus,  

11Satana opo há mono odhonkono oku tu tumina, mena lyokutya oku tu 
lungamena po kwe tu ku i.  

Oudheu waPaulus moTroas 

12Iya himbe ya moTroas okuteetha ondaka ombwa ouhunga naKristus, 
Muhona wa ndjelulila omuvelo.  

13Mba li noudheu momutima wandje, mena lyokutya omukwetu Titus hí mu 
mwene. Iya mba lekela ovantu vahoka, he i koMakedonia.  

Outon̯i u li muKristus 

14Iya Kalunga nga pandulwe nguu tu endetha apehe motjeendo tjouton̯i 
waKristus. Ngethi ndyaa pepa nawa ndii handjana kodhontyo adhihe, Kalunga 
otjo e tu undapetha okuheela ovantu avehe ouhunga naKristus.  

15Iya mokati kovantu mbamava ka hupithwa nambamava ka keka, nt̯e kuKalunga 
tu ngala ethi ndyaa pepa, Kristus ndyaa yamba Kalunga.  

16Kumbamava ka keka, ethi hendi mali ngala ethi ndimali dhipaa, iya kumbamava 
ka hupithwa, ethi hendi ndyaa pepa mali ka yandja omwenyo. Aan̯i ngume 
thevelwa otjilinga hehi?  

17Iya nt̯e katu ngala ovantu vamo mbava tjingitha odhondaka dhaKalunga. Nt̯e 
twa tumwa kuKalunga, tu teetha mena lyaKristus motjatjili, tu li movipathi 
vyaKalunga.  

2 Ovakorinto 3 

Ovapopili vewaneneno epe 

1Ngatu ute uke nt̯e ovene okulipopila? Ne matu hepa ngovantu vamo omikanda 
vyepopilo mbimavi ya kun̯e ne mbimavi dhi kun̯e?  

2N̯e on̯e mu li omukanda wetu mbwaa sonekelwa momitima vyetu, u iwe, wo u 
tangwe kovantu avehe.  

3Iya mwa yulika okutya mumukanda waKristus, mbwaa t̯ilwa otjiho kunt̯e. Kau 
sonekelwe nohinga, iya wa sonekwa nOmbepo yaKalunga omunamwenyo. Kau 
sonekelelwe kovipelende vyomawe, iya okovipelende vyomomitima vyovantu.  

4Eliun̯iko ndii li hinyahi nditwe liun̯ika muKalunga, tu na lyo okupitila muKristus.  

5Nt̯e munt̯e ovene katu na himatu ulu okulipula, tu tye ngaile munt̯e tu na himatu 
ulu. Himatu ulu, matji dhi muKalunga.  

6Kalunga oye e tu ninga wo okutya tu undape otjilinga tjewanenenoepe. 
Ewaneneno hendi halyoveta ndjaa sonekwa, iya olyOmbepo Ondhilikwa. Iya 
oveta ndjaa sonekwa mai dhipaa, iya Ombepo Ondhilikwa mai yandja omwenyo.  

7Iya andaa otjilinga tjoveta ndjii eta et̯o tja tjangwa momawe, tje ya nelaimo 
nOvaisraeli kava li amava ulu okutala otjipala tjaMoses mena lyelaimo lyotjipala 
tje, nandaku tiwa elaimo lye mali dhimi,  

8iya otjilinga tjOmbepo Ondhilikwa matji kala atji na elaimo enene ndii lithike pi?  

9Iya andaa otjilinga himatji koyele ovantu et̯o, tji na elaimo, okutya otjilinga 
tjouvyuuki himatji kutulula ovantu, matji kala atji lithike pi?  

10Iya hitja li atji na elaimo, napano katji na tja elaimo oku tji yeleka nelaimo hendi 
ndii li po napano.  

11Iya muhitja li po okaluvedhe okanunu, mwa li elaimo okutya elaimo ndyoka 
ndii li muhimatji kala apehe, li lithike pi?  

12Iya hitu na ekevelelo ndii lithike hempa, matu popi nouvandhi.  

13Kaatu ngala Moses ngwee lit̯imika notjitopa kotjipala tje, Ovaisraeli opo háva 
ulu okumona elaimo himali dhimi po.  

14Omalipulo awo a t̯imikwa, otjo e li katee ndino hendi, himava tanga omambo 
omewaneneno ekulu. Otjitopa matji ithwa po vala, omuntu aa wanene naKristus.  

15Iinga, katee ndino hendi oveta yaMoses amai tangwa, otjitopa tji yuvikila 
omitima vyawo.  

16Iya omuntu auhe ama tjuna kuMuhona, otjitopa matji ithwa po.  

17Iya Muhona oye e li Ombepo. Apehe mpape na Ombepo yaMuhona, pe na 
ekutuluko.  

18Napano nt̯e atuhe mbahatu tjikuluka kovipala, tu ngala otjilivandjelo mumamu 
monekele elaimo lyaMuhona ngoka nguu li Ombepo, matu lundululwa, tu lithe 
kolupe lwe omwene lwelaimo enene okupon̯a omalaimo aehe.  

2 Ovakorinto 4 

Ouhona wopambepo modhombiya dholuma 

1Iya hitu na otjilinga hehi ngahi twe tji pewa ket̯ilonkenda, hátu poyola.  

2Iya nt̯e twa yetha ovipuka avihe vyomeholamo ovit̯ithahon̯i, iya kaatu 
lungamene, ne okupidhidhika odhondaka dhaKalunga, iya matu popi otjatjili, 
hatu lihololola kelityoo lyomuntu auhe kotjipala tjaKalunga.  

3Iinga andaa ondaka ombwa ndjitu teetha ya holekwa, ya holekwa mboka 
mbamava ka keka.  

4Satana nguu li kalunga kouye hembu, wa pot̯ipaleka omalipulo ambahava 
itavelele, opo háva mono otjiten̯i tjondaka ombwa yetumbalo lyaKristus, nguu li 
otjithika tjaKalunga.  

5Iya nt̯e katu liteetha ovene, iya tu teetha Jesus Kristus, Muhona. Iya nt̯e ovene 
tuvapika ven̯i mena lyaJesus.  

6Iya Kalunga ngwaa popya ha tyaa: “Met̯iku ngamu dhe otjiten̯i tji tungatele,”oye 
e li ye ngwaa tungatela momitima vyetu, opo tu iwe elaimo lye, elaimo ndimali 
laimine motjipala tjaKristus.  

7Iya nt̯e mbatu na ouhona hembu wopambepo, tu ngala odhombiya dholuma, 
hehi matji yulike okutya odhonkono hendhi odhonene kadhi li munt̯e ovene, iya 
dhi li muKalunga.  

8Tu n̯in̯ikidhwa komaudheu omengi, atjaa katu nyanyauninwe. Twa 
ngwangwanekwa, atjaa katu poyolele.  

9Twa tatethwa, atjaa Kalunga keye tu yetha. Twa tonwa pohi, atjaa katuya 
han̯aunwa po.  

10Apehe katu li kokule net̯o okudhipawa ngaJesus hiaa dhipawa, opo omwenyo 
we u holololwe wo momalutu etu.  

11Iya nt̯e hemba mbatu na omwenyo, apehe matu yandjwa met̯o, tu t̯e mena 
lyaKristus, omwenyo waJesus u holololwe wo momalutu etu omat̯e.  

12Iya okutya et̯o mali undapa munt̯e, iya omwenyo u li mun̯e.  

13Umo wa soneka momusonekwa ha tyaa: “Ame mba popya, mena lyokutya mba 
itavela.”Iya hitu na ombepo imo yeitavelo, nant̯e wo matu popi, mena lyokutya 
twa itavela.  

14Tu tji i okutya Kalunga ngwaa imuna Muhona Jesus kout̯e, me ke tu imuna wo 
pamo naJesus kout̯e, he ke tu eta kotjipala tje pamo nan̯e.  

15Ovipuka avihe mavi ningwa mena lyen̯i. Et̯ilonkenda lyaKalunga himali ya 
movantu ovengi, okutya maku ka kala wo ovengi mbamava ka yandja ompandu 
onene ketumbalo lyaKalunga.  

Okukala nomwenyo keitavelo 

16Iya nt̯e kaatu poyola. Iya andaa odhonkono dholutu lwetu madhi anda, 
omwenyo wetu womokati mau ningwa omupe etango alihe.  

17Iya oudheu mbutu na wo napano owopokaluvedhe, mau ke tu etela elaimo 
enene unene ndihali tjiiwa okuyelekwa, ndimali kala apehe.  

18Nt̯e katu tala kovipuka mbii moneka, iya tu tala kumbihavi moneka. Iya mbii 
moneka, vi kala vala okaluvedhe okanunu. Iya mbihavi moneka, vi kala katee 
apehe.  

2 Ovakorinto 5 

Onganda yetu yomeulu 

1Iya napano tu tji i okutya andaa esase lyetu mutu kala kombanda yohi, lya 
han̯aunwa po, tu na onganda puKalunga, onganda ndjihai tungilwe nomawoko, 
onganda yaapehe meulu. 

2Iinga, matu kema, matu hala okudhalekwa omudhalo womeulu,  

3iya andaa twe u dhalekwa, kaatu vadhwa nyahinya.  

4Iinga, iya tainkolo atu li mesase hendi lyokombanda yohi, matu kema, twa 
twikwa omaudheu. Kaatu hala okudhulwa, iya matu hala okudhalekwa, opo 
himatji t̯i, tji n̯inwe po kuhitji na omwenyo.  

5Iya ngwee tu longeletha motjipuka hehi, oye e li Kalunga, ngwee tu pa Ombepo 
ye, i kale opinyolo.  

6Nt̯e apehe tu na eliun̯iko. Iya tu tji i okutya tainkolo atu li monganda yolutu 
hendu, katu li monganda puMuhona.  

7Iya onkalamwenyo yetu i li meitavelo, hamokumona.  

8Iya tu na eliun̯iko, nt̯e twe hulukilwa okudha molutu hendu, matu hala okukala 
monganda yetu puMuhona.  

9Iya nt̯e matu hala wo okuthevelwa Muhona kutya nee tu li molutu hendu ne katu 
mo.  

10Iya atuhe matu ka hololoka kotjipala tjotjipunditumino tjaKristus, opo omuntu 
auhe a pewe soka hiaa undapa, tainkolo a li molutu kutya otjiwa ne otjivi.  

Otjilinga tjokutwaa kumo ovantu 

11Iya nt̯e tu tji i okutya okutila Muhona matji tya vi, matu kondjo okuhekelela 
ovantu puKalunga. Kalunga u tu i nawa, me liun̯ike okutya nan̯e wo mu tu i.  

12Nt̯e kaatu linomene n̯e uke, iya matu mu pa oluvedhe mu litange mena lyetu, 
opo mu tjiiwe okuyaka mbamave litangele himatji moneka, hahitji li momutima.  

13Iya andaa matu vele epamba, matu vele mena lyaKalunga. Iya andaa tu li nawa, 
tu li nawa mena lyen̯i.  

14Iya ohole yaKristus mai tu tumine, mena lyokutya twa koneka okutya omuntu 
umo wa t̯ila ovantu avehe. Hehi matji tya ovantu avehe va t̯a.  

15Kristus wa t̯ila ovantu avehe, opo mboka mbave na omwenyo ahamava kala 
uke muwo ovene, iya va kalele hengu ngwaa t̯a mena lyawo, ye ngwaa imunwa 
kout̯e mena lyawo.  

16Iya napano kape na tja uke ngutu i monkalo yountu, nandaku tiwa twa ivilwe 
Kristus monkalo yountu, iya napano katu mu i uke nyahoka.  

17Iya andaa pe na nguu li muKristus, wa ile omuutwa omupe, ovikulu vya i, taa 
tuutuu, ye wa ile omupe.  

18Ovipuka avihe vi dha kuKalunga ngwee tu wan̯en̯eka naye omwene okupitila 
muKristus. Kalunga we tu pa otjilinga tjewan̯en̯eko.  

19Iya Kalunga wa kala muKristus, ha wan̯en̯eke ouye naye omwene. Iya ke u 
havelele odhonkali dhawo, iya we tu pa ondaka yewan̯en̯eko.  

20Iya nt̯e tuvakalelepo vaKristus. Kalunga omwene oye me tu undapetha, tu mu 
ilikin̯e, iya poluvedhe lwaKristus matu mu kumbu, mu wan̯en̯ekwe naKalunga.  

21Kristus kaa li nodhonkali, iya Kalunga we mu twika odhonkali dhetu, opo 
moukumo naye tu pewe ouvyuuki waKalunga.  

2 Ovakorinto 6 

1Nt̯e tuvaundapi pamo naKalunga, matu mu ilikin̯a wo okutya et̯ilonkenda 
lyaKalunga ndimwa tambula hámu li dhanetha.  

2Iya Kalunga ma tyaa:  “Motembu ombwa mbe ku tyaa,  nometango lyehupitho 
mbe ku popila.” Taa tuutuu, otembu yokutambula et̯ilonkenda lyaKalunga 
onapano. Taa tuutuu, etango lyehupitho onapano.  

3Nt̯e kaatu putaletha omuntu nokanunu, okutya otjilinga tjetu opo hátji pewa 
ombedhi.  

4Iya motjipuka atjihe himatu ningi, matu yulike okutya nt̯e ovene tuvantu 
vaKalunga. Tu likambulithila unene momaudheu, movipo, nomothin̯a.  

5Twa tonwa, twa tuwa mouliwoso, twa lwithwa. Twa undapethwa ovilinga 
ovidheu, katwa li noluvedhe okulya ne okulala.  

6Twe liyulika ovene okutya tuvantu vaKalunga moukohoki, modhondunge, 
melikambulithilo nomolweembya. Matu endethwa kOmbepo Ondhilikwa, tu na 
ohole ndjihai liningitha.  

7Tu teetha odhondaka dhatjatjili, naKalunga me tu pa odhonkono. Ouvyuuki owo 
u li omauta etu kokulyo nokokumbinda.  

8Nt̯e tu tumbalekwa, ye tu tombwa, tu popilwa mouvi nomouwa. Tu ngala mbatu 
pukitha ovantu, nandaku tiwa nt̯e tu popya otjatjili.  

9Tu ngala odhongendi, nandaku tiwa tu iwe kovantu avehe. Tu ngala mbatwa t̯a, 
nandaku tiwa tu na omwenyo. Tu ngala mbatwa yumanekwa, nandaku tiwa katu 
dhipaelwe.  

10Tu ngala mbatwa etetha onkenda, nandaku tiwa twe hulukwa apehe. Tu ngala 
ovathona, nandaku tiwa ovengi twe ve ninga ovahona. Tu ngala mbahatu na hitu 
na tjo, nandaku tiwa tu na ouhona wovipuka avihe.  

11Vahivilikwa vakwetu womoKorinto, omitima vyetu vye mu hulukilwa, matu mu 
heele otjatjili.  

12Nt̯e katu na hitu mu holeka momitima vyetu, iya n̯e mu na himu tu holeka 
momitima vyen̯i.  

13Tu ningilen̯i ngahi twe mu ningila. Ame me popi wo nan̯e ngangume popi 
nodhondele. Omitima vyen̯i ngavi tu hulukilwe.  

Elondolo okulungamena ovapaani 

14Hámu litwaa okanga imo nambahave thi ovaitaveli. Ouvyuuki u na oupanga 
watji nouvi? Ne otjiten̯i tji na oukumo watji net̯iku?  

15Kristus u na tji naSatana? Ne omwiitaveli u na tji nanguhe thi omwiitaveli?  

16Otempeli yaKalunga i na oukumo watji novikalunga? Iya nt̯e tutempeli 
yaKalunga omunamwenyo, Kalunga ngahi a popya ha tyaa:  “Ame me ka kala 
puwo,  me ka enda mokati kawo.  Ame me ka ila Kalunga kawo,  wo mava ka ila 
ovantu vandje.” 

17Iya Muhona ma tyaa:  “Dhen̯i mo mokati kawo,  

n̯e mu liyapuke nawo.  Hámu t̯in̯i otjipuka hitja sila,  iya ame me ke mu tambula.  

18Ame me ka ila iho,  

n̯e mamu ka ila ovanwandje ovadhantu novakadhona.  Muhona 
Omutuminiwaavihe otjo ma popi.” 

2 Ovakorinto 7 

1Vahivilikwa, iya hitu na omaudhiko henga, ngatu likohe osilo aihe, ndjimai silike 
olutu ne omwenyo. Ngatu kale nontanto yokwiila ovadhilikwa, nt̯e tu tile 
Kalunga.  

Ehuluko lyaPaulus 

2Tu tambulen̯i nehuluko momitima vyen̯i. Katu na ngutwa ninga navi, katu na 
ngutwa ngwangwaneka, nt̯e katu na ngutwa kengelela.  

3Ame híme popi ngangume mu koyo, iya ame mbe mu heela lukulu okutya tu mu 
hole, iya kaatu liyapuka, kutya nee tu na omwenyo ne twa t̯i.  

4Ame mbe liun̯ika mun̯e, ndji litangela n̯e unene. Momaudheu etu aehe mba 
vandhipala, ndji na ehuluko enene.  

5Iya hitwe ya moMakedonia, katu thuvile, iya twa li nomaudheu akuhe, 
tjikootjimo otjilwa novantu vamo, tjikootjimo owoma momienyo. 

6Iya Kalunga nguu vandhipaleka mbave litomba ovene, we tu vandhipaleka, Titus 
hiee ya.  

7Katu vandhipalekelwe vala Titus hiee ya, iya nahimwe mu vandhipaleka wo. Ye 
we tu hipululila okutya mwe tu dhimbaluka, oudheu nouvandhi wen̯i mena 
lyandje wa ndjetela ehuluko enene.  

8Iya andaa omukanda wandje we mu ningitha omutima omuvi, ame kau 
ndingithile omutima omuvi. Iya andaa omukanda mboka we mu ningitha 
omutima omuvi, iya okaluvedhe vala okanunu.  

9Napano mbe hulukwa, hamena lyokutya mwa ningithwa omitima omivi, iya 
omena lyokutya okuningithwa omitima omivi kwe mu etela eliteyululo. Iya mwa 
ningithwa omitima omivi kehalo lyaKalunga, nt̯e katu na mpatwe mu ihametha.  

10Iya okuningithwa omitima omivi kehalo lyaKalunga kwe etela omuntu 
eliteyululo. Eliteyululo li etela omuntu ehupitho, iya okuningithwa omitima omivi 
katji pukile. Iya okuningithwa omitima omivi mena lyouye ku twala met̯o.  

11Iya taa tuutuu, Kalunga hiee mu undapela, himwa ningithwa omitima omivi 
kehalo lye. Okuningithwa omitima omivi kwe mu etela ouvandhi, ngahi mwa 
yulika okutya kamu na tja ombedhi. Otjipuka hitji li hinyahi tje mu tilitha, hatji 
mu yumanetha, hatji mu dhimbalukitha, hatji mu etele ouvandhi nehalo 
okuyumaneka ouvi. Mwa yulika okutya n̯e kamu na tja ombedhi nokanunu 
movipuka avihe.  

12Iya nandaku tiwa mbe mu sonekela, hí mu sonekelele mena lyokutya pe na 
ngwaa ninga navi ne ngwaa ningwa navi, iya mba soneka, opo ndji mu holololele 
ouvandhi wen̯i mena lyetu kotjipala tjaKalunga.  

13Iya mena lyovipuka hembi avihe twa vandhipalekwa.  Iya okuvandhipalekwa 
kwetu kwa wedhelwa ehuluko enene hitwa mono Titus ae hulukwa, mena 
lyokutya omutima we wa tendelekwa kun̯e amuhe.  

14Ame kuye mbe litangela n̯e, nan̯e kamu nt̯ithile ohon̯i. Nt̯e apehe tu mu heela 
otjatjili. Iya otjo tji li nyahoka okutya hitwe litangela n̯e kuTitus otjatjili.  

15Iya ohole ndjee mu hole nayo onene, hima thipaluka okutya n̯e amuhe mwe mu 
tyaa, mwe mu tambula nontilo nokuteketa.  

16Ame mbe hulukwa okutya ndji na eliun̯iko mun̯e movipuka avihe.  

2 Ovakorinto 8 

Okupopila ovathona wokoJerusalem 

1Vakwetu, matu mu heele mu iwe et̯ilonkenda, Kalunga ndyaa yandja 
momaongaloomoMakedonia.  

2Ovaitaveli nandaku tiwa va li momaudheu omanene, ehuluko lyawo lya li enene. 
Iya va yandja nomutima omuwa, nandaku tiwa va li nouthona ounene.  

3Ame ndjimbangi yawo okutya va yandja otjingi ngahi mava ulu. Ngahi va yandja 
kehalo lyawo, va yandja okupon̯a odhonkono dhawo.  

4Ve tu kumba, hava pula va pewe oluvedhe, va popile ovantu ovadhilikwa 
womoJudea.  

5Kava ningile ngahi twa li atwe liun̯ike, iya olutenga ve liyandja ovene kuMuhona, 
okudha mpoka have liyandja wo kunt̯e kehalo lyaKalunga.  

6Iya twa ilikin̯a Titus, ngwaa uta otjilinga hehi mokati ken̯i, e tji twikile, ye e mu 
popile, opo mu tjiiwe okuhwithila po otjilinga hehi tjet̯ilonkenda.  

7Iya ngahi mwe lihwila po movipuka avihe ngahi tji li meitavelo, mondaka, 
mokwiiwa, mouvandhi nomohole yen̯i ndjaa dha munt̯e, ngatjo mu kala amwa 
hwile po motjilinga hehi tjet̯ilonkenda.  

8Ame hehi híme mu heele tjo ngoveta, iya me mu yulikile ovakwen̯i hiva 
vandhipala okupopila, me hala okutala ohole yen̯i andaa oyatjatjili tuu.  

9Iya n̯e mu i et̯ilonkenda lyaJesusKristus, Muhona wetu, okutya nandaku tiwa wa 
li omuhona, we lininga omuthona mena lyen̯i, opo mu ile ovahona mena 
lyoluhepo lwe.  

10Ame me mu heele nounongo wandje motjipuka hehi, mena lyokutya matji mu 
popile, ouvali on̯e mwa li owolutenga, hamovilinga vala, iya nomehalo wo 
lyokuundapa.  

11Iya napano hwithilen̯i po otjilinga hehi, vandhipalen̯i oku tji hwithila po ngahi 
mwa li amamu hala. Tji ningen̯i nasoka himu na tjo.  

12Iya andaa mu na ehalo okuyandja, himamu yandja, himu na tjo matji tambulwa, 
hahihamu na tjo.  

13Hakutya ngaile vamo va puvalelwe, n̯e mu lemenwe, iya okutya mu kale amu 
lithike. 

14Iya potembu ndjoka amwa vadhwa notjin̯ingi, popilen̯i mbave li moluhepo, opo 
nawo wo ave na otjin̯ingi ve ke mu popile amu li moluhepo. Iya nyahoka amuhe 
mamu ningilwa hitji lithike.  

15Omusonekwa ngahi mau popi himau tyaa:  “Ngwaa ongedha otjin̯ingi,  kaa li 
notjin̯ingi,  nangwaa ongedha otjinunu,  kaa li notjinunu.” 

Titus ma tumwa koKorinto 

16Kalunga nga pandulwe, ngwaa vandhipaleka omutima waTitus, e mu t̯ile otjiho 
unene ngant̯e hitu mu t̯ila otjiho,  

17mena lyokutya wa tambula eilikin̯o lyetu, ha vandhipala unene okuya kun̯e 
kehalo lye omwene.  

18Twe mu tuma pamo nomukwetu omulumentu ngoka nguu iwe unene 
momaongalo aehe mena lyotjilinga tjokuteetha ondaka ombwa.  

19Hatjo vala hehi atjiika, iya wa holowolwa wo komaongalo, ye e tu thindikile 
himatu twala ovipuka vyotjali mbitwa ongedha 
vyokutumbaleka Muhona nokuyulika okutya tu na ehalo enene okupopila.  

20Nt̯e matu hala okuhenuka okutya ahamatu pewa ombedhi komuntu mena 
lyonkalo ndjimatu undapetha ouhunga novipuka hembi mbimavi yandjwa otjali.  

21Ontanto yetu hakuundapa vala ovipuka oviwa kotjipala tjaMuhona, iya 
nokovipala wo vyovantu.  

22Twa tuma omukwetu umo pamo nahemba ngutwa tala okutya movikando 
ovingi wa li ombandhi movipuka ovingi okupopila, unene tuu napano hiee na 
eliun̯iko enene unene mun̯e lyouvandhi.  

23Titus oye e li omupopili wandje ngutu undapa pamo naye oku mu popila. 
Ovakwetu vamo mbamava i pamo naTitus, ovatumwa veongalo mbamava 
tumbalekethaKristus.  

24Ve yulikilen̯i ohole yen̯i, omaongalo aehe opo a koneke o e iwe wo okutya 
eitavelo lyetu hitu litangela n̯e, li li mondjila.  

2 Ovakorinto 9 

Epopilo okupopila ovakriste ovakwetu 

1Iya kombinga yokupopila ovantu ovadhilikwa womoJudea híme hepa oku mu 
sonekela. 

2Ndji tji i okutya mu na ehalo okupopila, iya me litangele n̯e movipathi 
vyOvamakedonia. Mbe ve heela okutya ovakwetu owokoAkaia va kala ave 
lilongekedha okupopila okudha ouvali. Ouvandhi wen̯i wa tutumuna ovengi 
owomuwo.  

3Iya mba tumu ko ovakwetu hemba, okulitangela kwetu n̯e motjipuka hehi opo 
háku kala vala okwomotjinyo, iya mu lilongekedhe ngahi mba popile.  

4Iya Ovamakedonia ngave ya naame, have mu vadha ahamu lilongekedhele, 
okutya matu t̯i ohon̯i unene, hitwa kala atwe liun̯ika mun̯e hinyahi! Ohon̯i yen̯i 
kaai popiwa.  

5Iya mbe lipula okutya mba thele okuvandhipaleka ovakwetu hemba, va tenge 
okuya kun̯e, va longekedhe okwoongedha ovipuka vyotjali mbimwa udhika 
lukulu okuyandja, hime ya, ndji vadhe ava mana okwoongedha. Hehi matji ka 
yulika okutya mwa yandja kehalo lyen̯i ovene, hamena lyokutya mwa 
n̯in̯ikidhwa.  

6Koneken̯i okutya omuntu nguma kunu popanunu, ma ka teya popanunu. Iya 
nguma kunu popanene, ma ka teya popanene.  

7Omuntu auhe nga yandje ngahi a tokola momutima we, há yandja nomutima 
omuvi ne okungala nguma n̯in̯ikidhwa, mena lyokutya Kalunga u hole nguma 
yandja nehuluko.  

8Kalunga ma ulu oku mu pa otjin̯ingi okupon̯a puhimamu hepa, opo mu kale amu 
na tja apehe atjihe himamu hepa, n̯e mu kale wo amu na tja hitja hulu okuyandja 
kotjilinga atjihe otjiwa.  

9Omusonekwa ngahi mau tyaa:  “Kalunga u yandja otjali kovathona,  ouvyuuki we 
mau kala katee apehe.” 

10Iya Kalunga nguma pa omukuni ombuto yokukuna, oye ma pa omuntu 
ovikulya, me ke mu pa wo ombuto aihe ndjimamu hepa, ma ka menetha mbimwa 
kuna, opo vi mu etele ompepela mena lyokuyandja kwen̯i okuwa.  

11Mamu ka pewa elao apehe, mu kale amu na tja himamu yandja, ovengi opo va 
ka hivilike Kalunga mena lyovipuka vyen̯i vyotjali mbimatu yandja kuwo.  

12Iya epopilo ndyoka ndimamu longekedha kaali ka mana po vala oluhepo 
lwovadhilikwa vaKalunga, iya mali ka etela wo Kalunga ompandu on̯ingi.  

13Iya mena lyotjilinga hehi himwe ve ningila, mava ka pandula Kalunga himu tyaa 
kondaka ombwa yaKristus nahimu na oukumo nawo novantu avehe.  

14Iya nawo mave ke mu kumbila wo ave na ohole on̯ingi mena lyet̯ilonkenda 
enene Kalunga ndyee mu holololela.  

15Kalunga nga pandulilwe otjali tje hihatji tjiiwa okutumbulwa.  

2 Ovakorinto 10 

Paulus ma popile otjilinga tje 

1Aame omwene Paulus me mu ilikin̯a, ame ngumu tya ndjimukata, andaa ndji li 
pun̯e, iya ndjimbandhi, andaa hí li pun̯e. Me mu kumbu mena lyouwa 
nolweembya lwaKristus.  

2Me mu kumbu okutya hime ya kun̯e, ahamamu ndhin̯ikidha, ndji ye nouvandhi 
ngahi ndji tji i okutya me ulu okukala ahe na owoma kovantu mbamave tu 
thimbaele okutya tu kala monkalo yopauye.  

3Iya nandaku tiwa tu li mouye, nt̯e katu na ovita ngouye hiuu na ovita.  

4Omauta ngamatu undapetha motjilwa hehi haouye hembu, iya omauta aKalunga 
ngaa kola, ngamatu pewa kuKalunga, maa han̯auna po odhondjuwo 
dhokuholamwa nodhombata dhovithithi. 

5Matu han̯auna po okulinoma akuhe huku kondjetha okwiiwa Kalunga, 
nomalipulo aehe matu e kutu, hatu e ningi okutya a tyee kuKristus.  

6N̯e amamu yulike okutya mamu tee, okutya nant̯e twe lilongekedha 
okuyumaneka omuntu auhe nguhama tee.  

7Talen̯i ovipuka ngahi mavi moneka, andaa pe na ngume litya owaKristus, nge 
lipule uke. Ngaye hiee li owaKristus, nant̯e wo tuvaKristus.  

8Ame nandaku tiwa ndji na hime litangele unene, me litangele ouhunga 
nodhonkono dhetu ndhitwa pewa kuMuhona, iya oku mu tunga, haku mu 
han̯auna, ame híme ka t̯ithwa ohon̯i.  

9Ame híme hala ndji ngale me mu tilitha nomikanda vyandje.  

10Iya vamo va popya amava tyaa: “Omikanda vyaPaulus vi na odhondaka 
dhodhonkono, dho dha kola, iya ye omwene ae ya hempa, otjingone, nodhondaka 
dhe kadhi na otjilinga.” 

11Ovantu mbave li nyahoka, ngava koneke okutya hitwa soneka momikanda 
vyetu, ahatu li pun̯e, otjo tu li nomovilinga vyetu, natu li pun̯e.  

12Iya nt̯e katu lolo okulitwaa ne okuliyeleka novantu mbave litanga. Iya wo kave 
na tja odhondunge. Ve liyeleka notjiyeleketho tjawo ovene, have liyeleke puwo 
ovene.  

13Iya nt̯e kaatu litanga okupon̯a potjiyeleketho mpatwa tuwa, iya matu litanga 
notjiyeleketho soka Kalunga hiee tu twiila po, opo tu thike kun̯e.  

14Iya kaatu lavelele kokule unene ngambahamatu thiki kun̯e, iya nt̯e twe mu etela 
ondaka ombwa yaKristus.  

15Iya nt̯e kaatu litangele ovilinga mbyaa undapwa kuvamo. Iya tu na ekevelelo 
ndyoka, eitavelo lyen̯i himali kulu, nant̯e movilinga mbyoka mbitwa undapa, tu 
kule mokati ken̯i,  

16opo tu teethe ondaka ombwa kovilongo vimo tjikoohehinya nan̯e, ahamatu kala 
amatu litangele ovilinga mbyaa undapwa lukulu, hoka nt̯e huhatu undapele.  

17Iya omusonekwa ngahi mau tyaa: “Iya ngume litanga, nge litangele 
muMuhona.” 

18Iya omuntu ngume thevelwa Muhona, onguhame litumbaleke omwene, iya 
onguma tumbalekwa kuMuhona.  

2 Ovakorinto 11 

Paulus novayapostoli wovithithi 

1Ame me hala mu likambulithile kanunu ouhima wandje. Alikana, linkambulithila 
ndjen̯i. 

2Iya ame me mu kodhilile ngaKalunga hiee mu kodhilila. Iya n̯e mu 
ngala omuthukona wongendjo ngumba nepela olukupo omulumentu umo vala, 
oye e li Kristus.  

3Ame me tila okutya pamo omalipulo en̯i maa ngwangwanekwa, hamu yetha 
okukala ovantu vaKristus ngaEva hiaa pukithwa konyoka yovineya.  

4Iya n̯e mu likambulithila nehuluko auhe ngume ya kun̯e oku mu 
teethela Jesus umo nguu lili, nguhe thi ngutu teetha ne okutambula ombepo 
nondaka ombwa ndjii lili, ndjihai lithele kombepo nokondaka ombwa ndjoka 
ndjitwe mu pa.  

5Ame hime litala hí lwete okutya mba pon̯wa kovayapostoli ven̯i hembenya 
ovanene.  

6Iya andaa ndjimuhima okupopya, himuhima modhondunge. Hehi twe mu heela 
tjo ae lukulu monkalo aihe.  

7Ame mbe mu teethela ondaka ombwa yaKalunga otjali. Mbe linunupika, n̯e mu 
nenepekwe. Ne mba lundha?  

8Nahi hindji undapa mokati ken̯i, ndji thutwa komaongalo amo ngae lili, nge tye 
mbe e nyeka, opo ndji mu popile.  

9Iya ovakwetu mbava dha koMakedonia, va mpopila, hava mpa atjihe himba li 
amba hepa. Movipuka avihe híme hala oku mu twika omutenge okutya ahame mu 
ulithwa, otjo me ningi nokomeho.  

10Ngahi ndji na otjatjili tjaKristus, okulitanga kwandje kaaku ka nyimithwa 
kovantu womotjit̯indwalongo tjomoAkaia.  

11Omena lyatji? Omena lyokutya mpaeli hí mu hole? Kalunga u tji i okutya ndji 
mu hole.  

12Ame me twikile okuundapa hime undapa, okutya ndji tjaele ovayapostoli vamo 
mbave litanga, have liningi ngant̯e hitu undapa.  

13Ovalumentu mbave li nyahoka, ovayapostoli wovithithi. Va undapetha ovithithi 
movilinga vyawo. Ve litjitula ovayapostoli vaKristus.  

14Iya kaatji tu kumitha! Satana naye omwene we litjitula omweengeli wotjiten̯i.  

15Iya hatjipuka otjinene andaa mbava undapela Satana, nawo wo mave litjitula, 
va ile ovaundapi wouvyuuki, komaandelo mava ka pewa hitji lithike povilinga 
vyawo.  

Okutatethwa kwomuyapostoli Paulus 

16Me tjuna mo uke ame tyaa: Hápa kala nguma ntjokele okutya ndjimuhima. Iya 
andaa otjo nyahoka, amamu tya ndjimuhima, ntambula ndjen̯i ngomuhima, 
naame wo opo ndji litange kanunu.  

17Hehi hime popi hatjo soka Muhona hima hala ndji popye. Motjipuka hehi 
tjokulitanga, me litanga ngomuhima.  

18Tainkolo ape na ovantu ovengi mbave litanga ngovantu wouye, naame wo me 
litanga.  

19Iya n̯e muvanadhondunge nan̯i mbamu likambulithila ovahima.  

20Mu likambulithila omuntu auhe ngume mu ningi omupika, ngume mu 
kengelele, ngume mu ningi ovineya, ngume linomene n̯e nangume mu tono 
motjipala. 

21Ame me t̯a ohon̯i okwiitavela okutya twa li ovingone okuundapa ovipuka mbii 
li nyahoka.  Andaa pe na nguma ulu okulitanga, me popi ngomuhima, ame naame 
wo me ulu okulitanga. 

22Ovaheberi? Naame wo ndjiMuheberi. Ovaisraeli? Naame wo ndjiMwiisraeli. 
Ombuto yaAbraham? Naame wo ndjimbuto yaAbraham.  

23Va undapela Kristus? Me popi ngomulumentu nguhe na odhondunge, okutya 
mbe ve pon̯a. Mba undapa unene oku ve pon̯a. Mba kala mokaliwoso otwingi oku 
ve pon̯a, mba tonwa unene oku ve pon̯a, povikando ovingi mbe tje t̯a.  

24Mba tonwa ovikando vitano kOvajuda, odhosokoti omilongo vitatu nomoovi. 

25Mba tonwa odhosokoti ovikando vitatu kOvaroma, notjikando tjimo mba tonwa 
nomawe. Mba kala ovikando vitatu moudheu wombapolo ndjaa teka. Mba kala 
mokati kelunga out̯iku nomutenya.  

26Otwingi modhondjila dhandje mba li moudheu womilonga, moudheu 
wovapundi, moudheu wotjiwan̯a tjandje, moudheu wovapaani, moudheu 
womovitungwalongo, moudheu womomakuti, moudheu womelunga nomoudheu 
womokati kovaitaveli vakwetu wovithithi.  

27Pa li ovilinga noudheu, otwingi ndji lala ontali, mba t̯a ondjala nonyota. Otwingi 
mba kala ahe na tja ovikulya mbyaa hulu. Mba mona ovihuna unene koutalala 
nokoluhepo.  

28Kakele kovipuka hembi etango alihe ndji na otjiho nomaongalo aehe. 

29Umo ae li otjingone, naame wo ndji ngala otjingone. Umo aa lundha, naame wo 
me ihamenwa.  

30Andaa me litanga, mba thele okulitangela ovipuka mbyoka mbimavi yulike 
okutya ndjitjingone.  

31Kalunga, Ihe yaMuhona wetu Jesus, nguu tumbalekwa apehe, u tji i okutya híme 
kembe.  

32Ame himba li moDamasko, osova yohamba Aretas ya twaa ovayungi povivelo 
vyotjitungwalongo, i nkambule.  

33Iya ame mba thothononenwa mombwe, he pitithilwa montovi ndjii li mekuma, 
he thoponoka mo momawoko ohamba.  

2 Ovakorinto 12 

Omamoneko nomaholololo aPaulus 

1Ame me litanga, nandaku tiwa hí na hime nganyana. Napano me utu okupopya 
ouhunga nomamoneko nomaholololo ngamba holololelwa kuMuhona.  

2Ame ndji i omulumentu omulanduli waKristus, napano pa piti odhombula 
omulongo nane, ye hiaa kaulwa, ha twalwa meulu lyopeuluulu, ame hí tji i okutya 
wa kaulwa olutu ne ombepo, Kalunga oye e tji i.  

3Iya ndji tji i, omulumentu oye e li ye tuu hengu, andaa wa kaulwa olutu ne 
ombepo, ame hí tji i, Kalunga oye e tji i.  

4Wa kaulwa po, ha twalwa mOparadisa moka mwaa tyaa ovipuka mbihavi tjiiwa 
okutumbulwa, omuntu ke vi pelwe oku vi popya.  

5Mena lyomulumentu hengu, me litanga, iya híme litanga ame omwene, nkwai 
me litangele ovipuka hembi mbyaa ndjulikila okutya ame ndjitjingone.  

6Iya ngaile me hala okulitanga, ngai himuhima, mena lyokutya ngai me popi 
otjatjili. Iya me tji yetha, opo hápa kala nguma ntjokele pontyo muhiee lwete 
mwaame ne hiee yuvite.  

7Iya okutya opo hé linomene omamoneko omanene, mba tuwa okuya molutu 
lwandje, omweengeli waSatana a ntone unene, opo hé linomo.  

8Mena lyotjipuka hehi mba kumba Muhona tutatu, tji ndjethe.  

9Iya ye wa ntjeela ha tyaa: “Et̯ilonkenda lyandje lye ku hulu, mena lyokutya 
odhonkono dhandje odhonene unene movantu mbave li ovingone.”Iya ame mbe 
hulukwa, me litangele oungone wandje, opo ndji kale meameno lyodhonkono 
dhaKristus. 

10Iya nyahoka mbe hulukilwa okukala moungone, momapenyo, movipo, 
momatatetho nomomaudheu mena lyaKristus. Iya andaa ndjitjingone, okutya 
nyahoka ndji na odhonkono.  

Otjiho tjaPaulus mena lyeongalo 

11On̯e mwa ndhin̯ikidha ndji ngale omuhima. Ame mba thele okupopilwa kun̯e. 
Iya ame hí pon̯enwe kovayapostoli ven̯i hembenya ovanene, nandaku tiwa aame 
omuntu vala.  

12Iinga kombinga imo ovipuka mbimavi yulike okutya ndjimuyapostoli mwe vi 
longwa nelikambulithilo enene, vya ningwa movilingatangan̯eko, 
movilingakumithi nomovilingankono.  

13Opi mpamwa ningwa navi okupon̯a omaongalo amo ngae li po? Nkwai ohihe 
mu tatethele, he mu kumbu, mu mpopile. Alikana, ndjithila ndjen̯i po epuko 
hendi.  

14Taa tuutuu, hehi otjikando otjityatatu, ame mbe lilongekedha okuya kun̯e, híme 
hala oku mu twika omutenge, mena lyokutya híme hala ovipuka vyen̯i, me hala 
n̯e ovene. Iya odhondele hawo va ungulila ovanene emona, iya ovanene owo va 
ungulila odhondele.  

15Iya ame me ka yandja nehuluko atjihe soka hindji na tjo, me ke liyandja wo 
omwene mena lyomienyo vyen̯i, opo ndji mu popile. Andaa ndji mu hole unene, 
n̯e mamu ka kala amu ntjole kanunu?  

16Iya ngatji tye nyahoka, ame hí mu twikile omutenge nokanunu. Iya omuntu 
umo ma ulu okutya mba li novineya, mbe mu enda movineya.  

17Aan̯i owomovalumentu mbamba tuma kun̯e ngwee mu kengelela?  

18Ame mba ilikin̯a Titus, e mu valulile po pamo nomukwetu umo. Mamu ulu tuu 
okutya Titus we mu kengelela? Nt̯e naye katu kalele mpaeli mombepo imo, 
okulandula ondjila imo?  

19Pamo mu soka okutya oluvedhe aluhe tu kala vala amatu lipopile kotjipala 
tjen̯i? Hatjo, nt̯e tu popya vala soka Kristus hima hala tu popye kotjipala 
tjaKalunga. Vakwetu ovahivilikwa, atjihe soka himatu ningi, matu tji ningi okutya 
tu mu popile.  

20Ame me tila okutya pamo hime ya kun̯e, me mu vadha ahamu li ngahi me hala. 
Iya nan̯e wo pamo mamu ka mbadha andji li ngahi hámamu hala. Ame me tila 
okutya pamo me ke mu vadha amu na omalutangu, onki, oluyuma, okuliyapauka, 
okulikuminina, omalwaambo, ovithithi, okulinoma nokungwangwana.  

21Ame me tila okutya hime ke ya uke kun̯e, Kalunga kandje ma ka ndinga 
omununu movipathi vyen̯i, me ka lila omihodhi mena lyovantu ovengi mboka 
mbava lundha lukulu, atjaa kave liteyululile, va dhe mosilo, mokuhelitjaela 
movihulo nomovihulo ovivi mbiva undapa.  

2 Ovakorinto 13 

Omalondolo 

1Hehi otjikando otjityatatu me mu valulile po. Otjipuka atjihe ngatji kalelwe po 
kodhombangi mbali ne ndatu. 

2Ame mbe mu heela n̯e hemba mbamwa lundha lukulu, nan̯e amuhe. Ngahi mbe 
mu heela ae lukulu motjikando tjandje otjityavali, himbe mu valulila po, 
nanapano hihe li pun̯e otjo me mu heele uke. Hime ya hoka, híme ke mu t̯ila uke 
onkenda, 

3mena lyokutya mamu hala okumona okutya Kristus oye ma popi mwaame. 
Kristus nguu undapa mun̯e, hatjingone, iya u na odhonkono mokati ken̯i.  

4Iya nandaku tiwa wa papelwa komutjaakano nganguhe na odhonkono, napano u 
na omwenyo mena lyodhonkono dhaKalunga moukumo wetu nan̯e, nant̯e wo 
nandaku tiwa katu na tja odhonkono, iya mena lyokutya tu li kumo nan̯e, matu 
kala nomwenyo pamo naye mena lyodhonkono dhaKalunga.  

5Litalen̯i n̯e ovene, mu lithongonone, andaa mu li meitavelo. Kamu konekele 
okutya JesusKristus u li mun̯e? Andaa hatjo okutya mwa anyenwa okulitala.  

6Iya me liun̯ike okutya mamu ka iwa okutya nt̯e twa ton̯a omalolelo.  

7Nt̯e matu kumbu kuKalunga, ahamamu undapa ouvi nokanunu. Hakuyulika 
okutya twa ton̯a, iya matu hala okuyulika okutya nan̯e wo mamu ulu okuundapa 
hitji li mondjila, nandaku tiwa matu ngala mbahatu ton̯ene.  

8Iya nt̯e kaatu ulu okuundapa himatji kondjetha otjatjili tjaKalunga, iya ohimatji 
popile otjatjili.  

9Iya nt̯e tuvingone, twe hulukilwa n̯e himu na odhonkono. Iya matu mu kumbile 
mu hwile po okupwa.  

10Iya me soneke ovipuka hembi, tainkolo aheye ya kun̯e, opo hime ya kun̯e, 
ahame kala omukukutu mokati ken̯i mena lyetumino ndimba pewa 
kuMuhona oku mu tunga, haku mu han̯auna.  

Omameneko 

11Vakwetu, iya kalen̯i nawa! Kalen̯i amwa hwile po okupwa. Vandhipalekwen̯i, 
mu ilikin̯we, kalen̯i nomalipulo amo, kambulithen̯i ouwa. Kalunga nguu hole 
ovantu, nguu na ouwa, ma kala pamo nan̯e.  

12Limenekelen̯i po nehupito edhilikwa. Ovadhilikwa avehe mave mu menekele 
po.  

13Et̯ilonkenda lyaMuhona Jesus Kristus nohole yaKalunga 
newaneneno lyOmbepo Ondhilikwa ngali kale nan̯e amuhe.  

Ovagalati 

Ovagalati 1 

Omameneko 

1Omukanda hembu mau dhi kwaame Paulus, omuyapostoli nguhe tuminwe 
komuntu ne ketumino lyomuntu, iya mba tumwa kuJesus Kristus nokuKalunga 
Ihe, ngwee mu imuna kout̯e.  

2Ovakwetu avehe mbatu li nawo, mava menekele po omaongalo omoGalatia.  

3Et̯ilonkenda nouwa waKalunga Tate nowaMuhona Jesus Kristus ngau kale nan̯e.  

4Jesus Kristus we liyandja mena lyodhonkali dhetu, opo e tu hupithe mo mouye 
hembu wanapano ouvi, e tu hupithe, Kalunga Tate ngahi ma hala.  

5Kalunga nga tumbalekwe apehe katee apehe. Amen.  

Ondaka ombwa iimo vala 

6Mwa nkumitha, himwa yetha dhivadhiva ngwee mu ithanena met̯ilonkenda 
lyaKristus, n̯e hamu i kondaka imo uke.  

7Ko okwene kaku na tja ondaka ombwa imo uke, iya ku na ovantu vamo mbave 
mu ngwangwaneka, mbava kondja okupidhidhika ondaka ombwa yaKristus.  

8Iya nandaku tiwa nt̯e ne omweengeli ha dhi meulu, he ya oku mu teethela 
ondaka imo uke, ndjihai thi ndjitwe mu teethela, nga thingwe.  

9Ngahi twe mu heela lukulu, iya otjo me mu heele uke okutya auhe ngume mu 
teethele ondaka imo uke, ndjihai thi ndjimwa tambula, nga thingwe.  

10Iya napano ame nge taendhe himatji hulukitha ovantu ne ohimatji hulukitha 
Kalunga? Andaa nan̯i me hulukitha vala ovantu, himupika waKristus.  

Paulus hiaa ila omuyapostoli 

11Iya vakwetu, ame me mu heele okutya ondaka ombwa ndjimbe mu teethela, kai 
dhile komuntu,  

12yo hí i pelwe komuntu, yo hí i longelwe komuntu, iya mbe i holololelwa 
kuJesusKristus.  

13Iya onkalo yandje yalukulu yomoujuda mwe i tyaa, eongalo lyaKalunga himbe li 
taatele, he li han̯auna po.  

14Ame mba li komeho movilinga vyokuundapela Kalunga moujuda okupon̯a 
ovakwetu ovengi unene omakula andje motjiwan̯a tjetu, ngahi mba li ombandhi 
okukambulitha odhonteto dhootateombwale.  

15Iya tje thevelwa Kalunga ngwaa ntjolowola okudha medhimo lyameme, ha 
ndjithana mena lyet̯ilonkenda lye,  

16ha hololola Omuna mwaame, opo ndji teethele ovapaani ondaka ombwa, iya 
ame hí na ngumba pula a ntjeele okutya hehi matji tya vi,  

17nokoJerusalem hí ile ko, nokumboka mbava tenga 
okwiila ovayapostoli kwaame, iya ame mba ya koArabia, he tjuna uke 
koDamasko.  

18Kon̯ima yodhombula ndatu mba ya koJerusalem, tu liiwe naPetrus. Mba kala 
puye omatango omulongo naatano.  

19Iya ovayapostoli vamo hí ve mwene, kakele kaJakob vala, omunitjaMuhona.  

20Ame me mu sonekele otjatjili. Kalunga u tji i okutya ame híme kembe.  

21Kon̯ima mba ya movit̯indwalongo vyaSiria naKilikia.  

22Iya ame hímba li andji iwe komaongalo aKristus omoJudea,  

23va ntyaa vala, hava tyaa: “Nahi nguu tu tatetha, napano u teetha eitavelo, nahi 
ndyaa kondjetha okuhan̯auna po.” 

24Wo va tumbaleka Kalunga mena lyovipuka mbyaa ndjundapela.  

Ovagalati 2 

Paulus ma tambulwa kovayapostoli ovakwawo 

1Iya hipa piti odhombula omulongo nane, mba ya uke koJerusalem naBarnabas, 
naTitus wo mba ya naye. 

2Mba ya ko mena lyahimbe liholololelwa kuKalunga, he ve hipululile ondaka 
ombwa ndjimba teethela ovapaani. Mbe i hipaululila vala ovaviyuli, opo ndji iwe 
okutya ovilinga vyandje mbimba undapa nambime undapa kavi yonakele.  

3Iya Titus ngwaa nt̯indikila nandaku tiwa Omugreka, ka n̯in̯ikidhilwe okupita 
etanda.  

4Iya ovantu vamo mbave lininga okutya ovaitaveli vakwetu ve livakela mokati 
ketu okulavetha ekutuluko lyetu muKristusJesus, ve tu ninge ovapika.  

5Nt̯e katu liyandjele kuwo nokanunu, opo mu kale notjatjili tjondaka ombwa.  

6Iya ovaviyuli mboka okutya va li vi, hatjipuka tjandje. Kalunga ka tala otjipala 
tjomuntu. Mboka kave na hiva mbwedha otjipe. 

7Iya va mona okutya Kalunga wa mpa otjilinga tjokuteethela ovapaani ondaka 
ombwa ngaPetrus hiaa pelwe otjilinga tjokuteethela Ovajuda ondaka ombwa.  

8Iya ngwaa twaa po Petrus a kale omuyapostoli wOvajuda, oye a ntwaa po wo 
ndji kale omuyapostoli wovapaani.  

9Iya Jakob naPetrus naJohannes mboka mbava talwa okutya odhongundhi 
dheongalo, va koneka okutya Kalunga oye a mpa otjilinga hehi. Iya ve tu pa 



396 

 

 
©  2012 Bible Society in Namibia. 

 

 
 

 

omawoko himatji yulike okutya twa ile omapanga, nt̯e naBarnabas tu ende 
kovapaani, wo va ende kOvajuda.  

10Tjimo atjiika twa thele okuthipaluka ovathona, motjipuka hehi mbe litwaa mo 
wo unene oku tji undapa.  

Paulus ma anda Petrus moAntiokia 

11Iya Petrus hiee ya moAntiokia, mbe mu anda mokati kovantu, mena lyokutya 
wa li nombedhi.  

12Iya ovalumentu mbava dha kuJakob, tainkolo háveye ya, Petrus nahi u lya 
novapaani, iya mbenya hive ya, wa dha mo muwo, he likalele, mena lyokutya wa 
li ama tila mbava pita etanda.  

13Ovajuda ovakwawo ovaitaveli nawo wo ve mu holela, Barnabas katee ve mu 
pukitha.  

14Iya himba mono okutya kaava ende nawa motjatjili tjondaka ombwa, mba 
heela Petrus movipathi vyovantu avehe he tyaa: “Ove ku ngala Omujuda, u ngala 
omupaani, ove au li Omujuda. Mo ulu vi okun̯in̯ikidha ovapaani va kale 
ngOvajuda?” 

Ovajuda novapaani mava hupithwa keitavelo 

15Nt̯e ovene komuhoko tuVajuda katuvapaani ovalundhi.  

16Iya tu tji i okutya ovilinga vyoveta kaavi ningi omuntu a ile omuvyuuki, iya ma 
ile omuvyuuki aa itavele muJesusKristus. Nant̯e wo twa itavela muKristus Jesus, 
opo tu vyuukithwe keitavelo muKristus, hakovilinga vyoveta. Kape na tja omuntu 
noumo nguma vyuukithwa kovilinga vyoveta.  

17Iya andaa nt̯e hemba mbatu hala okuvyuukithwa muKristus, twa moneka wo 
okutya tuvalundhi, hika matji tya Kristus omupopili woulundhi? Aai, hatjo 
nokanunu!  

18Iya andaa me tungulula uke ovipuka mbyoka mbimba han̯auna po, okutya ame 
me liyulike okutya me yono oveta. 

19Ame mba kutuluka modhonkono dhoveta, opo ndji undapele Kalunga. Ame 
mba papelwa komutjaakano pamo naKristus,  

20opo hé kala uke andji na omwenyo mwaame omwene, iya Kristus oye a kale ae 
na omwenyo mwaame. Iya omwenyo mbundji na wo, me kala nawo meitavelo, 
okwiitavela mOmunwaKalunga nguu ntjole, ngwee liyandja poluvedhe lwandje. 

21Ame híme tombo et̯ilonkenda lyaKalunga. Iya andaa ouvyuuki u li moveta, 
okutya et̯o lyaKristus kali na himali popile.  

Ovagalati 3 

Oveta ne eitavelo 

1Vagalati n̯e ovahima! Aan̯i ngwee mu uvalaleka? Ame mbe mu thitululila 
nawa JesusKristus hiaa t̯a komutjaakano.  

2Hime hala ndji tyee mun̯e hootjohi okutya mwa pewa Ombepo yaKalunga, mena 
lyokutya mwa undapa himwa heelwa koveta ne omena lyokutya mwa tyaa 
Ondaka yaKalunga, hamu itavele?  

3Nan̯i n̯e muvahima? Mwa uta moMbepo yaKalunga, napano mamu hala 
okwaandela monkalo yountu?  

4Iya nan̯i mwe litwiila tji vala momaudheu omengi, andaa nan̯i okuliulithwa vala?  

5Kalunga hime mu pa Ombepo ye, ha undapa ovilingankono mokati ken̯i, omena 
lyokutya mwa kambulitha oveta ne omena lyokutya mwa itavela himwa tyaa?  

6Omusonekwa ngahi mau popi, himau tyaa: “Abraham wa itavela muKalunga, 
mena lyokutya wa itavela, Kalunga we mu tala okutya omuvyuuki.” 

7Iya napano iwen̯i okutya mbava itavela, owo ve li ovanwaAbraham.  

8Omusonekwa wa popya ae lukulu okutya Kalungaovapaani me ke ve ninga 
ovavyuuki mena lyeitavelo. Iya Omusonekwa wa teethela Abraham ae lukulu 
ondaka ombwa, hau tyaa: “Oviwan̯a avihe mavi ka pewa elao mena lyoye.” 

9Abraham wa itavela, ha pewa elao, iya mbava itavela, mava pewa elao 
ngaAbraham hiaa pewa elao.  

10Avehe mbava soka okutya mava hwithile po oveta, mava thingwa, mena 
lyokutya omusonekwa mau tyaa: “Auhe ngoka nguhama hwithile po ovipuka 
avihe mbyoka mbyaa sonekwa membo lyoveta, ma thingwa.” 

11Iya napano tja kohoka okutya kape na nguma ningi omuvyuuki kotjipala 
tjaKalunga mena lyokuhwithila po oveta. Omusonekwa mau tyaa: “Omuvyuuki 
ma ka kala nomwenyo mena lyeitavelo.” 

12Oveta kai na tja neitavelo, iya ngume i hwithile po, ma kala nomwenyo mena 
lyayo.  

13Kristus hiaa thingwa, we tu yowola moveta, ahamatu thingwa. Ye wa thingwa 
poluvedhe lwetu, mena lyokutya omusonekwa mau tyaa: “Auhe nguma 
yendjelela momuti, wa thingwa.” 

14Kristus we tu yowola, opo elao ndyaa pewa Abraham, li yandjwe kovapaani 
okupitila muKristus Jesus, mena lyeitavelo tu pewe Ombepo Ondhilikwa ndjitwa 
udhikilwa.  

Oveta neudhiko 

15Vakwetu, me popi monkalo yountu, hitja popiwa naa nawa, hatji tokolwa, kape 
na tja uke nguma ulu oku tji lundulula ne okuwedha po.  

16Kalunga wa udhikila Abraham noluyumuko lwe eudhiko. Omusonekwa kaau 
tyaa: “Nomaluyumuko e”, okutya ngaile ovantu ovengi, iya “oluyumuko lwoye”, 
matji tya omuntu umo aika, omuntu ngoka oKristus.  

17Ame me hala okupopya okutya Kalunga wa twaa po ewaneneno pokati kawo 
naAbraham, ye he li kambulitha. Oveta ndjoka ndjee ya kon̯ima yodhombula 
omathele ane nomilongo vitatu, kaai ulu okuteya ewaneneno ndyoka, hái 
han̯auna po eudhiko lyaKalunga.  

18Iya epingo andaa mali dhi moveta, ngaile kaali dhi uke meudhiko. Iya Kalunga 
epingo we li yandja otjali kuAbraham mena lyeudhiko.  

19Iya ontanto yoveta oyatji? Ya wedhwa po mena lyoulundhi, i kale po katee 
oluyumuko ndwaa pewa eudhiko malu ya. Oveta ya tuwa po okupitila 
movaengeli, hai yandjwa mokuwoko kwomuwan̯en̯eki.  

20Iya mpape na omuntu umo kaapa hepa omuwan̯en̯eki, Kalunga yuumo vala.  

Otjilinga tjoveta 

21Iya oveta i kondjetha omaudhiko aKalunga? Aai, nokanunu. Iya ngaile pa 
yandjwa oveta ndjii yandja omwenyo, ngai ouvyuuki mau dhi tjatjili moveta.  

22Iya Omusonekwa mau tya ovipuka avihe vi li kohi youlundhi, opo mboka 
mbava itavela, va pewe hiva udhikilwa, andaa va itavele muJesus Kristus.  

23Iya tainkolo oluvedhe lweitavelo háluye ya, twa li odhonkwatwa dhoveta, katee 
eitavelo lya holololwa.  

24Oveta ye tu yunga katee Kristus e ya, opo tu ningwe ovavyuuki keitavelo. 

25Iya napano eitavelo lye ya, katu li uke kohi yokuyungwa.  

26Iya n̯e amuhe muKristus Jesus mudhondele dhaKalunga mena lyeitavelo.  

27Iya n̯e amuhe mbamwa tjatjelwa muKristus, mwa dhala Kristus.  

28Iya kape na tja uke okapungulula okutya hengu Omujuda ne Omugreka ne 
omupika ne nguhe thi omupika ne omulumentu ne omukadhintu, iya n̯e amuhe 
muvamo muKristus Jesus.  

29Iya andaa muvaKristus, okutya mumbuto yaAbraham, mamu ka pewa soka 
Kalunga hiee mu udhikila.  

Ovagalati 4 

1Iya me mu heele okutya ompinga tainkolo ae li ompepe, pokati kawo nomupika 
koo pungu po, nandaku tiwa oye e li omwene wovipuka avihe.  

2Iya tainkolo ae li omununu, ma kala ama yungwa, ha t̯ilwa otjiho katee potembu 
ndjoka ndjaa tuwa po kuIhe.  

3Iya nant̯e wo hitwa li odhompepe, twa li kohi youpika wonkalo youye hembu, 
katee etango ndyoka twa ninga ovanene.  

4Iya otembu ombwa hiye thiki, Kalunga wa tuma Omuna, ha yumukwa 
komukadhintu, ha kala kohi yoveta yOvajuda,  

5opo e tu yowole kohi yoveta, nt̯e tu tjiiwe okwiila odhondele dhaKalunga.  

6Iya mena lyokutya mudhondele dhaKalunga, Kalunga wa tuma Ombepo yOmuna 
momitima vyetu. Ombepo ndjoka i tu heela hai tyaa: “Abba! Taa!” 

7Ove kumupika uke, iya undele yaKalunga. Iya andaa undele yaKalunga, Kalunga 
me ke ku pa epingo.  

Paulus wa li notjiho nOvagalati 

8Iya himwa li ahamu i Kalunga, mwa li ovapika vamboka mbahave thi ookalunga 
katjatjili. 

9Iya napano himu i Kalunga, unene tuu himu iwe kuKalunga, mamu ulu vi 
okutjuna uke kodhonkalo dhalukulu ndhihadhi na otjilinga, dho ndhihadhi na 
odhonkono, mu ninge uke ovapika vadho?  

10Mu tangan̯eka omatango nomiedhi nomaluvedhe nodhombula.  

11Ame ndji na otjiho nan̯e. Pamo ovilinga vyandje mbimbe mu undapela vya 
yonaka.  

12Vakwetu, me mu kumbu mu ngale ame, ngaame wo hindji ngala n̯e. Kamu 
ndjihamethele nokanunu.  

13Mamu thipaluka okutya olutenga himbe mu teethela ondaka ombwa, omena 
lyokutya nahi ndji vela.  

14Nandaku tiwa mwa mona omaudheu mena lyonkalo yandje, n̯e kamu ntombele 
ne okundjekelahi, iya mwa ntambula ngomweengeli waKalunga, ngaKristusJesus.  

15Mwe hulukilwe, iya napano mwa ningwa tji? Ame ndji na oumbangi okutya 
ngaile mwa li amamu tji ulu, ngai mwa dhoola mo omeho en̯i, hamu e mpa.  

16Iya mba ninga ondjedhi yen̯i, himbe mu heela otjatjili?  

17Ovantu vamo mboka va vandhipala unene mena lyen̯i, atjaa ontanto yawo 
hambwa. Va hala oku mu itha ko kunt̯e, opo mu ve ningile ngawo hive mu ningila.  

18Okukala odhombandhi apehe movipuka oviwa otjiwa, hakukala vala 
odhombandhi andji li pun̯e. 

19Vanwandje, ame ndji na oviihamo ngedhimo amali kweya, katee mamu ngala 
Kristus.  

20Me hala unene ndji kale nan̯e napano, opo ndji popye nan̯e nondaka ndjii lili, 
mena lyokutya mbe mu limbililwa.  

Hagar naSara 

21Ntjeela ndjen̯i iya, n̯e hemba mbamu hala okukala kohi yoveta, oveta kamu i 
yuvite himai popi?  

22Iya kwa sonekwa okutya Abraham wa li novana vavali ovadhantu, umo wa 
yumukwa komukadhintu omupika, umo wa yumukwa komukadhintu nguhe thi 
omupika.  

23Iya ondele yomupika wa yumukwa ngahi tji yumukwa odhondele, ondele 
yanguhe thi omupika wa yumukwa ngahi tja udhikilwa Abraham kuKalunga.  

24Otjipuka hehi tja popiwa meeli. Iya ovakadhintu hemba 
vavali omawaneneno avali. Ewaneneno limo lyokondundu yaSinai ndii yumuka 
ovapika, olyo li li Hagar.  

25Iya Hagar ma yelekwa nondundu yaSinai ndjii li muArabia, ye oye ma yelekwa 
naJerusalem tjanapano, hitji li moupika pamo novantu vatjo avehe.  

26Iya Jerusalem tjokombanda hitja kutuluka otjo tji li meme.  

27Iya kwa sonekwa haku tiwaa:  “O, hulukwa,  mpange ove nguho yumuka,  
linyandaela,  ove nguho mwene oviihamo vyedhimo amali kweya.  Iya odhondele 
dhompange ovengi okupon̯a povangwaa huukilwa komulumentu.” 

28Vakwetu, iya n̯e mudhondele dheudhiko ngaIsak.  

29Iya ngahi tja li pomatango hengenya, ngwaa yumukwa ngahi tji yumukwa 
odhondele, wa lamba ngwaa yumukwa ngahi tja udhikwa kOmbepo, iya 
nanapano wo otjo tji li.  

30Iya Omusonekwa mau tya vi? Mau tyaa: “Taata mo omukadhintu omupika 
nomuna, mena lyokutya omuna omudhantu womukadhintu omupika kaa ulu 
okupingana pamo nomuna omudhantu womukadhintu nguhe thi omupika.” 

31Vakwetu, iya nt̯e katudhondele dhomukadhintu omupika, iya tudhondele 
dhomukadhintu nguhe thi omupika.  

Ovagalati 5 

Kristus we tu kutulula 

1Kristus we tu kutulula, tu kale atwa kutuluka. Iya kalen̯i amwa kola, hámu 
liyandja uke mu ningwe ovapika.  

2Taa tuutuu, ame Paulus me mu heele okutya andaa mamu lipititha etanda, 
okutya Kristus ke na hime mu popile.  

3Me mu heele uke okutya auhe ngume lipititha etanda, u tha okuhwithila po 
oveta aihe.  

4Mbamamu hala okuninga ovavyuuki kotjipala tjaKalunga, mena lyokuhwithila 
po oveta, okutya mwe liitha mo muKristus. Met̯ilonkenda lyaKalunga mwa u mo.  



401 

 

 
©  2012 Bible Society in Namibia. 

 

 
 

 

5Iya nt̯e matu kevelele okutya Kalunga me tu ningi ovavyuuki. Matu kevelele atu 
na eitavelo mena lyodhonkono dhOmbepo yaKalunga.  

6Iya atu li muKristus Jesus, okupita etanda nokuhapita etanda, avihe hembi kavi 
na himavi tya. Hitji na otjilinga okukala atu na eitavelo ndimali yulike okutya tu 
hole ovakwetu.  

7Nahi mu ninga nawa. Aan̯i ngwee mu tjaela okutya hámu tee ondaka yatjatjili? 
We mu tyoletha vi?  

8Omatyoletho ngoka kaa dhile kuKalunga, ngwee mu ithana.  

9Okantathi maka ulu okupitha ombulunga aihe.  

10Ame mbe liun̯ika mun̯e mena lyaMuhona okutya kamu na tja uke omalipulo 
amo ngahae thi ngwaandje. Omuntu ngume mu ngwangwaneke, ma ka 
yumanekwa kuKalunga kutya ne omuntu ngoka aan̯i.  

11Iya vakwetu, ame ngaile me teetha okutya etanda li na otjilinga, ngai me 
tatethelwa tji? Otjipuka hehi andaa otjatjili, okutya eteetho lyandje ouhunga 
nomutjaakano waKristus kaali eta uke oudheu.  

12Ovalumentu mbamave mu ngwangwaneke ngave litukane ngahi tji tukanwa 
ovipako.  

13Vakwetu, mwa ithanwa mu kale amwa kutuluka. Okukutuluka hehu, hakutya 
mu ninge ngahi matji hala omalutu en̯i. Iya mu kale amu lihole, n̯e mu lipopile.  

14Oveta aihe mai hwithilwa po motjitumino tjimo himatji tyaa: “Kala au hole 
omukwen̯i ngahi u lihole omwene.” 

15Iya andaa mu li ngovithitu, mu lilumata, hamu liihametha, lungamen̯i, mpe 
mamu limana po.  

Ovilinga vyopaMbepo novilinga vyehalo lyolutu 

16Me mu heele okutya Ombepo ngai mu endethe monkalo yen̯i aihe. Hámu ningi 
ngahi matji hala olutu.  

17Olutu lu kondjetha Ombepo, nOmbepo i kondjetha olutu, ovipuka hembi vi 
likondjetha, opo hámu ningi ngahi mamu hala.  

18Andaa Ombepo mai mu endetha, kamu li kohi yoveta.  

19Omuyondjili wovilinga vyehalo lyolutu, hoowombu: Ovihulo, okuhakohoka, 
okuhelitjaela movihulo,  

20okuundapela ovikalunga, oumpule, okuliyele, odhombata, oukodhi, oluyuma, 
ovilwa, okulipatela odhondjila,  

21ethupa, epyalu, odhontjingo dhout̯iku novipuka ovikwawo ngahembi. Ame me 
mu londola ngahi mbe mu londola ae lukulu. Ovantu mbamava undapa ovilinga 
mbii li nyahoka, kaava ka pingana otjilongo tjaKalunga.  

22Iya ovinyango vyoMbepo hoovyombi: Okukala amu lihole, okuhulukwa, ouwa, 
okulikambulithila, oupanga, okukala nawa novantu, okukala omuliun̯ikwa,  

23okulinunupika nokulikambula nawa. Kape na tja oveta ndjii na onki novilinga 
hembi.  

24Iya ovantu vaKristusJesus va papela komutjaakano ovilinga vyawo avihe 
vyotjipando otjivi nehalo lyolutu. 

25Andaa Ombepo mai tu endetha, ngatu ende wo ngahi mai hala.  

26Hátu kala amatu lithele, hátu lileve ne okulit̯ila onki.  

Ovagalati 6 

Litjindithen̯i ko omitenge 

1Vakwetu, andaa pe na ngwaa lundha, mbamu viyulwa kOmbepo yaKalunga, mu 
pukululen̯i nawa. Lungamen̯i nan̯e wo, opo hámu tyolethwa.  

2Litjindithen̯i ko omitenge, amamu ningi nyahoka okutya mamu hwithile po 
oveta yaKristus.  

3Andaa pe na ngume litanga, ye ahe na mpae li, okutya omuntu ngoka me 
likembele po.  

4Omuntu auhe nga thongonone ovilinga vye. Andaa oviwa, opo me litangele hiaa 
undapa, ahama yeleke ovilinga vye novyovakwawo.  

5Iya omuntu auhe ma tjindi omutenge we omwene.  

6Ngwaa longwa odhondaka dhaKalunga, nga yandje kungwee mu longa ovipuka 
avihe oviwa mbyee na vyo.  

7Hámu likembele po. Kalunga ka lalulwa. Iya omuntu hima kunu, otjo ma teya.  

8Nguma kunu monkalo yountu, eteyo lye mali ka ila et̯o, nguma kunu ngahi matji 
hala Ombepo yaKalunga, eteyo lye mali ka ila omwenyo waapehe.  

9Hátu poyola okuundapa ouwa, mena lyokutya ahatu ulilwe, oluvedhe malu ya 
lwokuteya.  

10Iya tainkolo tu na okaluvedhe, ngatu ningile ovantu avehe ouwa, unene tuu 
owoyetu meitavelo.  

Omalondolo nomameneko 

11Talen̯i, hime mu sonekele odhondanda odhonene nokuwoko kwandje omwene.  

12Ovantu mbava hala okulithevetha nokulitangela ovipuka vyountu, ve mu 
n̯in̯ikidha mu pitithwe etanda, va ningila okutya opo háva tatethwa mena 
lyomutjaakano waKristus.  

13Iya mbava pitithwa etanda, wo ovene kava kambulithile oveta, va hala okutya 
mu pitithwe etanda, opo ve litangele omalutu en̯i.  

14Iya ame ndji litangela vala ouhunga nomutjaakano 
waMuhonawetu Jesus Kristus. Ouye wa pwa ko kwaame, naame mba pwa ko 
kuwo.  

15Okupita etanda ne okukala hó pitile etanda katji na himatji tya. Hitji na otjilinga 
okwiila omuntu omupe. 

16Mbamava landula onkalo hendji monkalamwenyo yawo, ouwa nonkenda ngai 
kale pamo nawo, yo ngai kale pamo novantu vaKalunga avehe.  

17Me hulitha ame tya hapa kala uke nguma mpa oudheu, mena lyokutya 
omahathi ngandji na o, maa yulike okutya ame ndjimuntu waJesus.  

18Et̯ilonkenda lyaMuhona wetu Jesus Kristus ngali kale nan̯e, vakwetu amuhe. 
Amen.  

Ovaefeso 

Ovaefeso 1 

1Omukanda hembu mau dhi kwaame Paulus, 
omuyapostoli waKristus Jesus kehalo lyaKalunga.  Me sonekele ovadhilikwa 
vaKalunga mbava kala moEfeso, mbava itavela muKristus Jesus.  

2Et̯ilonkenda nouwa waKalunga Tate nowaMuhona Jesus Kristus ngau kale nan̯e.  

Elao lyopambepo muKristus 

3Kalunga, Ihe yaMuhona wetu Jesus Kristus nga tumbalekwe, ngwee tu pa elao 
alihe lyopambepo muKristus movyomeulu.  

4We tu holowola ae lukulu muKristus, tainkolo héya uta ouye, tu kale 
ovadhilikwa, ahamatu kala nombedhi kotjipala tje, mena lyokutya Kalunga u tu 
hole,  

5wa tokola ae lukulu oku tu ninga ovana muJesus Kristus. Hehi otjo tja li ontanto 
ombwa yehalo lye,  

6tu hivilike etumbalo lyet̯ilonkenda lye ndyoka ndyee tu pa otjali mOmuhivilikwa 
we.  

7MuKristus tu na eyowoko okupitila mombindhi ye, matji tya eithepo 
lyodhonkali mouhona wet̯ilonkenda lyaKalunga.  

8We tu pa et̯ilonkenda en̯ingi mounongo auhe nomodhondunge adhihe.  

9Kalunga we tu ivitha otjiholekwa tjehalo lye montanto ye ombwa, ndjaa panga 
ompango muKristus.  

10Ontanto yaKalunga ndjima ka hwithila po potembu ombwa, oku ka eta euto 
alihe pamo, novyomeulu novyokombanda yohi, Kristus oye ma ka kala omutwe.  

11Iya muKristus Kalunga we tu holowola nant̯e wo tu kale odhompinga dhe, 
ngahi twa tokolelwa ae lukulu montanto ye. Ovipuka avihe me vi undapa 
mounongo wehalo lye, opo 

12nt̯e mbatu li ovatenga okuliun̯ika muKristus tu hivilike etumbalo lyaKalunga.  

13Iya mwa tyaa ondaka yatjatjili, ondaka ombwa yehupitho lyen̯i, mwa itavela 
muKristus, iya Kalunga we mu twaa wo otjilimbo tjOmbepo Ondhilikwa ndjee mu 
udhikila. 

14Ombepo Ondhilikwa oyo i li opinyolo youmpinga wetu. Hehi matji tu itaveletha 
okutya Kalunga ma ka pa ovantu ve eyowoko. Ngatu tumbaleke etumbalo lye.  

Ealikano lyaPaulus 

15Iya ame himba tyaa eitavelo lyen̯i muMuhona Jesus nohole yen̯i yokuhole 
ovantu ovadhilikwa avehe vaKalunga,  

16hí nyimine okuyandja ompandu kuKalunga mena lyen̯i noku mu thipaluka 
momaalikano andje,  

17nokukumba Kalunga kaMuhona wetu Jesus Kristus, Ihe yetumbalo, opo e mu pe 
Ombepo younongo noyeholololo okwiiwa Kalunga.  

18Me kumbu Kalunga a tungatele omeho en̯i omomutima, opo mu iwe eun̯iko 
ndyoka ndimwa ithanenwa, nouhona wetumbalo lyoumpinga we mpau lithike 
movantu ve ovadhilikwa,  

19nounene wodhonkono dhe mpau lithike munt̯e mbatwa itavela. Odhonkono 
dhatjo ndhoka odho dhi li dho,  

20Kalunga ndhaa undapetha hiaa imuna Kristus kout̯e nahiee mu kaleka kokulyo 
kwe meulu.  

21He mu kaleke kombanda yovatumini avehe, ovanene novanadhonkono 
novahona, kutya nee aan̯i, hamouye vala hembu, iya nomouye wo mbumau ya.  

22Kalunga ovipuka avihe we vi twaa kohi yodhompadhi dhaKristus, he mu pa a 
kale omutwe wovipuka avihe vyeongalo.  

23Eongalo olyo li li olutu lwaKristus ngoka ngwee lihwila po mulyo, ngwaa 
hwithila po ovipuka avihe apehe.  

Ovaefeso 2 

Okudha met̯o okuya momwenyo 

1Lukulu mwa li amwa t̯a mombepo mena lyodhonkali nokuhatyaa kwen̯i.  

2Moluvedhe ndoka mwa landulile ondjila ombi youye hembu, noyomutumini 
wodhonkono dhodhombepo nguu undapa napano movantu mbahava tee 
Kalunga.  

3Nant̯e wo lukulu atuhe twa endaenda navi mena lyolwiho lwomountu wetu. 
Twa undapa ehalo lyomountu nolyomodhondunge dhetu. Mountu twa li vala 
odhondele dholuyuma lwaKalunga ngovantu wo avehe.  

4Iya Kalunga omuhona wonkenda mena lyohole ye onene ndjee tu hole nayo.  

5Tainkolo nt̯e twa li atwa t̯a pambepo mena lyokuhatyaa kwetu, Kalunga we tu pa 
omwenyo pamo naKristus. Mwa hupithwa ket̯ilonkenda.  

6Kalunga we tu imuna kout̯e pamo naKristus, he tu kaleke pamo naye 
movyomeulu muKristus Jesus,  

7opo moluvedhe ndumalu ya a yulike ouhona wet̯ilonkenda lye mbuhau tjiiwa 
okuyelekwa nouwa we kunt̯e muKristus Jesus.  

8Iya mwa hupithwa ket̯ilonkenda meitavelo. Ehupitho hendi mwe li pewa otjali 
kuKalunga, kaamu ulu okuliundapela lyo ovene.  

9Iya kaatu hupithwa mena lyovilinga vyetu, auhe opo hé litanga. 

10Kalunga Omuuti wetu, iya moukumo naKristus Jesus, Kalunga we tu uta tu kale 
atu na ovilinga oviwa monkalamwenyo yetu. Ovilinga mbyoka Kalunga we tu 
twiila po vyo ae lukulu, tu ende muvyo.  

Tuvamo muKristus 

11Iya thipaluken̯i okutya muvapaani pakuyumukwa, mbamu tiwa kamu pitile 
etanda kOvajuda mbava pita etanda ndyoka ndii undapwa kolutu nomawoko.  

12Potembu ndjinya hihamwa li naKristus, mwa li ahamu na oukwatjiwan̯a 
waIsrael, ovantu vaKalunga. Mwa li odhongendi mbahamu li 
mewaneneno lyeudhiko. Kamwa li neliun̯iko n̯e kamwa li naKalunga mouye.  

13Iya napano mu li muKristus Jesus, n̯e mbamwa li owokokule napano mwa ila 
owopopedhi mena lyombindhi yaKristus.  

14Iya ye oye e li ouwa wetu, ye aveevali we ve ninga umo. Ekuma lyopokati 
Kristus we li teya po. Wa teya po ekuma lyokuliyele nolutu lwe omwene.  

15Wa han̯auna po oveta yOvajuda pamo novitumino nomaheelo ayo, opo 
Omujuda nomupaani va ile omuntu umo omupe, iya nyahoka wa eta ouwa.  

16Kristus wa wan̯en̯eka Omujuda nomupaani okupitila met̯o lyokomutjaakano, ye 
he ve wan̯en̯eke wo naKalunga. Ye wa dhipaa po okuliyele kwawo.  

17We ya okuteethela ovapaani mbamwa li kokule naKalunga ouwa, nouwa kun̯e 
Ovajuda mbamwa li popedhi naKalunga.  

18Iya mena lyaKristus nt̯e atuhe Ovajuda novapaani mOmbepo imo tu na 
oluvedhe oluwa okuya kuTate.  

19Iya n̯e kamudhongendi uke ne ovayenda, iya mwa ile ovakwawo wovantu 
ovadhilikwa nowonganda yaKalunga,  

20mwa tungilwa momut̯inda wovayapostoli nowovaprofeti moka Kristus Jesus 
omwene mwee li ongundhi yopokati.  

21Oye ma kambulile kumo etungo alihe, hali kulu, hali ningi ondjuwo ondhilikwa 
yaMuhona.  

22Iya muKristus nan̯e wo amuhe mamu tungwa mu ile onganda mumamu kala 
Ombepo yaKalunga.  

Ovaefeso 3 

Paulus omuteethi wondaka ombwa mokati kovapaani 

1Ame Paulus ndjinkwatwa mena lyokutya n̯e ovapaani ndji mu 
teethela Kristus Jesus, 



407 

 

 
©  2012 Bible Society in Namibia. 

 

 
 

 

2ngahi mu tji i okutya mba pewa otjilinga hehi ket̯ilonkenda lyaKalunga ndji tji 
undape mena lyen̯i.  

3Otjiholekwa hehi mbe tji holololelwa, ngahi mbe tji soneka lukulu pauthupi.  

4Iya amwa tanga omukanda hembu, mamu koneke okutya ame ndji yuvite vi 
otjiholekwa tjaKristus,  

5katji heelelwe ovantu womakula amo, iya napano Kalunga we tji 
holololelaovayapostoli ve ovadhilikwa novaprofeti mOmbepo Ondhilikwa.  

6Otjiholekwa hootjohi okutya, ovapaani ve na oumpinga umo nOvajuda. Wo 
ovin̯ipo vyolutu lumo, ve na oumpinga weudhiko muKristus Jesus okupitila 
mondaka ombwa.  

7Mba ninga omuteethi wondaka ombwa motjali tjet̯ilonkenda lyaKalunga, ndyaa 
mpa movilinga vyodhonkono dhe.  

8Ame ngundji li omununu kovantu ovadhilikwa avehe, mba pewa et̯ilonkenda 
hendi, ndji teethele ovapaani ouhona waKristus, mbuhau tjiiwa 
okuthongononwa,  

9nokuholololela ovantu avehe otjiholekwa hitja li atja holekwa okudha lukulu, tja 
li atja holekwa muKalunga, Omuuti wovipuka avihe,  

10opo ovatumini novanene wovyomeulu va heelwe keongalo ounongo owingi 
waKalunga,  

11montanto yaapehe ndjaa tanta muKristus Jesus, Muhona wetu.  

12Muye tu na ouvandhi noluvedhe okuya kuKalunga neliun̯iko meitavelo, 
okwiitavela muKristus Jesus.  

13Iya me mu heele okutya hámu poyola hime ningilwa omaudheu mena lyen̯i, 
ngoka ngae li etumbalo lyen̯i.  

Ohole yaKristus 

14Iya mena lyotjipuka hehi me twike odhongolo kotjipala tjaIhe yaMuhona wetu 
Jesus Kristus.  

15Eanda alihe meulu, nokombanda yohi lya lukilwa muye.  

16Me kumbu Kalunga, opo e mu pe hitji lithike pouhona wetumbalo lye, a koleke 
omuntu womomutima nodhonkono dhOmbepo ye,  

17Kristus opo a kale momitima vyen̯i mena lyeitavelo, mwa twikwa, n̯e mwa 
twama mohole,  

18opo mu kale nodhonkono pamo novantu ovadhilikwa avehe okutyaa omutamo 
noule wopeulu noule wopohi,  

19mu iwe ohole onene yaKristus, opo mu hwithilwe po mehwilopo alihe 
lyaKalunga.  

20Kalunga hima undapa ovipuka avihe nodhonkono ndhii li munt̯e kodhonkono 
ndhoka, ma ulu okuundapa otjingi okupon̯a pusoka himatu kumbu nahimatu 
lipula.  

21Kalunga nga tumbalekwe meongalo nomuKristus Jesus komaluyumuko aehe 
katee apehe! Amen.  

Ovaefeso 4 

Oukumo womOmbepo Ondhilikwa 

1Ame ndjinkwatwa mena lyokutya ndji undapela Muhona, me mu kumbu mu 
ende ngahi mwa thele okweenda paithano ndimwa ithanenwa,  

2mu kale ovalinunupiki novanankenda, ovalikambulithili mohole. 

3Kalen̯i nehalo lyokukaleka po oukumo womOmbepo Ondhilikwa, ouwa u mu 
kute kumo.  

4Pe na olutu lumo nOmbepo imo ngahi pe na eliun̯iko limo ndimwa ithanenwa.  

5Muhona yuumo, eitavelo ilimo, etjatjo ilimo,  

6Kalunga yuumo, Ihe yovantu avehe, nguu li kombanda yovantu avehe, nguu 
undapetha ovantu avehe, nguu li movantu avehe.  

7Omuntu auhe wa pewa et̯ilonkenda otjali ndyee mu yeleka, Kristus ngahi e mu 
pa. 

8Iya omusonekwa ngahi mau tyaa: “Hiaa londa kombanda, wa twaelela 
odhonkwatwa odhingi, ye wa yandja otjali kovantu.” 

9Iya napano okulonda huka okwatji, andaa nan̯i hahiaa heluka wo, ha i mohi 
yohi?  

10Iya ngwaa heluka, oye a londa wo, ha i kokule kombanda yeulu alihe, opo a ule 
okuhwithila po ovipuka avihe.  

11Kristus oye a twaa po okutya vamo va kaleovayapostoli, vamo ovaprofeti, vamo 
ovaevaengeliste, vamo ovat̯ita, vamo ovalongethi,  

12opo ovantu ovadhilikwa va longekedhwe, va kale ava hwile po okuundapa 
otjilinga tjokupopila okutunga olutu lwaKristus 

13katee atuhe matu i moukumo womeitavelo nokwiiwa OmunwaKalunga, tu ile 
ovantu ovanene, tu kale naa atwa hwile po ngaKristus.  

14Iya kaatu ngala uke odhondele mbava tjindwa kodhombepo kwalukele 
dhomalongo nodhomatutu ovantu okulilungametha novineya vyokukemba.  

15Iya okupopya nawa otjatjili, ngatu kule muye movipuka avihe, Kristus nguu li 
omutwe.  

16Muye olutu aluhe lwa tuwa kumo, halu kambulilwa kumo komithipa avihe. 
Malu kulu, halu litungu mohole, otjin̯ipo atjihe hatji undapa ngahi tja thele 
okuundapa.  

Omwenyo omupe muKristus 

17Iya hehi me mu heele tjo mena lyaMuhona. Hámu ende uke 
ngovapaani mbahave liun̯ikile muKalunga, mbava enda mouhima wodhondunge 
dhawo.  

18Odhondunge dhawo dha dhiwela, kave na tja omwenyo mboka Kalunga mbwaa 
yandja mena lyokuhaiwa nokulikukutika omitima vyawo.  

19Ve liyetha ovene, kave liyungu. Ve litwaa movilinga avihe vyokuhelitjaela 
movihulo vyolwiho.  

20Iya soka hatjo mwe lilonga ouhunga naKristus.  

21Ngahi mwa tyaa ouhunga naKristus, mwa longwa otjatjili hitji li muJesus,  

22lidhulen̯i onkalo ndjimu kala nayo, mu lidhule omuntu omukulu nguu lilundha 
nolwiho lwokulungamena.  

23Iya ilen̯i ovape mombepo ndjimai tumine omalipulo en̯i,  

24mu dhale omuntu omupe ngwaa utwa e lithe kuKalunga mouvyuuki 
nomoudhilikwa watjatjili.  

25Iya yethen̯i ovithithi, omuntu auhe nga heele omukwawo otjatjili, mena 
lyokutya nt̯e atuhe tuun̯ipo wolutu lwaKristus.  

26Okuyumana mamu yumana, atjaa oluyuma lwen̯i hálu mu twala mokulundha. 
Hámu yetha etango li hite amu na omadhinge.  

27Hámu pa omudiapoli oluvedhe.  

28Nguu vaka, há vaka uke, nga undape ovipuka oviwa nomawoko e omwene, opo 
a kale ae na tja okuyandja kovathona.  

29Movinyo vyen̯i hámu dhi odhondaka odhombi, iya ngamu dhe odhondaka 
odhombwa ndhimadhi tungu nawa, ndhaa nyetetha okuteelelwa.  

30Iya Ombepo Ondhilikwa yaKalunga, hámu i ningitha omutima omuvi, muyo n̯e 
mwa tuwa otjilimbo tjOmbepo Ondhilikwa katee etango lyeyowoko mali ya.  

31Hámu kala nonya, ovinkumba noluyuma, olutangu, okutukana, okulikuminina, 
nouvi auhe ngau kale kokule nan̯e.  

32Kalen̯i nolweembya nokankenda, ithilen̯i po ovakwen̯i odhonkali dhawo, 
ngaKalunga wo hiee mu ithila po odhonkali mena lyaKristus.  

Ovaefeso 5 

Enden̯i mondjila yaKristus 

1Iya holelen̯i Kalunga ngodhondele ovahivilikwa.  

2Kalen̯i mohole ngaKristus hiee tu hole wo, hiee liyandja poluvedhe lwetu 
oviyandjwa vyotjali neyambo, ndyaa pepa nawa kuKalunga.  

3Iya ovihulo nokuhakohoka akuhe ne olwiho hávi tumbulwa mo mokati ken̯i, tjo 
otjo matji thevelwa ovadhilikwa vaKalunga.  

4Hatjiwa mu popye ovipuka mbimavi t̯itha ohon̯i nomawoova ne omaudhano 
omawoova, iya popyen̯i ovipuka vyokutanga Kalunga.  

5Iya hehi mu tji i, mwe tji koneka okutya auhe nguu hole ovihulo ne nguha 
kohokele ne nguu na olwiho, oye a undapela ovikalunga, ke na tja oumpinga 
motjilongo tjaKristus notjaKalunga. 

6Hámu yetha omuntu e mu pukithe nodhondaka dhovithithi. Iya mena lyovipuka 
hembi ovivi oluyuma lwaKalunga malu ya kovantu mbahava tee.  

7Iya hámu lihava oupanga nawo.  

8Iya mwa li met̯iku, napano mu li motjiten̯i muMuhona, enden̯i ngodhondele 
dhotjiten̯i,  

9mena lyokutya ouwa auhe nouvyuuki notjatjili otjo tji li ovinyango vyotjiten̯i.  

10Kondjen̯i okwiiwa soka himatji thevelwa Muhona Kalunga.  

11Hámu kala noupanga novilinga vyet̯iku mbihavi na ovinyango, iya vi eten̯i 
poluhandja.  

12Iya okupopya ovipuka mbimava undapa meholamo ohon̯i.  

13Ovipuka avihe mbimavi etwa poluhandja kotjiten̯i, mavi moneka.  

14Iya otjipuka atjihe himatji etwa poluhandja, matji ile otjiten̯i. Ngahi maku tiwaa:  
“Nguwa lala, imuka po,  kulama, dha mo movat̯e,  Kristus me ku tungatele.” 

15Taa tuutuu, himamu kala, hámu kala ngovahima, iya kalen̯i ngovanadhondunge. 

16Kambulen̯i nawa oluvedhe, mena lyokutya omatango a ile omavi.  

17Hámu kala ovahima, iya iwen̯i ehalo lyaMuhona.  

18Hámu pyaluka kovinyu, moka mumu dha eliyetho, iya yulithwen̯i nOmbepo.  

19Liheelen̯i omapisalomi, omaimbilo noviimbo vyopambepo, imben̯i mu tange 
Muhona momitima vyen̯i.  

20Iya movipuka avihe pandulen̯i Kalunga Tate, mena lyaMuhona Jesus Kristus 

Ovalumentu novakadhintu 

21Kalen̯i amamu litee, mu tile Kristus.  

22Vakadhintu, tyeen̯i kovalumentu ven̯i, ngahi mu tyaa muMuhona.  

23Iya omulumentu oye e li omutwe womukadhintu we ngaKristus hiee li omutwe 
weongalo nOmuhupithi weongalo, eongalo ndii li olutu lwe.  

24Iya eongalo ngahi mali tee muKristus, iya ovakadhintu nawo wo ngava tyee 
kovalumentu vawo movipuka avihe. 

25Valumentu kalen̯i amu hole ovakadhintu ven̯i ngaKristus hiee hole eongalo, he 
liyandja omwene poluvedhe lwalyo,  

26opo e li ninge edhilikwa, e li kohe nomeva ngaa tuwa mumo nodhondaka 
dhaKalunga,  

27opo a ule oku li kulameka po movipathi vye omwene, li kale eongalo ndyaa 
koholwa ndihali na tja osilo ne eonya ne otjipuka notjimo, iya li kale edhilikwa 
ndihali na tja ombedhi.  

28Iya novalumentu ngatjo va kala wo ave hole ovakadhintu wawo nyahoka ngahi 
ve hole omalutu awo ovene. Nguu hole omukadhintu we, naye u lihole omwene.  

29Kape na omuntu nguu yele olutu lwe omwene, iya u lu palula, he lu tekula, 
ngaKristus hiaa tekula eongalo lye,  

30mena lyokutya nt̯e tuun̯ipo wolutu lweongalo lye.  

31Iyaomisonekwa ngahi mavi tyaa: “Omulumentu ma ka thiaa po ina naihe, he ke 
likuta komukadhintu we, iya hemba vavali mava ile omuntu umo.” 

32Otjiholekwa hehi otjinene, ame ndji tji yuvite okutya matji popi ouhunga 
naKristus neongalo lye.  

33Iya omulumentu auhe nga kale ae hole wo omukadhintu we ngahi e lihole 
omwene, nomukadhintu nga tumbaleke omulumentu we.  

Ovaefeso 6 

Ovanene nodhondele 

1Dhondele, tyeen̯i kovanene ven̯i ngaMuhona hima hala, mena lyokutya hehi otjo 
tja vyuuka.  

2 “Tumbaleka iho nanyoko,”otjitumino hehi tjolutenga tji na eudhiko ndimali 
tyaa: 

3 “opo u kale nelao nomwenyo omule kombanda yohi.” 

4Valumentu, hámu yumanetha odhondele dhen̯i, ve tekulen̯i, mu ve longe n̯e mu 
ve kulithe muMuhona.  

Ovapika novahona 

5Vapika, tyeen̯i kovahona ven̯i wokombanda yohi nontilo noku ve tumbaleka, tji 
ningen̯i nomwenyo auhe ngahi mamu ningile Kristus.  

6Hámu tji ningi vala mena lyovahona ven̯i ave mu lwete oku ve hulukitha, iya 
undapen̯i nomwenyo auhe soka himatji hopwa kuKalunga ngovapika vaKristus.  

7Undapen̯i ovilinga vyen̯i nehuluko ngambamamu undapele Muhonaomwene, 
havantu.  

8Thipaluken̯i okutya Muhona ma ka thuta omuntu auhe ngoka nguma undapa 
ouwa kutya nee omupika ne onguhe thi omupika.  

9Ovahona nan̯e wo ngatjo mu ve ningila, yethen̯i oku ve tilitha. Iya thipaluken̯i 
okutya n̯e amuhe mu na Muhona wen̯i meulu nguu koyela ovantu avehe hitji 
lithike.  

Omauta omukriste 

10Iya me mu heele uke, mu likolethele muMuhona nomodhonkono dhe 
odhonene.  

11Kalen̯i nomauta aehe ngoka Kalunga ngame mu pa, opo mu tjiiwe okuliamena 
kovineya vyomudiapoli.  

12Iya nt̯e kaatu kondjetha ovantu, iya matu kondjetha ovatumini novanene, 
ovanankono vet̯iku hendi lyouye nodhonkono dhombepo ombi movyomeulu.  

13Iya kalen̯i nomauta aehe ngoka Kalunga ngame mu pa, etango evi himali ya, mu 
tjiiwe okuvadhwa amwe lilongekedhele ovipuka avihe.  

14Kalen̯i amwe lilongekedha, dhalen̯i otjatjili, tji kale omuvya modhondhalelo 
dhen̯i. Dhalen̯i ouvyuuki, u kale omudhalo wokodhontulo dhen̯i wotjivela woku 
mu amena.  

15Okudhala odhongaku otjo tji li okulilongekedha okuteetha ondaka ombwa 
youwa.  

16Movipuka avihe kalen̯i notjiyakulilo tjeitavelo, opo mu tjiiwe okudhimitha natjo 
omidhi mbyaa tema omulilo vyomunauvi.  

17Tambulen̯i ehupitho li ngale osapeu yotjivela nodhondaka dhaKalunga dhi 
ngale eonga ndimamu pewa kOmbepo Ondhilikwa.  

18Hehi tji ningen̯i nomaalikano nokukumba akuhe nokukumba apehe mOmbepo 
Ondhilikwa, iya kalen̯i amwa pathumuka noutakamethi auhe nokukumbila 
ovantu ovadhilikwa avehe.  

19Nkumbila ndjen̯i ndji pewe kuKalunga odhondaka ndhoka ndhimba thele 
okupopya poluvedhe ndoka, opo ndji popye nouvandhi otjiholekwa hehi 
tjondaka ombwa.  

20Iya ame ndjimukalelepo wondaka ombwa nandaku tiwa napano ndji li 
momalyenge. Iya nkumbila ndjen̯i, opo hime teetha ndji popye nouvandhi ngahi 
mba thele okupopya.  

Omaandelo 

21Tikikus, omukwetu omuhivilikwa, omuliun̯ikwa motjilinga tjaMuhona, me mu 
hipululile ovipuka avihe ouhunga naame, opo mu iwe hindji li po, nahime 
undapa.  

22Iya ame me mu tumu kun̯e mena lyotjipuka hehi, opo mu iwe hitu li po, ye a 
tendeleke omitima vyen̯i. 

23Vakwetu, Kalunga Tate naMuhona Jesus Kristus nge mu pe ouwa, ohole 
neitavelo. 

24Et̯ilonkenda lyaKalunga ngali kale nawo avehe mboka mbave hole Muhona 
wetu Jesus Kristus, mbave mu hole nohole ndjihai anda.  

Ovafilippi 

Ovafilippi 1 

1Omukanda hembu mau dhi kwaame Paulus naTimoteus, ovapika vaKristusJesus.  
Me sonekele ovadhilikwa vaKalunga avehe womoFilippi, mboka mbava itavela 
muKristus Jesus, pamo novambisofi novantu vamo mbava popila eongalo.  

2Et̯ilonkenda nouwa waKalunga Tate nowaMuhona Jesus Kristus ngau kale nan̯e.  

Paulus ma kumbile Ovafilippi 

3Me pandula Kalunga kandje, apehe ambe mu thipaluka,  

4oluvedhe aluhe ndji mu kumbila amuhe, ndji kumba nehuluko 

5mena lyoukumo wen̯i meteetho lyondaka ombwa okudha ketango lyolutenga 
katee kundino hendi.  

6Ame me liun̯ike okutya ngwaa uta otjilinga otjiwa mun̯e, me tji hwithile po katee 
ketango lyaKristus Jesus.  

7Otjipuka hehi tja mbyuukile oku mu soka amuhe, mena lyokutya nan̯e hemba 
mbamwa mpopila ndji na n̯e komutima, nomodhonkuto mundji li nahihamba li 
modhonkuto, hindji popila nokukoleka ondaka ombwa motjilinga himba pewa 
kuKalunga.  

8Iya Kalunga u tji i okutya me popi otjatjili, hime tya mbe mu dhimbaluka nohole 
yaKristus Jesus.  

9Ame unene me kumbu okutya ohole yen̯i i kule unene, amamu koyo ovikoya, 
koyen̯i nodhondunge ndhaa hwile po,  

10opo mu tjiiwa okuholowola ovipuka oviwa unene, mu kale katee ketango 
lyaKristus amwa kohoka, n̯e ahamamu limbilike omuntu nokanunu.  

11Iya mamu yulithwa ovinyango vyouvyuuki muJesus Kristus okutumbaleketha 
nokuhivilikitha Kalunga.  

Okukala nomwenyo okuundapela Kristus 

12Vakwetu, ame napano me hala mu iwe okutya ovipuka mbimba ningilwa vya 
popila okutandaveleka ondaka ombwa.  

13Iya otjilombo atjihe tjovakwavita womombala novakwawo avehe va iwa okutya 
mba kambulwa mena lyaKristus.  

14Odhonkuto dhandje dha etele ovakwetu ovengi muMuhona ouvandhi 
wokuteetha odhondaka dhaKalunga, háve na owoma.  

15Iya nandaku tiwa vamo va teetha Kristus nonki nodhombata, vamo va teetha 
nehalo ewa. 

16Mbava teetha Kristus kohole, ve tji ninga, mena lyokutya ve tji i okutya ame 
mba tuwa po okupopila ondaka ombwa.  

17Iya vamo kava teetha Kristus nawa poluhandja, va hala okundjetela oudheu, 
tainkolo ndji li modhonkuto.  

18Iya soka tji na tji? Katji na tjilinga kutya Kristus ma teethwa otjipenye ne ma 
teethwa otjatjili, ame mbe hulukwa, ye me ke hulukwa uke.  

19Iya ame ndji tji i okutya mena lyomaalikano en̯i nolyepopilo lyOmbepo 
yaJesus Kristus, me ka kutuluka.  

20Ekevelelo neliun̯iko lyandje hoolyondi okutya ame híme ka t̯ithwa ohon̯i 
nokanunu, iya Kristus ma ka tumbalekwa nouvandhi auhe napano naapehe 
kwaame, kutya omomwenyo ne omet̯o.  

21Iya omwenyo wandje oKristus, okut̯a okunganyana.  

22Iya andaa ndji na omwenyo molutu, hehi matji etele ovilinga vyandje 
ovinyango. Iya himba thele okuholowola hí tji i.  

23Me n̯in̯ikidhwa kuvali, me hala okudha po ndji kale puKristus, mena lyokutya 
otjo matji nt̯evelwa unene. 

24Iya okukala nomwenyo kombanda yohi matji hepwa unene mena lyen̯i.  

25Hehi ndji tji i, ndji na eliun̯iko, okutya me kala nomwenyo, me twikile okukala 
pun̯e amuhe mu kulithwe, n̯e mu hulukilwe meitavelo,  

26opo okulintangela kwen̯i muKristus Jesus ku kale okunene, mena lyokutya me 
ya uke.  

27Okukala kwen̯i ngaku kale vala akwe thevelwa ondaka ombwa yaKristus, opo 
andaa mbe ya ko ndji mu mone ne ahe dhile ko, ndji mu tyee amu li mombepo 
imo, amamu kondjele eitavelo lyondaka ombwa pamo naame.  

28Iya n̯e hámu tilithwa nokanunu kovakondjethi, hehi otjo tji li etangan̯eko kuwo 
okutya wo mava ka han̯aunwa po, iya n̯e mamu ka hupithwa. Hehi matji ka 
ningwa kuKalunga.  

29Iya mena lyokutya mwa pewa otjilinga tjokuundapela Kristus, hakumu itavela 
vala, iya nokutatethwa wo mena lye.  

30Ekondjo ndimu na lyo, lye litha nandimu lwete nandimu yuvite mwaame.  

Ovafilippi 2 

Elinunupiko lyaKristus nounene we 

1Okukala muKristus matji mu vandhipaleke. Kristus hiee mu hole matji mu 
tendeleke. Iya amu na oukumo nOmbepo Ondhilikwa, n̯e mu kale nonkenda 
nolweembya novakwen̯i, 

2hwithilen̯i po ehuluko lyandje, mu kale nomalipulo amo, mu kale amu na ohole 
imo, omwenyo umo, nontanto imo.  

3Hámu undapa tja nokanunu mombepo yokukala amu lihole ovene ne 
okutaendha vala etumbalo, iya linunupiken̯i mu tumbaleke ovakwen̯i okupon̯a 
pun̯e ovene.  

4Hó litala vala pwoove omwene, tala omukwen̯i.  

5Kalen̯i nomalipulo ngangaa li naKristus Jesus.  

6Kristus nandaku tiwa wa li Kalunga,  ke liyulikile okutya oKalunga.  

7Iya we lidhula oukalunga,  he liningi ngomupika,  he litha kovantu,  nahiaa kala, 
u ngala omuntu.  

8We linunupika katee met̯o,  iinga, katee met̯o lyokomutjaakano.  

9Iya Kalunga we mu yela peulu,  he mu luku ena ndyaa pon̯a omana aehe,  

10opo auhe nguu li meulu nokombanda yohi nokohi yohi a twike odhongolo mena 
lyaJesus,  

11elaka alihe li tumbaleke Kalunga Ihe,  li hipulule okutya Jesus Kristus oye e 
li Muhona.  

On̯e otjiten̯i tjouye 

12Iya vahivilikwa vandje, ngahi mwa kala amamu ntee apehe, tainkolo mba li 
pun̯e, tyeen̯i wo unene tuu napano hihe li pun̯e. Kalen̯i amamu undapa nontilo 
amamu teketa mena lyehupitho lyen̯i.  

13Iya Kalunga oye a undapa mun̯e okutya mu hale n̯e mu undape ngahi ma hala.  

14Ovipuka avihe vi undapen̯i ahamamu tanguna, n̯e ahamu na odhombata,  

15opo mu kale odhondele dhaKalunga ovakohoki mbahamu na tja otjipo mokati 
kekula ndyaa uvala ndihali tee. Laiminen̯i mokati kawo ngodhonyothi mouye,  

16mu kambulithe odhondaka dhomwenyo, ndji litange metango lyaKristus, opo 
hé ngala mba dhamuka vala ne mba undapa vala okuliulithwa.  

17Iya eitavelo lyen̯i olyo li li eyambo motjilinga tjaKalunga, iya ame nande 
yandjwa ngeyambo, me hulukwa, me linyandaele pamo nan̯e amuhe.  

18Iya nan̯e wo hulukwen̯i, linyandaelen̯i pamo naame!  

Timoteus naEpafroditus 

19Iya ame me liun̯ike muMuhona Jesus ndji tume Timoteus dhiva kun̯e, opo 
naame wo ndji hulukwe, hime tee himu li po.  

20Iya ame hí na tja uke umo nguma soko ngaame, e mu t̯ile otjiho.  

21Hemba avehe va taendha ovipuka vyawo ovene, havyaJesus Kristus.  



417 

 

 
©  2012 Bible Society in Namibia. 

 

 
 

 

22Iya n̯e onkalo yaTimoteus mu i i, hiaa kala pamo naame ngondele ae li naihe 
meteetho lyondaka ombwa. 

23Iya hengu oye mbe liun̯ike oku mu tumina dhiva, himba mono ovipuka mbime 
ka ningilwa. 

24Mbe liun̯ika muMuhona, ame omwene me ke ya wo dhiva.  

25Ame me tala okutya matji hepwa oku mu tumina Epafroditus omukwetu, 
omulongi nomukwavita mukwetu, ontumwa yen̯i, nguma mpopile muhime 
hepwa.  

26Epafroditus we mu dhimbaluka amuhe, wa li ae yuvite navi, mena lyokutya 
mwa tyaa okutya wa li ama vele. 

27Iinga, iya wa li ama vele unene okuhala naa okut̯a. Kalunga we mu t̯ila onkenda, 
iya haye vala aika, naame wo wa nt̯ila onkenda, opo hé wedhelwa uke oudheu.  

28Iya ame me hala unene okutuma Epafroditus, himamu mu mono uke, mamu 
hulukwa, naame híme etetha onkenda.  

29Mu tambulen̯i muMuhona nehuluko alihe, ovantu mbave li ngaye, ve 
tumbaleken̯i. 

30Iya we tje t̯a mena lyotjilinga tjaKristus hiaa ndjandjela omwenyo a mpopile 
poluvedhe lwen̯i.  

Ovafilippi 3 

Kristus aika oye e li ouvyuuki watjatjili 

1Iya uke, vakwetu, hulukwen̯i muMuhona! Oku mu sonekululila ovipuka hembi 
kaatji ndjulithwa, iya matji mu pameke.  

2Lungamenen̯i odhombwa ndhoka, lungamenen̯i ovaundapi mboka ovavi, 
lungamenen̯i mboka mbave litangela etanda.  

3Mbatwa pita etanda lyatjatjili ombatu undapela Kalunga mOmbepo yaKalunga, 
mbatu litangela muKristus Jesus, nt̯e katu liun̯ikile movipuka vyountu,  

4naame wo nandaku tiwa mbe tje liun̯ika movipuka vyountu. Andaa pe na nguma 
soko okuliun̯ika movipuka vyountu, ame mbe tje soka ovipuka vyountu okupon̯a 
puye.  

5Ame mba pitithwa etanda metango etyapandutatu, ame ndjiMwiisraeli 
owomeanda lyaBenjamin, Omuheberiheberi, Omufarisai ngundji kambulitha 
oveta yOvajuda, 

6mouvandhi mba tatetha eongalo, mouvyuuki woveta ame hí na tja ombedhi.  

7Iya ovipuka mbimba li andji na okunganyana, iya ovipuka mbyoka mena 
lyaKristus kavi na tjilinga.  

8Iinga ovipuka avihe himbe vi yeleke nokwiiwa Kristus Jesus, Muhona wandje, 
ovipuka avihe mbe vi yetha mena lye, mba tala okutya kavi na tjilinga, okutya 
ame me nganyana Kristus,  

9ame ndji moneke muye, hamouvyuuki wandje womoveta, iya owomeitavelo 
lyomuKristus, ouvyuuki waKalunga mbwaa kulama meitavelo.  

10Ame me hala okwiiwa Kristus, nodhonkono dhokwiimuka kwe kout̯e noukumo 
womatatetho e, nomet̯o lye ndji lithe kuye,  

11ame ndji thike ko keimuko kout̯e.  

Ontanto yomukriste 

12Hakutya mbe tji pewa ae ne mba hwile po. Ame me tji dhamukile, ndji kale 
natjo, ngaKristusJesus hiaa nganyana ame.  

13Vakwetu, ame omwene hime tya ndji na tjo, iya otjipuka tjimo hime ningi, 
okudhimba ovipuka vyokon̯ima, ame ndji dhamukile ovyokomeho. 

14Ame me dhamukile humaku vyuukwa, kondjambi yomeulu, Kalunga ndjee tu 
ithanena muKristus Jesus.  

15Iya mbatwa kula mombepo, atuhe ngatu soke hinyahi, andaa mu na otjipuka 
hitji lili himamu soko, natjo mamu ke tji holololelwa kuKalunga.  

16Iya ngaile apehe mpatwe ya, ngatu enden̯i mondjila imo.  

17Vakwetu, ntjolela ndjen̯i, mu tale nawa ovantu mboka mbava enda ngahi twe 
mu heela. 

18Iya mbe mu heela tjo ae otwingi, iya otjo me mu heele uke nomihodhi okutya 
ovantu mboka odhondjedhi dhomutjaakano waKristus.  

19Ovantu mboka ehulilo lyawo ekeko. Edhimo lyawo olyo li li kalunga kawo. 
Ohon̯i yawo kuwo etumbalo. Wo va soka vala ovipuka vyokombanda yohi.  

20Iya oukwatjiwan̯a wetu u li meulu, omo matu kevelele Omuhupithi, 
Muhona Jesus Kristus,  

21nguma ka pilulula omalutu etu ngaa kundjuka, e e ninge ngolutu lwe 
lwetumbalo. Hehi me tji ningi kodhonkono dhe ndhimadhi ulu okutwaa ovipuka 
avihe kohi yetumino lye.  

Ovafilippi 4 

Omapukululo 

1Vakwetu n̯e, ovahivilikwa vandje mbamba dhimbaluka, on̯e ehuluko lyandje 
nohala yandje. Vahivilikwa, kalen̯i amwa kola muMuhona.  

2Euodia naSintike me mu pukulula, mu kale amu na omalipulo amo muMuhona.  

3Iinga, naove wo omupopili wandje watjatjili, me ku pula, u popile ovakadhintu 
hemba, mena lyokutya va kondjela ondaka ombwa pamo naame, wo va undapa 
pamo naKlemens novapopili vakwetu mboka mbave na omana awo membo 
lyomwenyo.  

4Hulukwen̯i muMuhona apehe! Me mu heele uke okutya hulukwen̯i!  

5Olweembya lwen̯i ngalu moneke kovantu avehe. Muhona u li popedhi.  

6Hámu kala amu na otjiho natja, iya outhona wen̯i u heelen̯i Kalunga 
momaalikano, mokukumba nomokupandula. 

7Ouwa waKalunga, mbwaa pon̯a ounongo auhe wountu ngau amene omitima 
vyen̯i nomalipulo en̯i muKristus Jesus.  

8Iya, vakwetu, thongononen̯i otjipuka atjihe soka hitji li otjatjili, nahitja tumbala, 
nahitja vyuuka, nahitja kohoka, nahitji holwe, nahitja tumbalekwa, kutya onteto 
ombwa ne ompandu, 

9ovipuka hembi avihe mbimwe lilonga nambimwa tambula nambimwa tyaa 
nambimwa mona mwaame, vi ningen̯i. Kalunga kouwa nga kale pamo nan̯e.  

Ompandu kovipuka vyotjali 

10Ame napano mbe hulukwa unene muMuhona, mena lyokutya mwa 
yandhumuka okunt̯ila otjiho ngahi mwa li amamu hala oku tji ninga lukulu, atjaa 
kamu mwene oluvedhe oku tji ninga.  

11Hamena lyokutya ndji na oluhepo, otjo me popile hinyahi, monkalo aihe mbe 
lilonga okutya hindji na tjo tja ntjulu.  

12Ame okukala moluhepo ndji tji i, okukala mekuta ndji tji i. Avihe mbe vi ilila, 
okukala ambe kuta ne okut̯a ondjala, okukala mekuta ne moluhepo. 

13Ovipuka avihe me vi ulu muKristus nguma nkoleke.  

14Nandaku tiwa otjo nyahoka mwa ninga nawa, himu na oupanga naame 
moudheu wandje. 

15Napano nan̯e wo Ovafilippi, mu tji i okutya himba uta okuteetha ondaka 
ombwa, himba dha koMakedonia, kape na tja eongalo nolimo ndyee litwaa kumo 
naame okuhava hitja yandjwa nahitja tambulwa, kakele vala kan̯e.  

16Iya tainkolo mba li noluhepo moTessalonika mwa ntumina epopilo, hatjikando 
tjimo vala, iya ovingi.  

17Hatjali me hala, iya me hala okutya n̯e ovene mu limonene otjingi, hitja hulu.  

18Iya ovipuka avihe mbe vi pewa, ndji na hitja hulu, pa hupu. Mba yowoka unene 
himba mono soka himba etelwa kuEpafroditus, himwa ntumine otjali, matji ngala 
eyambo ndyaa pepa, ndyaa tambulwa, ndyee thevelwa Kalunga.  

19Kalunga kandje me mu pa atjihe himamu hepa hitji lithike pouhona we 
metumbalo muKristus Jesus. 

20Kalunga Tate nga tumbalekwe apehe katee apehe. Amen.  

Omameneko 

21Menekelen̯i po ovantu ovadhilikwa avehe muKristus Jesus. Ovakwetu mbatu 
kala nawo mave mu menekele po.  

22Ovantu ovadhilikwa avehe mave mu menekele po unene owomoyomukesari.  

23Et̯ilonkenda lyaMuhona Jesus Kristus ngali kale nan̯e amuhe! Amen.  

Ovakolossa 

Ovakolossa 1 

1Omukanda hembu mau dhi kwaame Paulus, omuyapostoli waKristus Jesus, 
kehalo lyaKalunga, nokomukwetu Timoteus.  

2Me sonekele ovadhilikwa vaKalunga, ovaitaveli vakwetu muKristus 
womoKolossa.  Et̯ilonkenda nouwa waKalunga Tate ngau kale nan̯e.  

Ealikano lyompandu 

3Nt̯e matu yandja ompandu kuKalunga, Ihe yaMuhona wetu Jesus Kristus, apehe 
amatu mu kumbile,  

4mena lyokutya twa tyaa eitavelo lyen̯i muKristus Jesus, nohole yen̯i himu hole 
ovantu ovadhilikwa avehe,  

5mena lyeliun̯iko ndimwa ungulilwa meulu. Eliun̯iko hendi mwe li tyaa lukulu 
metumwalaka lyatjatjili, ndii li ondaka ombwa,  

6ndjee ya kun̯e. Ondaka ombwa mai eta elao, hai handjana wo nouye auhe 
nawanawa ngahi ya handjana mokati ken̯i okudha ketango ndyoka himwe i tyaa, 
n̯e hamu iwa et̯ilonkenda lyaKalunga ngahi li li tjatjili,  

7ngahi mwa longwa kuEpafras omuundapi omukwetu omuhivilikwa, 
omuliun̯ikwa motjilinga tjaKristus poluvedhe lwetu.  

8Ye we tu hipululila wo ohole yen̯i ndjimwa pewa kOmbepo Ondhilikwa.  

9Iya nt̯e katu nyimine wo oku mu kumbila okudha ketango ndyoka hitwa tyaa 
ouhunga nan̯e. Nt̯e matu kumbu kuKalunga e mu yulithe Ombepo ye, ndjoka 
ndjimai mu ivitha ehalo lye nounongo auhe nodhondunge,  

10okweenda kwen̯i opo ku thevelwe Muhona, mu ninge himatji hulukitha 
Muhona apehe. Ovilinga vyonkalamwenyo yen̯i avihe mavi ka kala oviwa, 
okwiiwa kwen̯i Kalunga, maku ile okunene.  

11Kolekwen̯i nodhonkono adhihe dhaMuhona, ndhimadhi dhi metumbalo lye, 
opo mu tjiiwe okulikambulithila omaudheu aehe nehuluko,  

12mu yandje ompandu kuTate, ngwee mu ninga okutya mu mone oumpinga 
wovadhilikwa motjilongo tjaKalunga tjotjiten̯i.  

13We tu hupitha metumino lyet̯iku, he tu eta motjilongo tjOmuna omuhivilikwa.  

14Omuna oye e tu yowola, ye oye e tu ithila po odhonkali dhetu.  

Kristus omutwe weongalo 

15Kristus otjithika tjaKalunga nguha moneka, omutenga meuto alihe.  

16Iya ovipuka avihe meulu nokombanda yohi Kalunga hiee vi uta, vya pitila 
muKristus, ovipuka mbii moneka nambyoka mbihavi moneka, kutya nee 
odhonkono dhombepo ne ovahona ne ovatumini ne omatumino. Otjuutwa atjihe 
tja utwa okupitila muKristus, tjo tji mu tumbaleke.  

17Kristus oko a li, tainkolo ovipuka avihe vya li ahavi ko. Ovipuka avihe vye 
likambulila kumo muye.  

18Oye e li omutwe wolutu, matji tya omutwe weongalo. Ye oye e li eutilo, 
omutenga meimuko kout̯e, opo a kale omutenga movipuka avihe.  

19Iya Kalunga wa tokola okutya Omuna a kale ae na ehwilopo alihe lyoukalunga 
muye.  

20Iya Kalunga wa tokola okutjun̯a ouye, u ye puye omwene okupitila mOmuna. 
Kalunga wa eta ouwa okupitila mombindhi yOmuna komutjaakano. Ovipuka 
avihe kutya ne okombanda yohi ne omeulu we vi eta pamo puye.  

21N̯e lukulu mwa li kokule naKalunga, mwe lininga odhondjedhi momalipulo en̯i 
mena lyovipuka ovivi mbimu ninga.  

22Iya napano Kalunga we mu tjun̯a puye okupitila met̯o lyOmuna, opo e mu ninge 
ovadhilikwa, mbamwa kohoka, mbahamu na ombedhi kotjipala tje, 

23andaa mamu kala meitavelo mumwa kulama, mumwa kola, hámu ithwa mo 
mekevelelo lyondaka ombwa ndjimwa tyaa, ndjaa teethelwa ovantu avehe 
mouye. Iya ame Paulus mba ila omuteethi wondaka ndjoka.  

Paulus ma popile eongalo 

24Iya ame napano mbe hulukwa, hime tatethwa mena lyen̯i. Ame me hwithile po 
nolutu lwandje omaudheu ovipuka mbihavya ningililwe olutu lwaKristus, nduu 
li eongalo.  

25Mba ila omupopili weongalo, ndji undape otjilinga tjouteku wondaka 
yaKalunga mbumba pewa, ndji mu teethele ondaka yaKalunga ndjaa hwile po.  

26Otjiholekwa Kalunga hiaa holekele ovantu moule woluvedhe aluhe ndwaa ka 
pita, napano we tji holololela ovantu ve ovadhilikwa.  

27Iya ontanto yaKalunga okwiivithila ovantu ve otjiholekwa hitji na ouhona, hitji 
na etumbalo ndyoka ndyee ve udhikila. Otjiholekwa otjo soka okutya Kristus u li 
mun̯e, okutya n̯e mamu ka kala amu na mo tja metumbalo lyaKalunga.  

28Matu teetha Kristus, hatu ilikin̯a, hatu longo omuntu auhe nounongo auhe, opo 
tu kaleke omuntu auhe poluhandja, a kule muKristus.  

29Iya me kondjo okutya ndji ete otjilinga hehi komaandelo. Me undapetha 
odhonkono ndhimba pewa kuKristus ndhii li mwaame.  

Ovakolossa 2 

1Ame me hala ndji mu heele ekondjo lyandje ndindji kondja mpali lithike okutya 
ndji mu popile n̯e novantu womoLaodikea, novakwawo avehe mbahaveya mbona 
keho.  

2Me tji ningi, opo ohole i ve kute kumo, va kale nouvandhi okwiiwa ovipuka 
avihe. Wo mava ka iwa okutyaKristus oye e li otjiholekwa tjaKalunga.  

3MuKristus mwa holekwa ouhona auhe wounongo nowodhondunge.  

4Hehi me mu heele tjo, opo hámu pukithwa komuntu nokanunu, e mu hekele 
nodhondaka odhombwa.  

5Iya nandaku tiwa ame hí li pun̯e, omwenyo wandje u li pun̯e. Mbe hulukwa 
hindji lwete onkalo yen̯i neitavelo lyen̯i hilya kola, himwa itavela Kristus.  

Ehwilopo lyomwenyo muKristus 

6Iya ngahi mwa tambula KristusJesus, Muhona, kalen̯i muye.  

7Twamen̯i muye, n̯e mu litungile muye, mu likolethele meitavelo, ngahi mwa 
longwa, n̯e mu kale nompandu unene.  

8Lungamen̯i, ahamamu pukithwa komuntu nokanunu ne kodhondunge 
dhoufilosofi wountu novikembo vala. Odhondunge ndhoka dha kulama 
modhonteto dhovantu nomodhombepo ndhoka ndhii tumina mouye, kadhi dhile 
muKristus.  

9MuKristus, mountu we mu na ehwilopo lyoukalunga auhe.  

10N̯e mwa hwithilwa po muKristus. Ye oye e li omutwe wovatumini avehe 
nowomatumino aehe.  

11Mwa pitithwa etanda muKristus, hatanda hendi ndii undapwa nomawoko, iya 
hoolyondi olyokulidhula olutu lwountu, olyo li li etanda lyomuKristus.  

12Iya himwa tjatjwa mwa pakwa pamo naKristus. Metjatjo lyatjo ndyoka, mwa 
imunwa kout̯e pamo naKristus mena lyahimwa itavela odhonkono dhaKalunga, 
ngoka ngwaa imuna Kristus kout̯e.  

13N̯e mwa t̯ile mena lyodhonkali dhen̯i nomena lyahihamu landula oveta 
yaKalunga. Iya napano Kalunga we mu pa omwenyo pamo naKristus, hiee tu 
ithila po odhonkali adhihe.  

14Wa dhima po embo lyodhongele dhetu adhihe ndhitwa thele okuthuta, we li 
itha po, he li papele komutjaakano. 

15Wa nyeka ovatumini nomatumino omauta, ha yulike oukata wawo poluhandja. 
We ve ton̯a nomutjaakano.  

16Iya hámu itavele okupewa ombedhi komuntu nokanunu okutya mamu li tji ne 
mamu nu tji ne ouhunga nomatango omanene ovipito ne otjipito tjomwedhi awa 
tendama ne ouhunga nEsabati.  

17Hembi vi li ngotjidhidhimbe tjovipuka mbimavi ya, iya otjatjili oKristus. 

18Ondjambi yen̯i youton̯i hámu i nyekwa komuntu nokanunu, nguu hala 
okulinunupika nokuundapela ovaengeli nokulitumbalekela omamoneko 
nokulithelela odhondunge dhe dhountu.  

19Ye wa yetha okukulama muKristus, ngoka nguu li omutwe wolutu aluhe. Mena 
lyokutya kohi yetumino lyaKristus olutu aluhe malu tekulwa, halu kambulilwa 
kumo kodhongolo nomithipa, halu kulu ngahi matji hala Kalunga.  

Okut̯a nokukala nomwenyo muKristus 

20N̯e mwa t̯a pamo naKristus, modhombepo ndhii tumina mouye hembu mwa 
kutuluka mo. Omena lyatji mwa ngala mamu hala okutyaa movipuka mbimavi 
tyaa:  

21 “Hó kambula! Hó lolo! Hó t̯in̯i!” 

22Hembi avihe mavi undapethwa, havi pu po. Ovipuka hembi avihe nodhonteto 
hendhi adhihe dha ningwa kovantu.  

23Iinga, ovipuka hembi mavi ngala vi na ounongo amave lin̯in̯ikidha 
okutumbaleka ovaengeli nokulinunupika kwovithithi, nokutatetha navi omalutu 
awo. Iya hembi avihe kavi na otjilinga ouhunga nokutumina omahalo omapuko 
awo.  

Ovakolossa 3 

1Iya andaa mwa imunwa pamo naKristus, taendhen̯i mbyoka ovyokombanda, 
hoka Kristus hwaa kala pohi kokulyo kwaKalunga.  

2Soken̯i ovipuka vyahehunya kombanda, hámu soko ovipuka vyokombanda yohi.  

3Iya mwa t̯a, omienyo vyen̯i havi holekwa pamo naKristus muKalunga.  

4Kristus, nguu li omwenyo wen̯i, katango ma hololoka, nan̯e wo mamu ka 
hololoka pamo naye metumbalo.  

Onkalo onkulu nompe 

5Yethen̯i omahalo opauye ngae li mun̯e ngahi tji li: Ovihulo, okuhakohoka, 
otjipando otjivi, ehalo evi, olwiho lwemona olwo lu li okuundapela ovikalunga.  

6Iya mena lyovipuka mbii li nyahoka, oluyuma lwaKalunga malu ya kombanda 
yovantu mbahave mu tee.  

7Nahi lukulu nan̯e wo otjo mwa li, himwa li monkalo yovipuka hembi.  

8Iya napano yethen̯i wo ovipuka hembi avihe ngahi tji li: Oluyuma, omadhinge, 
ouvi, omapenyo ne hámu popi ovipuka mbimavi t̯itha ohon̯i.  

9Hámu likembele po, mena lyokutya mwe lidhula omuntu omukulu pamo 
novilinga vye.  

10Dhalen̯i omuntu omupe. Kalunga ma tjitulula apehe omuntu hengu omupe 
mun̯e, e lithe kolupe lwOmuuti we, opo e mu thikithe mehwilopo lyoku mu iwa.  

11Iya kape na tja uke okapungulula pokati kOmugreka nOmujuda, ngwaa pita 
etanda nanguha pitile etanda, ongendi nomutombwantu, omupika nanguhe thi 
omupika, iya ovipuka avihe mbyoka vi li muKristus, ye oye e na ovipuka avihe.  

12Muvantu vaKalunga, Kalunga u mu hole, we mu holowola, mu kale ovantu ve 
omwene. Kalen̯i amu na olweembya, onkenda, elinunupiko, ouwa 
nelikambulithilo.  

13Likambulithilen̯i, andaa mwe liningi navi, liithilen̯i po. Muhona ngahi a itha po 
wo odhonkali dhen̯i, nan̯e wo ngatjo mu ithila po ovakwen̯i.  

14Kovipuka hembi avihe wedhen̯i ko ohole, mena lyokutya ohole oyo mai ulu 
okukutila ovipuka avihe kumo.  

15Ouwa waKristus ngau tumine omitima vyen̯i, ouwa hembu mbumwa 
ithanenwa wo molutu lumo, n̯e mu pandule.  

16Ondaka yaKristus nouhona wayo ngai yule mun̯e. Lilongen̯i, mu lipukulule 
nodhondunge adhihe, imben̯i omapisalomi, omaimbilo, oviimbo vyopambepo. 
Imbilen̯i Kalunga nompandu momitima vyen̯i.  

17Atjihe himamu popi ne himamu undapa, tji ningen̯i mena lyaMuhonaJesus, n̯e 
mu yandje ompandu mena lye kuKalunga Tate.  

Onkalamwenyo ompe 

18Vakadhintu, tyeen̯i kovalumentu ven̯i ngahi matji thevelwa Muhona.  

19Valumentu, kalen̯i amu hole ovakadhintu ven̯i, hámu ve ningi navi.  

20Dhondele, tyeen̯i kovanene movipuka avihe, hehi otjo matji thevelwa Muhona.  

21Valumentu, hámu tatetha ovanwen̯i, mpe mava poyola.  

22Vapika, tyeen̯i kovahona ven̯i womouye hembu movipuka avihe. Hámu tji ningi 
vala ave mu lwete, ve mu hope. Iya tji ningen̯i nomwenyo auhe, nontilo okutila 
Muhona.  

23Atjihe himamu ningi, tji ningen̯i nomutima auhe, hámu ngala mamu undapele 
omuntu, iya oMuhona. 

24Kalen̯i amu tji i okutya Muhona me ke mu pa ondjambi ndjaa ungulila ovantu 
ve, mena lyokutya mu undapela Muhona Kristus ye omwene.  

25Ngwaa ninga ouvi, ma ka ningilwa ouvi mbwaa ninga. Kalunga ke na tja 
okapungulula.  

Ovakolossa 4 

1Vahona, ningilen̯i ovapika ven̯i hitja vyuuka nahitji li nawa, mena lyokutya mu tji 
i okutya nan̯e wo mu na Muhona meulu.  

Omailikin̯o 

2Kambulithen̯i ealikano, mu pathumuke, n̯e mu pandule Kalunga.  

3Tu kumbilen̯i wo, Kalunga opo e tu pe oluvedhe oluwa okuteetha odhondaka 
dhe, okuhololola otjiholekwa tjaKristus, soka hitja ntwiitha mokaliwoso moka 
mundji li napano,  

4ndji tji hololole ngahi mbe tji pewa ndji tji popye.  

5Kalen̯i nounongo himamu kala novantu mbahave thi ovaitaveli. Kambulen̯i nawa 
oluvedhe aluhe ndumu na lo.  

6Odhondaka dhen̯i amamu popi apehe ngadhi kale nonkenda. Himamu popi 
ngatji nyetethele ovantu, n̯e mu kale amu tji i okuyaka omuntu auhe.  

Omameneko 

7Tikikus, omukwetu omuhivilikwa, omuliun̯ikwa nomuundapi omukwetu 
motjilinga tjaMuhona me ke mu hipululila ovipuka avihe ouhunga naame.  

8Iya me mu tumu kun̯e, opo mu iwe okutya tu li po vi, ye a tendeleke omitima 
vyen̯i.  

9Ye me ya naOnesimus, omukwetu omuhivilikwa, omuliun̯ikwa 
owomeongalo lyen̯i. Mave ya oku mu heela ovipuka avihe mbyaa ningwa huno.  

10Aristarkus, ngutu li naye mokaliwoso, me mu menekele po, naMarkus 
omulamwaBarnabas, ngumwa heelelwe okutya mu tambulen̯i, hime ya kun̯e, 
naye wo me mu menekele po.  

11Josua nguu tiwa oJustus naye wo me mu menekele po. Ovantu hemba vala 
vatatu ovaitaveli mbava dha moujuda, owo tu undapa pamo nawo mena 
lyotjilongo tjaKalunga. Va mpopila unene.  

12Epafras, owomun̯e, omupika waKristus Jesus, me mu menekele po wo, ye wa 
kambulitha unene oku mu kumbila, u kumba Kalunga, mu tjiiwe okukala amwa 
kola meitavelo, n̯e mu tyee ehalo lya Kalunga movipuka avihe.  

13Ame naame me ulu oku mu hipululila Epafras hiee mu kondjela, nahiaa 
kondjela ovantu womoLaodikea nowomoHierapolis.  

14Lukas, ondokotola omuhivilikwa naDemas mave mu menekele po.  

15Menekelen̯i po ovakwetu womoLaodikea. Mu menekele po wo Nimfas neongalo 
ndyoka wo ndii ongana monganda ye.  

16Omukanda hembu andaa wa tangwa meongalo lyen̯i, u tumen̯i, u ka tangwe wo 
meongalo lyokoLaodikea, n̯e mu tange wo mbumau dhi koLaodikea. 



427 

 

 
©  2012 Bible Society in Namibia. 

 

 
 

 

17Heelen̯i Arkippus okutya nga hwithile po otjilinga hiaa pewa okuundapela 
Muhona.  

18Aame Paulus, me mu menekele po, mba soneke nokuwoko kwandje omwene. 
Thipaluken̯i okutya ndji li modhonkuto.  Et̯ilonkenda lyaKalunga ngali kale pamo 
nan̯e.  

1 Ovatessalonika 

1 Ovatessalonika 1 

1Omukanda hembu mau dhi kwaame Paulus naSilvanus naTimoteus.  Me 
sonekele eongalo lyomoTessalonika, ovantu vaKalunga Tate 
naMuhona Jesus Kristus.  Et̯ilonkenda nouwa ngau kale nan̯e.  

Ovatessalonika mava pandulwa mena lyeitavelo 

2Nt̯e apehe tu yandja ompandu kuKalunga mena lyen̯i amuhe, tu mu thipaluka 
apehe momaalikano etu.  

3Tu mu thipaluka kotjipala tjaKalunga Tate, ovilinga vyen̯i vyeitavelo himu 
undapa nohole neliun̯iko ndyaa kola muMuhona wetu Jesus Kristus.  

4Vakwetu, ovahivilikwa vaKalunga, tu tji i okutya Kalunga we mu holowola,  

5mena lyokutya etumwalaka lyetu lyondaka ombwa kali dhile vala kun̯e 
mondaka, iya lye ya wo modhonkono nomOmbepo Ondhilikwa okuhololola 
otjatjili atjihe, ngahi mu tji i okutya, twa li vi mokati ken̯i mena lyouwa wen̯i.  

6Iya n̯e mwe tu holela, n̯e mwa holela wo Muhona. Nandaku tiwa mwa li 
moudheu owingi, odhondaka dhaKalunga mwe dhi tambula nehuluko ndimwa 
pewa kOmbepo Ondhilikwa.  

7Iya mwa ila otjiholelwa tjovaitaveli avehe moMakedonia nomoAkaia.  

8Ondaka ndjimwa popya ouhunga naMuhona ya teeka, hamoMakedonia 
nomoAkaia amwiika, iya eitavelo lyen̯i okwiitavela muKalunga lya handjana 
notjilongo atjihe, nt̯e katu na himatu popi uke.  

9Ovantu ovene va hipulula, himwe tu tambula nahimwa yetha ovikalunga, hamu 
ya okuundapela Kalunga katjatjili omunamwenyo 

10nahimu kevelela Omuna, a dhe meulu ngoka Kalunga ngwaa imuna kout̯e, oye e 
li Jesus ngume tu hupitha moluyuma lwaKalunga.  

1 Ovatessalonika 2 

Otjilinga tjaPaulus moTessalonika 

1Vakwetu, n̯e ovene mu tji i okutya hitwe ya okuvalula, katu liulithilwe.  

2Ngahi mu tji i ae okutya twa tatethelwe moFilippi, hatu monethwa ovihuna. Iya 
twa li nouvandhi muKalunga ketu oku mu teethela ondaka ombwa nandaku tiwa 
pa li ekondjo enene.  

3Iya epukululo lyetu haku mu pukitha, haku mu tyoletha, haku mu enda 
movineya.  

4Iya ngahi twa tambulwa kuKalunga, hatu liun̯ikilwa okuteetha ondaka ombwa, 
kaatu popi himatji hulukitha ovantu, iya oKalunga nguu thongonona omitima 
vyetu.  

5Ngahi mu tji i, nt̯e katu dhile nodhondaka dhokuhekela ne okulitaendhela 
emona movineya, Kalunga oye e li ombangi yetu.  

6Nt̯e kaatu taendha etumbalo lyovantu, hatumbalo lyen̯i ne lyovantu vamo.  

7Nt̯e ngahi tu li ovayapostolivaKristus twa thele okutumbalekwa kun̯e, atjaa katu 
halele okutumbalekwa, twa li vala nawa mokati ken̯i ngomwali hiaa tekula 
odhondele dhe.  

8Tu na oupanga nehalo enene nan̯e, hitwa li amatu hala, haku mu pa vala ondaka 
ombwa yaKalunga, iya nokuyandja wo omienyo vyetu, mena lyokutya mwa ila 
ovahivilikwa vetu.  

9Iya vakwetu, mamu thipaluka ovilinga vyetu hitwe mu teethela ondaka ombwa 
yaKalunga, hitwa undapa nodhonkono out̯iku nomutenya, katu yandjele 
omutenge komuntu noumo mun̯e.  

10N̯e naKalunga mudhombangi dhetu, hitwa kala mokati ken̯i n̯e ovaitaveli, twa 
kala ovantu ovawa, ovavyuuki, mbahatu na mbedhi.  

11Amuhe ngahi mu tji i, nt̯e twa li ngomulumentu ae li nodhondele dhe omwene.  

12Twe mu pukulula, hatu mu vandhipaleke, hatu mu heele mu ende ngahi matji 
thevelwa Kalunga ngwee mu ithanena motjilongo tje nometumbalo lye.  

13Iya nt̯e apehe tu pandula Kalunga, mena lyokutya mwa itavela ondaka 
yaKalunga ndjitwe mu teethela. Iya kamu i itavelele ngandjaa dha kovantu, iya 
mwe i itavela ngondaka yaKalunga nguu undapa mun̯e ngumwa itavela.  

14Iya vakwetu, mwa ila ovalanduli womaongalo aKalunga, ngaa kala moJudea, 
ngae li muKristus Jesus, mena lyokutya nan̯e wo mwa tatethelwe kowoyen̯i 
ngawo hiva tatethelwe wo kOvajuda,  

15wo owo va dhipaa MuhonaJesus, hava dhipaa uke ovaprofeti, wo have tu 
tatetha. Wo kave hulukithile Kalunga, va kondjetha ovantu avehe.  

16Ve tu tjaela hitu teethela ovapaani okutya va hupithwe. Iya nyahoka mave 
yulitha apehe oulundhi wawo. Iya okudha mpoka oluyuma lwaKalunga halu ya 
kombanda yawo.  

Paulus wa dhimbaluka Ovatessalonika 

17Iya vakwetu, nt̯e twa yapulwa okalule, twa yapulwa omalutu, hamienyo. Twa li 
amatu hala unene okumona ovipala vyen̯i.  

18Iya twa li amatu hala okuya kun̯e unene tuu ame Paulus. Mbe tji ninga ovikando 
ovingi, atjaa Satana wa ntjaela.  



430 

 

 
©  2012 Bible Society in Namibia. 

 

 
 

 

19Eliun̯iko lyetu ne ehuluko ne ohala yokulitanga kwetu oyatji kotjipala 
tjaMuhona wetu Jesus hime ya, andaa han̯e?  

20Iya n̯e, on̯e mu li etumbalo nehuluko lyetu.  

1 Ovatessalonika 3 

Timoteus wa tjuna nelaka ewa 

1Iya atjaa hitwa li ahamatu tji ulu okulikambulithila, twa li atu lwete okutya tji li 
nawa, tu thiwe moAtena. 

2Twa tuma omukwetu, Timoteus, nguu undapa otjilinga tjaKalunga nguu teetha 
ondaka ombwa yaKristus, opo e mu pameke, e mu vandhipaleke meitavelo.  

3Hápa kala noumo nguma teketethwa komaudheu henga. N̯e ovene mu tji i 
okutya omaudheu henga a tuwa po ae lukulu.  

4Iya nahi twa li nan̯e, twe mu heela tjo ae lukulu okutya matu ka tatethwa, iya 
ngahi mu tji i, napano otjo matji ningwa.  

5Ame hí tji ulile okulikambulithila, opo mba dha okutuma Timoteus e ye a tale 
eitavelo lyen̯i, pamo omutyolethi we mu tyoletha, ovilinga vyetu vya yonaka.  

6Iya napano Timoteus hiaa dha hoka, hiee ya kunt̯e, we tu heela ondaka ombwa 
yeitavelo noyohole yen̯i. We tu hipululila okutya mu tu thipaluka, n̯e mwe tu 
dhimbaluka unene, ngant̯e wo hitwe mu dhimbaluka.  

7Vakwetu, iya nt̯e twa vandhipalekwa momatatetho nomomaudheu etu aehe 
mena lyeitavelo lyen̯i.  

8Iya napano tu na omwenyo, mena lyokutya mwa kola muMuhona.  

9Ompandu yetu i lithike pi ndjimatu yandja kuKalunga mena lyehuluko nditu na 
lyo mena lyen̯i kotjipala tjaKalunga?  

10Tu kumba kuKalunga apehe omutenya nout̯iku, tu mone ovipala vyen̯i, nt̯e tu 
mu pe soka himamu hepa meitavelo lyen̯i.  

11Napano Kalunga omwene, Tate naMuhona wetu Jesus, nga vyuukithe ondjila 
yetu, tu ye kun̯e.  

12Muhona nge mu kulithe, ye nge mu kute kumo mu kale amu lihole, n̯e mu kale 
amu hole ovantu avehe, ngant̯e wo hitu mu hole.  

13Muhona nga koleke omitima vyen̯i, opo hámu kala nombedhi, iya mu kale 
ovadhilikwa kotjipala tjaKalunga Tate, Muhona wetu Jesus hime ya pamo 
novadhilikwa ve avehe.  

1 Ovatessalonika 4 

Onkalamwenyo ndjimai hulukitha Kalunga 

1Iya vakwetu, twe mu heela himu tha okukala, opo mu hulukithe Kalunga. Hehi 
otjo mu ninga ae. Iya matu mu kumbu, hatu mu vandhipaleke, mena 
lyaMuhonaJesus mu ninge ngahi mu ninganinga ae.  

2Omapukululo ngatwe mu heela mena lyaMuhona Jesus mu e i.  

3Ehalo lyaKalunga hoolyondi, mu kale ovadhilikwa, mu yepe ovihulo.  

4Omulumentu auhe mokati ken̯i nga kale ae tji i hiaa thele okukala 
nomukadhintu we, monkalo ndjaa vyuuka noyokutumbaleka.  

5Hámu kala notjipando otjivi, hámu ngala ovapaani mbahave i Kalunga. 

6Motjipuka hehi hápa kala nguma kengelele ne nguma ningi navi omukwawo. 
Hehi otjo twe mu heela hatu mu ilikin̯a tjo ae unene okutya Muhona oye e li 
omuyumaneki wovantu avehe hemba.  

7Iya Kalunga ke tu ithanene tu kale movihulo, iya we tu ithana tu kale 
mouvyuuki. 

8Nguma tombo ovipuka hembi, ka tombele omuntu, wa tombo Kalunga ngwaa 
yandja Ombepo ye Ondhilikwa kunt̯e.  

9Iya napano kaamu hepa okusonekelwa ouhunga nokukala amu hole ovakwen̯i, 
mena lyokutya Kalunga omwene we mu longa mu kale amu lihole.  

10Ohole yen̯i mwe i yulikila ae ovakwen̯i avehe mbava kala moMakedonia. Iya 
matu mu vandhipaleke mu kale amu lihole okupon̯a mpoka.  

11Kalen̯i nontanto okutya mu kale amwa tutuvala, mu undape ovipuka vyen̯i 
ovene, mu undape nomawoko en̯i ngahi twe mu heela,  

12opo mu kale nonkalo ombwa movipathi vyovantu mbahave thi ovaitaveli, 
ahamamu hepa.  

Eimuko lyovat̯e nokutjuna kwaMuhona 

13Iya vakwetu, nt̯e kaatu hala mu kale ahamu tji i ouhunga nambava ka thuva 
okutya ve li vi, hámu ve etethele mo onkenda ngambahave na eliun̯iko.  

14Nt̯e twa itavela okutya Jesus wa t̯ile, ha imunwa kout̯e. Iya soka otjo twa itavela 
wo okutya Jesus hime ya, ovantu mboka mbava itavela muye, Kalunga me ke ve 
eta pamo naye.  

15Nt̯e matu mu heele ondaka hendji ndjaa dhi kuMuhona okutya nt̯e mbamatu ka 
vadhwa atu na omwenyo metango lyaMuhona hime ya, kaatu ka tenga po 
kumboka mbava t̯a.  

16Iya Muhona omwene ma ka heluka meulu nondaka ndjimai tumine, ondaka 
yomweengeli omunene nondaka yonkwino yaKalunga. Ovat̯e mbava t̯ila 
muKristus, owo mava imuka kout̯e olutenga.  

17Okudha mpoka atjaa mbatu na omwenyo, mbatwe thiwa po, matu ka kaulwa 
pamo nawo, hatu twalwa momakaka, tu ka wanene naMuhona meulu, hatu ka 
kala naMuhona katee apehe.  

18Iya livandhipaleken̯i nodhondaka hendhi.  

1 Ovatessalonika 5 

Pathumuken̯i, Muhona me ya ontukuluka 

1Iya vakwetu, omatango nodhowola kaamu hepa oku dhi sonekelwa,  

2mena lyokutya n̯e ovene mu tji i nawanawa okutya, etango lyaMuhona mali ya 
ngotjimpulu hitji ya out̯iku. 

3Tainkolo mava tya pe na ouwa neameno, mape ya dhiva ehan̯auno, ngedhimo 
amali kweya, kave na humava ka inkolela.  

4Iya vakwetu, kamu li met̯iku, etango ndyoka opo háli mu vadha ngotjimpulu.  

5N̯e amuhe muvantu wotjiten̯i, muvantu vetango. Nt̯e katuvantu wout̯iku ne 
vet̯iku.  

6Iya hátu lala ngavamo, ngatu pathumuken̯i, tu liyunge.  

7Mbava lala, va lala out̯iku, mbava pyaluka, va pyaluka out̯iku.  

8Nt̯e tuvantu vetango, ngatu liyunge, tu dhale omudhalo wokontulo weitavelo 
nowohole nosapeu yotjivela yeliun̯iko lyehupitho.  

9Kalunga ke tu twiile po tu yumanekwe, iya tu hupithwe, mena lyaMuhona 
wetu Jesus Kristus,  

10ngwee tu t̯ila, opo tu kale pamo naye atu na omwenyo ne atwa t̯i.  

11Iya livandhipaleken̯i, n̯e mu litunge okupon̯a mpoka.  

Omailikin̯o nomameneko 

12Vakwetu, matu mu kumbu mu yandje nompandu kumbava undapa mokati ken̯i, 
mbave mu hongolela muMuhona, mbave mu pukulula,  

13mu ve tumbaleke unene, mu kale amu ve hole tjatjili, mena lyotjilinga tjawo. 
Kalen̯i nouwa.  

14Vakwetu, matu mu pukulula, mbave na ondende, ve pukululen̯i, mbava lya 
owoma, ve vandhipaleken̯i, popilen̯i ovingone, avehe ve talen̯i nonkenda.  

15Taa tuutuu, hápa kala omuntu noumo nguma tjun̯ine omukwawo ouvi. Kalen̯i 
amamu undapele ovakwen̯i ouwa, mu u ningile ovantu avehe.  

16Kalen̯i amwe hulukwa apehe!  

17Kumben̯i, hámu petuka.  

18Yandjen̯i ompandu movipuka avihe. Hehi otjo tji li ehalo lyaKalunga kun̯e 
muKristus Jesus.  

19Ombepo Ondhilikwa hámu i tjaele.  

20Odhondaka dhouprofeti hámu dhi tombo. 

21Thongononen̯i nawa ovipuka avihe. Soka hitji li otjiwa tji kambulithen̯i.  

22Yepen̯i ovipuka avihe ovivi.  

23Kalunga wouwa nga dhilike okukala kwen̯i akuhe, ye nge mu amene, opo 
ombepo yen̯i nomwenyo nolutu vi kale ahavi na ombedhi, katee Muhona wetu 
Jesus Kristus ma tjuna. 

24Ngwee mu ithana, omuliun̯ikwa, ye me ke tji ninga.  

25Vakwetu, tu kumbilen̯i wo.  

26Menekelen̯i po ovakwetu avehe nehupito edhilikwa.  

27Me mu anetha muMuhona, omukanda hembu u tangelen̯i ovakwetu 
ovadhilikwa avehe.  

28Et̯ilonkenda lyaMuhona wetu Jesus Kristus ngali kale nan̯e amuhe! Amen.  

2 Ovatessalonika 

2 Ovatessalonika 1 

1Omukanda hembu mau dhi kwaame Paulus naSilvanus naTimoteus.  Me 
sonekele eongalo lyomoTessalonika, ovantu vaKalunga Tate 
naMuhona Jesus Kristus.  

2Et̯ilonkenda nouwa waKalunga Tate nowaMuhona Jesus Kristus ngau kale nan̯e.  

Ompandu nealikano 

3Vakwetu, nt̯e apehe twa thele okuyandja ompandu kuKalunga mena lyen̯i, otjo 
tji li nawa, mena lyokutya eitavelo lyen̯i mali kulu unene, nohole himu lihole 
amuhe ya ningi onene.  

4Iya nt̯e momaongalo aKalunga tu litangela n̯e, mena lyelikambulithilo lyen̯i 
neitavelo lyen̯i, apehe amamu tatethwa namamu monethwa ovihuna mu 
likambulithila.  

5Hehi matji yulike okutya ekoyo lyaKalunga lya vyuuka, iya n̯e mamu 
thevelwa otjilongo tjaKalunga ngahi mamu tji tatethelwa wo.  

6Iya Kalunga tje mu vyuukila, ma yumaneke ovatatethi ven̯i mbave mu tatetha.  

7N̯e mbamwa tatethwa, Kalunga me mu pa oluthuwo pamo nant̯e, 
Muhona wetu Jesus hima ka hololoka momulilo mbwaa tema okudha meulu 
pamo novaengeli ve ovanadhonkono 

8okuyumaneka mboka mbahave i Kalunga namboka mbahava tee ondaka ombwa 
yaMuhona wetu Jesus.  

9Ovantu mboka mava ka vadhwa koluyuma lwehan̯auno lyaapehe, ndyoka 
ndimali ke ve yapula kuMuhona noketumbalo lyodhonkono dhe.  

10Metango ndyoka Muhona Jesus hime ya, mbave mu itavela, mave mu 
tumbaleke, have kumwa. N̯e mamu ka kala mokati kawo, mena lyokutya mwa 
itavela elaka nditwe mu heela.  

11Iya otjo tu mu kumbila apehe, Kalunga ketu, e mu tale okutya mwe thevelwa 
okwiithanwa, ye a hwithile po ehalo lyen̯i alihe nodhonkono, mu kale nehalo ewa 
motjilinga tjeitavelo.  

12Ena lyaMuhona wetu Jesus opo li tumbalekwe mun̯e, nan̯e mu tumbalekwe 
muye ket̯ilonkenda lyaKalunga ketu naMuhona Jesus Kristus.  

2 Ovatessalonika 2 

Muhona me ya uke 

1Iya napano matu popi ouhunga naMuhona wetu Jesus Kristus hime ya uke 
nouhunga nokwoongedhwa kwetu pamo, tu kale puye. Vakwetu, matu mu heele 
okutya 

2hámu ngwangwanekwa dhiva, n̯e hámu tilithwa nokanunu kombepo ne 
kondaka ne komukanda mbumau ngala wa dhi kunt̯e ngambumau tya etango 
lyaMuhona lye ya.  

3Hámu pukithwa komuntu nokanunu, mena lyokutya okutjuna mon̯ima oko 
maku ya olutenga, omuntu omulundhi, ngwaa thele okukeka ma ka hololoka,  

4ma ka kondjetha odhombepo adhihe ne ovikalunga avihe mbyoka ovantu mbiva 
tumbaleka. Me ke linomena ovipuka avihe, ha ka kala motempeli yaKalunga, he 
liluku Kalunga.  

5Kaamu thipaluka himbe mu heelele ovipuka mbika, tainkolo hitwa li nan̯e?  

6Iya napano mu tji i, himatji mu tjaele okuya, tainkolo oluvedhe lwe haluye thika.  

7Otjiholekwa tjoulundhi tji li ae movilinga, atjaa kaatji ningwa, tainkolo ape na 
ngume tji tjaele.  

8Omunauvi ma ka hololoka, iya Muhona Jesus me ke mu dhipaa nomuku 
womotjinyo. Okuhololoka kwaJesus hime ya, ma ku ka han̯auna po omunauvi.  

9Omunauvi me ke ya novilinga vyaSatana nodhonkono adhihe 
novilingatangan̯eko novilingakumithi vyovithithi,  

10me ya nokulilungametha huhaku vyuukile okupukitha mboka mbamava ka 
keka, mena lyokutya kava tambulile ohole yatjatjili yoku ve hupitha.  

11Iya Kalunga me ve tumine epukitho enene, opo va itavele ovithithi.  

12Iya avehe mboka mbahava itavelele tjatjili, mbava hopa ouvi, mava ka koywa.  

Mwa holowolwa mu hupithwe 

13Vakwetu ovahivilikwa vaMuhona, nt̯e twa thele okupandula Kalunga apehe 
mena lyen̯i, mena lyokutya Kalunga we mu holowola pomautilo mu hupithwe, ye 
we mu ninga ovantu ve ovadhilikwa kodhonkono dhOmbepo, nahimwa itavela 
otjatjili.  

14Kalunga otjo e mu ithanena wo okupitila mondaka ombwa ndjitwe mu teethela, 
opo mu mone etumbalo lyaMuhona wetuJesus Kristus.  

15Vakwetu, pamen̯i, n̯e mu kambulithe odhonteto ndhitwe mu longa momateetho 
nomomikanda vyetu.  

16Muhona wetu Jesus Kristus omwene naKalunga Tate, u tu hole. Ye omuwa, we 
tu pa ket̯ilonkenda lye etendeleko lyaapehe neliun̯iko ewa.  

17Kalunga nge mu vandhipaleke, mu popye n̯e mu undape ovilinga oviwa.  

2 Ovatessalonika 3 

Tu kumbilen̯i 

1Vakwetu, iya tu kumbilen̯i, ondaka yaMuhona opo i tjiiwe okuhandjana, i ka 
tumbalekwe ngahi i tumbalekwa kun̯e.  

2Tu kumbilen̯i, tu hupithwe movantu ovavi nomodhomputji, mena lyokutya 
havantu avehe va itavela ondaka yaMuhona.  

3Muhona omuliun̯ikwa me mu pameke, ye me mu amene kouvi.  

4Tu na eliun̯iko muMuhona ngahi twe liun̯ika mun̯e, okutya napano nokomeho 
mamu ningi ovipuka mbyoka mbitwe mu heela.  

5Iya napano Muhona nga viyule omitima vyen̯i mu kale amu hole Kalunga, n̯e mu 
kale noutakamethi waKristus.  

Hámu kala nondende 

6Vakwetu, matu mu heele mena lyaMuhonaJesusKristus. Kalen̯i kokule novantu 
mboka mbahava hala okuundapa, wo mbahava tee hitu mu longa.  

7N̯e ovene mu tji i nawa okutya mwa thele oku tu holela, mena lyokutya nt̯e 
katwa li nondende nahi hitu kala nan̯e.  

8Nt̯e nahi katu li ovikulya otjali pomuntu nokanunu, iya tu undapa nodhonkono 
omutenya nout̯iku, katu yandjele oudheu komuntu noumo mun̯e.  

9Hehi katu tji ningile vala mena lyokutya tu na odhonkono, iya twe tji ninga mena 
lyokutya mu ithe ko otjiholelwa, opo mu tu holele. 

10Hitwa li pamo nan̯e, twe mu heelele okutyaa: “Nguhama hala okuundapa, há li.” 

11Twa tyaa okutya mokati ken̯i mu na ovantu vamo, mbave na ondende, mbahave 
na hiva undapa, mbava tjivauluka vala.  

12Iya napano ovantu mbave li nyahoka, matu ve londola amatu ve pukulula 
muMuhona Jesus Kristus okutya ngava tutuvale, ve liundapele ovikulya vyawo 
ovene.  

13Iya vakwetu, hámu poyola, undapen̯i ouwa.  

14Andaa pe na omuntu nguhama tee odhondaka dhetu ndhii li momikanda 
hembi, omuntu ngoka hámu liende, opo a t̯ithwe ohon̯i. 

15Hámu mu ningi ngondjedhi, iya mu pukululen̯i ngomwiitaveli mukwen̯i.  

Omameneko 

16Iya napano Muhona nguu yandja ouwa, nge mu pe ouwa apehe. Muhona nga 
kale pamo nan̯e amuhe.  

17Aame Paulus, me mu menekele po, mba soneke nokuwoko kwandje omwene. 
Otjo ndji soneka hinyahi omikanda vyandje.  

18Et̯ilonkenda lyaMuhona wetu Jesus Kristus ngali kale nan̯e amuhe.  

1 Timoteus 

1 Timoteus 1 

1Omukanda hembu mau dhi kwaame Paulus, 
omuyapostoli waKristus Jesus ngumba holowolwa kuKalunga, Omuhupithi wetu 
nokuKristus Jesus mutwe liun̯ika.  

2Me sonekele Timoteus ondele yandje yatjatjili meitavelo.  Et̯ilonkenda 
nolweembya nouwa waKalunga Tate nowaKristus Jesus, Muhona wetu ngau kale 
naove.  

Lungamena ovalongi mbamava longo omalongo ngae lili 

3Ngahi mbe ku heelele himba li ame i koMakedonia, otjo me ku ilikin̯a okutya 
kala moEfeso, opo u tjaele mbava longa ovantu omalongo ngae lili.  

4Ve heela okutya háve litwaa modhongano nokuhava odhondumevelo 
dhowoiheombwale. Ovipuka hembi kavi hulu, vi eta vala odhombata, kavi na tja 
nontanto yaKalunga, ontanto yaKalunga mo i iwa vala okupitila meitavelo.  

5Iya ontanto yeilikin̯o hendi, ohole ndjimai dhi komutima mbwaa kohoka, 
melityoo ewa neitavelo lyatjatjili.  

6Ovantu vamo va dha mo movipuka hembi vyatjatjili, have litwaa mokupopya 
ovipuka mbihavi na otjilinga.  

7Va hala okwiila ovalongethi woveta yaKalunga, atjaa wo ovipuka mbimava popi, 
háve vi yuvite, wo va longa ovipuka hembi nodhonkono.  

8Iya tu tji i okutya oveta ombwa, andaa mai undapethwa nawa.  

9Twa thele okwiiwa okutya oveta kai twiililwe po ovantu mbava undapa ouwa, 
iya ya twiilwa po mbahava tee oveta, mbahava itavele, mbahave na ko natja 
naKalunga, ovalundhi, mbahave thi ovadhilikwa, mbahave litjaele, mbava dhipaa 
owoihe ne owoina nambava dhipaa ovantu,  

10owokulivaka, omakailume, nambava vaka po ovantu, mbava popya ovithithi ne 
mbava ninga ovipuka mbihavi i kumo nelongo ndyoka ndyaa vyuuka.  

11Elongo ndyaa vyuuka li li mondaka ombwa ndjaa yandjwa kwaame ndji i 
teethe, ondaka ombwa yelaimo lyaKalunga nguu na elao.  

Paulus ma pandula et̯ilonkenda lyaKalunga 

12Ame me pandula KristusJesus, Muhona wetu, ngwaa mpa odhonkono ndji 
undape otjilinga tjandje. Me mu pandula hiaa ntala okutya ndjimuliun̯ikwa, ye ha 
ntwaa motjilinga tje. 

13Nandaku tiwa nahi lukulu mbe mu penyene, he mu tatetha, he mu lalula, 
Kalunga wa nt̯ila onkenda, mena lyokutya hímba li amba itavela, ye hímba li andji 
tji i hime ningi.  

14Muhona wetu wa mpa et̯ilonkenda enene, ha mpa eitavelo nohole mbitu na vyo 
moukumo naKristus Jesus.  

15Ondaka hendji oyatjatjili ya thele okutambulwa ndjimai tya Kristus Jesus we ya 
mouye, a hupithe ovalundhi. Ame aame ndji li omulundhi omunene oku ve pon̯a 
avehe. 

16Kalunga wa nt̯ila onkenda, Kristus Jesus opo a yulike elikambulithilo lye enene 
naame ngundji na ouvi ounene, ndji kale otjiholelwa tjambamava itavele muye, 
va mone omwenyo waapehe.  

17Ohamba yaapehe, nguha t̯i, nguha moneka, Kalunga aika, nga tumbalekwe, ye 
nga hivilikwe, apehe katee apehe. Amen.  

18Timoteus, ndele yandje, ame me ku heele eilikin̯o hendi ngodhondaka 
dhouprofeti ndhaa popilwe lukulu ouhunga naove, awe dhi landula, mo ulu 
okukondja ekondjo ewa. 

19Kambulitha eitavelo lyoye u kale nelityoo ewa. Ovantu vamo kava pungulula 
ouwa nouvi, eitavelo lyawo opo lya dha okulundhaka.  

20Mokati kawo mu na Himeneus naAleksander, mbamba yandja momawoko 
aSatana, opo háva penye uke Kalunga.  

1 Timoteus 2 

Omapukululo 

1Olutengatenga me pukulula okutya ngaku kumbwe, ngaku ningwe omaalikano, 
ngaku kumbilwe, ngaku yandjwe ompandu kuKalunga mena lyovantu avehe,  

2odhohamba novatumini avehe, opo tu kale nouwa, atwa tutuvala, tu kale 
nonkalo ombwa nontilokalunga. 

3Hehi otjo tji li otjiwa, matji hulukitha Kalunga, Omuhupithi wetu,  

4ye u hala ovantu avehe va hupithwe, wo va iwe otjatjili.  

5Iya Kalunga yuumo. Ngwaa wan̯en̯eka ovantu naKalunga yuumo, omuntu 
oKristus Jesus,  

6ngwee liyandja omwene, a ile ondjowo yovantu avehe. Otjipuka hehi Kalunga we 
tji ninga potembu ombwa.  

7Iya ame mba tuwa po, ndji kale omuteethi nomuyapostoli, ndji 
longethe ovapaani eitavelo lyatjatjili. Me popi otjatjili híme kembe.  

8Iya ame me hala ovalumentu, apehe amava kumbu ngava yele omawoko, háva 
kumbu noluyuma ne nolutangu.  

9Ame me hala wo ovakadhintu va dhale omidhalo vyawo mbimavi yulike onkalo 
ombwa, mbyaa kohoka. Háve litata omapanda ku tuwe ovingoldo nomakwalali 
ngamaa laima ne omidhalo mbii na okalu,  

10iya va thele okuundapa ovilinga oviwa mbimavi thevelwa ovakadhintu, mbave 
na ontilokalunga.  

11Omukadhintu nga teelele aa nyimi, hé linomo.  

12Ame híme yetha ovakadhintu, va longethe meongalo ne va tumine ovalumentu, 
va thele okukala ava nyimi.  

13Ngwaa utwa olutenga oAdam, haku ya Eva.  

14Ngwaa pukithwa olutenga haAdam, ngwaa pukithwa omukadhintu, ha yono 
otjitumino tjaKalunga. 

15Omukadhintu ma hupithwa hima yumuka odhondele, andaa ma kala ae na 
eitavelo, ohole, ouvyuuki nouhila.  

1 Timoteus 3 

Ovaviyuli veongalo 

1Ondaka hendji oyatjatjili ndjimai tya omuntu nguma hala a kale omuviyuli 
weongalo, ma hala otjilinga otjiwa.  

2Omuviyuli weongalo ka tha okukala nombedhi, u tha okukala nomukadhintu 
umo, nguu liyunga nawa, onkengela, nguu na onkalo ombwa, nguu yakula 
ovayenda, nguma ulu okulonga ovantu, 

3hankolwe, hampuhi, iya omuntu nguu na olweembya, nguha tanguna, nguhe na 
olwiho nodhombongo.  

4Omuviyuli weongalo u tha okukala omuntu nguu tji i okutekula onganda ye. 
Odhondele dhe va tha okutila ovantu.  

5Omuntu andaa kaa ulu okutekula onganda ye, ma ulu vi okutakametha eongalo 
lyaKalunga?  

6Omuviyuli ka tha okukala omuntu ngoka ngwaa dhi pokuliteyulula, mpe me 
linomo, ha yumanekwa ngahi tja yumanekwa omudiapoli.  

7Nga kale omuntu nguu tumbalekwa nokovantu mbahave thi ovakwaneongalo, 
opo há penywa, ye ahama i momoo womudiapoli.  

Ovapopili veongalo 

8Ovapopili veongalo va tha okukala ovantu mbava pukuluka, mbahave na 
ovithithi. Kava tha okukala odhonkolwe ne mbave na olwiho nodhombongo.  

9Wo va tha okukambulitha otjiholekwa tjeitavelo melityoo ewa.  

10Ovantu hemba olutenga va tha wo okutalwa, andaa kava monekele ombedhi, 
opo mave tjiiwa okwiila ovapopili veongalo.  

11Ovakadhintu wovapopili va tha okukala ovantu mbava pukuluka. Kava tha 
okukala ovantu womalwaambo. Kava tha okukala odhonkolwe. Va tha okukala 
ovaliun̯ikwa movipuka avihe.  

12Omupopili weongalo u tha okukala nomukadhintu umo, ye nga kale ae tji i 
okutekula ovana nonganda ye.  

13Mbamava undapa nawa ovilinga vyawo, mava ka mona etumbalo meongalo. 
Mava kala nouvandhi meitavelo okwiitavela Kristus Jesus.  

Eongalo onganda yaKalunga 

14Ame nandaku tiwa ndji na eliun̯iko okuya dhiva kwoove, me ku sonekele 
omukanda hembu,  

15opo andaa hí dhile dhiva, omukanda hembu u ku heele hitu tha okukala 
monganda yaKalunga. Onganda hendji oyo i li eongalo lyaKalunga nguu na 
omwenyo, ndii li ongundhi nekulameno lyatjatjili.  

16Kape na tja omuntu nguma tetha ombata okutya otjiholekwa tjeitavelo lyetu 
otjinene:  Kalunga we ya molutu,  Ombepo ye mu yulika okutya omuvyuuki,  wa 
moneka kovaengeli.  Wa teethelwa mokati koviwan̯a,  wa itavelwa mouye,  ha 
twalwa meulu.  

1 Timoteus 4 

Ovalongi wovithithi 

1Iya Ombepo Ondhilikwa mai thitulula nawa himai tya pomatango athiinina 
ovantu vamo mava ka yetha eitavelo, hava landula odhombepo dhokupukitha 
nomalongo odhondemoni. 

2Omalongo ngae li hinyahi a dha movalinomi mbava popya ovithithi, mbave na 
omalityoo ngaa t̯a, ngaa ngala a hikwa notjivela hitja pupyala.  

3Va tjaela ovantu okutya ahamava kupu ne ahamava kupwa, wo ahamava li 
ovikulya mbyaa utwa kuKalunga vi liwe nompandu kovaitaveli nokovantu mbave 
i otjatjili.  

4Mena lyokutya otjipuka atjihe Kalunga hiaa uta otjiwa, katja thele okuyekelwahi, 
iya tja thele okutambulwa nompandu.  

5Iya odhondaka dhaKalunga nealikano odho madhi tji tambulitha kuKalunga.  

Omuntu omuwa waKristus Jesus 

6Andaa mo longo ovakwen̯i ovipuka hembi, okutya mo ile omuntu omuwa 
waKristus Jesus. Iya mo palulwa nodhondaka dheitavelo nelongo ewa ngahi wa 
kala mulyo.  



442 

 

 
©  2012 Bible Society in Namibia. 

 

 
 

 

7Hó litwaa modhongano nomovipuka mbihavi na otjilinga, lidheula okukala 
nontilokalunga. 

8Okulidheula kolutu maku popile kanunu, iya okukala nontilokalunga matji 
popile movipuka avihe, mena lyokutya tji na eudhiko lyomwenyo wanapano 
nowokomeho.  

9Ondaka hendji oyatjatjili, ya thele okutambulwa.  

10Nt̯e matu undapa unene amatu kondjo, mena lyokutya nt̯e twe liun̯ika muye 
nguu li Kalunga omunamwenyo. Kalunga oye e li Omuhupithi wovantu avehe, 
unene tuu mboka mbava itavela muye.  

11Ovipuka hembi ve heela vyo, ove u ve longe.  

12Hápa kala omuntu nguma tombo oudhantu woye. Iya kala otjiholelwa 
tjovaitaveli mokupopya, mokweenda, mohole, meitavelo nomouhila.  

13Kambulitha u kale amo ve tangele omisonekwa, u ve pukulule, u ve longe katee 
me ya.  

14Hó ningi eteya otjali hiwa pewa mouprofeti, ovanene veongalo hive ku tendeka 
omawoko.  

15Ovipuka hembi vi twaa movilinga, ove u litwee mo movipuka hembi mbimbe ku 
heela, omuntu auhe opo a mona onkalamwenyo yoye yopaukriste himai i 
komeho.  

16Liyunga, ove u yunge elongo lyoye. Kala mulyo. Iya andaa mo ningi nyahoka, 
mo lihupitha, nambamave ku teelele, mo ve hupitha.  

1 Timoteus 5 

Outeku womeongalo 

1Hó kalaene ombwale, mu pukulula ngahi u pukulula iho. Omatele e pukulula 
ngahi u pukulula ovakuloye ne ovanitjoye.  

2Ovakulukadhi ve pukulula ngahi u pukulula oonyoko. Ovathukona ve pukulula 
nawa nouhila.  

3Tumbaleka ovahepe mbave li ovahepe vatjatjili.  

4Omuhepe nguu na ovana ne odhontekulona, ngave lilonge okut̯ila otjiho 
odhonganda dhawo, va popile owoina nowoinamukulukadhi, va t̯ile ovanene 
vawo otjiho ngawo hiva t̯ilwa otjiho, mena lyokutya hehi otjo tji li otjiwa kotjipala 
tjaKalunga.  

5Omuhepe watjatjili onguhe na ngume mu t̯ile otjiho, u liun̯ika muKalunga, u kala 
ama kumbu kuKalunga omutenya nout̯iku.  

6Omuhepe ngume litwaa movipuka vyokulihulukithwa, wa t̯a nandaku tiwa, ye u 
na omwenyo.  

7Ve heela ovipuka hembi, opo hápa kala ngume ve pa ombedhi.  

8Iya nguhama t̯ile owoyawo otjiho, unene tuu owonganda yawo, ma holeke 
eitavelo, omuntu ngoka omuvi, wa pon̯wa nokunguhe thi omwiitaveli.  

9Nguma hawa okutya omuhepe, onguu na odhombula omilongo epandu, ye 
ngwaa li nomulumentu umo,  

10nguu hipululwa okutya wa undapa ovilinga oviwa, ngwaa tekula ovana, ye ha 
yakula ovayenda, ha koho odhompadhi dhovantu ovadhilikwa, ngwaa popila 
ovathona, ye ha kambulitha okuundapa otjilinga atjihe otjiwa.  

11Ovahepe mbahaveya kulupa, ve yetha, mena lyokutya ehalo lyawo okukupwa, 
kuKristusva dha ko.  

12Mave lietele onkali, mena lyokutya va yetha soka hiva anenene olutenga.  

13Mave ilile wo okukala nondende nokweendaenda nodhonganda, iya handende 
vala aika nomalwaambo nokulitwaa movipuka vyovantu nokupopya ovipuka 
mbihavya thele okupopiwa.  

14Iya ame me hala okutya ovahepe mbahaveya kulupa ngava kupwe, va yumuke 
odhondele dhawo, va yunge odhonganda dhawo, opo háva yandja oluvedhe 
kumbave na onki nant̯e, ve tu popye navi.  

15Ovahepe vamo mondjila va dha mo, va landula Satana.  

16Andaa pe na omwiitaveli nguu na ovahepe, nge ve t̯ile otjiho, eongalo opo háli 
twikwa omutenge, li tjiiwe okupopila ovahepe vamo mbahave na ovantu.  

17Ovanene veongalo mbava undapa nawa ovilinga vyawo, ngava tumbalekwe 
unene, unene tuu mbave li motjilinga tjokuteetha nokulonga.  

18Iya Omusonekwa mau tyaa: “Hó kutu onani kotjinyo, amai 
yungula,”omukwawo mau tyaa: “Omuundapi we liundapela ondjambi ye.” 

19Omunene weongalo amaku tiwa u na hiaa ningi, hó itavele tainkolo hóya mona 
odhombangi mbali ne ndatu.  

20Mbamava lundha, ve velela ombedhi movipathi vyeongalo, ovakwawo opo va 
tila okulundha.  

21Me ku anetha kotjipala tjaKalunga notjaKristus Jesus nomovipathi vyovaengeli 
ovadhilikwa okutya kambulitha elongo hendi, hó kala nokapungulula nokanunu 
ne okuningila ovantu vamo pontyo movipuka avihe mbimo ningi.  

22Hó kanyauka okutendeka omuntu omawoko, hó litwaa modhonkali dhovantu 
vamo, iya liyunga, u kale omukohoki.  

23Iya mena lyokutya u na otjiteta medhimo, hó nu uke omeva aeika, iya nwa 
kanunu ovinyu.  

24Odhonkali dhovantu vamo dhi li poluhandja, madhi tenge okukoywa, iya 
odhavamo madhi ke ya kon̯ima.  

25Iya ovilinga wo oviwa vi li poluhandja, nandaku tiwa kavi moneka, kaavi ulu 
okuholama.  

1 Timoteus 6 

Ovapika 

1Ovapika ngava tumbaleke ovahona vawo, ena lyaKalunga nelongo lyetu opo háli 
penywa. 

2Ovapika mbave na ovahona ovaitaveli, háve ve tombo, mena lyokutya ovaitaveli 
vakwawo. Iya ngave ve undapele nomitima omiwa, mena lyokutya mbamava 
undapelwa ovilinga oviwa ovaitaveli ovakwawo ovahivilikwa.  

Omalongo ngae lili nouhona watjatjili 

Longa, ove u teethe ovipuka hembi.  

3Andaa pe na omuntu nguma longo ovantu omalongo ngae lili ngahamaa i kumo 
nodhondaka dhatjatjili dhaMuhona wetu Jesus Kristus nelongo ndii na 
ontilokalunga,  

4omuntu nguu li nyahoka omulinomi, ye ke na hiee i, odhondunge dhe dha 
ngwangwana, u hole okutetha odhombata. Modhombata mu dha ovipuka ovivi, 
omalutangu, onki, omatukano nomalimbililo omavi.  

5Ovantu mbahave na odhondunge, mbahava landula otjatjili, apehe ve hole 
odhombata. Wo va tya pamo okukala omukriste okwiila omuhona.  

6Iinga ontilokalunga ouhona tjatjili, andaa hiuu na tjo tje ku hulu.  

7Mouye katu na hitwe ya mo natjo, nt̯e katu na himatu dhi mo natjo.  

8Iya andaa tu na ovikulya nomidhalo, mbyoka ngavi kale avye tu hulu.  

9Iya mbava hala okukala ovahona, ve li momatyoletho nomomoo womahalo 
omengi ouhima ngamaa twala omuntu mehan̯auno nomekeko.  

10Olwiho lwodhombongo etindi lyouvi auhe. Ovantu va lomboka mo omitima 
kodhombongo, nomeitavelo hava dhi mo. Ve lietela vala omaudheu momitima 
vyawo.  

Ekondjo ewa lyeitavelo 

11Iya ove, umuntu waKalunga, yepa ovipuka avihe ovivi. Kondjela ouvyuuki, 
ontilokalunga, eitavelo, ohole, elikambulithilo nelinunupiko.  

12Kondja ekondjo ewa lyeitavelo. Kondjela omwenyo waapehe. Kalunga we ku 
ithanena omwenyo hembu, hiwa hipulula eitavelo lyoye nawa movipathi 
vyovaitaveli ovengi.  

13Ame me ku heele kotjipala tjaKalunga nguu yandja omwenyo kovipuka avihe 
nokotjipala tjaKristusJesus ngwaa hipulula otjihipululo otjiwa kotjipala 
tjaPontius Pilatus,  

14kambulitha otjitumino hehi, kala awa kohoka, hó kala nombedhi katee etango 
ndyoka Muhona wetu Jesus Kristus ma ka hololoka.  

15Okuhololoka kwe maku ningwa potembu ombwa kuKalunga ngwaa tumbala, 
nguu li Omutumini aika, Ohamba yodhohamba, Muhona wovahona.  

16Oye vala aika nguha t̯i. U kala motjiten̯i muhamu tjiiwa okwiiwa. Kaku na tja 
omuntu ngwee mu mona, ko kaku na tja omuntu nguma ulu oku mu tala. Kalunga 
nga tumbalekwe, ye nga tumine apehe katee apehe. Amen.  

17Pukulula ovahona wokombanda yohi, háve linomo, wo háve liun̯ike movipuka 
vyouhona mbimavi hulu, iya ngave liun̯ike muKalunga nguu tu pa ovipuka avihe, 
nguha lwaapele.  

18Ve pukulula, va undape ouwa, va ninge ovahona wovilinga oviwa. Ngava pe mo 
ovakwawo mouhona wawo.  

19Iya mave liungulile emona ndyaa kola, komeho humava ka kulamena, opo va 
mone omwenyo watjatjili.  

20Timoteus, ungula nawa, ove kambulitha hiwa pewa. Yepa omalaka omavi 
nodhombata dhowoova, ovantu hive lipula okutya odhondunge, tjo ahatji thi 
odhondunge.  

21Iya ovantu vamo mbave litya ve na odhondunge, va yetha eitavelo.  Et̯ilonkenda 
lyaKalunga ngali kale nan̯e.  

2 Timoteus 

2 Timoteus 1 

1Omukanda hembu mau dhi kwaame Paulus, 
omuyapostoli waKristus Jesus kehalo lyaKalunga, ontumwa okuhipulula 
omwenyo mbutwa udhikilwa moukumo naKristus Jesus.  

2Me sonekele Timoteus ondele yandje omuhivilikwa.  Et̯ilonkenda nolweembya 
nouwa waKalunga Tate nowaKristus Jesus, Muhona wetu ngau kale naove.  

Okuyandja ompandu nokuvandhipaleka 

3Ame me pandula Kalunga, ngundji undapela, ngootateombwale hive mu 
undapela, andji na elityoo ndyaa kohoka. Ndji ku thipaluka momaalikano andje 
omutenya nout̯iku.  

4Me thipaluka hiwa li awa etetha onkenda, mbe ku dhimbaluka ndji hala oku ku 
mona, opo ndji hulukwe.  

5Me thipaluka okutya ove wa itavela tjatjili, u na eitavelo ngandyaa li 
nanyokomukulukadhi Loide nanyoko Eunike. Ndji tji i okutya olyo u na lyo.  

6Iya me ku thipalukitha u kambule nawa otjali hiwa pewa kuKalunga, himbe ku 
tendeka omawoko.  

7Iya Kalunga ke tu pele Ombepo yowoma, iya Ombepo yodhonkono, yohole, 
noyokuliyunga.  

8Hó t̯a ohon̯i okuhipulula Muhona wetu, naame ngumba kambulwa mena lye, hó 
nt̯a ohon̯i. Hepa pamo naame mena lyokuteetha ondaka ombwa, Kalunga ngahi 
me ku pa odhonkono oku tji ninga.  

9Kalunga we tu hupitha, ye we tu ithana, tu kale ovadhilikwa, hamena lyovilinga 
vyetu, iya omena lyontanto ye omwene nolyet̯ilonkenda lye ndyee tu pa otjali 
muKristusJesus, tainkolo ouye háuya utwa.  

10Et̯ilonkenda hendi napano lya holololwa kOmuhupithi wetu Kristus Jesus hiee 
ya, ngwaa han̯auna po et̯o, ha eta poluhandja omwenyo waapehe okupitila 
mondaka ombwa.  

11Iya mba holowolwa, ndji kale omuyapostoli nomulongethi nomuteethi.  

12Ovipuka hembi vya ndjetela okutya ndji mone omaudheu, iya ame híme t̯a 
ohon̯i, mena lyokutya ngumba itavela ndji mu i. Ame ndji tji i okutya ye ma ulu 
okwaamena otjilinga himba un̯ikilwa katee ketango ndyoka lyathiinina.  

13Kambulitha odhondaka odhombwa ndhiwa tyaa mwaame, dhi kale otjiholelwa, 
meitavelo nomohole ndjii li muKristus Jesus.  

14Kambulitha ovipuka oviwa mbiwa pewa kOmbepo Ondhilikwa ndjii li munt̯e.  

15Ove hehi u tji i okutya ovantu avehe moAsia, ngahi tji li Figelus naHermogenes, 
va nt̯iaa po.  

16Muhona nga t̯ile onkenda onganda yaOnesiforus, mena lyokutya movikando 
ovingi wa ntendeleka, ye ka nt̯ile ohon̯i himba li momalyenge.  

17Iya hiee ya moRoma, wa ntaendha unene, ha mbono.  

18Muhona nge mu popile, a ka t̯ilwe onkenda kotjipala tjaMuhona katango me ke 
ya. Ove u tji i nawanawa atjihe soka Onesiforus hiaa ndingila, himba li moEfeso.  

2 Timoteus 2 

Omukwavita omuwa waKristus Jesus 

1Iya ove, ndele yandje, likolethela met̯ilonkenda ndii li muKristus Jesus.  

2Ovipuka mbyoka mbiwa tyaa mwaame ame popi movipathi vyodhombangi 
odhingi, vi longa ovantu mbave tji i okuliun̯ikwa, mbamava ulu wo oku vi longa 
ovakwawo.  

3Hepa ngomukwavita omuwa waKristus Jesus.  

4Kape na tja omukwavita nguu litwaa mokuundapa ovipuka vye omwene, mena 
lyokutya u tha okuthevelwa ngwee mu twaa moukwavita.  

5Omudhamuki auhe amave lipatele kaa pewa ondjambi, andaa kaa dhamuka wo 
ngahi tja tuwa po.  

6Omunatjana nguma undapa unene, oye ma li olutenga hitje ya motjana tje.  

7Lipula nawa ouhunga nahimbe ku heela, mena lyokutya Muhona me ke ku pa 
ounongo movipuka hembi avihe 

8Thipaluka Jesus Kristus, ombuto yaDavid, ngwaa imunwa kout̯e ngahi matji 
popiwa mondaka ombwa ndjime teetha.  

9Me tatethwa hindji teetha ondaka ombwa, mba kutwa ndji ngala omputji. Iya 
odhondaka dhaKalunga kadhi kutilwe.  

10Iya me likambulithile movipuka avihe, opo ovaholowolwa vaKalunga va mone 
ehupitho ndii li muKristus Jesus nelaimo lyaapehe.  

11Ondaka hendji i tjiiwa okuliun̯ikwa ndjimai tyaa:  “Iya andaa twa t̯i pamo naye,  
matu ka kala wo nomwenyo pamo naye.  

12Andaa matu likambulithile,  matu ka tumina wo pamo naye.  Andaa matu 
litendele ye,  naye me ke litendela nt̯e.  

13Andaa nt̯e katuvaliun̯ikwa,  ye ma kala omuliun̯ikwa,  mena lyokutya ye 
omwene kaa ulu okulitendela.” 

Omulongi wondaka yatjatjili 

14Thipalukitha ovakwen̯i ovipuka hembi. Ve londola kotjipala tjaKalunga, 
ahamava kala amava tanguna. Omalutangu hamawa, a lundha vala ovateeleli.  

15U tha okukondja ngahi mo ulu, Kalunga e ku itavele, u kale ngomuundapi 
nguhama t̯a ohon̯i otjilinga tje, nguu longa ovantu otjatjili hitja vyuuka 
tjodhondaka dhaKalunga.  

16Litjaela okupopya odhondaka odhombi nomipopyo vyomawoova mbii twala 
vala ovantu kokule naKalunga.  

17Elongo ndii li hinyahi li ngala otjiwalo tjontontola. Ovalumentu vavali mbava 
longa ovantu ovipuka mbyee litha hoka oHimeneus naFiletus.  

18Wo va yetha ondjila yatjatjili. Va ngwangwaneka eitavelo lyovantu vamo, hiva 
tya eimuko kout̯e lya ningwa ae lukulu.  

19Iya ekulameno ndyaa tungwa kuKalunga, lya kola, kaali tenguka. Kekulameno 
ndyoka kwa sonekwa odhondaka ndhimadhi tyaa: “Muhona ovantu ve u ve 
i,”omukwawo mau tyaa: “Auhe nguma tumbula ena lyaMuhona nga yethe 
oulundhi.” 

20Monganda onene kamu kala vala omalonga otjingoldo notjisilveri aeika, mu 
kala wo omatiti nodhombiya dholuma, vimo vya tumbala, vimo kavi tumbalele.  

21Andaa omuntu we liningi nawa, ha kohoka mo movipuka ovivi, ma ulu 
okuundapethwa movilinga mbyaa tumbala. Omuntu nguu li nyahoka we 
likalekelwa, e thevelwe omuhona we. Ye we lilongekedha okuundapethwa 
motjilinga atjihe otjiwa.  

22Yepa omahalo omavi omatele, kondjela ouvyuuki, eitavelo, ohole nouwa pamo 
nambava undapela Muhona nomitima mbyaa kohoka.  

23Hó litwaa modhombata dhomawoova ndhihadhi na odhondunge, mena 
lyokutya u tji i okutya odhombata dhe eta vala omalutangu.  

24Omuntu waMuhona ka tha okutanguna, iya u tha okukala omuntu omuwa, nguu 
hole ovantu avehe, nguma ulu okulonga ovantu, nguu na olweembya.  

25Mbave mu kondjetha, nge ve pukulule nawa nonkenda, pamo Kalunga ma ulu 
oku ve pa oluvedhe, ve liteyulule, va iwe otjatjili.  

26Iya mava pukuluka, hava eta odhondunge, hava kutuluka mo momoo 
womudiapoli ngwee ve kutile, va undape ehalo lye.  

2 Timoteus 3 

Omatango athiinina 

1Iya tangan̯eka okutya pomatango athiinina mapa ka kala omaluvedhe omadheu.  

2Iya ovantu mava ka kala ave lihole ovene, ave hole odhombongo, ovalinomi, 
ovalitangi. Mava ka kala ovapenyi, mbahava tee kovanene, mbahava pandula, 
mbahave thi ovadhilikwa.  

3Wo kaava ka kala ave na ohole, kave na onkenda, owokulikumaenena, 
odhomputji nambava ngala ovithitu, mbave yele ouwa.  

4Ovantu mboka mava ka kala ovalungameni, mbahave na ko natja, mbave lithela, 
mbave hole ovihulo poluvedhe lwokukala ave hole Kalunga.  

5Mava ka moneka ngangumo tya va tila Kalunga, iya ve litendela odhonkono dhe. 
Kala kokule novantu mbave li nyahoka.  

6Iya vamo owomovantu mboka mave ke liyombela modhonganda, hava hekele 
ovakadhintu mbave ulwa koulundhi, mbava alauluka mena lyomahalo awo omavi 
ngae lili nangae lili.  

7Ovakadhintu hemba apehe va kala amave lilongo, atjaa kave na tango maveya 
iwa otjatjili.  

8NgaJannes naJambres nawanawa hiva kondjethele Moses, ovantu hemba otjatjili 
kave tji hala. Ovantu hemba va ngwangwana odhondunge, kave liun̯ikile 
muKristus.  

9Iya kaava vyuuka komeho, mena lyokutya omuntu auhe ma ka mona owoova 
wawo nawanawa ngahembunya owoJannes naJambres.  

Omapukululo 

10Iya ove wa landula nawa elongo lyandje, onkalo yandje nontanto yandje. Wa 
ndandula meitavelo, melikambulithilo, mohole nahihe tyola,  

11momatatetho, movihuna mbyaa mbadha moAntiokia, moIkonium, moListra. 
Iya Muhona wa ntjupitha mo movipuka hembi avihe. 

12Ovantu avehe mbamava hala okuundapela Kalunga nontilokalunga 
muKristus Jesus, mava ka tatethwa.  

13Iya ovantu ovavi novalungameni mava ka ya komeho okuundapa ouvi, mava 
pukitha ovakwawo, nawo wo mave li pukitha.  

14Iya ove kala movipuka mbyoka mbiwa longwa, mbii u i tjatjili, mena lyokutya 
ngwee ku longa vyo, u mu i.  

15Omisonekwaomidhilikwa u vi i okudha koulele woye. Mavi ulu oku ku pa 
ounongo, u hupithwe okupitila meitavelo muKristus Jesus.  

16Omusonekwa auhe wa sonekethwa kOmbepo yaKalunga, u na otjilinga 
tjokulonga otjatjili, okulondola, okupukulula nokuyulikila omuntu ondjila ndjaa 
vyuuka,  

17omuntu waKalunga auhe opo e tjiiwe okuthevelwa otjilinga atjihe otjiwa.  

2 Timoteus 4 

1Me ku anetha kotjipala tjaKalunga notjaKristusJesus, ngume ke ya okukoya 
ovanamwenyo novat̯e, ngume ke ya okutumina ngohamba:  

2Teetha odhondaka dhaKalunga, kambulitha okuteetha poluvedhe oluwa 
nopoluvedhe oluvi, pukulula ovantu, u ve ande, u ve vandhipaleke 
nelikambulithilo, ove u ve longe.  

3Maku ke ya otembu, katango ovantu mava ka kala ahamava hala okuteelela 
elongo ndyaa vyuuka. Mave ke litaendhela ovalongethi ngahi mava hala ovene, 
mbamava ka popya himatji nyetethele omatwi awo.  

4Mava ka yetha elongo lyatjatjili, have ke litwaa movipuka vyodhongano.  

5Iya ove liyunga movipuka avihe. Hepa, undapa otjilinga tjoye tjomuteethi 
wondaka ombwa. Hwithila po otjilinga tjoye tjokuundapela Kalunga.  

6Iya me dhipawa ngeyambo, otembu yokuthiaa po onkalamwenyo yandje i li 
popedhi.  

7Ame mba lu otjilwa otjiwa, mba mana okudhamuka, mba kambulitha eitavelo.  

8Iya napano mba ungulilwa ohala youton̯i wouvyuuki, Muhona, nguu koya 
nouvyuuki, ndjima ka mpa metango ndyoka ngahi ma ka pa wo ovantu avehe 
mboka mbave mu dhimbaluka, mbava hala oku mu mona.  

9Kondja okuya kwaame dhivadhiva.  

10Iya mena lyokutya Demas u hole ouye hembu, wa nt̯iaa po, ha i koTessalonika. 
Kreskes wa ya koGalatia, naTitus wa ya koDalmatia.  

11Lukas oye vala aika e li pwaame. Etelela Markus, mena lyokutya me mu hala e 
ye a mpopile ovilinga. 

12Tikikus mbe mu tuma koEfeso.  

13Etelela ombaikitha yandje ndjimba thiaa koyooKarpus moTroas. Etelela wo 
omambo, unene omambo opergamendi.  

14Aleksander omuhambuli wa ndinga navi unene, Muhona me ke mu tjun̯ina hitji 
li thike povilinga vye.  

15Naove wo mu lungamena mena lyokutya, u kondjetha unene eteetho lyetu.  

16Motjipopya tjandje kape na tja omuntu ngwaa yembele kwaame motjikando 
tjandje tjolutenga, iya avehe va ndjetha. Kalunga nga kale ahame ve vele 
ombedhi.  

17Iya Muhona Jesus u li pamo naame, wa mpa odhonkono, opo mba dha 
okuteetha ondaka ombwa ndjaa hwile po, i teeke kovantu avehe. Iya mba 
hupithwa motjinyo tjonkeyama.  

18Muhona ma ka ntjupitha kotjilinga atjihe otjivi, ma ntwala amba amenwa nawa 
motjilongo tje tjomeulu. Muhona nga tumbalekwe apehe katee apehe. Amen.  

Omameneko 

19Me menekele po Priska naAkula nowoyaOnesiforus. 

20Erastus we thiwa koKorinto. Iya Trofimus mbe mu thiaa koMileto, mena 
lyokutya wa li ama vele. 

21Kanyauka, u ye dhiva huno tainkolo ompepela háiye ya.  Eubulus naPudens 
naLinus naKlaudia novaitaveli avehe mave ku menekele po.  

22Muhona nga kale pamo naove. Et̯ilonkenda lyaKalunga ngali kale nan̯e amuhe.  

Titus 

Titus 1 

1Omukanda hembu mau dhi kwaame Paulus, omupika waKalunga 
nomuyapostoli waJesusKristus, mena lyeitavelo lyovaholowolwa vaKalunga 
okwiiwa otjatjili tjeundapelokalunga, 

2pakevelelo lyomwenyo waapehe mbwaa udhikwa kuKalunga nguha kembe, 
tainkolo ouye háuya utwa.  

3Iya otembu hiye thiki, wa hololola odhondaka dhe meteetho ndimba pewa 
palaka lyaKalunga, Omuhupithi wetu.  

4Me sonekele Titus, ondele yandje yatjatjili paitavelo lyetu limo.  Et̯ilonkenda 
nouwa waKalunga Tate nowaKristus Jesus Omuhupithi wetu ngau kale nan̯e.  

Ovilinga vyaTitus moKreta 

5Mbe ku thiaa moKreta, u vyuukithe ovipuka mbimavi hepwa okuvyuukithwa, u 
holowole ovanene veongalo mondolopa aihe, ngahi mbe ku heela.  

6Omunene weongalo nga kale omuntu nguhe na ombedhi, nga kale vala 
nomukadhintu umo, ovana ngava kale ovaitaveli, háva kala ave hole ovipala ne 
ovaundapi wouvi.  

7Iya omunene weongalo nguma t̯ile otjiho eongalo lyaKalunga, kaa thele okukala 
nombedhi, hamulinomi, hawokuyumana dhiva, hankolwe, hampuhi, hamunyeki 
movineya.  

8Iya u tha okukala omuyakuli wovayenda, nguu undapa ouwa, nguu likambula 
nawa, omuvyuuki, omudhilikwa nomuliyungi.  

9U tha okukambulitha ondaka ndjaa thele okuliun̯ikwa ngahi tja longwa, opo e 
tjiiwe wo okuvandhipaleka ovakwawo nelongo ewa, nokusuka mbamava tetha 
ombata.  

10Iya pe na ovengi mbava tetha ombata, ovapopyapopi, novapukithi, unene tuu 
mboka mbava pita etanda.  

11Va tha okupatwa ovinyo, mena lyokutya va ngwangwaneka odhonganda, have 
ve longo mbihavya thele okulongwa, mena lyokunganyana movineya. 

12Omuprofeti umo owomuwo Omukreta wa tile: “Ovakreta apehe odhonkembi, 
ovithitu, wo ve na ondende.” 

13Omukreta hengu wa popya otjatjili. Iya mena lyanyahi, ve longa otjatjili 
nodhonkono, opo ve tjiiwe okukala ave li nawa meitavelo,  

14ahamava landula odhongano dhOvajuda nokovitumino vyovantu mboka mbava 
yetha otjatjili.  

15Kumbava kohoka, ovipuka avihe vya kohoka, iya kumbava sila, mbahave na tja 
eitavelo, kave na tja nahi tja kohoka, mena lyokutya odhondunge nelityoo lyawo 
lya sila.  

16Wo va tya ve i Kalunga, atjaa ovilinga vyawo vi mu tendela, mena lyokutya 
ovatyolethi kava tee, wo kava ulu okuundapa otjilinga otjiwa notjimo.  

Titus 2 

Elongo ndyaa vyuuka 

1Iya ove longa ovipuka mbyaa vyuuka.  

2Odhombwale ngava kale ovalidhiliki wonkalo ndjaa tumbala, mbave likambula 
nawa, ovakohoki meitavelo, mohole nomelikambulithilo. 

3Ovakulukadhi nawo ngava kale nonkalo ndjee thevelwa ovavyuuki, 
havakuminini, havapika wovikunwa ovingi, iya ngava kale ovalongi wouwa,  

4opo ve tjiiwe okupukulula ovakadhintu, ovakadhintu mboka va kale ave hole 
ovalumentu vawo, wo va kale ave hole ovana.  

5Iya va kale nonkalo ombwa, novakohoki, mbave tji i okutekula odhonganda 
dhawo, ovaundapi wouwa, mbava tyaa kovalumentu vawo, ondaka yaKalunga 
opo hái penywa.  

6Ovalumentu nawo ve pukulula, ve liyunge nawa.  

7Movipuka avihe ove ila omuholelwa wovilinga oviwa, nelongo lyoye ngali kale 
alya kohoka, lyo alya tumbala.  

8Popya odhondaka ndhihamadhi ku lalulitha, opo ovakondjethi woye va t̯ithwe 
ohon̯i, ahamava ulu uke oku ku popila mouvi.  

9Ovapika ngava tyee kovahona vawo, wo ve ve hulukithwe movipuka avihe, 
ahamave ve yaka,  

10ahamave ve vaka, iya ngava yulike okutya wo ovantu ovawa, ovaliun̯ikwa, opo 
va tumbalekethe elongo ndyoka ndimali popi Kalunga Omuhupithi wetu, 
movipuka avihe mbyoka mbimava ningi.  

11Iya et̯ilonkenda lyaKalunga lye ya, li etele ovantu avehe ehupitho,  

12iya mali tu longo, nt̯e tu yethe okutomba Kalunga, nehalo lyouye, nt̯e tu 
likambule nawa mouvyuuki nokutumbaleka Kalunga mouye hembu wanapano,  

13mokukevelela kwetu ehwithilopo lyekevelelo lyelao nokuya kwetumbalo 
lyaKalunga omunene nolyOmuhupithi wetu Jesus Kristus,  

14ngwee liyandja omwene poluvedhe lwetu okutya e tu yowole mo mouvi auhe, 
ye omwene e tu kohole, tu kale otjiwan̯a tje, himatji kambulitha tjatjili ovilinga 
oviwa.  



454 

 

 
©  2012 Bible Society in Namibia. 

 

 
 

 

15Popya ovipuka hembi, ove u ve ilikin̯e, u ve tjaele nodhonkono adhihe ndhiwa 
pewa. Hápa kala omuntu noumo ngume ku tombo.  

Titus 3 

Onkalo yovakriste 

1Thipalukitha ovakwaneongalo woye, va tyee kovatumini nokovanene 
wotjilongo, ve ve tumbaleke, wo va kale amava undapa ovilinga oviwa,  

2ahamava popile omuntu mouvi, ahamava kala nomalutangu, iya ngava kale 
nawa ave na onkenda novantu avehe.  

3Iya nant̯e wo twa li ahatu na tja odhondunge, nahi katu tee, twa pukile, twa li 
ovapika womahalo ngae lili nangae lili. Twa kala monkalamwenyo yonki noyouvi, 
twe litoyele pokati.  

4Iya ouwa waKalunga Omuhupithi wetu nohole yokuhola ovantu hiye ya,  

5Kalunga we tu hupitha hamena lyovilinga vyouvyuuki mbitwa undapa ngaile, iya 
oket̯ilonkenda lye, kekoho lyeyumukululo nolyetjitululo lyOmbepo Ondhilikwa,  

6ndjaa uyulila munt̯e on̯ingi muJesusKristus, Omuhupithi wetu,  

7okutya twa vyuukithwa ket̯ilonkenda lye, tu ule okukala odhompinga 
dhomwenyo waapehe pakevelelo.  

8Ondaka hendji oyatjatjili.  Iya me hala u longe ovipuka hembi nodhonkono, opo 
mboka mbava itavela muKalunga, va kambulithe tjatjili okuundapa ouwa. 
Ovipuka hembi oviwa, vyo mavi popile ovantu.  

9Iya henuka odhombata dhowoova nokuhava odhondumevelo dhomaanda, 
omalutangu novilwa ouhunga noveta. Iya ovipuka hembi kavi na tjilinga vyo kavi 
na himavi popile.  

10Omuntu nguma eta omaliyapauko mu pukulula tumo ne tuvali, andaa katji na 
himatji popile, mu yetha.  

11Iwa okutya omuntu nguu li nyahoka wa lundha, ye we likoya omwene.  

Omaandelo 

12Andaa mba tumu Artemas ne Tikikus kwoove, indjo dhiva kwaame 
koNikopolis, mena lyokutya mba tokola oko ndji ka kala pompepela. 

13Senas, omulongiveta, naApollos ve lekela, ove u ve longekedhe nawa, va kale 
ave na atjihe himava hepwa. 

14Ovantu vetu nawo ngave lilonge wo okuundapa ouwa, va popile mpape na 
oluhepo, opo hava kala have na himava ningi.  

15Mbave li pwaame avehe mave ku menekele po. Menekela po mbave tu hole 
meitavelo.  Et̯ilonkenda ngali kale nan̯e amuhe.  

Filemon 

Filemon 1 

1Omukanda hembu mau dhi kwaame Paulus, onkwatwa yaKristusJesus, wo mau 
dhi wo nokomukwetu Timoteus.  Me sonekele Filemon omuhivilikwa, 
omuundapi pamo nant̯e,  

2me sonekele wo omukwetu omukadhintu Appia nomukwavita omukwetu 
Arkippus neongalo ndyoka ndii ongana monganda yoye.  

3Et̯ilonkenda nouwa waKalunga Tate nowaMuhona Jesus Kristus ngau kale nan̯e.  

Ohole neitavelo lyaFilemon 

4Ame apehe momaalikano andje ndji mu thipaluka, he pandula Kalunga kandje,  

5himba tee ohole yoye neitavelo ndyuu na lyo, hiuu hole MuhonaJesus nahiuu 
hole ovantu ovadhilikwa avehe.  

6Me kumbu okutya eitavelo lyoye ndyoka ndyuu na lyo, olyo tu na lyo atuhe, ngali 
kale nodhonkono mokwiiwa ouwa auhe mbutu na wo muKristus.  

7Mukwetu, ohole yoye ya mpa ehuluko enene, yo ya mpa wo ouvandhi, mena 
lyokutya omitima vyovantu ovadhilikwa vya tendelekwa kwoove.  

Filemon ma kumbwa a tambule Onesimus 

8Iya ame nandaku tiwa muKristus me ulu oku ku heela, u undape hitja thele 
okuundapwa, 

9iya mena lyohole, me ku kumbu. Iya ame Paulus ndji li ngahi ndji li, mba kulupa, 
iya napano wo ndjinkwatwa yaKristus Jesus.  

10Aame me ku kumbu poluvedhe lwaOnesimus, ondele yandje, ngumba eta 
kuKristus, tainkolo ndji li mounkwatwa.  

11Lukulu wa li ahe na tjilinga kwoove, iya napano u na otjilinga kwoove 
nokwaame.  

12Me tjun̯a Onesimus kwoove, nomutima wandje mau ende pamo naye.  

13Mba li ame hala a kale pwaame, a mpopile poluvedhe lwoye, tainkolo ndji li 
mounkwatwa hembu wondaka ombwa.  

14Ame híme hala oku ku n̯in̯ikidha, opo ouwa woye ahamau dhi mokun̯in̯ikidhwa, 
iya u dhe mehalo ewa.  

15Iya mpaeli nyahoka mwa li amwe liyapuka kanunu, iya ma ka tjuna, mu kale 
pamo apehe, 

16kaa ka kala uke omupika, iya ma pon̯a omupika, ma kala omukwetu 
omuhivilikwa nguu holwe tjatjili kwaame, iya unene kwoove mountu 
nomuMuhona.  

17Iya andaa wa ntala ngomukwen̯i naOnesimus mu tambula ngahi wa ntambula.  

18Iya andaa u na hiee ku ninga ne ae na hiee ku lile, tji havela kwaame.  

19Aame Paulus, mba soneke nokuwoko kwandje omwene: “Ame me ke vi 
thuta.”Hakutya me hala oku ku thipalukitha okutya, aame ndji na omwenyo 
woye, ove u na ongele yandje.  

20Iinga, mukwetu, mpopila ndje mena lyaMuhona, u tendeleke omutima wandje 
muKristus.  

21Me ku sonekele, ndji na eliun̯iko okutya mo ka ninga soka hime ku kumbu, mba 
iwa okutya mo ka ninga otjingi okupon̯a mpoka.  

22Me ku heele uke okutya, ndongekedhelandje omala moyen̯i, mena lyokutya ndji 
na eliun̯iko mena lyomaalikano en̯i me ka tjun̯wa kun̯e.  

Omaandelo 

23Epafras, onkwatwa pamo naame mena lyaKristusJesus me mu menekele po,  

24naMarkus naAristarkus naDemas naLukas, ovaundapi pamo naame nawo wo, 
mave mu menekele po.  

25Et̯ilonkenda lyaMuhona Jesus Kristus ngali kale nan̯e.  

Ovaheberi 

Ovaheberi 1 

1Lukulu Kalunga wa popile nootateombwale otwingi modhonkalo odhingi 
okupitila movaprofeti.  

2Iya pomatango henga athiinina we tu popitha okupitila mOmuna ngoka Kalunga 
ngwaa utitha ouye, novipuka avihe pomaandelo mavi ka ninga ovye.  

3Omuna u na elaimo lyetumbalo nolupe lwaKalunga omwene. Omuna ma 
takametha euto alihe kodhonkono dhondaka ye. Ye hiaa koha odhonkali, wa kala 
pohi kokulyo kwoMutumbalekwa meulu.  

Omuna wa pon̯a ovaengeli 

4Omuna wa ningwa omunene okupon̯a ovaengeli, ngena lye Kalunga ndyee mu 
luka hili li enene okupon̯a oawo.  

5Iya Kalunga ke na mpaa heelele omweengeli noumo ha tyaa:  “Oove 
omunwandje,  iya ndino ame mba ile Iho.” Ye ke na uke ngwaa heelele ha tyaa:  
“Ame me ka ila ihe,  ye ma ka ila omunwandje.” 

6Iya Kalunga hiaa tuma Omuna, tjiveli tje, mouye, wa popya ha tyaa:  “Ovaengeli 
vaKalunga avehe ngave mu tumbaleke.” 

7Kalunga wa popya ouhunga novaengeli ha tyaa:  “Ovaengeli ve me ve ningi 
odhombepo,  novantu ve me ve ningi omalakulaku omulilo.” 

8Iya ouhunga nOmuna wa popya ha tyaa:  “Kalunga, otjipunditumino tjoye matji 
kala apehe katee apehe.  Otjilongo tjoye mo tji tumine nouvyuuki.  

9Ove u hole ouvyuuki, u yele oulundhi.  Iya Kalunga, Kalunga koye we ku 
holowola.  We ku vaveka omadhi, he ku hulukitha,  nehuluko enene okupon̯a 
ovakwen̯i.” 

10Ouhunga nOmuna wa popya uke ha tyaa:  “Muhona, ove pomautilo wa uta 
omakulameno ohi,  eulu ovilinga vyomawoko oye.  

11Vyo mavi ka anda, iya ove opo mo kala.  Vyo avihe mavi ka kulupa ngotjitopa.  

12Mo ke vi t̯ita ngotjitopa,  mavi ka kundjuka wo ngotjitopa.  Iya ove odhombula 
dhoye kaadhi ka anda,  mo ka kala ngahi u li.” 

13Kalunga ke na mpaa heelele omweengeli noumo ha tyaa:  “Kala pohi kokulyo 
kwandje katee me ningi odhondjedhi dhoye otjilyatelo tjodhompadhi dhoye.” 

14Ovaengeli owaan̯i? Ovaengeli avehe odhombepo ndhii undapela Kalunga, dho 
ndhii tumwa kuKalunga okupopila ovantu mbamava ka hupithwa.  

Ovaheberi 2 

Ehupitho enene 

1Iya twa thele okulitwaa mo unene musoka hitu yuvite, opo hátu i novithithi.  

2Iya etumwalaka ovaengeli ndiva eta, olyatjatjili. Auhe nguhe li landulile, ahame li 
itavele, wa yumanekwa ngahi a hala.  

3Iya nt̯e matu inkolo vi, andaa nan̯i katu na ko natja nehupitho enene ndii lithike 
hempa? Ehupitho hendi olutenga twe li heelwa kuMuhona, okudha mpoka hali 
kolekwa kumbave lityaa muye, have tu heele okutya otjatjili.  

4Kalunga wa wedha ko oumbangi we koumbangi wawo, hiaa undapa 
ovilingatangan̯eko novilingakumithi novilingankono ovingi. Ye wa yandja wo 
otjali tjOmbepo Ondhilikwa, omwene ngahi ma hala.  

Avihe vi li metumino lyaKristus 

5Iya ouye mbumau ya, mbutu popya, ke u twiile metumino lyovaengeli.  

6Iya pe na okaluvedhe kamo momisonekwa, umo mpaa popya ha tyaa:  “Omuntu 
otjitji, hiuu mu thipaluka,  nomuna womuntu hiuu mu t̯ila otjiho?  

7We mu ninga omununu okaluvedhe okanunu okupon̯a ovaengeli.  We mu pa 
elaimo netumbalo ngohamba,  

8ovipuka avihe we vi twaa kohi yodhompadhi dhe.” Kalunga wa uta omuntu a ile 
omutumini wovipuka avihe. Kalunga ke na hiha twiile kohi yetumino lyomuntu. 
Iya nt̯e katee napano katu mono okutya omuntu omutumini wovipuka avihe.  

9Iya nt̯e tu mona Jesus ngwaa nunupikwa okaluvedhe okanunu okupon̯wa 
kovaengeli, wa pewa elaimo netumbalo mena lyomatatetho et̯o, opo a lole et̯o 
poluvedhe lwovantu avehe ket̯ilonkenda lyaKalunga.  

10Iya tja li nawa kuKalunga, ngwaa uta ovipuka avihe, nguu takametha ovipuka 
avihe, wa hwithila po Jesus okupitila momatatetho, opo a ete ovana ovengi 
melaimo. Jesus oye e li ohongodhi yehupitho.  

11Iya nguu ninga ovantu va ile ovadhilikwa nambava ningwa ovadhilikwa, avehe 
va dha muumo, mena lyanyahoka kaa t̯i ohon̯i oku ve ithana ovanitje,  

12hima tyaa:  “Ena lyoye me hala oku li heela ovakwetu,  nomokati keongalo me 
ku imbile omaimbilo.” 

13Ye ma tya wo uke:  “Mbe liun̯ika muKalunga.” Ye ma tya uke:  “Aame hengu 
nodhondele mboka Kalunga mbaa mpa.” 

14Ngodhondele hive na olutu nombindhi, naJesus wo wa ya kumo nawo monkalo 
yatjo ndjoka imo, opo mena lyet̯o lye a han̯aune po omudiapoli nguu eta et̯o,  

15ye a kutulule ovantu avehe mbava li moupika wowoma wet̯o monkalamwenyo 
yawo aihe.  

16Iya Jesus ke dhile okupopila ovaengeli, iya omusonekwa mau tyaa: “Ma popile 
oluyumuko lwaAbraham.” 



459 

 

 
©  2012 Bible Society in Namibia. 

 

 
 

 

17Iya mena lyanyahoka wa li ae na okulitha kovakwawo movipuka avihe, opo a 
ile omuyambethiomunene wonkenda, omuliun̯ikwa movilinga vye puKalunga, 
opo a ithe po odhonkali dhovantu.  

18Iya ye omwene hiaa lolwa, ha tatethwa, ma ulu okupopila mboka mbamava 
lolwa.  

Ovaheberi 3 

Jesus omunene okupon̯a Moses 

1Iya vakwetu ovadhilikwa, mbamwa ithanwa kuKalunga, tween̯i omalipulo en̯i 
momuyapostoli nomuyambethi omunene ngutu hipulula, nguu li Jesus.  

2Ye wa li omuliun̯ikwa kungwee mu twaa po, ngaMoses hiaa li wo omuliun̯ikwa 
monganda yaKalunga aihe.  

3Jesus wa talwa okutya u na etumbalo enene okupon̯a Moses, ngomutungi 
wonganda hiee na etumbalo enene okupon̯a onganda oyene.  

4Iya onganda aihe i na ngwee i tunga, iya Kalunga oye e li omutungi wovipuka 
avihe.  

5Moses wa li omuliun̯ikwa wonganda yaKalunga aihe ngomupika, wa popya 
ovipuka mbimavi ka popiwa kuKalunga komeho.  

6Iya KristusngOmuna oye e li omuliun̯ikwa monganda yaKalunga. Ont̯e tu li 
onganda yaKalunga, andaa matu kambulitha nouvandhi, hatu liun̯ike muhimatu 
kevelele.  

Oluthuwo lwovantu vaKalunga 

7Iya ngOmbepo Ondhilikwa himai tyaa:  “Ndino hendi, amwa tee ondaka 
yaKalunga,  

8hámu kukutike omitima vyen̯i ngahi mwa ningile, himwe mu kondjethele 
moluvedhe hendunya himwa li mokuti amamu mu lolo.  

9Mokuti moka owoihoombwale muva ndevele, hava ndolo,  nandaku tiwa va 
mona ovilinga vyandje odhombula omilongo vine.  

10Iya otjo mba li amba yumanekele ekula hendinya,  he tyaa:  ‘Omalipulo awo 
aehe a puka,  wo odhondjila dhandje kave dhi i.’ 

11Ame mena lyoluyuma mba ana, he tyaa:  ‘Wo moluthuwo lwandje kaava hiti 
mo.’“ 

12Vakwetu! Lungamen̯i, háku kala omuntu noumo mun̯e nguma kala nomutima 
omuvi mbumau yetha eitavelo, ye ha yetha Kalunga omunamwenyo.  

13Iya livandhipaleken̯i etango alihe, tainkolo maku tiwaa: “Ondino,”opo hápa kala 
omuntu noumo nguma kembelwa po koulundhi, e likukutike.  

14Iya nt̯e tuvaKristus, andaa matu kambulitha eliun̯iko lyetu ndyoka nditwa uta 
nalyo katee komaandelo.  

15Omusonekwa mau tyaa:  “Ndino hendi, amwa tee ondaka yaKalunga,  hámu 
kukutike omitima vyen̯i ngahi mwa ningile himwe mu kondjethele.” 

16Owaan̯i mbava teele ondaka yaKalunga, atjaa wo have mu kondjetha? 
Hawomboka avehe mbava dhilulwa kuMoses okudha moEgipiti?  

17Owaan̯i mbava yumanekelwe oule wodhombula omilongo vine? Hawomboka 
mbava lundha, hava t̯ile mokuti?  

18Kalunga wa anenene owaan̯i okutya moluthuwo lwe kaava hiti mo? 
Hawomboka mbahava tee?  

19Iya napano twa mono okutya, kava ulile okuhita mo, mena lyokuhaitavela.  

Ovaheberi 4 

1Iya ngatu tile, tainkolo eudhiko okuhita moluthuwo lwe opo li li katee hempa, 
opo hápa kala omuntu noumo mun̯e nguma hulile pokati.  

2Iya nt̯e twa tyaa eteetho lyondaka ombwa ngawo wo hive i tyaa. Iya napano 
eteetho lyondaka ndjiva tyaa, kali na hilye ve popila, mena lyokutya kave i 
tambulile neitavelo.  

3Iya nt̯e mbatwa itavela, matu hiti moluthuwo, Kalunga ngahiaa udhika. Kalunga 
ngahi ma tyaa:  “Ame mena lyoluyuma mba ana, he tyaa:  ‘Wo moluthuwo 
lwandje kaava hiti mo.’“ Kalunga nandaku tiwa ma popi hinyahi, ovilinga vye vya 
pwa, hiaa uta ouye.  

4Iya pamo momisonekwa mwa popiwa hinyahi ouhunga netango etyapanduvali: 
“Kalunga wa thuva etango etyapanduvali kovilinga vye avihe.” 

5Iya nahempa uke maku tiwaa: “Wo moluthuwo lwandje kaava hiti mo.” 

6Iya pe na vamo mbamava hiti moluthuwo lwe, iya mboka mbava teethelwa 
olutenga ondaka ombwa kava hitile mo, mena lyokutya kava itavelele.  

7Iya Kalunga wa twaa po uke etango limo ndii tiwa Ondino. Kon̯ima hipa piti 
odhombula odhingi, Kalunga wa popya okupitila muDavid, ha tyaa:  “Ndino, 
amwa tee ondaka ye,  hámu kukutike omitima vyen̯i.” 

8Iya Josua ngaile wa thikitha otjiwan̯a moluthuwo, ngai Kalunga ká ka popile uke 
etango ekwawo komeho.  

9Iya ku na uke oluthuwo lwEsabati kovantu vaKalunga komeho.  

10Iya ngwaa hita moluthuwo lwe, ma thuva kovilinga vye, ngaKalunga hiaa thuva 
kovilinga vye. 

11Iya ngatu kondje okuhita moluthuwo ndoka. Hápa kala omuntu noumo munt̯e 
nguma yetha Kalunga, a holele hembenya mbahava itavelele Kalunga.  

12Iya odhondaka dhaKalunga dhi na omwenyo, dho dhi na odhonkono, dha twa 
okupon̯a omukonda mbwaa twa kuvali. Dhi teta, hadhi yapula pomawaneneno 
omwenyo nombepo, odhongolo nomongo. Dhi hololola poluhandja omahalo 
nomalipulo omomutima.  

13Kape na tja notjimo hitja holekwa Kalunga. Atjihe meuto tji li poluhandja 
kotjipala tjaKalunga, ngoka ngumatu ka hipululila ovipuka avihe mbitwa ninga.  

Jesus oye e li omuyambethi omunene 

14Iya hitu na omuyambethi omunene, ngwaa yatakana eulu, nguu li Jesus, 
OmunwaKalunga, ngatu kalen̯i atwa kolo meitavelo nditu hipulula.  

15Omuyambethi wetu omunene haye hengu, nguhe yuvitile oungone wetu 
onkenda, iya oye ngoka ngwaa lolwa movipuka avihe, atjaa ka lundhile.  

16Ngatu enden̯i kotjipunditumino tjonkenda yaKalunga atu na eliun̯iko, hoka 
humaku moneka onkenda nolweembya ndumalu tu popile moluvedhe oluwa.  

Ovaheberi 5 

1Iya omuyambethi omunene auhe u holowolwa movantu, e ve kalele po 
movipuka mbii na tja naKalunga, a yandje ovipuka otjali nokuyamba omayambo 
mena lyodhonkali.  

2Oye e tji i okut̯ila onkenda mbahave na ounongo, mbava puka, mena lyokutya 
naye omwene otjingone. 

3Mena lyokutya naye omwene otjingone, kaa yamba omayambo mena 
lyodhonkali dhovantu adhiika, iya u tha wo okuyamba mena lyodhonkali dhe 
omwene.  

4Kape na tja noumo ngume liithile etumbalo hendi muye omwene, Kalunga oye a 
ithana omuntu a ile omuyambethi omunene ngaAron hiaa ithanwa.  

5Iya naKristus haye omwene e lipa etumbalo a ile omuyambethi omunene, iya 
Kalunga oye e mu heela ha tyaa:  “Oove omunwandje,  iya ndino ame mba ile Iho.” 

6Ngahi ma popi wo uke poluvedhe lumo ha tyaa:  “Oove omuyambethi katee 
apehe,  ngahi tja li molenda yaMelkisedek.” 

7Jesus monkalamwenyo ye kombanda yohi wa kumba, ha pula, ha kuu nomihodhi 
kuKalunga, ngoka nguma ulu oku mu hupitha met̯o. Kalunga we mu tyaa, mena 
lyokutya we linunupika, he liyandja kuye.  

8Iya ye nandaku tiwa wa li OmunwaKalunga, we lilonga okutyaa okupitila 
momatatetho.  

9Ye hiaa hwithilwa po okupwa, wa ila othimo yehupitho lyaapehe yovantu avehe 
mbamava tee muye.  

10Kalunga we mu twaa po, a ile omuyambethi omunene ngahi tja li molenda 
yaMelkisedek.  

Okupukulula mbamava yetha eitavelo 

11Tu na otjingi okupopya ouhunga notjipuka hehi, atjaa otjidheu oku mu 
thitululila, mena lyokutya kamu tee dhiva.  

12Iya n̯e mwa li noluvedhe ndwaa hulu, mu ile ovalongethi, nan̯i mamu hepa uke 
okulongwa ovililongwa vyopomautilo vyOndaka yaKalunga. N̯e mamu hepa 
omahini, kaamu li ovikulya vyokutat̯inwa.  

13Iya omuntu auhe nguu yamethwa omahini, ondele omununu, ke na ounongo 
okupungulula hitja vyuuka ne hitja penge.  

14Ovikulya vyokutat̯inwa ovyovanene, mboka mbave lilonga nambave ilila 
okupungulula ouwa nouvi.  

Ovaheberi 6 

1Hátu kala vala movipuka mbitwa longwa pomautilo ouhunga naKristus, ngatu 
vyuuken̯i komeho. Iya kaatu popi uke ovipuka vyopomautilo, ngahi tji li: Ovilinga 
mbihavi na otjilinga ne okutya Kalunga matu mu itavele vi ne 

2elongo lyetjatjo ne etendeko lyomawoko ne eimuko lyovat̯e kout̯e nekoyo 
lyathiinina.  

3Iya otjo matu hala okuninga, Kalunga ae tji hala.  

4Iya mbava tungatelelwe, atjaa hava lolo otjali tjomeulu, hava pewa Ombepo 
Ondhilikwa, 

5hava lolo ouwa wodhondaka dhaKalunga nodhonkono dhouye mbumau ya,  

6hava yetha eitavelo lyawo, kaava ulu uke okuliteyulula, mena lyokutya mava 
papele uke OmunwaKalunga komutjaakano noku mu t̯itha ohon̯i movipathi 
vyovantu avehe.  

7Kalunga ma yandja elao kotjana hitji n̯in̯a nawa omeva ombula ndjii loka apehe, 
hatji etele ovantu mboka mbava lima mo ovilya oviwa.  

8Iya andaa otjana tji mena omano nodhohongo, katji na himatji popile, tji li 
popedhi nokuthingwa, nopomaandelo matji ka hikwa po.  

9Iya vakwetu ovahivilikwa, nandaku tiwa matu popi hinyahi, twe liun̯ika okutya 
ovipuka oviwa mbii li mun̯e mavi mu etele ehupitho.  

10Kalunga ka pengetha, ye ka dhimbi otjilinga tjen̯i nohole yen̯i himwa 
tumbaleketha ena lye, himwa popila ovadhilikwa ovakwen̯i nahimamu twikile 
oku ve popila.  

11Matu hala unene omuntu auhe mun̯e a kale ae na ontanto katee pomaandelo, 
opo a vadhe soka hiaa kala ama kevelele.  

12Kaatu hala mu kale nondende, iya holelen̯i hembenya mbava itavela, have 
likambulithile, katee va pingana soka Kalunga hiee ve udhikila.  

Eudhiko lyaKalunga olyatjatjili 

13Kalunga hiaa udhikila Abraham eudhiko, wa ana okutya eano me li hwithile po. 
Hihapa li omuntu omunene oku mu pon̯a, we lianena puye omwene,  

14ha tyaa: “Otjatjili, me ke ku pa elao, he ke ku pa oluyumuko olun̯ingi.” 

15Abraham we likambulithila, ha kevelele, ha ka pewa soka Kalunga hiee mu 
udhikila.  

16Iya ovantu va ana ovantu ovanene puwo. Iya okwaana ku koleka otjipuka, kwo 
haku itha po odhombata adhihe.  

17Kalunga hiaa li ama hala okuyulikila ovantu mbava pewa eudhiko lye okutya 
kaa ka lundulula nokanunu ontanto ye, iya eudhiko lye we li koleka nokwaana.  

18Pe na ovipuka vivali hembi, eudhiko nokwaana, kavi lunduluka, iya muvyo 
Kalunga ka kembe. Iya nt̯e mbatwa mona eameno muye twa vandhipalekwa 
unene, opo tu kevelele eudhiko ndii li komeho.  

19Nt̯e tu na ekevelelo ndii ngala ekulameno lyomienyo vyetu ndyaa kola lyo 
olyatjatjili. Ekevelelo ndyoka nditu nalyo mali hiti moudhilikwa watjatjili kon̯ima 
yotjitopa hitji yuvikila motempeli yomeulu,  

20mokaJesus mwaa tenga okuhita mena lyetu. Ye wa ila omuyambethi omunene 
katee apehe ngahi tja li molenda yaMelkisedek.  

Ovaheberi 7 

Omuyambethi Melkisedek 

1Melkisedek hengu wa li ohamba yaSalem nomuyambethi waKalunga 
Owokombandambanda. Abraham hiaa li ama dhi kovita hoka hwaa ton̯a 
odhohamba, Melkisedek wa wanena naye, he mu pa elao.  

2Abraham wa pa Melkisedek otjityamulongo tjomovipuka vye mbyoka mbyaa 
tjun̯a. Ena hendi Melkisedek olutenga mali tyaa: “Ohamba youvyuuki”, iya mena 
lyokutya wa li ohamba yaSalem, ena lye mali tyaa uke: “Ohamba youwa.” 

3Melkisedek hengu ke na ihe, ye ke na ina, ye ke na tja eanda, kaku tumbulilwe 
wo okuyumukwa kwe ne et̯o lye. Iya wa yelekwa nOmunwaKalunga okutya ma 
kala omuyambethi katee apehe.  

4Iya mu lwete okutya Melkisedek wa li omuntu omunene. Iya tateombwale 
Abraham we mu pa otjityamulongo tjomovipuka avihe mbyaa tjun̯a kovita.  

5Ovayambethi avehe womoluyumuko lwaLevi va heelwa koveta, va ongedhe 
otjityamulongo mOvaisraeli, ve tji ongedha movawo, nandaku tiwa 
owomoluyumuko lwaAbraham.  

6Melkisedek ye omwene kaa li owomoluyumuko lwaLevi, iya wa pewa 
otjityamulongo kuAbraham, ye ha yandja elao kuAbraham ngwaa pewa 
omaudhiko kuKalunga.  

7Kape na tja nguma tetha ombata, omununu okupewa elao komunene.  

8Iya hempa ovayambethi mbava ongedha ovityamulongo, va t̯a, iya Melkisedek u 
na omwenyo, omusonekwa ngahi mau popi.  

9Abraham hiaa yandja otjityamulongo, owomoluyumuko lwaLevi nawo wo va 
yandja.  

10Iya Abraham hiaa wanena naMelkisedek, nahi Levi keya yumukwa.  

11Iya Ovaisraeli moveta va thele okukambulitha ouyambethi woyaLevi. Ovilinga 
vyovayambethi Ovalevi ngaile vya li avya hulu, ngai mapa hepa uke 
omuyambethi umo, e ye ngahi tja li molenda yaMelkisedek, ahame ya ngahi tja li 
molenda yaAron?  

12Iya mouyambethi amamu lunduluka, nomoveta wo mu tha okulunduluka.  

13Iya Muhona wetu nguu popilwa movipuka hembi, ye owomeanda ndii lili. 
Meanda lye kape na umo ngwaa li notjilinga tjouyambethi.  

14Iya tji iwe nawa okutya Muhona wetu wa dha meanda lyaJuda, ndyoka Moses 
ndiha tumbulile, hiaa popya ovayambethi.  

Omuyambethi umo ngaMelkisedek 

15Iya napano tja kohoka nawa unene okutya pe ya omuyambethi umo 
ngaMelkisedek.  

16Ye ka ningilwe omuyambethi kondaka yoveta yountu, iya okodhonkono 
dhomwenyo mbuhau anda.  

17Iya omusonekwa mau tyaa: “Oove omuyambethi katee apehe ngahi tja li 
molenda yaMelkisedek.” 

18Iya oveta onkulu ya ithwa po, mena lyokutya onkundi, kai na tja otjilinga. 

19Iya oveta yaMoses kai na hiya hwithila po. Poluvedhe lwoveta pa tuwa eliun̯iko 
ewa, mulyo matu hweene kuKalunga.  

20Iya hehi hitja ningwa, Kalunga wa ana, iya nahi lukulu ovayambethi amava 
tuwa motjilinga, kaku anwa.  

21Iya Kalunga hiaa ninga Jesus a ile omuyambethi, wa ana. We mu heela ha tyaa:  
“Muhona wa ana,  kaa lundulula omalipulo e ngamaa tyaa:  ‘Oove omuyambethi 
katee apehe.’“ 

22Iya mena lyeano hendi Jesus wa ila wo opinyolo yewaneneno ewa, ndyaa pon̯a 
hendinya.  

23Iya lukulu kwa li ovayambethi ovengi, atjaa kava ulile okutwikila otjilinga tjawo 
mena lyokutya va t̯a.  

24Iya Jesus u na omwenyo katee apehe, nouyambethi we kau lunduluka.  

25Ma ulu okuhupitha mboka mbamave ya kuKalunga okupitila muye, mena 
lyokutya u na omwenyo apehe, me ve kumbile.  

26Iya omuyambethi omunene nguu li hinyahi, oye e tu thevelwa wo, 
omudhilikwa, nguhe na ombedhi, ngwaa kohoka, ngwaa yapulwa movalundhi, 
ngwaa ningwa omunene, ha yelelwa peuluulu meulu.  

27Jesus kaa hepa okuyamba ngovayambethi ovanene vamo mbava yamba 
omatango aehe, olutenga va yamba mena lyodhonkali dhawo ovene, okudha 
mpoka odhovantu vamo. Iya Jesus wa yamba eyambo otjikando tjimo vala, hiee 
liyandja omwene kuKalunga a ile eyambo. 

28Ovantu mboka mbava holowolwa va ile ovayambethi moveta yaMoses, va li 
ovingone. Iya okwaana kwaKalunga hukwa ka ningwa kon̯ima yoveta yaMoses, 
kwa twaa po Omuna ngwaa hwila po katee apehe.  

Ovaheberi 8 

Jesus oye e li omuyambethi wetu omunene 

1Iya napano otjipuka otjinene himatu popi hitja pon̯a ovikwawo hootjohi: Tu 
naomuyambethi omunene nguu li hinyahi, ngwaa kala pohi kokulyo 
kwotjipunditumino tjoMutumbalekwa meulu,  

2a undape moudhilikwa, mesase lyatjatjili ndyaa tungwa kuMuhona, ndihali 
tungilwe komuntu.  

3Omuyambethi omunene auhe wa tuwa po a kale ama yandja kuKalunga ovipuka 
otjali nokuyamba omayambo. Iya nomuyambethi wetu omunene wa thele 
okukala ae na tja wo hima yamba.  

4Ngaile wa li kombanda yohi, ngai hamuyambethi, mena lyokutya ovayambethi 
mboka mbava yandja ovipuka otjali oveta yOvajuda ngahi mai popi, oko ve li.  

5Ovilinga vyouyambethi mbiva undapa, ethano notjidhidhimbe tjasoka hitji li 
meulu. NgaMoses nawanawa hiaa heelelwe kuKalunga, hiaa li ama tungu esase, 
Kalunga ha tyaa: “Tala nawa, opo u undape ovipuka avihe ngahi tja li methano 
ndiwa yulikilwa kondundu.” 

6Iya napanoJesus wa pewa otjilinga tjouyambethi otjinene okupon̯a 
otjovayambethi, ngahi e li omuwan̯en̯eki wewaneneno ewa ndyaa pon̯a ekwawo, 
ndyaa kulama komaudhiko omawa okupon̯a omakwawo.  

7Iya ngaile ewaneneno lyolutenga lya hula, ngai kaaku hepwa uke etyavali.  

8Iya Kalunga ma pa ovantu ve ombedhi, hima tyaa:  “Taa tuutuu, Muhona ma tya,  
omatango mae ke ya,  katango me ka twaa po ewaneneno epe pokati ketu 
nonganda yaIsrael nopokati ketu nonganda yaJuda.  

9Ewaneneno epe kaali yelekwa nandyoka ndimba ningile nowoihoombwale,  
himbe ve kambulile mokuwoko,  he ve dhilula mo moEgipiti.  Iya mena lyokutya 
kava kambulithile ewaneneno lyandje ndimbe ve pa,  mbe ve yetha.  Muhona otjo 
ma popi.  

10Iya hendi olyo li li ewaneneno ndime ka ninga nonganda yaIsrael kon̯ima 
yomatango ngoka,  Muhona otjo ma popi.  Oveta yandje me ke i twaa momalipulo 
awo,  he ke i sonekela momitima vyawo.  Me ka ila Kalunga kawo,  nawo mava ka 
ila ovantu vandje.  

11Kape na omuntu noumo nguma ka longa omuntu womotjilongo tje,  po kape na 
nguma ka heela owoyawo ha tyaa:  ‘Iwa Muhona, ‘ mena lyokutya avehe mave ke 
ndjiwa okudha komununu katee komunene.  

12Iya me ke ve t̯ila onkenda,  he itha po omapuko awo,  híme ka thipaluka uke 
odhonkali dhawo.” 

13Iya Kalunga hima popi ewaneneno epe, olyolutenga we li mona okutya lya 
kulupa. Hitja kulupa, matji ka anda dhiva.  

Ovaheberi 9 

Eundapelokalunga mesase lyokombanda yohi 

1Ewaneneno lyolutenga lya li wo nodhoveta dhokuundapela Kalunga noluvedhe 
ndwaa ningilwa okuundapela Kalunga.  

2Iya esase lya tungilwe hinyahi: Ondjuwo yokuthikila, ndjii tiwa ondhilikwa, mwa 
li otjituliko tjolamba, otjitaafula nomingome mbyoka mbii yambwa Kalunga,  

3iya kon̯ima yotjitopa otjityavali hitji yuvikila, kwa li ondjuwo ndjii tiwa 
ondhilikwandhilikwa,  

4mumwa li otjiyambelo tjotjingoldo tjokutwiimin̯ina, notjikasa tjewaneneno hitja 
vavekwa otjingoldo kodhontyo adhihe. Motjikasa tjewaneneno mwa li ombiya 
yotjingoldo ndjii na omanna, mwa li otjisawa tjaAron hitja tauka oluhapo, 
novipelende vyomawe vivali mbyaa sonekwa ovitumino.  

5Kombanda yotjikasa tjewaneneno kwa li ovakerubi mbava hambulwa, mbave na 
elaimo. Omavava awo a tjikila oluvedhe mpoka odhonkali mpadhi ithilwa po. Iya 
kaatu ulu okuthitulula nawa ovipuka hembi avihe napano.  

6Iya ovipuka hembi avya longekedhwa nyahoka, ovayambethi va kala amava i 
etango alihe mondjuwo yokuthikila oku ka undapa ovilinga vyouyambethi.  

7Iya mondjuwo ontyavali mu hita vala omuyambethi omunene aika otjikando 
tjimo mombula. Ye u hita mo nombindhi, e i yambe Kalunga mena lyodhonkali 
dhe omwene nodhovantu ndhihava ningilile owina. 

8Momalongekedho henga aehe Ombepo Ondhilikwa i holololele ovantu okutya 
ondjila yokuhita moudhilikwadhilikwa kaiya patululwa, tainkolo esase 
lyolutenga opo li li.  

9Hendi olyo li li ethano ndimali yulike oluvedhe lwanapano, matji tya, ovipuka 
vyotjali nomayambo ngaa yambwa Kalunga kaa ulu okuninga elityoo 
lyomuundapelikalunga li kale alya hwile po okupwa.  

10Iya ngahi tji li ovikulya novikunwa nokulikoha huku lili nahuku lili, mbyoka 
oveta yountu, ndjaa tuwa po, i kale po katee oluvedhe lwoveta ompe malu ya.  

Ombindhi yaKristus 

11Iya Kristus hiaa ninga omuyambethi omunene, we ya ae na ouwa auhe 
wovipuka mbitu lwete. Esase moka mwaa undapela, enene unene, lyo ewa 
okuhwila po, kali tungilwe nomawoko ovantu, lyo halyomeuto hendi.  

12Kristus wa hita moudhilikwadhilikwa otjikando tjimo vala, ka hitile mo 
nombindhi yodhonkombo ne yodhontana, iya wa hita mo nombindhi ye omwene, 
he tu undapele eyowolo lyaapehe.  

13Ombindhi yodhonkombo noyodhontwedhi i sapelwa ovantu mbava lundha, 
hava undwa nomuto wontana ondema, vyo havi ve koho osilo yawo.  

14Iya unene ombindhi yaKristus ya hula, mai kohola omalityoo etu kovilinga 
ovivi, opo tu undapele Kalunga omunamwenyo. Iya Kristus we liyamba omwene 
kuKalunga kodhonkono dhombepo yaapehe, a ile eyambo ndihali na ombedhi.  

15Iya wa ila omuwan̯en̯eki wewaneneno epe, ovaithanwa opo va mone oumpinga 
waapehe mbwaa udhikwa, mena lyokutya et̯o lye lya ila ondjowo yodhonkali 
dhewaneneno lyolutenga.  

16Iya mpape na eudhiko lyepingo, omuntu nguma pinganwa u tha okukala ae iwe 
tjatjili okutya wa t̯i,  

17mena lyokutya eudhiko lyepingo kali na tjilinga, tainkolo omupinganwa aheya 
t̯a, u pinganwa vala, aa t̯i.  

18Iya ewaneneno lyolutenga kaali ulu okuningwa ahape na tja ombindhi.  

19Olutenga Moses wa heela ovantu avehe ovitumino vyomoveta, okudha mpoka 
ha itha ombindhi yodhontana noyodhonkombo nomeva, ha itha omaenya 
omathilantu notjiyawo tjomusopi, ha sapele embo lyoveta novantu avehe,  

20ha tyaa: “Ombindhi hendji oyo i li ewaneneno ndyoka Kalunga ndyee mu heela 
mu li kambulithe.” 

21Iya esase novimbundu avihe mbii undapethwa meundapelokalunga navyo we 
vi sapela.  

22Iya ambala ovipuka avihe vi oveta ngahi mai popi, vi kohwa nombindhi. 
Odhonkali dhi ithwa po vala, apa tika ombindhi.  

23Ovipuka hembi vyokombanda yohi omathano ovipuka vyomeulu, vya thele 
okukohwa nomayambo henga, iya ovipuka vyomeulu mavi kohwa nomayambo 
ngaa pon̯a henga.  

24Iya Kristus ka hitile moudhilikwa mbwaa tungwa kovantu, mboka mbuu li 
ethano lyoudhilikwa owenewene. Ye wa hita meulu olyenelyene, moka mume tu 
popile kotjipala tjaKalunga, 

25hakutya e ke liyambe uke ngomuyambethi omunene hiaa hita 
moudhilikwadhilikwa otjikando tjimo mombula, u hita mo nombindhi ndjihai thi 
oye.  

26Iya ngaile katja li nyahoka, ngai wa tatethwa ovikando ovingi okudha komautilo 
ouye. Iya napano we ya vala otjikando tjimo pomaandelo omaluvedhe ouye, we 
liyamba omwene, a ithe po odhonkali.  

27Ovantu avehe va tuwa po ae lukulu okutya mava t̯i tumo, okudha mpoka mava 
ka kevelela ekoyo. 

28Iya naKristus wo wa yambwa otjikando tjimo, opo a ithe po odhonkali 
dhovengi. Iya me ke ya otjikando otjityavali, hakuya okwiitha po odhonkali, iya 
ma ka etela ehupitho mboka mbave mu kevelela.  

Ovaheberi 10 

1Oveta yOvajuda otjidhidhimbe tjovipuka oviwa mbimavi ya, olupe halo lu li 
ovipuka ovyenevyene. Iya oveta kaai ulu okuthikitha ovantu mehwilopo nandava 
hweene kuKalunga nomayambo awo apehe ombula nombula.  

2Ngaile ovantu hembenya va kohwa odhonkali dhawo, ngai kave na tja omalityoo 
odhonkali, nomayambo ngai kaa hepwa uke.  

3Iya omayambo henga a kalela po okuthipalukitha ovantu odhonkali dhawo 
ombula nombula.  

4Iya ombindhi yodhontwedhi noyodhonkombo kaai ulu okwiitha po odhonkali.  

5Iya Kristus hiaa li ame ya mouye, wa heela Kalunga ha tyaa:  “Otjali nomayambo 
koo e hala,  iya wa ndongekedhela olutu.  

6Omalungwinithwayambo nomayambo okwiitha po odhonkali koo e hulukilwa.  

7Ame he tyaa:  ‘Aame hengu,  me ya okuundapa ehalo lyoye, Kalunga,  ngahi tja 
sonekwa membo lyoveta,  himatji popi ouhunga naame.’“ 

8Olutenga Kristus wa popya ha tyaa: “Otjali nomalungwinithwayambo 
nomayambo okwiitha po odhonkali ku e hala, ove ku e hulukilwa.”Wa popya 
hinyahi nandaku tiwa oveta mai popi omayambo a yambelwe.  

9Iya wa popya uke ha tyaa: “Aame hengu, me ya okuundapa ehalo lyoye, 
Kalunga.”Iya Kalunga wa itha po eyambo lyolutenga, ha twaa po eyambo etyavali. 

10Iya mena lyokutya Jesus Kristus wa ninga soka Kalunga hiaa li ama hala a 
ninge, nt̯e atuhe twa kohwa odhonkali, hiee liyamba nolutu lwe otjikando tjimo 
vala.  

11Omuyambethi auhe u kulama etango alihe okuundapa otjilinga tje, u yamba 
omayambo ngoka ovikando ovingi. Omayambo atjo ngoka kae na tango a ithile po 
odhonkali.  

12Iya omuyambethi hengu Kristus hiaa yamba eyambo otjikando tjimo vala mena 
lyodhonkali, wa kala pohi kokulyo kwaKalunga katee apehe.  

13Napano hoka Kristus oko ma kevelele, katee Kalunga ma twaa odhondjedhi dhe 
kohi yodhompadhi dhe.  

14Iya neyambo limo vala wa hwithila po apehe katee apehe mboka mbava ningwa 
ovadhilikwa.  

15Ombepo Ondhilikwa mai tu hipululile wo okutya olutenga Kalunga ma tyaa:  

16 “Hendi olyo li li ewaneneno ndime ka ninga nawo kon̯ima yomatango ngoka,  
Muhona otjo ma popi.  Oveta yandje me ke i twaa momitima vyawo,  he ke i 
sonekela momalipulo awo.” 

17Wa popya uke ha tyaa: “Híme ka thipaluka uke odhonkali novilinga vyawo 
ovivi.” 

18Avihe hembi avya ithwa po, kaapa hepwa uke omayambo okwiitha po 
odhonkali.  

Ngatu hweene puKalunga 

19Vakwetu, napano tu na oluvedhe ndwaa kutuluka okuhita 
moudhilikwadhilikwa mena lyet̯o lyaJesus.  

20Jesus we tu patululila ondjila ompe yomwenyo okupitila motjiyuvikilo, okutya 
okupitila molutu lwe omwene.  

21Iya tu na omuyambethi omunene nomuyungi wonganda yaKalunga.  

22Ngatu hweene puKalunga nomutima watjatjili mbuu na eliun̯iko lyeitavelo, 
nomitima mbyaa tjatjwa okudha melityoo lyouvi, nolutu ndwaa kohwa nomeva 
ngaa kohoka.  



470 

 

 
©  2012 Bible Society in Namibia. 

 

 
 

 

23Ngatu kambulithe otjihipululo tjekevelelo lyetu, hátu tengauka. Iya ngwee tu pa 
eudhiko omuliun̯ikwa.  

24Ngatu lit̯ilen̯i otjiho, nt̯e tu livandhipaleke, tu kale atu lihole, nt̯e tu liningile 
ouwa.  

25Hátu yetha okwoongana pamo, ngavamo hiva yetha okwoongana pamo. Iya 
ngatu livandhipaleke, unene hitu lwete etango lyaMuhona himali hweene 
popedhi.  

26Iya andaa matu lundhile tjawina, nt̯e opo twa dhi pokutyaa otjatjili, kaapa kala 
uke eyambo lyokwiitha po odhonkali.  

27Iya matu kevelele vala ekoyo ndimali tilitha, nekundungala lyomulilo ndimali 
hike mbamava kondjetha Kalunga.  

28Omuntu nguha tee koveta yaMoses, u dhipawa ahape na tja onkenda, andaa 
hiaa lundha tja popiwa kodhombangi mbali ne ndatu.  

29Mamu lipula vi, oluyuma ndoka malu ka kala alu lithike pi kunguma tombo 
OmunwaKalunga, ha tala okutya ombindhi yewaneneno ndjee mu dhilika kai na 
otjilinga, atjaa ha penye Ombepo yet̯ilonkenda?  

30Iya nt̯e tu mu i ngwaa popya ha tyaa: “Ame me kambulile ovantu onkongo, 
aame omwene me ke ve yumaneka.”Ma tya uke: “Muhona ma ka koya ovantu ve.” 

31Tjitilitha okuwila momawoko aKalunga omunamwenyo.  

32Iya thipaluken̯i omatango alukulu, himwa tungatelelwe notjiten̯i tjaKalunga, 
mwe likambulithilile ekondjo enene lyomatatetho.  

33Poluvedhe lumo mwa penyenwe, hamu tatethwa movipathi vyovantu, 
poluvedhe olukwawo mwa ila omapanga nambava tatethwa ngan̯e.  

34Iinga, iya mwa ihamekwa pamo nodhonkwatwa, hamu likambulithile nehuluko 
himwa pundwa omamona en̯i. Iya omena lyokutya mu tji i okutya mu na tjimo 
otjiwa hihamatji anda.  

35Iya hámu yetha eliun̯iko lyen̯i, mena lyokutya eliun̯iko li na ondjambi onene.  

36Mamu hepa okulikambulithila, opo mu hwithile po ehalo lyaKalunga, n̯e mu 
pewe soka hiee mu udhikila.  

37Iya omusonekwa mau tyaa:  “Pe na vala okaluvedhe okanunu,  ngoka ngwaa 
thele okuya, me ya,  ye kaa kala ko.  

38Iya omuvyuuki wandje ma ka kala nomwenyo mena lyeitavelo,  iya andaa ma 
tjuna mon̯ima,  omwenyo wandje kaau mu hulukilwa.” 

39Iya nt̯e katu ngala ovantu mboka mbava tjuna mon̯ima, va ka keke, iya matu 
itavele, omienyo vyetu vi hupithwe.  

Ovaheberi 11 

Eitavelo 

1Okukala atu na eitavelo matji tya okukala atu na eliun̯iko ndyaa kola movipuka 
mbyoka mbimatu kevelele nambyoka mbihamatu ulu oku vi mona.  

2Iya ovantu ovakulu va hopelwe kuKalunga mena lyokwiitavela kwawo.  

3Eitavelo olyo lye tu ninga tu tyee okutya ouye wa utwa nondaka yaKalunga, iya 
okutya novipuka mbii moneka vya ningwa movipuka mbihavi moneka.  

4Eitavelo olyo lya undapetha Abel, a yambe eyambo ewa okupon̯a olyaKain. 
Kalunga we mu mona okutya omuvyuuki, ha tambula otjali tje, mena lyeitavelo 
Abel ma popi uke, nandaku tiwa wa t̯a.  

5Eitavelo olyo lya popila Henok okutya ahama t̯i. Wa ithwa po kuKalunga, ahama 
moneka komuntu noumo, mena lyokutya Kalunga we mu twala meulu. 
Omusonekwa ngahi mau tya Henok tainkolo aheya twalwa meulu, wa heelwa 
okutya Kalunga we mu hulukilwa.  

6Kape na tja ngume hulukilwa kuKalunga, andaa ke na tja eitavelo, mena 
lyokutya nguma hweene puKalunga, wa thele okwiitavela okutya Kalunga oko e 
li, ye ma thutu mbamave mu taendha.  

7Eitavelo olyo lya undapetha Noa, a tyee omalondolo aKalunga ngamaa popi 
ovipuka mbyoka mbimavi ke ya, ye mbiha ulile okumona. Noa wa tyaa 
kuKalunga, ha tunguondjuwowato, moka mwaa hupila pamo nonganda ye. Iya 
eitavelo lye olyo lye mu ninga okutya a koye ouye, ye ha pewa ouvyuuki 
kuKalunga, mboka mbwaa dha meitavelo.  

8Eitavelo olyo lya undapetha Abraham, a tyee kuKalunga hiee mu ithana, ha 
dhilukile kotjilongo soka hiaa ka pewa ngepingo. Abraham wa dhiluka motjilongo 
tjawo, ye kaa li ae i hoka huma i. 

9Eitavelo olyo lye mu ninga okutya a kale ngongendi motjilongo soka Kalunga 
hiee mu udhikila. Nahi u kala vala momasase, naIsak naJakob, mboka Kalunga 
mbaa udhikila epingo tuu ndyoka, 

10mena lyokutya Abraham wa li ama kevelele otjitungwalongo soka hitji na 
omakulameno ngaa kola, hitja t̯indwa, hatji tungwa kuKalunga omwene.  

11Eitavelo olyo lya ninga okutya Sara a ile ina yaIsak, nandaku tiwa wa li aa 
kulupa, matji tya kaa li ama ulu okwiila omut̯imba. Sara we liun̯ika Kalunga 
ngoka ngwaa hwithila po soka hiaa udhika.  

12Abraham nandaku tiwa wa li aa kulupa, muye mwa ka dha oluyumuko olun̯ingi 
nduu ngala odhonyothi keulu, nduhamalu ulu okuhawa, ngoluheke lwomawe 
kontyo yelunga.  

13Ovantu hemba avehe va t̯ila meitavelo. Wo kava mwene ovipuka mbyoka 
Kalunga mbyee ve udhikila, ve vi talela kokule, have vi hulukilwa. Va koneka 
okutya wo odhongendi novayenda kombanda yohi.  

14Ovantu mbava popya ovipuka mbyoka, va yulika okutya wo va taendha 
otjilongo tjawo.  

15Ngaile va sokele kotjilongo hoka huva dhile, ngai va mona oluvedhe okutjuna.  

16Iya va li ave na ehalo okumona otjilongo soka otjiwa tjomeulu okupon̯a soka 
huva dha. Iya Kalunga ke ve t̯ile ohon̯i, hive mu ithana Kalunga kawo, mena 
lyokutya we ve longekedhela otjitungwalongo.  

17Eitavelo olyo lya ningitha Abraham, a yambe omuna Isak, a ile eyambo, Kalunga 
hiee mu lolele. Abraham oye e li ye ngwaa pelwe omaudhiko kuKalunga, iya 
nandaku tiwa otjo nyahoka we lilongekedhele okuyamba omuna ongunga, 

18nandaku tiwa Kalunga wa heela Abraham ha tyaa: “Oluyumuko lwoye malu ka 
dha muIsak.” 

19Iya Abraham wa sokele okutya Kalunga me ke mu imunina Isak kout̯e. Iya wa 
pewa uke Isak ngangwaa dhi met̯o.  

20Eitavelo olyo lya undapetha Isak, a pe Jakob naEsau elao ndyoka ndimali ke ya.  

21Eitavelo olyo lya undapetha Jakob, a pe odhondele dhaJosef aveevali elao, 
tainkolo aheya t̯a. Wa kambulila kotjisawa tje, ha kumbu kuKalunga.  

22Eitavelo olyo lya undapetha Josef, hiaa popya ouhunga noludhilu lwOvaisraeli, 
tainkolo aheya t̯a, ha tya himava dhi moEgipiti omat̯ipa e ngave e ninge vi.  

23Eitavelo olyo lya undapetha ovanene vaMoses, ve mu holeke omiedhi vitatu, 
hiaa yumukwa. Va mono okutya ondele omuwa, wo kava tilile oveta yohamba.  

24Eitavelo olyo lya undapetha Moses, hiaa kulu, wa anya okutiwa ondele 
yatjaFarao. 

25Ye wa holowola okutya okutatethwa pamo novantu vaKalunga hahe okupon̯a 
okuhulukilwa oulundhi wopokaluvedhe vala.  

26Ye wa mona okutya okupenywa mena lyaKristus hahe okupon̯a omauhona 
aehe omoEgipiti, mena lyokutya ye wa li ae lwete ondjambi ndjima ka pewa 
komeho.  

27Eitavelo olyo lya undapetha Moses, hiaa dha moEgipiti, ahama tila oluyuma 
lwohamba. Moses wa vandhipala, mena lyokutya wa kala aa ngala u lwete 
Kalunga, ye nguha moneka. 

28Eitavelo olyo lya undapetha Moses, opo a twee po Opaasa nokuvaveka 
ombindhi pomivelo vyodhondjuwo, omweengeli wet̯o opo há dhipaa oviveli 
vyOvaisraeli.  

29Eitavelo olyo lya vandhipaleka Ovaisraeli, va ule okuyauka Elunga ethilantu 
ngambamava ende polukukutu, Ovaegipiti hiva lolo oku tji ninga, va ya nomeva.  

30Eitavelo olyo lya teyetha omakuma otjitungwalongo tjaJeriko, Ovaisraeli hive tji 
kondoloka omatango epanduvali. 

31Eitavelo olyo lya amena ekunga Rahab, ahama dhipawa pamo novakondjethi 
vaKalunga, mena lyokutya wa hupitha odhontumwa dhOvaisraeli.  

32Nge twikile ko uke, ame tya vi? Hí na tja oluvedhe ndwaa hulu okuhipulula 
Gideon, Barak, Simson, Jefta, David, Samuel novaprofeti.  

33Mena lyeitavelo va kondjetha ovilongo, have vi ton̯a. Va undapa ouvyuuki, hava 
mono omaudhiko ngaa hwithilwa po, hava pata ovinyo vyodhonkeyama.  

34Va dhima omulilo mbuu na odhonkono, hava inkolo odhomemo dhomukonda, 
moungone va ningwa ovanankono, nodhombandhi movita, hava taata 
omangundwa ovakwavita odhongendi.  

35Ovakadhintu vamo va imuninwa ovat̯e vawo kout̯e.  Ovantu vamo va tatethwa 
tee va t̯i, wo kava halele okukutululwa, opo va mone eimuko kout̯e ewa.  

36Vamo va tonwa, hava penywa, hava kutwa nomalyenge, hava yedhililwa 
mokaliwoso.  

37Vamo va dhipawa nomawe, vamo va sahwa pokati, ovantu vamo va twelwa 
nomikonda, hava t̯i. Vamo va dhilauka, hava dhala ovipa vyodhondhu 
novyodhonkombo, va t̯a oluhepo, va lambwalambwa, hava mono ovihuna.  

38Ouye kawa li ouwa kuwo nokanunu. Va alauluka nomakuti nomodhondundu, 
hava kala momaleva nomomankomototo eheke.  

39Ovantu avehe mboka va pandulwa mena lyeitavelo lyawo, atjaa kava mwene 
hiva udhikilwa.  

40Iya Kalunga u na hiee tu longekedhela otjiwa okupon̯a hehinya. Otjiwa hootjohi 
okutya wo mava ka mona vala ouwa pamo nant̯e.  

Ovaheberi 12 

Likambulithilen̯i omapukululo 

1Iya hitu na engundwa enene ndii lithike hempa lyodhombangi dheitavelo ndhee 
tu kondoloka, iya nant̯e wo ngatu yethe atjihe himatji tu tjaele. Ngatu yethe 
oulundhi mbuu likuta nant̯e. Okulipatela hehu hutu na ko komeho, ngatu 
likambulithile okudhamuka. 

2Omeho etu ngaa tale kuJesus omuuti nomuhwithilepo weitavelo, ngwee 
likambulithila omatatetho okomutjaakano mena lyehuluko ndyaa tulikilwa. Ye 
wa li ahe na ko natja nomapenyo, ye wa kala pohi kokulyo kwotjipunditumino 
tjaKalunga.  

3Lipulen̯i naJesus hiee likambulithila ovantu ovalundhi mbave mu kondjetha, opo 
hámu ulwa, n̯e ahamamu poyola.  

4Iya mekondjo lyen̯i okukondjetha oulundhi, tee hempa kamuya tika ombindhi.  

5Iya mwa dhimba odhondaka dhokuvandhipaleka, ndhimwa heelwa ngovana, 
ndhimadhi tyaa:  “Munwandje, hó tombo himo pukululwa kuMuhona,  hó poyola 
amo yumanekwa kuye.  

6Iya Muhona u yumaneka ngwee hole,  u tona omuntu auhe ngoka ngwaa 
tambula, a ile omuna.” 

7Likambulithilen̯i himamu yumanekwa, Kalunga ma kala nan̯e ngovana. Pe na 
ondele nguha yumanekwa kwiihe?  

8Iya andaa kaamu yumanekwa, okutya kamuvana womolukupo, iya 
muwodhombalethi.  

9Hitu kala nootate, ve tu yumaneka, iya twe ve tumbaleka. Iya matu kala vi 
ahamatu tumbaleke Tate owomeulu, opo tu ule okukala atu na omwenyo?  

10Iya ootate ve tu yumaneka mokaluvedhe okathupi, ngahi ve tji tala okutya 
otjiwa. Iya Kalunga u tji ninga mena lyouwa wetu ovene, opo tu kale atu na tja 
tjomoudhilikwa we.  

11Iya omuntu poluvedhe ndoka ama yumanekwa, kombinga ye ka kala ae lwete 
okutya otjipuka otjiwa, iya u kala ae yuvite navi, iya mbava tekulwa nyahoka, 
kon̯ima okuyumanekwa hoka maku ka yandja otjinyango otjiwa tjouvyuuki.  

Omapukululo nomalondolo 

12Iya yelen̯i omawoko en̯i ngaa nampa, n̯e mu koleke odhongolo dhen̯i ndhaa 
nengena. 

13Enden̯i modhondjila ndhaa vyuukilila, opo ompadhi ndjaa lemana ahamai 
pikuka, iya i velulwe.  

14Kondjen̯i okukala nouwa novantu avehe, n̯e mu kondje okukala ovadhilikwa, 
mena lyokutya kape na nguma ka mona Muhona, andaa hamudhilikwa.  

15Talen̯i okutya ahamapa kala omuntu ngume liitha mo met̯ilonkenda 
lyaKalunga. Talen̯i okutya ahamapa kala omuntu nguma ngala otjitho hitji na 
oudhioo, hitja lula, hatji kulu, hatji etele ovantu oudheu owingi noudhioo watjo.  

16Iya talen̯i okutya ahamapa kala omuntu nguma i movihulo ne nguhe na 
ouvyuuki ngaEsau, ngwaa landetha po ounene we komunitje elonga lyovikulya.  

17Iya mu tji i okutya, komeho hiaa ka kala ama hala okupewa elao, wa yethwa, 
mena lyokutya kaa li uke ama ulu okulundulula hiaa undapa, nandaku tiwa elao 
we li lilila nomihodhi.  

18Iya n̯e kamu hweenene pondundu ndjii t̯in̯wa nomawoko, ndjii tema omulilo, 
ndjii na et̯iku, otjilwiilwii nombula yongandavila,  

19hukwa teekele onkwino nondaka ndjaa li amai popi unene, Ovaisraeli hiva teele 
ondaka ndjoka onene, va kumba okutya háva heelwa uke. 

20Wo kava li amava ulu okulikambulithila okuteelela elaka ndiva li amava 
heelwa, ndyaa li amali tyaa: “Notjipako andaa tja t̯in̯i kondundu ndjoka ngatji 
tonwe nomawe, tji dhipawe.” 

21Iya mena lyemoneko ndyoka ndyaa li amali tilitha, Moses wa popya ha tyaa: 
“Mba tila, me teketa.” 

22Iya n̯e mwe ya kondundu yaSion nokoJerusalem tjomeulu, 
kotjitungwalongo tjaKalunga omunamwenyo, hitji na ovaengeli omayovi 
nomayovi omengi.  

23N̯e mwe ya kotjipito tjehuluko nokeongalo lyoviveli vyaKalunga, mboka mbave 
na omana ngaa sonekwa membo lyomeulu. Mwe ya kuKalunga nguu koya ovantu 
avehe, nokodhombepo dhovavyuuki mboka mbava hwila po okupwa.  

24N̯e mwe ya kuJesus omuwan̯en̯eki wewaneneno epe nokombindhi yokusapwa, 
ndjimai popi ovipuka oviwa mbyaa pon̯a mbyoka ovyombindhi yaAbel.  

25Iya talen̯i okutya kaamu anya okuteelela nguma popi. Iya andaa ovantu mboka 
kava inkolele, ngwee ve londola ae li kombanda yohi, nt̯e matu ulu vi okwiinkola 
Kalunga ngume tu londola ae li meulu?  

26Ondaka yaKalunga ya teketethele ohi, iya napano wa udhika ha tyaa: “Híme ka 
teketetha uke ohi otjikando tjimo vala, iya me ka teketetha wo neulu.” 

27Ondaka hendji ndjimai tyaa: “Otjikando tjimo uke”mai yulike okutya ovyuutwa 
avihe mbyaa teketethwa, mavi ka ithwa po, opo mbihavi teketele, vi kale po.  

28Ngatu pandule, himatu pewa otjilongo hihatji teketa. Ngatu pandule nt̯e tu 
undapele Kalunga nonkalo ndjimai mu thevelwa, atu na etumbaleko nontilo.  

29Iya Kalunga ketu oye e li omulilo mbuu lungwinitha.  

Ovaheberi 13 

Ovakriste kalen̯i amu lihole 

1Ovakriste twikilen̯i okukala amu lihole.  

2Hámu dhimbi okuyakula odhongendi. Pe na vamo mbava ningile nyahoka, hava 
yakula ovaengeli, wo ahave tji i.  

3Thipaluken̯i odhonkwatwa, mu ngale mbamwa kambulwa pamo nawo. 
Thipaluken̯i mbava monethwa ovihuna, mu ngale mbamwa monethwa ovihuna 
pamo nawo.  

4Olukupo ngalu tumbalekwe kovantu avehe. Ngwaa kupa nangwaa kupwa, auhe 
nge liun̯ike momukwawo. Iya Kalunga ma ka koya mbave li movihulo, nambava 
yona olukupo.  

5Monkalamwenyo yen̯i hámu kala nolwiho nodhombongo, himu na tjo ngatji mu 
hule, mena lyokutya Kalunga ma tyaa: “Ame híme ku yetha nokanunu, híme ku 
thii po.” 

6Iya ngatu kalen̯i atu na eliun̯iko, nt̯e tu tye:  “Muhona oye e li omupopili wandje,  
hí na hime tila,  omuntu ma ndingi tji?” 

7Thipaluken̯i ovaviyuli ven̯i, mbave mu heela ondaka yaKalunga. Lipulen̯i onkalo 
yawo okutya ya li vi, n̯e mu holele eitavelo lyawo.  

8Jesus Kristus ka lunduluka, hiaa li ongulohi, otjo e li nandino katee apehe.  

9Hámu twalwatwalwa komalongo ngae lili nangae lili, ngahamu i. Iya onawa 
omutima u kolekwe ket̯ilonkenda lyaKalunga, hakoveta yovikulya ndjaa tuwa po, 
oveta yovikulya kaai popile mboka mbave vi lya.  

10Ovayambethi mbava undapa mesase mumu undapelwa Kalunga, kave na tja 
odhonkono okulya kotjiyambelo tjetu.  

11Omuyambethi omunene, Omujuda, u eta ombindhi yovipako 
moudhilikwadhilikwa, opo e i yambe mena lyodhonkali. Iya omituntu vyovipako 
vi hikilwa kotjila tjokamba.  

12Iya naJesus wo wa t̯ila kotjila tjotjivelo tjotjitungwalongo, opo a kohe po 
odhonkali dhovantu nombindhi ye omwene.  

13Iya nant̯e ngatu enden̯i kuye kotjila tjokamba, tu ka penywe pamo naye.  

14Iya kombanda yohi katu na ko otjitungwalongo himatji kalakala ko, iya matu 
taendha otjitungwalongo himatji ya.  

15Ngatu yamben̯i Kalunga apehe eyambo lyompandu, okupitila muJesus, iya 
okuhipulula ena lye otjo tji li eyambo lyovinyo vyetu. 

16Hámu dhimbi okuundapa ouwa nokuliyandjela mbimu na vyo, mena lyokutya 
omayambo ngae li nyahoka, mae hulukitha Kalunga.  

17Tyeen̯i kovaviyuli ven̯i, n̯e mu landule himava popi. Va t̯ila omienyo vyen̯i 
otjiho, kava thuva, mena lyokutya mave ke vi pulwa kuKalunga. Andaa mamu ve 
tee, wo mava undapa nawa ovilinga vyawo, iya andaa kaamu ve tee, mava 
undapa noluyuma okutya nyahoka katji na himatji mu popile.  

18Iya tu kumbilen̯i. Nt̯e tu na omalityoo omawa, matu hala okweenda nawa 
movipuka avihe. 

19Ame, unene me hala oku mu ilikin̯a, mu nkumbile, opo Kalunga a ntume uke 
kun̯e dhiva.  

Ealikano 

20Iya Kalunga kouwa, wa imuna kout̯e Muhona wetu Jesus, omut̯ita omunene 
wodhondhu okupitila mombindhi yewaneneno lyaapehe.  

21Iya Kalunga nge mu pe ouwa auhe, opo mu undape ehalo lye. Kalunga nga 
undape munt̯e tu mu thevelwe okupitila muJesus Kristus, ye nga tumbalekwe 
apehe katee apehe.  Amen.  

Omaandelo 

22Iya vakwetu me mu ilikin̯a, likambulithilen̯i hime mu ilikin̯a, mena lyokutya 
mbe mu sonekela vala pauthupi.  

23Me mu heele okutya omukwetu Timoteus wa dhi mo mokaliwoso, andaa we ya 
dhiva, matu ya naye tu mu valulile po.  

24Menekelen̯i po mbave mu viyula avehe, n̯e mu menekele po ovadhilikwa avehe. 
Menekelen̯i po ovakriste vakwetu mbava dha koItalia.  

25Et̯ilonkenda lyaKalunga ngali kale nan̯e amuhe.  

Jakob 

Jakob 1 

1Omukanda hembu mau dhi kwaame Jakob, omuntu waKalunga 
nowaMuhonaJesusKristus.  Me menekele po omaanda omulongo naavali ngoka 
ngaa handjana nouye auhe.  

Eitavelo nounongo 

2Vakwetu, litalen̯i okutya muvanalao, andaa mwa vadhwa komatyoletho ngae lili 
nangae lili.  

3Mu tji i okutya okulolwa kweitavelo lyen̯i maku eta elikambulithilo.  

4Elikambulithilo ngali kale notjilinga hitja hulu, opo mu hwile po, ahamamu kala 
amu na himwa hepa.  

5Iya andaa umo owomun̯e ma hepa ounongo, nga kumbe kuKalunga, me u pewa. 
Kalunga u yandja kovantu avehe, ka pungulula.  

6Iya nga kumbe ae na eitavelo, há limbililwa, nguma limbililwa ma ngala 
ekuthikuthi lyelunga amali twalwatwalwa nokupepwa kombepo,  

7omuntu nguu li nyahoka, nga iwe okutya ke na hima pewa kuMuhona,  

8mena lyokutya u na omahumbakuvali, ye omutengauki movilinga vye avihe.  

Outhona nouhona 

9Mukwetu omuthona, Kalunga ae ku pa ouhona womombepo, hulukwa.  

10Omuntu omuhona, Kalunga ae ku tjun̯a pohi, wa thele okuhulukwa, mena 
lyokutya omuhona ma ka t̯a ngontemo yehodhi.  

11Etango alya tumbu, li eta oupyu, ehodhi hali kukuta, odhontemo dhatjo hadhi 
laumuka ko, outhewe wontemo hau t̯i po. Iya nomuhona otjo ma ka t̯a nyahoka, 
tainkolo ae litwaa movipuka vye.  

Omatyoletho 

12Omuntu omunalao ongume likambulithile omatyoletho. Iya aa ton̯a 
omatyoletho, ma ka pewa ohala yomwenyo, hembu Kalunga mbwaa udhikila 
mboka mbave mu hole.  

13Omuntu ama tyolethwa, há tyaa: “Okutyolethwa hehu kwa dhi 
kuKalunga,”mena lyokutya Kalunga omwene ka tyolethwa kouvi, ye ka tyoletha 
omuntu nokanunu.  

14Omuntu auhe u tyolaethwa kehalo lye omwene evi ndii mu nana, hali mu 
hekaheka.  

15Ehalo evi andaa lya ningi et̯imba, li yumuka oulundhi. Oulundhi andaa wa kulu, 
u eta et̯o.  

16Vakwetu ovahivilikwa, hámu kembelwa po!  

17Ovipuka avihe oviwa mbimo pewa, notjali atjihe hitja hwile po, tji dha 
kombanda kuKalunga, kuIhe yotjiten̯i, hatji ya pohi, amatji dhi kuhengu nguhe na 
omalundauluko ne omapilauluko otjiten̯i net̯iku.  

18Kalunga we tu pa omwenyo kehalo lye omwene okupitila mondaka ye yatjatjili, 
opo tu kale owolutenga movyuutwa vye.  

Okutyaa nokuundapela Kalunga 

19Vakwetu ovahivilikwa, iwen̯i okutya iya napano omuntu auhe onawa a tyee 
dhiva, há kanyauka okupopya, há yumana dhiva.  

20Oluyuma lwomuntu kalu undapa hitja vyuukile Kalunga.  

21Iya yethen̯i osilo aihe, nouvi auhe, n̯e mu tutuvale, mu tambule ondaka 
ndjimwa twikwa, ndjimai ulu okuhupitha omienyo vyen̯i.  

22Tyeen̯i odhondaka dhaKalunga, hakuteelela vala nokulikembela po.  

23Iya andaa pe na nguu teelela odhondaka dhaKalunga, ye ahama ningi ngahi 
madhi hee, u ngala omuntu ngume litalele motjilivandjelo,  

24u litala, aa dhi po, u dhimba dhivadhiva okutya wa ombo ae li vi.  

25Iya ngume lilongo moveta ndjaa hwila po, oveta ndjimai kutulula ovantu 
modhonkali nomet̯o, ye he i kambulitha, ye ahama kala omuteeleli vala nguu 
dhimba, iya ongume i kambulitha, ma kala omunalao movilinga vye. 

26Andaa pe na ngume limono okutya omuundapelikalunga, atjaa ye ka kambula 
nawa elaka lye, u kembela po omutima we, omuntu ngoka okuundapela kwe 
Kalunga kaku na himaku popile.  

27Eundapelokalunga ndyaa kohoka kotjipala tjaKalunga Tate, okutala odhothiwa 
novahepe momaudheu awo nokulipopila okutya ye ahama silikwa kouye.  

Jakob 2 

Hámu pungu ovantu 

1Vakwetu, himu na eitavelo muMuhona wetu Jesus Kristus, Muhona wetumbalo, 
hámu kala nokapungulula.  

2Mosinagoga yen̯i andaa mwe ya omuyenda ngwaa dhala onela yotjingoldo 
nomidhalo vyouhona, mo hamu ya wo omuthona ngwaa dhala omidhalo mbyaa 
tandauka, 

3mu tala ngwaa dhala omidhalo vyouhona, hamu tyaa: “Kala pohi hempa 
popawa,”iya omuthona mu mu heela hamu tyaa: “Ove kulama hoka ne kala pohi 
hempa pondambo podhompadhi dhandje.” 

4Amamu lipungaulula nyahoka, kaamu undapa ovipuka ovivi? 

5Vakwetu ovahivilikwa, teelelen̯i! Kalunga ka holowolele nan̯i mbava talwa 
mouye okutya ovathona, va ile ovahona meitavelo nodhompinga dhotjilongo 
tjaKalunga hitja udhikilwa mboka mbave mu hole?  

6Iya n̯e mwa tomba ovathona. Mbave mu tatetha nambave mu twala movipopya 
nan̯i havahona?  

7Ovahona hawo va penya ena ndyoka ewa mumwa lukilwa? 

8Mamu ningi nawa, andaa mamu hwithile po oveta yopauhamba 
mOmisonekwa ndjimai tyaa: “Kala au hole omukwen̯i ngahi u lihole ove 
omwene.” 

9Iya andaa mamu ningi okapungulula, mamu lundha, noveta mai mu pengele, n̯e 
ovayoni woveta.  

10Iya nguma kambulitha oveta aihe, atjaa ha yono otjitumino tjimo okutya wa 
yono ovitumino avihe.  

11Iya ngwaa popya ha tyaa: “Hó yono olukupo,”oye a popya wo okutyaa: “Hó 
dhipaa.”Iya ove nandaku tiwa ku yonene olukupo, atjaa ove ho dhipaa, wa ile 
omuyoni woveta.  

12Popyen̯i ne mu undape ngovantu mbamava ka koywa koveta ndjimai ve 
kutulula.  

13Mbahave na onkenda novakwawo kaava ka t̯ilwa onkenda, iya mbave na 
onkenda mava ka ton̯a ekoyo.  

Eitavelo ndihali undapa lya t̯a 

14Vakwetu, tji na ouwa watji, amo tya u na eitavelo, ove himo undapa ahamatji 
yulike okutya u na eitavelo? Eitavelo ndii li nyahoka mali ku hupitha?  

15Andaa omukwen̯i u li nyahinya ne ke na tja ovikulya,  

16atjaa umo owomun̯e he mu heele ha tyaa: “Enda po nawa, dhala omidhalo 
omiwa, lya ovikulya oviwa,”matji popile tji, andaa n̯e kaamu mu pa soka hima 
hepa.  

17Iya eitavelo ndii li nyahoka kali na tja ovilinga, lya t̯a.  

18Pamo pe na nguma tyaa: “Matji tjiiwa okukala neitavelo ndihali na tja 
ovilinga.”Ame me mu yaka ame tyaa: “Ndjulikila ndje eitavelo ndihali na tja 
ovilinga, ame me mu yulikile eitavelo lyandje movilinga vyandje.” 

19Ove wa itavela okutya Kalunga yuumo, iinga wa ninga nawa, iya 
nodhondemoni dhe tji itavela, dhi teketa.  

20Muvahima vanavi! Mamu hala okuyulikilwa okutya eitavelo ndihali na tja 
ovilinga lya t̯a?  

21Tateombwale Abraham wa ningwa omuvyuuki kovilinga hiaa yamba omuna 
Isak kotjiyambelo.  

22U lwete atjaa eitavelo hilya undapa pamo novilinga vye, neitavelo hilya 
hwithilwa po kovilinga?  

23Omusonekwa wa hwithilwa po mbumau tyaa: “Abraham wa itavela muKalunga, 
Kalunga we mu tala okutya omuvyuuki.”Iya okutya wa li aa tiwa epanga 
lyaKalunga.  

24Mu lwete okutya omuntu ma ulu okuningwa omuvyuuki kovilinga, hakeitavelo 
vala aliika.  

25Hátjo ngahi tja ningwa wo kekunga ndinya Rahab, ngwaa ningilwe omuvyuuki 
kotjipala tjaKalunga, mena lyovilinga vye? Rahab wa yandja omala kodhontumwa 
dhOvaisraeli, he ve yulikile ondjila imo.  

26Iya olutu ahalu na tja omwenyo, lwa t̯a, iya neitavelo wo ahali na tja ovilinga, 
lya t̯a.  

Jakob 3 

Lungamena elaka 

1Vakwetu, ovengi hámu ile ovalongethi, mu tji i okutya nt̯e ovalongethi matu ka 
koywa unene okupon̯a ovakwetu.  

2Iya nt̯e atuhe tu lundha unene. Andaa pe na nguha lundha ama popi, omuntu 
ngoka u li nawa unene, ma ulu okutumina olutu lwe aluhe.  

3Atwa twaa ovitomu movinyo vyodhonkambe, tu dhi endetha, hatu dhi vyuukitha 
akuhe humatu hala. 

4Talen̯i odhombapolo ndhii li wo odhonene, ndhii yundulwa kombepo onene. 
Omusungi u vyuukitha ombapolo huma hala notjisungitho otjinunu.  

5Elaka nalyo wo okan̯ipo okanunu, atjaa li litangela ovipuka ovinene. Taa tuutuu, 
ontepantepa i hika okuti.  

6Elaka omulilo, li li ngouye mbwaa lundhaka. Elaka movin̯ipo vyetu li silika olutu 
aluhe, hali twaa onkalamwenyo yomuntu momulilo mbwaa tema, mbuu dha 
moheli.  

7Omuntu ma ulu okulonga, u longa ovipuka mbii na omwenyo avihe ngahi tji li: 
Ovithitu, ovidhila, oviyaladhi novipuka vyomomeva,  

8atjaa elaka kape na omuntu noumo nguma ulu oku li dheula. Elaka ouvi mbuhau 
tjiiwa okudheulwa, mbwee yula oudhioo, mbuu eta et̯o.  

9Elaka olyo tu hivilika nalyoMuhona Tate, atjaa olyo tu penya nalyo ovantu 
mbava utwa otjithika tjaKalunga.  

10Vakwetu, katja thele okukala nyahoka, motjinyo mumamu dhi odhondaka 
dhelao, hamu dhi uke odhondaka dhomathingo.  

11Othimo mai ulu tuu okupupa mondjila yayo imo mu dhe omeva omawa nomeva 
ngaa lula?  

12Vakwetu, omukuyu mau ulu okuma odhoholivi ne omuve mau ulu okuma 
omakuyu? Othimo yomeva ngaa lula kaai ulu okweeta omeva omawa.  

Ounongo mbuu dha kombanda 

13Aan̯i mokati ken̯i nguu na odhondunge nounongo? Nge tji yulike nonkalo ye 
ombwa novilinga vye oviwa vyounongo mbyaa tutuvala.  

14Iya andaa mu na onki nolwiho momitima vyen̯i, hámu litanga, n̯e hámu kembe 
okukondjetha otjatjili.  

15Ounongo mbuu li nyahoka kau dhi kombanda, iya owouye, wountu 
nowoundiapoli.  

16Mpape na onki nokulihole ovene, pa kala okungwangwana novilinga avihe 
ovivi.  

17Ounongo mbuu dha kombanda, olutenga wa kohoka, u na ouwa, u na olukeno 
noupanga, we yula onkenda novilinga oviwa, kau na tja omalimbililo ne ovineya.  

18Omuntu nguu eta ouwa, aa kunu ombuto youwa, ma ka teya ouvyuuki.  

Jakob 4 

Oupanga nouye 

1Ovilwa nomalutangu mokati ken̯i vi dha pi? Kavi dhi molwiho lwen̯i nduu 
kondja momalutu en̯i?  

2Mu na himu hala, atjaa kamu tji mono. Mu dhipaa, mu na onki, n̯e kamu na himu 
mona. Mu kondja, mu lwa, n̯e kamu na himu na tjo, mena lyokutya kamu kumbu.  

3Mu kumba, atjaa kamu pewa, mena lyokutya mu kumba navi, mbimu kumba, mu 
ke vi undapetha ngahi mamu hala ovene.  

4N̯e muvayoni wolukupo. Kamu tji i okutya au na oupanga nouye, mo ile ondjedhi 
yaKalunga? Iya nguma hala okuliholowolela oupanga nouye, ma ile ondjedhi 
yaKalunga.  

5Ne mamu lipula okutya Omusonekwa mau popi vala himau tyaa: “Ombepo 
ndjika Kalunga ndjaa twaa munt̯e, u na olwiho nayo?” 

6Iya et̯ilonkenda Kalunga ndime tu pa enene unene, iya Omusonekwa mau tyaa: 
“Kalunga u yele ovalinomi, u t̯ila onkenda ovalinunupiki.” 

7Tyeen̯i muKalunga. Kondjethen̯i omudiapoli, iya me mu inkolo.  

8Hweenen̯i kuKalunga, ye ma hweene kun̯e. Ovalundhi, kohen̯i omawoko en̯i, n̯e 
owomahumbakuvali, kalen̯i ovakohoki momitima vyen̯i.  

9Iwen̯i oluhepo lwen̯i, etethen̯i onkenda mu lile. Ovindjola vyen̯i ngavi ile ovililo, 
nehuluko lyen̯i ngali ile outhiwa.  

10Linunupiken̯i kotjipala tjaMuhona, ye me mu nenepeke.  

11Vakwetu, hámu likuminine, nguma kuminine omukwawo ne ha tya wa puka, 
ma kuminine oveta, ye he i tombo. Andaa mo tombo oveta okutya koo ulu oku i 
hwithila po, iya mo tya oveta ya puka.  

12Kalunga oye a yandja oveta, ye oye a koya, ye oye ma ulu okuhupitha ne 
okuhan̯auna. Ove oove an̯i ngumo ulu okukoya omukwen̯i?  

Hámu linomo 

13Napano teelelen̯i, hemba mbamu tyaa: “Ndino ne muhuka matu ka ya 
kontumba, kotjitungwalongo tjongandi matu ka kala ko ombula amatu ndingosa, 
hatu ka nganyana.” 

14N̯e kamu tji i okutya muhuka ku na tji ne onkalamwenyo yen̯i i li vi. 
Onkalamwenyo yen̯i i ngala omwithi mbuu ya po vala omununu, tjau hau 
handjana po.  

15Ngaile mu popya wo amamu tyaa: “Muhona andaa me tji hala, atjaa ame he kala 
wo nomwenyo, me ka undapa otjontumba ne otjongandi.” 

16Iya napano mu litanga, mu linoma, okulinoma huku li nyahoka kwa puka.  

17Iya nguu tji i okutya u tha okuundapa ouwa, atjaa ye ahame u undapa, okutya 
wa lundha.  

Jakob 5 

Ovahona mava londolwa 

1Iya napano ovahona teelelen̯i, lilen̯i n̯e mu yayane mena lyomaudheu ngamae ke 
mu vadha. 

2Ouhona wen̯i wa wola, omidhalo vyen̯i vya liwa kotundu.  

3Otjisilveri notjingoldo tjen̯i tja ninga omulelu, hehi matji ningi oumbangi woku 
mu pa ombedhi. Omulelu hembu mau ka lya onyama yen̯i ngomulilo. Mwe 
liongedhela omauhona pomatango henga opehulilo.  

4Taa tuutuu, ondjambi yovaundapi wovyana vyen̯i ndjimwe ve kengelela, mai 
kuu onkwoo. Okuyaya kwovantu mboka mbava teya ovilya vyen̯i, kwe thika 
momatwi aMuhona Sebaot. 

5Mwa kala mouwa kombanda yohi nomomahalo en̯i. Mu n̯initha omitima vyen̯i 
metango ndyoka ape na ngwaa twele.  



484 

 

 
©  2012 Bible Society in Namibia. 

 

 
 

 

6Mwa koya, hamu dhipaa omuvyuuki, ye ke mu kondjethele 

Elikambulithilo nealikano 

7Iya vakwetu, likambulithilen̯i katee Muhona ma tjuna. Taa tuutuu, omunatjana u 
kevelela katee oviliwa vyolutenga motjana mavi utu okuliwa, he likambulithile 
uke okudha kombula amai uula katee kompumamuhoke mai utu okuula.  

8Nan̯e wo likambulithilen̯i, omitima vyen̯i ngavi dhike, mena lyokutya okutjuna 
kwaMuhona ku li popedhi.  

9Vakwetu, hámu litangunitha, opo hámu koywa. Taa tuutuu, nguma koyo wa 
kulama pomuvelo.  

10Vakwetu, holelen̯i ovaprofeti mbava popya mena lyaMuhona, mbave 
likambulithila momaudheu.  

11Taa tuutuu, mbave likambulithila, matu tya ovanalao. Job hiee likambulithila, 
mwe mu tyaa. Mwa mona omaandelo ngaa pewa kuMuhona, mena lyokutya 
Muhona u na olukeno nomutima wonkenda.  

12Iya vakwetu, komeho yovipuka avihe, hámu ana eulu ne ohi n̯e hámu ana eano 
nolimo. Iya tyen̯i vala “Iinga, iinga”ne “Aai, aai”, opo hámu koywa.  

13Mokati ken̯i andaa pe na nguu na oudheu, nga kumbe, andaa pe na ngwee 
hulukwa, nga imbe oviimbo okuhivilika. 

14Mokati ken̯i andaa pe na nguma vele, nga ithane ovanene veongalo, ve mu 
kumbile, wo ve mu tohole omadhi mena lyaMuhona.  

15Ealikano lyomwiitaveli mali velula omuvedhi. Muhona me mu imuna. Andaa wa 
lundha, Muhona me mu ithile po odhonkali.  

16Iya lihipululilen̯i odhonkali dhen̯i, mu likumbile, opo mu veluke. Ealikano 
lyomuvyuuki li na odhonkono odhonene, mali ulu okuninga tja.  

17Elia wa li omuntu ngant̯e. Wa kumba okutya ombula ahamai loko, yo ahamai 
loko oule wodhombula ndatu nomiedhi epandu.  

18Iya wa kumba uke, ombula hai loko, ohi hai mene ovilya.  

19Vakwetu, andaa mokati ken̯i mu na nguma dhi mondjila yatjatjili, umo he mu 
tjun̯a,  

20koneka okutya nguma tjun̯a omulundhi, he mu pukulula mondjila ye yepuko, 
ma hupitha omwenyo womulundhi ngoka met̯o, nodhonkali dhe adhihe madhi 
ithwa po.  

1 Petrus 

1 Petrus 1 

1Omukanda hembu mau dhi kwaame Petrus, omuyapostoli waJesus Kristus.  Me 
sonekele ovaholowolwa, odhongendi mbava handjanena movilongo 
vyomoPontus, moGalatia, moKappadokia, moAsia nomoBitinia.  

2Kalunga Ihe we ve holowola ae lukulu. Ombepo Ondhilikwa ye ve ninga ovantu 
ovadhilikwa, va tyee muJesus Kristus, wo va kohwa nombindhi yaKristus.  
Et̯ilonkenda nouwa owingi ngau kale nan̯e.  

Tumbaleka Kalunga mena lyeliun̯iko ndii na omwenyo 

3Kalunga, Ihe yaMuhona wetu Jesus Kristus nga tumbalekwe. Kalunga 
met̯ilonkenda lye enene we tu pa omwenyo omupe hiaa imuna Jesus Kristus 
movat̯e. Napano tu na eliun̯iko ndii na omwenyo,  

4okutya matu mono oumpinga mbuhau yonaka, mbuhau sili, mbuhau anda, 
mbumwa ungulilwa meulu,  

5n̯e hemba mbamwa amenwa kodhonkono dhaKalunga mena lyeitavelo, mu 
mone ehupitho hendi ndyaa longekedhelwa oku ka holololwa motembu 
yathiinina.  

6Iya hulukwen̯i, nandaku tiwa napano mokaluvedhe heha mamu pitile 
momaudheu omengi. 

7Iya ontanto yomaudheu okutala okutya eitavelo lyen̯i olyatjatjili. Ngahi tji li 
otjingoldo hitji pwa po, hatji anda, natjo tji lolwa momulilo, tji talwe okutya tja 
kola. Iya neitavelo lyen̯i ndii na okalu okupon̯a otjingoldo, otjo mali lolwa 
nyahoka, mu pewe etumbalo, nelaimo, nehiviliko katango Jesus Kristus ma ka 
hololoka.  

8N̯e nandaku tiwa kamu mu mwene, mu mu hole, mwa itavela muye. Nandaku 
tiwa napano kamu mu lwete, mwe hulukwa nokulinyandaela, mu na ehuluko 
enene ndihamali tjiiwa okuyelekwa,  

9iya mamu mono ontanto yeitavelo lyen̯i, matji tya ehupitho lyomienyo vyen̯i.  

10Ehupitho ndyoka lya taendhwa, hali thongononwa kovaprofeti mboka mbava 
thimbila et̯ilonkenda ndyoka ndimwa nakelwa.  

11Va thongonona otembu ndjoka okutya onalun̯i ne i li vi, Ombepo yaKristus ndjii 
li muwo ndjaa popya, hiva thimbila okutatethwa kwa Kristus, netumbalo ndimali 
ke ya kon̯ima yokutatethwa kwe.  

12Kalunga wa holololela ovaprofeti okutya ovilinga vyawo kavya li nouwa wawo 
ovene, iya owen̯i, ngahi va popya ouhunga novipuka hembi mbimu yuvite napano 
kodhontumwa ndhii teetha ondaka ombwa kodhonkono dhOmbepo Ondhilikwa 

ndjaa tumwa okudha meulu. Ovaengeli va kala amava hala wo okutala ovipuka 
hembi.  

Kalen̯i ovadhilikwa 

13Iya kalen̯i nodhondunge mumbyoka mbimwa thele okuundapa. Kalen̯i amwa 
pathumuka, amamu kevelele ouwa wehupitho mboka mbumamu ka pewa, 
Jesus Kristus hima ka hololoka. 

14Iya n̯e mu ngala odhondele mbava tyaa, iya hámu itavele okulandula omahalo 
en̯i omavi ngamwa landulile lukulu, himwa li ahamu na himu i.  

15Iya ngwee mu ithana ngahi e li omudhilikwa, nan̯e kalen̯i ovadhilikwa 
movipuka avihe mbimamu ningi.  

16Iya kwa sonekwa okutyaa: “Kalen̯i ovadhilikwa, mena lyokutya ame 
ndjimudhilikwa.” 

17Iya andaa mamu kumbu kuKalunga, ngoka nguu koya ovantu avehe novilinga 
vyawo nguhe na okapungulula, mu tya Taa, kalen̯i nontilo moluvedhe hendu 
lwen̯i lwoungendi.  

18Iya mu tji i okutya monkalo mumwe thiwa kowoihoombwale, kamu yowolelwe 
mo novipuka mbii anda, ngahi tji li otjisilveri ne otjingoldo,  

19iya mwa yowolwa nombindhi yaKristus ndjii na okalu, ngwaa li ama ngala 
ondjona ndjihai na otjipo ne ombedhi.  

20Kalunga we mu holowola ae lukulu, tainkolo ouye ahauya utwa, he mu hololola 
pomatango henga opehulilo mena lyen̯i. 

21N̯e mwa itavela muKalunga okupitila muKristus. Kalunga we mu imuna kout̯e, 
he mu pa etumbalo, eitavelo neliun̯iko lyen̯i opo li kale muKalunga.  

Kalen̯i amu lihole 

22Iya napano himwa tyaa otjatjili, mwa kohoka, mu hole ovaitaveli vakwen̯i, 
kamu liningitha. Kalen̯i amu lihole tjatjili nomitima mbyaa kohoka.  

23N̯e mwa yumukululwa, kamu dhile mombuto ndjimai anda, iya mwa dha 
mombuto ndjihamai anda, modhondaka dhaKalunga ndhii na omwenyo, 
ndhimadhi kala katee apehe.  

24Omusonekwa ngahi mau tyaa:  “Ovantu avehe va ngala ehodhi,  etumbalo lyawo 
li ngala olyodhontemo dhehodhi.  Ehodhi li kukuta, odhontemo dhi laumuka.  

25Iya ondaka yaMuhona mai kala katee apehe.” Ondaka ndjoka oyo i li ondaka 
ombwa ndjimwa teethelwa.  

1 Petrus 2 

1Iya yethen̯i ovipuka avihe ovivi, ovithithi, okulinoma, onki nomalwaambo.  

2Ngoupepe hiuu yama omahini, nan̯e kalen̯i nonyota yomahini opambepo ngoka 
ngae li odhondaka dhaKalunga, e mu kulithe, mu hupithwe.  

3Omusonekwa ngahi mau popi himau tyaa: “N̯e mwa koneka 
okutya Muhona omuwa.” 

Ewe enamwenyo nomuhoko mbwaa holowolwa 

4Indjen̯i kuMuhona, kewe enamwenyo ndyaa yekelwahi kovantu. Kalunga we li 
holowola, li na otjilinga otjinene.  

5Ngomawe omanamwenyo, tungithwen̯i onganda yopambepo, mu 
ileovayambethi ovadhilikwa wokuyamba omayambo opambepo ngamaa 
tambulwa kuKalunga okupitila muJesus Kristus.  

6Iya Omusonekwa mau tyaa:  “Taa tuutuu, ame me twaa moSion ewe ndyaa 
holowolwa, ndii na otjilinga otjinene.  Nguma itavele muye, kaa ka t̯ithwa ohon̯i.” 

7Ewe hendi kun̯e mbamwa itavela, li na otjilinga otjinene. Iya kumbahava 
itavelele, Omusonekwa mau tyaa:  “Ewe ndyoka ovatungi ndiva yekelahi,  lya 
ninga ewe ndyaa tumbala okupon̯a omawe aehe.” 

8Omusonekwa omukwawo mau tyaa:  “Ewe lyokuputaletha ovantu,  noluwaa 
lyoku ve withitha.” Mava putala, mena lyokutya kava itavelele ondaka yaKalunga, 
ngahi va li amava halelwa.  

9Iya n̯e mumuhoko mbwaa holowolwa, ovayambethi wombala, otjiwan̯a 
otjidhilikwa, ovantu vaKalunga omwene mbamwa holowolwa, mu hipulule 
ovilinga vye ovinene. Kalunga we mu ithana mo met̯iku, mu ye motjiten̯i tje 
otjikumithi.  

10Nahi lukulu kamwa li ovantu vaKalunga, iya napano mwa ninga ovantu ve. Nahi 
lukulu kamwa li amu i et̯ilonkenda lyaKalunga, iya napano et̯ilonkenda lye mu li i.  

Ovapika vaKalunga 

11Vahivilikwa, me mu pukulula, mu li ngovayenda nodhongendi mouye hembu. 
Litjaelen̯i komahalo aehe ountu ngaa kondjetha omwenyo.  

12Kalen̯i nonkalo ombwa mokati kovapaani, iya andaa mave mu kuminine okutya 
mu undapa ouvi, va koneke ovilinga vyen̯i oviwa, va hive Kalunga katango me ya.  

13Mena lyaMuhona tyeen̯i ketumino alihe lyountu, kutya nee okohamba nguu li 
omutumini wovantu avehe,  

14ne kovatumini mbava tumwa komutumini wotjilongo okuya okuyumaneka 
mbava undapa ouvi nokupandula mbava undapa ouwa.  

15Iya Kalunga ma hala okutya ovipuka mbimu undapa oviwa, vi tutuvaleke 
omapopyo omawoova.  

16Kalen̯i amwa kutuluka, ekutuluko lyen̯i hámu li undapetha okutjikila ouvi wen̯i, 
iya kalen̯i ngovapika vaKalunga. 

17Tumbaleken̯i ovantu avehe. Kalen̯i amu hole ovaitaveli vakwen̯i. Tilen̯i Kalunga, 
n̯e mu tumbaleke omutumini.  

Kristus otjiholelwa tjambava tatethwa 

18Vaundapi, tyeen̯i kovahona ven̯i, n̯e mu ve tumbaleke. Hámu tee vala kumbave 
li nawa, iya nokumbave na onya.  

19Kalunga me ke mu pa otjiwa, andaa mamu likambulithile omatatetho, n̯e 
ahamu na himwa ningi, mena lyelityoo lyen̯i kotjipala tjaKalunga.  

20Matji popile tji, andaa mamu likambulithile, nan̯i n̯e amwa tonenwa okuundapa 
ouvi? Iya andaa mamu likambulithile omatatetho, amamu undapa ouwa, okutya 
Kalunga me ke mu pa otjiwa. 

21Iya otjipuka hitji li hinyahi, Kalunga otjo e mu ithanena, mena 
lyokutya Kristus naye wo wa tatethwa mena lyen̯i, we mu thiila otjiholelwa, opo 
mu landule modhompadhi dhe.  

22Ye ka lundhile nokanunu. Kape na tja omuntu noumo ngwee mu tyaa ama popi 
ovithithi,  

23mbave mu penya, ke ve penyene, hiaa tatethwa, ka yumanene. We liun̯ika 
muKalunga ke nguu koya nawa hitja vyuuka.  

24Kristus wa tjinda odhonkali dhetu molutu lwe komutjaakano, opo tu kutuluke 
koulundhi, tu kale amatu undapa hitja vyuuka. N̯e mwa velulwa koviwalo vye.  

25Iya n̯e mu ngala odhondhu ndhaa keka, iya napano mwa tjuna komut̯ita 
nomutekuli womienyo vyen̯i.  

1 Petrus 3 

Ovalikupi 

1Ovakadhintu nan̯e wo tyeen̯i kovalumentu ven̯i, opo mbahava itavelele 
muKalunga, nandaku tiwa kamuye ve heela ondaka yaKalunga, va itavele mena 
lyonkalo yen̯i.  

2Mava mono onkalo yen̯i ombwa, himu tumbaleka Kalunga.  

3Katji na himatji popile, okulithevetha nouhila wokombanda, okulitata 
omapanda, okudhala odhondjambwila dhovingoldo ne omidhalo vyouhona.  

4Hámu ningi nyahoka, outhewe watjatjili wopambepo ndjii na ouwa mbwaa 
tutuvala, mbuhau anda, owo u na otjilinga otjinene kotjipala tjaKalunga. 

5Ovakadhintu ovavyuuki mbave liun̯ika muKalunga, nahi otjo ve lithevetha 
nyahoka, hava tee kovalumentu vawo.  

6Sara naye nahi u tyaa kuAbraham, u mu ithana okutya omuhona we. N̯e 
mudhondele dhaSara ovakadhona, amamu undapa ouwa, ahamu na tja owoma.  

7Ovalumentu nan̯e himamu kala novakadhintu ven̯i, ve kambulen̯i nawa, mu 
koneke okutya va ngala odhombiya dholuma, mwa thele oku ve tumbaleka, nawo 
Kalunga me ke ve pa pamo nan̯e omwenyo otjali. Ngatjo mu kala nyahoka, opo 
hápa kala himatji mu tjaele, himamu kumbu.  

Okutatethelwa ouvyuuki 

8Pauthupi me tya amuhe kalen̯i moukumo umo, lit̯ilen̯i onkenda. Vakwetu kalen̯i 
amu lihole, amu na olweembya, hámu linomo.  

9Ngume ku ningi navi, hó mu tjun̯ine ouvi, ngume ku penye, hó mu penye, mu pa 
elao, ngahi mwa ithanwa mu pingane elao.  

10Omusonekwa mau tyaa:  “Nguma hala okuhulukilwa onkalamwenyo ye,  a 
mone omatango omawa,  elaka lye nge li tjaele kouvi,  ye nga yethe okupopya 
ovithithi.  

11Nga yethe ovilinga ovivi,  a undape ovilinga oviwa.  Nga taendhe ouwa, ye e u 
kondjele.  

12Iya omeho aMuhona a tala ovavyuuki,  omatwi e a teelela omaalikano awo.  Iya 
avehe mbava undapa ouvi, me ve yumaneke.” 

13Aan̯i ngume mu ihametha, andaa n̯e mamu hala okuundapa ouwa?  

14Iya andaa mamu tatethwa, himamu undapa ouwa, n̯e muvanalao. Iya himave 
mu hongo, hámu tila, n̯e hámu uluma.  

15Undapelen̯i Muhona Kristus momitima vyen̯i, n̯e mu mu tumbaleke nguu li 
Muhona wen̯i. Apehe vadhwen̯i amu tji i okuthitululila omuntu auhe ngume mu 
pula ouhunga neliun̯iko lyen̯i ndimu na lyo.  

16Iya tji ningen̯i mombepo ombwa ndjaa tutuvala, amu na elityoo ewa, opo 
mbamava penye onkalo yen̯i ombwa muKristus, va t̯ithwe ohon̯i kovipuka avihe 
mbimave mu penyene.  

17Iya awa undapa ouwa, atjaa ho tatethwa, tji li nawa, andaa himo tatethelwa tji li 
kehalo lyaKalunga, tja pon̯a okutatethelwa okuundapa ouvi.  

18Kristus wa t̯ila ovantu avehe otjikando tjimo mena lyodhonkali, omuvyuuki 
poluvedhe lwovalundhi, opo e ve ete puKalunga. Wa dhipawa palutu, ha kala 
nomwenyo pambepo.  

19Iya hiaa li monkalo yopambepo, wa ya, ha ka teethela odhombepo motjovat̯e.  

20Odhombepo hendhi ndhaa ka teethelele, ovantu mbahava teele kuKalunga hiee 
likambulithila, he ve kevelele, ve liteyulule pomatango hengenya Noa hiaa 
tungile ondjuwowato. Mondjuwowato mwa hupithilwa ovantu epandutatu 
komeva.  

21Omeva henga otjiyulikitho tjetjatjo napano ndimali mu hupitha. Etjatjo kaali 
itha po vala osilo yokolutu, iya metjatjo tu kumba, Kalunga e tu pe elityoo ewa 
mena lyeimuko kout̯e lyaJesus Kristus.  

22Jesus wa ya meulu, u li kokulyo kwaKalunga, u tumina ovaengeli, omatumino 
nodhonkono dhomeulu.  

1 Petrus 4 

Okweenda mehalo lyaKalunga 

1Iya Kristus ngahiaa ihamekwa kolutu, nan̯e wo otjo mwa thele 
okulivandhipaleka ovene, mu lipule ngaye hiee lipulile. Iya nguma tatethwa 
kolutu ma yetha ouvi.  

2Iya okudha ndino hendi okukala kwen̯i kombanda yohi ngaku kale mehalo 
lyaKalunga, hámu kala mehalo lyen̯i. 

3Tjau, tja hula, himwa kala amu undapa hitji undapa ovapaani. Mwa li monkalo 
yokuhelitjaela movihulo, olwiho, epyalu, odhontjingo dhomaut̯iku, omahalo 
ovikunwa, nomovipuka ovivi vyokuundapela ovikalunga.  

4Ovapaani ve kumwa, mena lyokutya kamu undapa uke pamo nawo monkalo 
yokuhelitjaela kutja, opo va dha oku mu penya.  

5Wo va thele oku ke lihipulula kotjipala tjaKalunga, ngwee lilongekedha okukoya 
ovat̯e nambave na omwenyo.  

6Iya ondaka ombwa ya teethelwa wo ovat̯e, opo nandaku tiwa va koywa mountu 
ngovantu avehe hiva koywa, va kale nomwenyo wopambepo ngaKalunga hiee na 
omwenyo.  

Undapethen̯i nawa ovipuka vyotjali mbimavi dhi kuKalunga 

7Ehulilo lyovipuka avihe li li popedhi. Lungamen̯i, mu liyunge nawa, opo mu 
tjiiwe okukumba.  

8Komeho yovipuka avihe, kalen̯i amu lihole. Ohole i t̯imika omauvi omengi. 

9Yakulen̯i ovayenda modhonganda dhen̯i, hámu ngongota.  

10Omuntu auhe nga undapethe otjali soka hiaa pewa kuKalunga okupopila natjo 
ovakwawo ngahi matji thevelwa ovayungi ovawa wokuyunga otjali tjaKalunga 
hitji lili nahitji lili.  

11Nguma teetha, wa thele okuteetha ondaka oyeneyene ndjaa dhi kuKalunga. 
Nguma popile, nga popile nodhonkono ndhima pewa kuKalunga, opo Kalunga a 
tumbalekwe movipuka avihe okupitila muJesus Kristus. Kalunga wa tumbala, u 
na odhonkono apehe katee apehe. Amen.  

Okutatethwa kwomukriste 

12Vahivilikwa vandje, hámu kuminwa omaudheu mumu li napano, ngotjipuka 
hihamuya mona nkee mwa dhile.  

13Iya hulukwen̯i, himu na mo tja momatatetho aKristus, opo mu hulukwe n̯e mu 
lolole, katango wo etumbalo lye mali ka holololwa.  

14Amamu lalulwa mena lyokutya mwa itavela muKristus okutya muvanalao, 
mena lyokutya Ombepo yelaimo, Ombepo yaKalunga i li kombanda yen̯i.  

15Mun̯e hámu kala omuntu nguma tatethwa mena lyokutya u dhipaa ne 
otjimpulu ne omputji ne u na olumbwe novipuka vyovantu.  

16Iya amamu tatethwa mena lyokutya muvakriste, hámu t̯a ohon̯i, tumbaleken̯i 
Kalunga, mena lyokutya ovantu ve mu tya muvakriste.  

17Oluvedhe lwokukoywa lwe thiki, ovantu vaKalunga nt̯e, ont̯e matu koywa 
olutenga. Andaa ont̯e matu utu okukoywa, omaandelo atjo maa ka kala vi 
kovantu mboka mbahava itavelele ondaka ombwa ndjaa dha kuKalunga?  

18Omusonekwa ngahi mau tyaa:  “Andaa omuvyuuki ma hupithwa noudheu,  
nguhe na ko natja naKalunga ma ningwa vi?” 

19Iya mbamava tatethwa mena lyehalo lyaKalunga, ngava undape ouwa, ve 
liyandje mOmuuti wawo omuliun̯ikwa.  

1 Petrus 5 

Ovanene ngava t̯ile eongalo lyaKalunga otjiho 

1Ovanene veongalo mbave li mokati ken̯i me ve pukulula, ame ngundji li 
omunene weongalo nombangi yaKristus hiaa tatethwa. Metumbalo ndyoka 
ndimali ka holololwa, naame wo me ka pewa mo.  

2Lithen̯i odhondhu Kalunga ndhee mu pa. Dhi lithen̯i nawa, Kalunga ngahi ma 
hala, hakun̯in̯ikidhwa. Hámu undapele vala othuto, iya undapen̯i nehalo ewa. 

3Ovantu mbamwa pewa, hámu ve tumine ngovatumini, iya kalen̯i otjiholelwa 
tjawo. 

4Omut̯ita omunene hime ya, mamu ka pewa ohala yetumbalo ndjihamai 
kundjuka.  

5Nan̯e omitanda tyeen̯i kovanene. Amuhe linunupiken̯i, opo mu tjiiwe 
okulipopila. Omusonekwa mau tyaa: “Kalunga u yele ovalinomi, u t̯ila onkenda 
ovalinunupiki.” 

6Iya linunupiken̯i kohi yokuwoko kwodhonkono dhaKalunga, Kalunga opo e mu 
nenepeka poluvedhe oluwa.  

7Mu pen̯i otjiho tjen̯i, mena lyokutya oye me mu t̯ile otjiho.  

8Liyungen̯i, mu pathumuke. Ondjedhi yen̯i, omudiapoli, u mu kondoloka otjo ma 
popi ngonkeyama amai hala okukambula himai hala okulya.  

9Iya mu kondjethen̯i neitavelo ndyaa kola. Iya iwen̯i okutya ovakwen̯i mouye 
nawo va tjinda omaudheu ngahenga.  

10Iya napano Kalunga nguu na onkenda aihe, ngwee mu ithanena metumbalo lye 
ndihamali anda, muKristusJesus, himwa kala kohi youdheu okaluvedhe okanunu, 
ye omwene me mu longekedha, he mu pa odhonkono, hamu pama, hamu kala 
amwa kolo.  

11Kalunga nga tumine apehe katee apehe. Amen.  

Omameneko 

12Silas, omukwetu ngumbe liun̯ika, wa mpopila okuntjonekela ko omukanda 
hembu pauthupi. Me hala oku mu vandhipaleka, ndji mu hipululile okutya hehi 
et̯ilonkenda lyaKalunga lyatjatjili. Kalen̯i amwa kola.  

13Eongalo ekwen̯i lyomoBabilon ndimwa holowolwa pamo nalyo, mali mu 
menekele po. Omunwandje Markus naye me mu menekele po.  

14Limenekelen̯i po, mu kale amu lihole, mu lihupite nohole youkriste.  Ouwa ngau 
kale nan̯e amuhe mbamu li ovaKristus. Amen.  

2 Petrus 

2 Petrus 1 

1Omukanda hembu mau dhi kwaame Simon Petrus, omupika 
nomuyapostoli waJesusKristus.  Me sonekele mboka mbava pewa eitavelo ewa 
ngolyetu mena lyouvyuuki waKalunga ketu nowOmuhupithi Jesus Kristus.  

2Et̯ilonkenda nouwa owingi ngau kale nan̯e, mena lyokutya mu i Kalunga 
naJesus Muhonawetu.  

Okwiithanwa nokuholowolwa kuKalunga 

3Odhonkono dhe dhopaukalunga dhe tu pa ovipuka avihe mbitu hepa, opo tu kale 
nomwenyo nontilokalunga. Hehi matji tjiiwa, mena lyokutya nt̯e napano Kalunga 
tu mu i. Oye e tu ithana netumbalo nouwa we.  

4Iya mena lyovipuka hembi, we tu pa otjali omaudhiko omanene ngae na okalu. 
Amwe e tambula mamu ulu okwiinkola elundhako ndii li mouye hembu mena 
lyehalo evi, hamu pewa mo monkalo yopaukalunga.  

5Iya mena lyokutya Kalunga we tu undapela wo ovipuka ovinene hembi avihe, 
kondjen̯i nodhonkono adhihe, eitavelo lyen̯i li yulike ouwa, ouwa u yulike 
odhondunge,  

6odhondunge dhi yulike okuliyunga nokulikambulithila, okulikambulithila ku 
yulike ontilokalunga,  

7ontilokalunga i yulike ohole okukala au hole ovakriste ovakwen̯i, okukala au 
hole ovakriste ovakwen̯i ku yulike okukala au hole ovantu avehe.  

8Ovipuka hembi andaa mu na vyo, havi ile ovingi mun̯e, mavi mu itha ondende, 
havi mu twala movilinga mbyoka mbimavi eta ovinyango okwiiwa 
kwen̯i Muhonawetu Jesus Kristus.  

9Iya nguhe na tja ovipuka hembi, omupot̯i, ke ku mono, wa dhimba okutya 
odhonkali dhe dhalukulu dha ithwa po.  

10Vakwetu, kondjen̯i unene, koleken̯i eitavelo neholowolo lyen̯i himwa ithanwa 
kuKalunga, mena lyokutya andaa otjo mamu ningi nyahoka, kaamu putala 
nokanunu.  

11Iya nyahoka mamu ka pewa oluvedhe oluwa ndwaa hulu okuya motjilongo 
tjaapehe tjaMuhona wetu, Omuhupithi, Jesus Kristus.  

12Iya me kala ame mu thipalukitha ovipuka hembi apehe, nandaku tiwa n̯e ovene 
mu vi i, nahimwa pamekelwa motjatjili himu na tjo.  

13Ame me lipula okutya tja vyuuka ndji mu thipalukithe ovipuka hembi, tainkolo 
ndji na omwenyo.  



494 

 

 
©  2012 Bible Society in Namibia. 

 

 
 

 

14Iya ame ndji tji i okutya et̯o lyandje li li popedhi, ngahi mba heelwa kuMuhona 
wetu Jesus Kristus.  

15Me kondjo oku mu yulikila ondjila, opo katango me dhi po mu tjiiwe wo apehe 
okuthipaluka ovipuka hembi.  

Odhombangi dhelaimo lyaKristus 

16Hitwe mu heela odhonkono nokutjuna kwaMuhona wetu Jesus Kristus, katu 
popile odhongano ndhii tewa kovantu. Iya nt̯e twa mona nomeho etu ovene 
odhonkono dhe odhonene.  

17Kalunga Ihe we mu pa etumbalo nelaimo. Ondaka yetumbalo 
lyokombandambanda ye ya kuye, hai tyaa: “Hengu oye e li omunwandje 
omuhivilikwa ngumba hopa.” 

18Ondaka hendji ndjaa dha meulu, nt̯e ovene twe i tyaa, hitwa li naye kondundu 
ondhilikwa.  

19Nt̯e tu na etumwalaka lyouprofeti ndyaa kola unene. Mamu ningi nawa amamu 
litwaa mo nawa, mena lyokutya lyo li ngala olamba amai tungatele met̯iku, katee 
maku tji, ngonyothi yomomahuka amai tungatele momitima vyen̯i.  

20Komeho yovipuka avihe, kalen̯i amu tji i okutya kape na tja omuntu nguma ulu 
okuthitulula nodhondunge dhe ouprofeti waKalunga mbuu li mOmisonekwa,  

21mena lyokutya kaku na tja ouprofeti mbwaa etwa kehalo lyomuntu, iya ovantu 
va popya soka hiva pewa kuKalunga, hava viyulwa kOmbepo Ondhilikwa.  

2 Petrus 2 

Ovaprofeti wovithithi 

1Ovaprofeti wovithithi ngahi va li wo mokati kovantu, iya novalongi wovithithi 
mave ke ya wo mokati ken̯i. Mava ka eta omalongo meholamo ngae li pontyo, 
ngamaa han̯auna. Ovantu mboka mave ke litendela Muhona ngwee ve yowola, 
have lietele ehan̯auno ndimali ve wayulukile.  

2Ovantu ovengi mava ka landula odhonkalo dhawo dhokuhelitjaela movihulo, 
hava ka penya ondjila yatjatjili mena lyovilinga vyawo.  

3Ovalongi mboka wovithithi mena lyokutya ve na olwiho, mave ke mu heela 
ovithithi, opo ve mu nyokome. Iya okudha lukulu va longekedhelwa ekoyo, 
ehan̯auno lyawo li li popedhi.  

4Iya Kalunga ka yethele ovaengeli mboka mbava lundha, we ve yumaneka, he ve 
yumbu menkomototo ava kutwa nomalyenge, va takamethwe katee ketango 
lyekoyo.  

5Kalunga ka yethele ouye walukulu, we u yumaneka. Ovantu mboka mbahave na 
ko natja naKalunga we ve tumina ethundja, atjaa Noa, omuteethi wouvyuuki 
novakwawo epanduvali va amenwa. 

6Wa han̯auna po ovitungwalongo mbyoka Sodom naGomorra, he vi hike po, havi 
ile omuto. Wa yulikila mbahave na ko natja naKalunga, himava ka ningilwa.  

7Iya Kalunga wa hupitha Lot, omuvyuuki, ngwaa li ae na oudheu mena lyovantu 
mbave na odhonkalo dhokuhelitjaela movihulo ndhihadhi na oveta.  

8Omulumentu ngoka omuvyuuki wa li mokati kawo omatango aehe, wa tyaa, ha 
mono ovilinga vyawo ovivi mbii ihametha omwenyo we omuvyuuki.  

9Iya Muhona u tji i hiaa thele okuhupitha ovavyuuki momaudheu. Mbahave thi 
ovavyuuki me ve takametha, he ve yumaneke katee metango lyekoyo.  

10Unene tuu mboka mbava landula omahalo awo ngaa sila ountu, hava tombo 
odhonkono dhaKalunga.  Ovalongi wovithithi mbave lithela, have litanga nyahi, 
kava tila okupenya etumbalo lyomeulu.  

11Ovaengeli mbave na odhonkono okupon̯a ovalongi wovithithi, kave ve popilile 
mouvi kotjipala tjaMuhona.  

12Ovantu mbave li nyahi va ngala ovithitu, monkalo yavyo vi yumukwa vala, havi 
kambulwa, havi dhipawa, wo va penya ovipuka avihe mbihave i, nawo mava ka 
han̯aunwa po ngovithitu.  

13Mava ka pewa ondjambi yokwiihamekwa, mena lyokutya nawo va ihameka 
ovakwawo. Wo va tyaa nawa hiva kala movihulo nomokati komutenya, va 
kunditha, va t̯itha ohon̯i. Amu li nawo movipito, amave mu lungamene po 
nyahoka, va tyaa nawa.  

14Kave na hiva taendhela ovakadhintu, hátji thi okulala nawo. Kave hulukwa, 
háveya lundha. Va hekela ovantu mbahave na tja eitavelo ndyaa kola. Omitima 
vyawo ve vi longa okuninga atjihe himava hala, mena lyovipuka hembi avihe 
mbiva undapa, Kalunga me ke ve yumaneka.  

15Va yetha ondjila ndjaa vyuuka, hava puka. Va landula ondjila ndjaa landulilwe 
kuBileam, munkwaBeor, hiaa hopa odhombongo ndhee tje thutwa, a undape hitja 
puka. 

16Hiaa puka, wa pukululwa. Ombulu ndjihai popi, ya popya ngomuntu, hai tjaele 
ovilinga vyomuprofeti vyowoova.  

17Ovantu hemba va ngala odhothimo ndhaa tena, ndhihadhi na omeva, va ngala 
omakaka ngaa ithwa ko kombepo. Kalunga me ve longekedhele oluvedhe met̯iku 
lyat̯ukut̯uku.  

18Iya va popya ovipuka vyokulinoma vyomawoova. Va undapetha odhonkalo 
dhawo odhombi dhovihulo. Mbamave ve inkolo, va endwa kohi nonkalo yawo 
ndjoka ombi.  

19Ovapukithi va udhikila ovaitaveli ekutuluko, tainkolo wo ovene va ningwa 
ovapika mbava lundhaka. Iya omuntu ma ulu okuningwa omupika kovipuka 
mbyoka avihe mbimavi mu tumine.  

20Iya andaa ovantu mboka mbava inkola ouvi wouye, hiva iwa Muhona wetu, 
Omuhupithi, JesusKristus, ava tjuna uke mouvi, ouye hau ve pon̯a odhonkono, 
ehulilo lyawo mali ka kala evi okupon̯a olutenga.  

21Ngaile ondjila youvyuuki kave i i, ngai hahe okupon̯a uke hive i i, wo hava yetha 
otjitumino otjidhilikwa, hiva pewa.  

22Himatji ve vadha matji yulike okutya eelihendi olyatjatjili ndimali tyaa: 
“Ombwa ya tjuna konkungo.”Eeli ekwawo mali tya uke: “Ongulu ndjaa ombo aya 
kohwa, mai alangata uke montata.” 

2 Petrus 3 

Okutjuna kwaKristus 

1Vakwetu ovahivilikwa, hembu omukanda wandje omutyavali, mbume mu 
sonekele. Momikanda avyeevali mba kondjo okupathumuna omalipulo en̯i 
movipuka hembi, mu kale nomalipulo ngaa kohoka.  

2Ame me hala oku mu thipalukitha odhondaka ndhaa popilwe lukulu 
kovaprofeti ovadhilikwa notjitumino hitja dha kuMuhona Omuhupithi, okupitila 
movayapostoli ven̯i.  

3Olutengatenga mwa thele okwiiwa okutya omatango athiinina maku ke ya 
ovapenyi wokupenya, mava ka kala amava ende ngahi matji hala omahalo awo 
omavi. 

4Mava ka tyaa: “Ye wa udhika okutya me ya? U li pi? Ootate va t̯a lukulu, atjaa 
ovipuka vi li vala ngahi vya li lukulu okudha komautilo ouye!” 

5Mave lidhimbitha wina otjipuka hehi ngambahave tji i okutya lukulu Kalunga wa 
popya nondaka, hape ya eulu. Ohi ya tungwa okudha momeva, hai tungwa 
nomeva.  

6Iya omeva atjo ngoka, Kalunga oo a undapetha hiaa han̯auna po ouye walukulu 
nethundja.  

7Eulu nohi mbii li po napano vya kalekwa po kondaka ndjoka yaKalunga, opo 
mavi ka han̯aunwa po nomulilo. Eulu nohi vya ungulilwa etango ndyoka, 
mbahave na ko natja naKalunga, himava ka koywa, hava han̯aunwa po.  

8Iya n̯e, vahivilikwa vandje, hámu dhimbi otjipuka hehi okutya kuMuhona atjihe 
itjimo, pokati ketango limo nodhombula eyovi. Avyeevali kotjipala tjaKalunga vye 
litha.  

9Muhona ka ombelele okuhwithila po soka hiaa udhika, ovantu vamo ngahi va 
soka. Kalunga we likambulithila n̯e, mena lyokutya ka hala ku keke omuntu 
noumo, iya u hala okutya ovantu avehe ve liteyulule.  

10Iya etango lyaMuhona mali ya ngotjimpulu. Etango ndyoka eulu mali ka ithwa 
po nomutitimo omunene, ovipuka vyokeulu mavi ka pya po nomulilo, nohi 
novipuka vyayo avihe mavi ka lungwina.  

11Ovipuka avihe otjo mavi ka han̯aunwa nyahoka, n̯e ovantu mwa thele 
okuvadhwa amu li vi? Kalen̯i amu na ko natja naKalunga, mu kale ovadhilikwa,  

12himamu kevelele etango lyaKalunga kondjen̯i ngahi mamu ulu okutya etango 
lyaKalunga li ye dhiva. Etango lyatjo ndyoka mali ka eta ehan̯auno lyeulu, 
novipuka avihe mavi ka hengumunwa komulilo 

13Matu kevelele soka Kalunga hiaa udhika ngahi tji li: Eulu epe nohi ompe, 
mumamu kala ouvyuuki.  

14Vakwetu ovahivilikwa, tainkolo mamu kevelele etango ndyoka, kondjen̯i mu 
kale amwa kohoka, ahamu na tja ombedhi, mu kale naye nouwa.  

15Talen̯i okutya okulikambulithila kwaMuhona matji tya ehupitho kun̯e, 
ngomukwetu wo omuhivilikwa, Paulus, hiaa pewa ounongo, he mu sonekele.  

16Hehi otjo a popya momikanda vye avihe. Muvyo mu na ovipuka vimo, mbii 
thitululwa pontyo kovantu mbahave na hive i, ngahi va ninga pomaluvedhe 
amoomisonekwa. Iya nyahoka mave lietele okuhan̯aunwa po ovene.  

17Iya vakwetu, ovahivilikwa, otjipuka hehi mu tji i ae lukulu. Kalen̯i amwa 
lungama, opo hámu twalwa momapuko kovantu mbahave na oveta. Híme hala 
mu dhe monkalo yen̯i ombwa, ndjaa kola.  

18Kalen̯i amamu kulu met̯ilonkenda lyaKalunga, mu iwe Muhona wetu, 
Omuhupithi Jesus Kristus. Ye nga tumbalekwe ndino katee apehe. Amen.  

1 Johannes 

1 Johannes 1 

Ondaka yomwenyo 

1Nt̯e matu mu heele Ondaka yomwenyo ndjaa li ko okudha peutilo. Twe i tyaa, 
nt̯e twe i mona nomeho etu, twe i tala, nomawoko etu e i t̯in̯a.  

2Omwenyo hembu wa holololwa, nant̯e twe u mona. Matu yandja oumbangi 
wahitwa mona, hatu mu heele omwenyo waapehe mbwaa li puTate, mbutwa 
holololelwa.  

3Matu mu heele wo hitwa mona nahitwa tyaa, opo nan̯e wo mu kale noukumo 
nant̯e. Iya tu na oukumo naTate nOmuna Jesus Kristus.  

4Matu mu sonekele ovipuka hembi, opo ehuluko lyetu li hwithilwe po.  

Kalunga oye e li otjiten̯i 

5Matu mu heele elaka hendi nditwa tyaa muye okutya Kalunga oye e li otjiten̯i, 
muye kamu na tja et̯iku nokoholo.  

6Andaa matu tya tu na oukumo naye, nt̯e amatu ende met̯iku okutya matu kembe, 
kaatu undapa otjatjili.  

7Iya andaa matu ende motjiten̯i ngaye hiee li motjiten̯i, pokati ketu pe na 
oukumo, nombindhi yaJesus, Omuna, mai tu koho kodhonkali adhihe!  

8Andaa matu tya katu na tja odhonkali, matu likembele po ovene, notjatjili katji 
mo munt̯e. 

9Andaa matu hipulula odhonkali dhetu, Kalunga omuvyuuki nomuliun̯ikwa, 
okutya me tu ithile po odhonkali, ye me tu koho kokuhavyuuka kwetu.  

10Andaa matu tya katu lundha, okutya matu mu ningi onkembi, nodhondaka dhe 
kadhi mo munt̯e.  

1 Johannes 2 

Kristus me tu popile 

1Vanwandje, ovipuka hembi me mu sonekele vyo, opo hámu lundha. Iya andaa pe 
na nguma lundha, tu na omupopili puTate, Jesus Kristus, omuvyuuki.  

2Iya oye e li ondjowo yetu. Iya hamena lyodhonkali dhetu vala, iya omena wo 
lyodhonkali dhouye auhe.  

3Iya andaa matu takametha ovitumino vyaKalunga, okutya nyahoka tu tji i okutya 
tu mu i. 

4Nguma tya u mu i, atjaa ye kaa takametha ovitumino vye, omuntu ngoka 
onkembi, muye otjatjili katji mo.  

5Iya nguu takametha odhondaka dhaKalunga, ohole yaKalunga momuntu hengu 
otjatjili omo i li, ye yula. Iya nyahoka tu tji i okutya tu li muye.  

6Nguma tya u li muye, naye wo wa thele okweenda ngaye.  

Otjitumino otjipe 

7Vahivilikwa, ame híme mu sonekele otjitumino otjipe, iya otjikulu, himu kala 
natjo okudha peutilo. Otjitumino hehi otjikulu, ondaka ndjimwa tyaa lukulu 
peutilo.  

8Me mu sonekele uke otjitumino otjipe, soka hitji li otjatjili muye nomun̯e wo. 
Et̯iku mali pu ko, otjiten̯i tjatjili matji tungatele ae.  

9Nguma tya u li motjiten̯i, ye ae yele omukwawo okutya ye tee napano u li 
met̯iku.  

10Nguu hole omukwawo, ma kala motjiten̯i, muye kamu na tja otjiputalethi.  

11Iya nguu yele omukwawo, u li met̯iku, ye ma ende met̯iku, huma i, ke ku i, mena 
lyokutya et̯iku lya twikitha omeho e.  

12Vanwandje, me mu sonekele, mena lyokutya mwa ithilwa po odhonkali dhen̯i 
mena lyena lyaJesus.  

13Ootate, me mu sonekele, mena lyokutya ngwaa li ko okudha keutilo, mu mu i. 
Omatele, me mu sonekele, mena lyokutya n̯e mwa ton̯a omunauvi.  

14Dhondele, me mu sonekele, mena lyokutya n̯e mu i Tate. Ootate, me mu 
sonekele, mena lyokutya mu i ngoka ngwaa li ko okudha keutilo. Omatele, me mu 
sonekele, mena lyokutya n̯e muvanankono nodhondaka dhaKalunga madhi kala 
mun̯e, n̯e mwa ton̯a omunauvi.  

15Hámu kala amu hole ouye, n̯e hámu kala amu hole ovipuka vyomouye. Andaa 
pe na nguu hole ouye, ohole yokuhole Kalunga kai mo muye.  

16Iya atjihe soka hitji li mouye, ngahi tji li ehalo lyountu nehalo lyomeho, 
nokulithela kwonkalamwenyo, kavi dhile kuKalunga, iya vya dha mouye.  

17Ouye mau hulu pamo nomahalo ao, iya nguma undapa ehalo lyaKalunga, ma 
kala katee apehe.  

Lungamenen̯i ooantikristus 

18Dhondele, napano owola yathiinina, ngahi mwa tyaa okutya Antikristus me ke 
ya, iya napano ooantikristus ovengi ve ya. Iya nyahoka tu tji i okutya owola 
yathiinina.  

19Ovantu hemba va dha mokati ketu, atjaa kava li owoyetu. Iya ngaile va li 
owoyetu, ngai va kala punt̯e. Iya napano tje liyulike okutya haavehe owoyetu.  

20Iya n̯e mwa vavekwa kOmudhilikwa, nan̯e amuhe mu i otjatjili.  

21Iya ame hí mu sonekelele mena lyokutya otjatjili kamu tji i, iya omena lyokutya 
mu tji i, n̯e mu tji i okutya motjatjili kamu dhi ovithithi.  

22Onkembi aan̯i? Hanguma anya okutya Jesus oye e li Messias? Ngume litendele 
Kalunga Ihe nOmuna, oye e li Antikristus.  

23Iya ngume litendele Omuna, me litendele naIhe, nguma tambula Omuna, ma 
tambula wo naIhe.  

24Himwa tyaa okudha peutilo, ngatji kale mun̯e. Himwa tyaa okudha peutilo 
andaa matji kala mun̯e, okutya mamu kala mOmuna nomuIhe.  

25Hendi olyo li li eudhiko, Kristus ndyee tu udhikila oku tu pa omwenyo 
waapehe.  

26Mbe mu sonekele ovipuka hembi ouhunga novantu mboka mbamave mu 
pukitha. 

27Ombepo Ondhilikwa ndjimwa pewa kuye, mai kala mun̯e, iya kaamu hepa 
okulongwa komuntu. Iya Ombepo ye mai mu longo ovipuka avihe, nelongo lye 
olyatjatjili, hakukemba, ngahi ye mu longa, kalen̯i muye.  

28Vanwandje, napano kalen̯i muye, opo katango me ke ya, nt̯e tu kale neliun̯iko, 
opo hátu ka t̯ithwa ohon̯i, nt̯e ahamatu ka tewa po hime ya.  

29Andaa mu tji i okutya Kristus omuvyuuki, mu tji i wo okutya auhe ngoka nguma 
undapa hitja vyuuka, wa yumukwa muKalunga.  

1 Johannes 3 

Odhondele dhaKalunga 

1Talen̯i ohole mpai lithike, Tate ndjee tu pa, hitu ithanwa odhondele dhaKalunga, 
iya nt̯e otjo tu li. Iya ouye kau tu i, mena lyokutya kau i Kalunga.  

2Vahivilikwa, iya napano tudhondele dhaKalunga, atjaa katjiya hololoka okutya 
matu ka kala vi. Tu tji i okutya Kristushima ka hololoka, matu ka kala ngaye, 
mena lyokutya matu ke mu mona ngahi e li.  

3Iya auhe nguu na eliun̯iko hendi okuliun̯ika muye, nge likohole, ngaye hiaa 
kohoka.  

4Auhe nguma lundha, ma yono wo oveta, mena lyokutya okulundha okuyona 
oveta.  

5Mu tji i okutya Kristus we ya okwiitha po odhonkali, muye kamu na oulundhi. 

6Auhe nguma kala muye, kaa lundha. Auhe nguma lundha, ke mu mwene, ye ke 
mu i.  

7Vanwandje, hámu pukithwa komuntu noumo. Nguma undapa ouvyuuki 
omuvyuuki, ngaKristus hiee li omuvyuuki.  

8Nguma lundha owomudiapoli, mena lyokutya omudiapoli wa lundha okudha 
peutilo. Iya OmunwaKalunga we ya a han̯aune po ovilinga vyomudiapoli.  

9Auhe ngoka ngwaa yumukwa muKalunga ka lundha, mena lyokutya ombuto 
yaKalunga i li muye. Iya kaa ulu okulundha, mena lyokutya wa yumukwa 
muKalunga.  

10Iya mpoka opo mapa moneka odhondele dhaKalunga nodhondele 
dhomudiapoli. Nguhama undapa ouvyuuki, nanguhe hole wo omukwawo, 
hawaKalunga.  

Kalen̯i amu lihole 

11Iya mena lyokutya hendji oyo i li ondaka ndjimwa tyaa okudha peutilo okutya 
nt̯e twa thele okukala atu lihole,  

12ahamatu ngala Kain, ngwaa ama komunauvi, ha dhipaa omunitje. Iya we mu 
dhipaela tji? We mu dhipaela mena lyokutya ovilinga vye vya li ovivi, 
ovyomunitje vya li ovivyuuki.  

13Vakwetu, ouye andaa u mu yele, hámu kumwa.  

14Nt̯e tu tji i okutya twa dha met̯o, twe ya momwenyo, mena lyokutya tu hole 
ovakwetu. Nguhe hole omukwawo, ma kala met̯o.  

15Auhe ngoka nguu yele omukwawo, oye e li omudhipai. N̯e mu tji i okutya 
omudhipai ke na tja omwenyo waapehe.  

16Iya nyahoka ohole twe i iwa, Jesus hiee tu yandjela omwenyo we, nant̯e wo twa 
thele okuyandjela ovakwetu omienyo vyetu.  

17Andaa pe na nguu na emona lyouye hembu, ye u lwete omukwawo nguu li 
moluhepo, ye ha kukutike omutima we, ohole yaKalunga mai kala mo vi muye?  

18Vanwandje, hátu kala atu lihole vala nelaka, iya ngatu kale atu lihole movilinga 
nomotjatjili!  

Eliun̯iko kotjipala tjaKalunga 

19Iya nyahoka matu ka iwa okutya tu li motjatjili, nomitima vyetu kotjipala 
tjaKalunga mavi tendelekwa.  

20Iya andaa omitima vyetu mavi tu pa ombedhi, okutya tu tji i okutya Kalunga 
oye e li omunene ngwaa pon̯a omitima vyetu, ye nguu iwa ovipuka avihe.  

21Vahivilikwa, iya andaa omitima vyetu kaavi tu pa ombedhi, okutya tu na 
eliun̯iko kotjipala tjaKalunga. 

22Atjihe himatu pula, matu tji pewa kuye, mena lyokutya tu takametha ovitumino 
vye, nt̯e tu undapa hitje mu thevelwa.  

23Hehi otjo tji li otjitumino tje okutya nt̯e tu itavele ena lyOmunaJesus Kristus, tu 
kale atu lihole ngahi e tu pa otjitumino.  

24Nguma takametha ovitumino vye, ma kala muKalunga, naKalunga ma kala 
muye. Iya nyahoka tu tji i okutya Kalunga ma kala munt̯e, tu tji i mena lyOmbepo 
ndjoka ndjee tu pa.  

1 Johannes 4 

Ombepo yatjatjili nombepo yovithithi 

1Vahivilikwa, hámu itavele ombepo aihe, iya thongononen̯i odhombepo andaa 
dha dha kuKalunga, mena lyokutya ovaprofeti ovengi wovithithi va handjana 
nouye.  

2Iya nyahoka Ombepo yaKalunga tu i i. Ombepo aihe ndjimai hipulula 
okutya Jesus Kristus wa ninga omuntu, okutya ombepo ndjoka ya dha 
muKalunga.  

3Ombepo aihe ndjihamai hipulula Jesus Kristus, kai dhile muKalunga, iya ombepo 
ndjoka oyaAntikristus ngumwa tyaa okutya me ya, iya napano we ya ae mouye.  

4Vanwandje, n̯e muvaKalunga, mwa ton̯a ovaprofeti wovithithi, mena lyokutya 
ngwaa kala mun̯e omunene okupon̯a hengu nguu kala mouye.  

5Wo owomouye, iya mena lyokutya wo owomouye, va popya pauye, nouye hau 
ve tee.  

6Nt̯e tuvaKalunga, nguu i Kalunga, me tu tee, nguhe i Kalunga, kee tu tee. Iya 
nyahoka matu iwa ombepo yatjatjili nombepo yovithithi.  

Kalunga ohole 

7Vahivilikwa, ngatu kale atu lihole, mena lyokutya ohole ya dha muKalunga. Iya 
auhe nguu na ohole, wa yumukwa muKalunga, ye ma iwa Kalunga.  

8Nguhe na tja ohole, ke i Kalunga, mena lyokutya Kalunga ohole.  

9Iya nyahoka ohole yaKalunga ya holololwa mokati ketu, mena lyokutya Kalunga 
wa tuma Omuna Ongunga mouye, opo tu kale nomwenyo muye.  

10Iya mpoka opo pe na ohole, hamena lyokutya nt̯e twa kala atu hole Kalunga, iya 
oye a kala ae tu hole, ha tumu Omuna a ninge ondjowo yodhonkali dhetu.  

11Vahivilikwa, Kalunga hiaa kala ae tu hole nyahi, iya nant̯e wo twa thele okukala 
atu lihole.  

12Kape na tja noumo ngwaa mona Kalunga, nandaku tiwa etango limo. Andaa 
matu kala atu lihole, okutya Kalunga ma kala munt̯e, nohole ye mai yula munt̯e.  

13Iya nyahoka tu tji i okutya matu kala muye, ye ma kala munt̯e, mena lyokutya 
we tu pa Ombepo ye.  



503 

 

 
©  2012 Bible Society in Namibia. 

 

 
 

 

14Nt̯e twe tji mona, matu tji hipulula okutya Ihe wa tuma Omuna a kale 
Omuhupithi wouye.  

15Nguma hipulula okutya Jesus OmunwaKalunga, Kalunga ma kala muye, naye 
ma kala muKalunga.  

16Nt̯e tu i i, ye twa itavela ohole hendji Kalunga ndjee na yo, hiee tu hole.  Kalunga 
ohole, nguma kala mohole, ma kala muKalunga, Kalunga ma kala muye.  

17Iya nyahoka ohole ye yula munt̯e, opo tu kale neliun̯iko metango lyekoyo, mena 
lyokutya ngaye hiee li, nant̯e wo otjo tu li mouye hembu.  

18Mohole kamu na tja owoma, mena lyokutya ohole ndjee yula, i itha po owoma, 
mena lyokutya owoma u na tja noluyuma, ngwaa lya owoma, ke na tja ohole 
ndjee yula.  

19Nt̯e tu mu hole, mena lyokutya olutenga oye a kala ae tu hole.  

20Andaa pe na nguma tya u hole Kalunga, atjaa ye ae yele omukwawo, iya 
onkembi. Iya nguhe hole omukwawo ngwee lwete, kaa ulu okukala ae hole 
Kalunga nguhe lwete.  

21Otjitumino hehi hitu na tjo, tja dha kuKalunga. Nguu hole Kalunga, nga kale ae 
hole wo omukwawo.  

1 Johannes 5 

Eitavelo ndyaa ton̯a ouye 

1Auhe nguma itavele okutya Jesus oye e li Messias, wa yumukwa muKalunga, 
nanguu hole omuyumuki, ma kala ae hole wo omuyumukwa waKalunga.  

2Iya nyahoka tu tji i okutya tu hole odhondele dhaKalunga, andaa tu hole 
Kalunga, novitumino vye tu vi takametha.  

3Iya ohole yokuhole Kalunga hooyondji okutya tu takamethe ovitumino vye. Iya 
ovitumino vye havidheu.  

4Iya auhe ngwaa yumukwa muKalunga, ma ton̯a ouye. Iya eitavelo lyetu olyo li li 
outon̯i wokuton̯a ouye.  

5Aan̯i nguma ton̯a ouye, andaa haye ngoka nguma itavele okutya Jesus oye e li 
OmunwaKalunga?  

Oumbangi ouhunga naJesus 

6JesusKristus we ya momeva nomombindhi. Hamomeva vala aeika, iya omomeva 
nomombindhi. Ombepo oyo mai hipulula, mena lyokutya Ombepo oyo i li otjatjili.  

7Iya pe na odhombangi ndatu:  

8Ombepo nomeva nombindhi mavi popi tjimo.  

9Andaa matu tambula oumbangi wovantu, oumbangi waKalunga ounene, mena 
lyokutya oumbangi hembu owaKalunga, mena lyokutya mau hipulula ouhunga 
nOmuna.  

10Nguma itavele mOmunwaKalunga u na oumbangi muye. Nguha itavelele 
muKalunga, wa ninga Kalunga onkembi, mena lyokutya ye ka itavelele oumbangi, 
Kalunga hiaa hipulula ouhunga nOmuna. 

11Iya oumbangi hoowombu: Kalunga we tu pa omwenyo waapehe, omwenyo 
hembu waapehe u li mOmuna.  

12Nguu na Omuna, u na omwenyo, nguhe na OmunwaKalunga, ke na tja 
omwenyo.  

Omwenyo waapehe 

13Me mu sonekele ovipuka hembi, n̯e mbamwa itavela mena lyOmunwaKalunga, 
mu iwe okutya mu na omwenyo waapehe.  

14Iya eliun̯iko lyetu nditu na lyo muye hoolyondi okutya atjihe himatu mu kumbu 
kehalo lye, me tu tee.  

15Iya andaa tu tji i okutya me tu tee, atjihe himatu kumbu, tu tji i wo okutya hitwa 
kumbu, matu tji pewa.  

16Andaa wa mono omukwen̯i ama lundha, elundho ndihali thi olyokut̯a, kumba 
kuKalunga, Kalunga omuntu ngoka me mu pa omwenyo, iya otjo ma ningile 
mbahava lundha oulundhi wokut̯a. Pe na oulundhi mbumau ulu okutwala met̯o. 
Iya ame hí tile soka ngatjo mu kumbila. 

17Atjihe hihatji vyuukile oulundhi, iya ku na oulundhi umo mbuhau twala met̯o.  

18Tu tji i okutya auhe ngwaa yumukwa muKalunga ka twikile okulundha, iya 
ngwaa yumukwa muKalunga, OmunwaKalunga me mu amene, omunauvi kee mu 
t̯in̯i.  

19Tu tji i okutya nt̯e tuvaKalunga, nouye auhe owometumino lyomunauvi.  

20Nt̯e tu tji i okutya OmunwaKalunga we ya, he tu pa etyeeko, opo tu iwe Kalunga 
katjatjili. Nt̯e tu li muye nguu li owatjatjili, mOmuna Jesus Kristus. Oye e li 
Kalunga katjatjili, nomwenyo waapehe.  

21Vanwandje, lungamenen̯i ovikalunga.  

2 Johannes 

2 Johannes 1 

1Aame omuviyuli omunene, me sonekele omukadhintu omuholowolwa 
nodhondele dhe, mbandji hole tjatjili, haame vala aika, iya namboka wo avehe 
mbave i otjatjili,  

2mena lyotjatjili himatji kala munt̯e, tjo matji kala pamo nant̯e katee apehe.  

3Et̯ilonkenda nolweembya nouwa waKalunga Tate nowaJesus Kristus, Omuna 
waIhe, mau kala pamo nant̯e motjatjili nomohole.  

Otjatjili nohole 

4Ame mbe hulukwa unene, himba mono vamo owomodhondele dhoye, hiva enda 
motjatjili ngotjitumino himatji popi, soka hitwa pewa kuTate.  

5Iya napano ame me ku kumbu, ove omukadhintu omuholowolwa, híme ku 
sonekele otjitumino otjipe, iya hootjohi hitu kala natjo okudha peutilo okutya 
ngatu kale atu lihole.  

6Iya ohole hooyondji okutya tu ende monkalo yovitumino vye. Hehi otjo tji li 
otjitumino ngahi mwe tji tyaa okudha peutilo, iya n̯e mwa thele okweenda mutjo.  

Lungamenen̯i ovapukithi 

7Ovapukithi ovengi va handjana nouye, ovantu mboka kava hipulula 
okutya JesusKristus we ya molutu. Omuntu nguu li nyahoka oye e li omupukithi 
omunene, ye oye e li Antikristus. 

8Iya lilungamenen̯i ovene, opo hámu keketha soka hitwa undapa, iya mu mone 
ondjambi ndjaa hulu.  

9Auhe nguma i pontyo, ahama kala melongo lyaKristus, okutya ke na tja Kalunga, 
nguma kala melongo lye, oye ma kala ae na Ihe nOmuna.  

10Andaa pe na ngume ya kun̯e, ye ahama eta elongo hendi, hámu mu tambula 
monganda yen̯i, n̯e hámu mu popitha.  

11Iya ngume mu tambula, me litwaa movilinga ovivi vyomuntu ngoka.  

12Ndji na otjingi oku mu sonekela, atjaa híme hala oku tji ninga momukanda 
nohinga, iya me liun̯ike okutya me ya kun̯e, tu popye otjinyo notjinyo, ehuluko 
lyetu opo li hwithilwe po.  

13Odhondele dhompandjoye, omuholowolwa, mave ku menekele po.  

3 Johannes 

3 Johannes 1 

1Aame omuviyuli omunene, me sonekele Gaius omuhivilikwa ngundji hole tjatjili.  

2Omuhivilikwa, ame me ku halele ouwa auhe movipuka avihe, ove u kale au li 
nawa ngomwenyo woye hiuu li nawa.  

3Iya ame mbe hulukwa tjatjili, ovakwetu hive ya kwaame, va hipulula otjatjili 
tjoye, ngahi u enda motjatjili.  

4Ame hí na tja ehuluko limo ndyaa pon̯a hendi, hindji yuvite odhondele dhandje 
hiva enda motjatjili.  

Gaius ma pandulwa 

5Gaius, omuhivilikwa, u ningila nawa ovaitaveli vakwen̯i, nodhongendi wo,  

6mbava hipulula ohole yoye movipathi vyeongalo. Ove u ninga nawa hiuu ve 
popila mondjila yawo, ngahi matji thevelwa kotjipala tjaKalunga.  

7Iya va ya nondjila mena lyena lyaKristus, háve na hiva itha kovapaani.  

8Iya twa thele okutambula nawa ovantu mbave li nyahoka, opo tu ninge ovapopili 
vatjatjili pamo nawo.  

Diotrefes naDemetrius 

9Ame mba sonekela tja keongalo, atjaa Diotrefes nguu liholele komeho 
movakwawo, ke tu tambulile.  

10Iya ambe ya, me ke mu thipalukitha ovilinga vye mbyaa undapa, hiee tu 
kuminina odhondaka odhombi. Iya hehi katji mu hulile, ye ka popile ovaitaveli 
nambamava hala okupopila ovaitaveli, u ve tjaela, he ve lamba mo meongalo.  

11Muhivilikwa, hó holele ouvi, iya holela ouwa. Nguu undapa ouwa, oye e li 
owaKalunga, nguu undapa ouvi, Kalunga ke mu i.  

12Ovantu avehe va hipulula nawa Demetrius, otjatjili tjo otjene tje mu popya 
nawa, nant̯e wo matu mu hipulula nawa, ove u tji i okutya otjihipululo tjetu 
otjatjili.  

Omaandelo 

13Ndji na otjingi oku ku sonekela, atjaa híme hala oku tji ninga nohinga nopena.  

14Iya me liun̯ike okutya me ku mono dhiva tu ka popye otjinyo notjinyo.  

15Ouwa ngau kale naove. Omapanga etu mae ku menekele po. Menekela po 
omapanga etu, ove u menekele po avehe.  

Judas 

Judas 1 

1Omukanda hembu mau dhi kwaame Judas, omupika waJesusKristus, 
omunitjaJakob.  Me sonekele n̯e amuhe mbamwa ithanwa, mbamu holwe kuIhe 
Kalunga, mbamwa amenwa kuJesus Kristus.  

2Olweembya nouwa nohole yaKalunga on̯ingi ngai kale nan̯e.  

Ovalongi wovithithi 

3Vaitaveli vakwetu ovahivilikwa, ame mba li ame hala unene oku mu sonekela 
mena lyehupitho lyomienyo vyetu atuhe. Ame mba li andji yuvite okutya mba 
thele oku mu sonekela ndji mu pukulule, n̯e mu kondjele eitavelo hendi ndyaa 
pewa ovantu ovadhilikwa motjikando tjimo.  

4Iya ku na ovantu vamo mbave liyombela mokati ken̯i, va sonekelwa lukulu 
ekoyo. Ovantu hemba kave na ko natja naKalunga, et̯ilonkenda lyaKalunga ketu 
ve li pidhidhika novilinga vyawo vyokuhelitjaela movihulo. Wo ve 
litendela Jesus Kristus, Muhonawetu, elombe aika.  

Kalunga ma yumaneke ovalundhi 

5Nandaku tiwa ovipuka hembi avihe mu vi i, me hala oku mu thipalukitha 
okutya Muhonangwaa hupitha ovantu okudha moEgipiti, kon̯ima wa ka han̯auna 
po mboka mbahave mu itavelele.  

6Ovaengeli mboka mbahava kambulithile oulombe wawo, hava thii po omalukalo 
awo, Muhona we ve yedhilila met̯iku, modhonkuto dhaapehe, va takamethwe 
katee ketango ndyoka enene lyekoyo.  

7NgaSodom naGomorra novitungwalongo mbyaa li onkondoloka navyo, ovantu 
mboka va li movihulo ngovaengeli hembenya, va puka, hava landula omahalo 
omalutu awo, modhonkalo ndhihadhi thi dhountu. Iya va yumanekwa nomulilo 
waapehe, tji kale elondolo kovantu avehe.  

8Iya ovantu hemba otjo ve li nyahoka, va lota odhondjodhi ndhii ve ningitha 
okutya tjikootjimo va silika omalutu awo, tjikootjimo va tomba etumino 
lyaKalunga, wo va penya mbave li metumbalo.  

9Iya Mikael omweengeli omunene nandaku tiwa va li nombata naSatana mena 
lyotjivimbi tjaMoses okutya aan̯i nguma i natjo, ka popile Satana elaka evi ne e 
mu penye, iya we mu heela vala ha tyaa: “Muhona nge ku yumaneke.” 

10Iya ovantu hemba va popya ovipuka ovivi okupenya ovipuka avihe mbihave i. 
Iya ovipuka mbive i vala mountjitwe ngovithitu, ovyo mavi ve teya po.  

11Utatyei ovantu mboka, mena lyokutya va ya nondjila yaKain. Ve litaendhele 
ondjambi ngaBileam, have liyandja mepuko lye. Ve lininga ovahaitaveli ngaKora, 
mava han̯aunwa po ngaye.  

12Ovantu hemba povikulya vyen̯i vyoukumo va t̯itha ohon̯i, va ngala va tunda, ve 
litekula vala ovene, va ngala omakaka ngaa ithwa ko kombepo ngahae na tja 
ombula. Wo va ngala omiti vyopompepela mbihavi na ovinyango, mbyaa 
dhoolwa mo nomidhi vyavyo, havi t̯i.  

13Wo va ngala omakuthikuthi elunga, ovilinga vyawo vyohon̯i vi ngala etutu 
amali tutuma. Wo va tenaunuka ngodhonyothi ndhaa ungulilwa et̯iku lyaapehe.  

14Henok, omutyapanduvali okudha kuAdam, we ve thimbila ae lukulu ha tyaa: 
“Muhona me ya nomayovi omengi ovaengeli ve ovadhilikwa 

15okukoya nokuyumaneka ovantu avehe mbahava tee Kalunga, mena lyovilinga 
vyawo ovivi mbiva undapa okuhatyaa Kalunga. Ovalundhi mbahave na ko na tja 
naKalunga, va popya ovipuka ovinene okukondjetha Muhona!” 

16Ovantu hemba va kala amava tanguna nokupa ovakwawo odhombedhi. Va 
landula omahalo awo ovene. Wo ve linoma vala okutya ovantu opo va ama kuwo.  

Omalondolo nomapukululo 

17Iya vahivilikwa, thipaluken̯i odhondaka ndhoka ndhaa popiwa 
kovayapostoli vaMuhonawetu Jesus Kristus,  

18mena lyokutya wo ve mu heela hava tyaa: “Pomatango athiinina mape ke ya 
ovapenyi, mbava endethwa komahalo awo ovene, mbahave na ko natja 
naKalunga.” 

19Ovantu mboka owo ve li mbava eta omaliyapauko, ve li monkalo yountu, kave li 
pambepo. 

20Iya n̯e ovahivilikwa, litungilen̯i kekulameno lyeitavelo lyen̯i edhilikwa. 
Kumben̯i mOmbepo Ondhilikwa.  

21Likaleken̯i mohole yaKalunga, kevelelen̯i onkenda yaMuhona wetu Jesus 
Kristus, e mu pe omwenyo waapehe.  

22T ̯ilen̯i onkenda mbava limbililwa,  

23ve hupithen̯i, mu ve kaule mo momulilo. Iya vamo ve t̯ilen̯i onkenda, mu tile, n̯e 
mu toye omidhalo vyawo vyokohi mbyaa silikwa kovihulo vyawo.  

Ealikano lyokuhiva Kalunga 

24Iya napano Kalunga ma ulu oku mu amena, hápe na tja oudheu, he mu kaleke 
metumbalo lye kotjipala tje, hamu kala nehuluko, ahamu na ombedhi.  

25Kalunga aika Omuhupithi wetu, muJesus Kristus, Muhona wetu u na elaimo 
netumbalo nodhonkono netumino okudha kolukulu katee napano, katee apehe. 
Amen.  

Eholololo 

Eholololo 1 

1Eholololo lyaJesusKristus ndyaa pewa kuKalunga okuyulikila ovantu ve ovipuka 
mbyaa thele okuningwa dhiva. Jesus we tji hololola hiaa tuma omweengeli we 
komuntu we Johannes,  

2ngwaa hipulula odhondaka dhaKalunga noumbangi waJesus Kristus, atjihe hiaa 
mona.  

3Omunalao onguma tanga nanguma tee odhondaka dhouprofeti hembu, ye ha 
takametha ovipuka mbyaa sonekwa mo, mena lyokutya otembu i li popedhi.  

Omaongalo epanduvali maa popithwa 

4Johannes ma popitha omaongalo epanduvali omoAsia:  Et̯ilonkenda nouwa 
mbumau dhi kuKalunga nguu li ko, ngwaa li ko, ye ngume ya, nokodhombepo 
ndhoka epanduvali ndhii kala kotjipunditumino tje,  

5nokuJesus Kristus, ombangi omuliun̯ikwa, omutenga mokwiimunwa kout̯e, 
omutumini wodhohamba dhokombanda yohi ngau kale nan̯e.  Ye nguu tu hole, 
ngwee tu kutulula kodhonkali dhetu nombindhi ye,  

6we tu ninga ombala yovayambethi, tu undapele Kalunga Ihe, nga tumbalekwe, 
ye nga tumine apehe katee apehe. Amen.  

7Taa tuutuu, ye me ya momakaka, nomeho ovantu avehe mae ke mu mona, 
nambave mu twela neonga mave ke mu mona, noviwan̯a avihe vyokombanda 
yohi mavi ka lila himavi mu mono. Iinga matji ka ningwa! Amen.  

8 “Aame Alfa naOmega,”Muhona Kalunga otjo ma popi, hengu nguu li ko, ngwaa li 
ko, ye ngume ya, Omutuminiwaavihe.  

Jesus me liholololele Johannes kompanga yaPatmos 

9Aame Johannes omukwen̯i, ngundji na oukumo umo nan̯e 
muJesus mokulikambulithila, moudheu nomotjilongo tje. Mba li kompanga ndjii 
tiwa oPatmos, mena lyokutya mba teetha odhondaka dhaKalunga, ame he 
hipulula Jesus.  

10Metango lyaMuhona mba kambulwa kOmbepo, he tee ondaka onene kon̯ima 
yandje ndjimai ngala onkwino,  

11hai tyaa: “Soneka medhingwambo hiuu lwete, ove u li 
tumine omaongalo epanduvali: LyokoEfeso nolyokoSmirna nolyokoPergamo 
nolyokoTiatira nolyokoSardes nolyokoFiladelfia nolyokoLaodikea.” 

12Ame mba piluluka ndji tale ondaka ndjimai mpopitha, himba piluluka mba 
mona ovituliko vyodholamba vyotjingoldo epanduvali.  

13Mokati kovituliko vyodholamba mba mona mo umo, nguma ngala Omuna 
wOmuntu ngwaa dhala omudhalo omule mbwaa tono kodhompadhi, nomuvya 
wotjingoldo pontulo.  

14Omutwe we nodhondjutji dha li adha pembana too ngonyange ne 
ngodhompawe. Omeho e a ngala omalakulaku omulilo,  

15nodhompadhi dhe dhi ngala otjivela otjindumbu hitja pya momulilo, nondaka 
ye i ngala otjihoomo tjomeva omengi, 

16mokuwoko kwe kwokokulyo mwa li odhonyothi epanduvali, nomotjinyo tje 
mwa dha omukonda mbwaa twa kuvali, notjipala tje tja li amatji ngala etango 
amali tungatele mokati komutenya.  

17Iya himbe mu mono, mba wila podhompadhi dhe ngangumba t̯i. Iya wa 
ntendeka okuwoko kwe kwokokulyo ha tyaa: “Hó tila, aame omutenga 
nomuthiinina, 

18ngundji na omwenyo. Ame mba t̯ile, iya taa tuutuu, napano me kala nomwenyo 
apehe katee apehe. Iya ndji na odhosapi dhet̯o nodhomotjovat̯e.  

19Iya ovipuka mbiwa mono, vi soneka, nambii li po nambimavi ke ya kon̯ima.  

20Otjiholekwa tjodhonyothi ndhoka epanduvali ndhiwa mono mokuwoko 
kwandje kwokokulyo novituliko vyodholamba vyotjingoldo epanduvali matji tya 
hinyahi: Odhonyothi epanduvali ovaengeli womaongalo epanduvali, novituliko 
vyodholamba epanduvali omaongalo epanduvali.  

Eholololo 2 

Omikanda komaongalo 
Etumwalaka keongalo lyokoEfeso 

1 “Sonekela omweengeli weongalo lyokoEfeso, u tyee:  “Nguu na odhonyothi 
epanduvali mokuwoko kwe kwokokulyo, nguma ende pokati kovituliko 
vyodholamba vyotjingoldo epanduvali, ma tyaa:  

2Ovilinga vyoye ndji vi i, ndji tji i okutya u undapa unene, elikambulithilo lyoye 
ndji li i, ku liyethele okukala mokati kovantu ovavi. Mbave litya ovayapostoli, wo 
háve thi ovayapostoli, u ve thongonona nawa, u ve mona okutya odhonkembi.  

3U likambulithila, wa tjinda oudheu mena lyena lyandje, atjaa ku ulilwe. 

4Iya ndji na elaka naove, hiwa yetha ohole yoye yolutenga.  

5Iya thipaluka okutjuna kwoye mon̯ima mpaku lithike, ove u liteyulule, u undape 
ovilinga vyoye vyolutenga. Iya andaa hatjo, me ya kwoove, he itha po otjituliko 
tjoye tjolamba polukalo lwatjo, andaa koo liteyulula.  

6Iya u na wo tuu otjiwa hiuu undapa. Ovilinga vyOvanikolaiti u vi yele, naame wo 
ndji vi yele.  

7 “Nguu na omatwi, nga tyee Ombepo himai heele omaongalo!  “Nguma ton̯a, me 
ke mu pa, a lye komuti womwenyo mbuu li mOparadisa yaKalunga.  

Etumwalaka keongalo lyokoSmirna 

8 “Iya sonekela omweengeli weongalo lyokoSmirna u tyee:  “Omutenga 
nomuthiinina, ngoka ngwaa t̯ile, iya napano nguu na omwenyo, ma tyaa:  

9 “Oudheu nouthona woye ndji u i, iya atjaa ove umuhona. Omapenyo ovantu 
mboka mbave litya Ovajuda, wo háve thi Ovajuda, ndji e i, iya 
wo osinagoga yaSatana.  

10Hó tila ovipuka mbimo tatethelwa. Taa tuutuu, omudiapoli ma ka yedhilila 
vamo owomun̯e mokaliwoso, mu lolwe, n̯e mu ka monethwe ovihuna omatango 
omulongo. Kala omuliun̯ikwa katee ket̯o. Ame me ke ku pa ohala yomwenyo.  

11 “Iya nguu na omatwi, nga tyee Ombepo himai heele omaongalo!  “Nguma ton̯a, 
kaa ka ihamekwa ket̯o etyavali.  

Etumwalaka keongalo lyokoPergamo 

12 “Iya sonekela omweengeli weongalo lyokoPergamo, u tyee:  “Nguu na 
omukonda mbwaa twa kuvali ma tyaa:  

13Mpa u kala, ndji pe i, potjipunditumino tjaSatana, atjaa wa kambulitha ena 
lyandje. Ku litendelele okwiitavela mwaame nopomatango aAntipas, ombangi 
yandje, omuliun̯ikwa, ngwaa dhipaelwa mokati ken̯i, mpapa kala Satana. 

14Iya ndji na oupuka oununu oku ku heela, mena lyokutya u na ovantu vamo 
mbava kambulitha elongo lyaBileam. Bileam wa longa Balak, a tele Ovaisraeli 
omoo, va lye onyama yombaveka nokulitwaa movihulo.  

15Iya u na wo ovantu mbava kambulitha hinyahi elongo lyOvanikolaiti.  

16Iya liteyulula! Iya andaa hatjo, me ku thaukile, ovantu mboka he ve lwitha 
neonga ndimali dhi motjinyo tjandje.  

17 “Nguu na omatwi, nga tyee Ombepo himai heele omaongalo!  “Nguma ton̯a, me 
mu pa omanna ndjaa holekwa. Me mu pa ewe epembadhi, mewe moka omo me 
soneke ena epe. Kape na tja omuntu noumo ngume li iwa, kakele vala komuntu 
ngoka ngume li pewa.  

Etumwalaka keongalo lyokoTiatira 

18 “Iya sonekela omweengeli weongalo lyokoTiatira, u tyee:  “OmunwaKalunga, 
nguu na omeho ngaa ngala omalakulaku omulilo, nodhompadhi dhe ndhii ngala 
otjivela otjindumbu hitja pupyala, ma tyaa:  

19Ovilinga vyoye ndji vi i, nohole yoye neitavelo lyoye novilinga vyoye vyonkenda 
nelikambulithilo lyoye ndji li i. Ovilinga vyoye vyathiinina ovingi unene okupon̯a 
ovyolutenga.  

20Iya ndji na elaka naove, mena lyokutya wa yetha omukadhintu nguu tiwa 
Isabel, nguu litya omuprofeti, a longe, ye a kembele po ovantu vandje, ve litwee 
movihulo, wo va lye ombaveka.  

21Iya ame mbe mu pa oluvedhe okutya e liteyulule, atjaa ye ka hala okuliteyulula, 
a yethe ovihulo vye.  

22Taa tuutuu, me mu yumbu ouvela womotjiyalo, nambave livaka naye, me ve 
twaa moudheu ounene, andaa kaave liteyulula, va yethe ovilinga vyawo 
nomukadhintu ngoka,  

23nodhondele dhomukadhintu ngoka me ve dhipaa. Omaongalo aehe maa ka iwa 
okutya aame ndji thongonona omalipulo nomitima, auhe ndji mu pa hitji lithike 
povilinga vye.  

24 “Iya n̯e vamo owomoTiatira, amuhe mbahamu tambulile elongo hendi evi, 
mbahamu i ‘Oviholekwa vyaSatana’ngahi va popya, me mu heele okutya híme mu 
twike omutenge umo, 

25kambulithen̯i vala soka himu na tjo katee ame me ya.  

26Nguma ton̯a, ye ha takametha ovilinga vyandje katee pehulilo, me mu pa 
etumino okutumina oviwan̯a.  

27Ye me vi litha nonkunye yotjivela. Me vi nyanyauna ngomume wodhombiya 
hiaa nyanyauna odhombiya. 

28Iya me mu pa onyothi yomuhuka ngaame wo himba pewa etumino hendi 
kuTate.  

29 “Nguu na omatwi, nga tyee Ombepo himai heele omaongalo!  

Eholololo 3 

Etumwalaka keongalo lyokoSardes 

1 “Sonekela omweengeli weongalo lyokoSardes u tyee:  “Nguu na odhombepo 
epanduvali dhaKalunga nodhonyothi epanduvali, ma tyaa: Ovilinga vyoye ndji vi 
i, u na ena nganguu na omwenyo, atjaa wa t̯a.  

2Pathumuka, u koleke soka hitja hupu po, hihatjiya t̯a, mena lyokutya ovilinga 
vyoye hí vi vadhele avya hulu kotjipala tja Kalunga kandje.  

3Iya thipaluka hiwa pelwe nahiwa teele, ove u tji takamethe, u liteyulule. Iya 
andaa koo pathumuka, me ya ngotjimpulu, nowola ndjime ya kwoove, koo i iwa.  

4Iya moSardes mu na ovantu ovanunu mbahava silithile omidhalo vyawo. Mava 
ka enda pamo naame momidhalo omipembadhi, mena lyokutya ve tji thevelwa.  

5Nguma ton̯a, ma ka dhalekwa hinyahi omudhalo omupembadhi, nena lye híme li 
dhimi mo membo lyomwenyo, iya ena lye me li hipulula kotjipala tjaTate 
nomovipathi vyovaengeli ve.  

6 “Nguu na omatwi, nga tyee Ombepo himai heele omaongalo!  

Etumwalaka keongalo lyokoFiladelfia 

7 “Sonekela omweengeli weongalo lyokoFiladelfia, u tyee:  “Omudhilikwa, 
Owatjatjili nguu na osapi yaDavid, nguma yelula nokuhape na nguma yedhile po, 
ye ma yedhile nokuhape na nguma yelula po. Ye ma tyaa:  

8Ovilinga vyoye ndji vi i. Taa tuutuu, mbe ku yelulile omuvelo, kape na nguma ulu 
oku u yedhila, mena lyokutya nandaku tiwa u na ounkono oununu, wa takametha 
odhondaka dhandje, ove ku litendelele ena lyandje.  

9Taa tuutuu, me ku pa vamo owomosinagoga yaSatana mbave litya Ovajuda, wo 
háve thi Ovajuda, va kemba vala. Me ke ku pa wo, ve ye podhompadhi dhoye, ve 
ku tumbaleke, ve iwe okutya ndji ku hole.  

10Mena lyokutya wa takametha odhondaka dhandje nelikambulithilo, ame naame 
me ku kambula nawa owola yomaudheu ndjimai ya kombanda yohi okulola 
owokombandayohi.  

11Ame me ya dhiva. Kambulitha soka hiuu na tjo okutya ohala yoye ahamo i 
nyekwa komuntu noumo.  

12Nguma ton̯a, me mu ningi ongundhi motempeli yaKalunga kandje. Iya ye kaa 
dhi mo uke. Me mu soneke ena lyaKalunga kandje, nena 
lyotjitungwalongo tjaKalunga kandje, Jerusalem otjipe, himatji ya pohi okudha 
meulu kuKalunga. Me ke mu soneka wo ena lyandje epe.  

13 “Nguu na omatwi, nga tyee Ombepo himai heele omaongalo!  

Etumwalaka keongalo lyokoLaodikea 

14 “Sonekela omweengeli weongalo lyokoLaodikea, u tyee:  “Nguu tiwa Amen, 
ombangi yatjatjili omuliun̯ikwa, ethina lyovyuutwa avihe vyaKalunga, ma tyaa:  

15Ovilinga vyoye ndji vi i. Ku tendele, ove ku pupyalele. Me hala u tende ne u 
pupyale. 

16Iya mena lyokutya wa lele, ku tendele, ove ku pupyalele, me ke ku kamba mo 
motjinyo tjandje.  

17Iya mena lyokutya u tya umuhona, wa tumba, ku na hiwa hepa. Nan̯i ku tji i 
okutya upongo, omuthonathona, omupot̯i, nguho na hiuu na tjo.  

18Nge ku pukulule, u lande kwaame otjingoldo hitja kohwa momulilo, opo u ninge 
omuhona, ove u dhale omudhalo omupembadhi, opo hó ende nyahinya, u t̯e 
ohon̯i. Landa omuti, u litwee momeho, opo u ku mona.  

19Avehe mbandji hole, ndji ve yumaneka, he ve tono. Iya liteyulula awa mana mo. 

20Taa tuutuu, ame mba kulama pomuvelo, me tyaa, iyaa. Andaa pe na nguu yuvite 
ondaka yandje, atjaa ha yelula omuvelo, ame me hiti, he i kuye, hatu li pamo naye.  

21Nguma ton̯a, me mu kaleke pamo naame kotjipunditumino tjandje, ngahi mba 
ton̯a, ndji li pamo naTate kotjipunditumino tje.  

22 “Nguu na omatwi, nga tyee Ombepo himai heele omaongalo!” 

Eholololo 4 

Otjipunditumino tjaKalunga 

1Taa tuutuu, kon̯ima yovipuka hembi mba mona omuvelo mbwaa yeluka meulu, 
ondaka ndjoka yolutenga ndjimba teele, ndjaa li amai ngala onkwino, ya 
mpopitha hai tyaa: “Indjo huno peulu, ndji ku yulikile himatji ka ningwa 
komeho.” 

2Dhivadhiva mba kambulwa kOmbepo. Iya taa tuutuu, meulu mwa li 
otjipunditumino, kotjipunditumino ku na ngwaa li aa kala ko.  

3Iya ngwaa li aa kala ko pohi, wa li ama laima ngewe lyojaspis nolyosardis. 
Otjipunditumino tja kondolokelwe kouta wangonga, mbwaa li amau ngala 
osmaragdi. 

4Otjipunditumino tja kondolokelwe kovipunditumino omilongo vivali navine. 
Kovipunditumino mbyoka kwa li akwa kala pohi ovanene omilongo vivali navane 
mbava dhala omidhalo omipembadhi. Komitwe va dhala odhohala dhotjingoldo.  

5Iya motjipunditumino mwa dha omalukeno nomipopyo nomititimo vyombula. 
Komeho yotjipunditumino kwa li odholamba epanduvali ndhaa tema, odholamba 
ndhoka odhombepo epanduvali dhaKalunga.  

6Iya komeho yotjipunditumino kwa li otjipuka himatji ngala elunga ndimali laima 
ngekende lyokristali.  Pokati pa li otjipunditumino, nonkondoloka 
notjipunditumino pa li ovipuka vine mbii na omwenyo, mbyee yula omeho 
komeho nokon̯ima.  

7Otjipuka tjolutenga tja li amatji ngala onkeyama. Otjipuka otjityavali tja li amatji 
ngala ontana ondumentu, otjipuka otjityatatu tja li notjipala ngomuntu. Otjipuka 
otjityane tja li amatji ngala onkuvi amai tuka.  

8Otjipuka atjihe tjomovipuka hembi vine, tja li nomavava epandu ngae yula 
omeho men̯i nokombanda. Omutenya nout̯iku kavi nyimi, vi imba havi tyaa:  
“Omudhilikwa, Omudhilikwa, Omudhilikwa Muhona Kalunga 
Omutuminiwaavihe,  ngwaa li ko, nguu li ko, ye ngume ya.” 

9Tjampwa tuu ovipuka mbyoka vine amavi yandja etumbalo, etumbaleko 
nompandu kungwaa kala pohi kotjipunditumino, nguma kala nomwenyo apehe 
katee apehe,  

10ovanene mboka omilongo vivali navane, mava wile pohi kotjipala tja hengu 
ngwaa kala pohi kotjipunditumino. Iya mava tumbaleke nguu na omwenyo apehe 

katee apehe, hava yumbu pohi odhohala dhawo komeho yotjipunditumino, hava 
tyaa:  

11 “Muhona, Kalunga ketu!  Wa thele okutumbalekwa netumbalo nodhonkono,  
mena lyokutya ove wa uta ovipuka avihe.  Iya avihe opo vi li,  vya utwa kehalo 
lyoye.” 

Eholololo 5 

Edhingwambo nOndjona yaKalunga 

1Mba mona edhingwambo mokuwoko kwokokulyo kwangoka ngwaa li aa kala 
pohi kotjipunditumino. Edhingwambo ndyoka lya sonekwa men̯i nokombanda, 
lya tuwa ovilimbo epanduvali.  

2Mba mona omweengeli nguu na odhonkono, wa teetha nondaka onene ha tyaa: 
“Aan̯i ngwaa thele okudhingulula edhingwambo, ye ha kakula po ovilimbo 
vyatjo?” 

3Meulu ne kombanda yohi ne mohi kamwa li noumo ngwaa thele okudhingulula 
edhingwambo ne okutala mo.  

4Ame mba li ame lili unene, mena lyokutya kapa monekele ngwaa thele 
okudhingulula edhingwambo ne okutala mo.  

5Umo owomovanene wa ntjeela ha tyaa: “Hó lili, taa tuutuu, Onkeyama 
yomeanda lyaJuda owomoluyumuko lwaDavid wa ton̯a, iya oye a thele 
okudhingulula edhingwambo nokukakula ko ovilimbo vyatjo epanduvali.” 

6Mba mona Ondjona ndjaa kulama potjipunditumino ndjaa kondolokwa 
kovipuka vine mbii na omwenyo nokovanene. Ondjona ya li amai ngala ya 
dhipawa. Ya li nodhonyaa epanduvali nomeho epanduvali, omeho ayo a li 
odhombepo epanduvali dhaKalunga ndhaa tumwa mouye auhe. 

7Ondjona ye ya, hai itha mo edhingwambo mokuwoko kwokokulyo kwangoka 
ngwaa li aa kala pohi kotjipunditumino.  

8Iya hiya itha mo edhingwambo, ovipuka vine mbii na omwenyo, novanene 
omilongo vivali navane va wila pohi kotjipala tjOndjona, auhe wa li ae na 
otjihumba nomalonga otjingoldo ngae na ovitwiimin̯wa, ovyo vya li omaalikano 
ovantu ovadhilikwa.  

9Iya va imba eimbilo epe hava tyaa:  “Wa thele okudhingulula edhingwambo,  wa 
thele okukakula ko ovilimbo vyatjo,  mena lyokutya wa dhipawa,  wa yowolela 
Kalunga ovantu nombindhi yoye movantu aehe momihoko avihe,  momalaka 
aehe,  nomoviwan̯a avihe.  

10We ve ninga ombala yovayambethi wokuundapela Kalunga ketu,  wo mava ka 
tumina kombanda yohi.” 

11Ame mba mona, ye he tee ondaka yovaengeli ovengi mbava kondoloka 
otjipunditumino pamo novipuka mbyoka vine mbii na omwenyo novanene 
mboka omilongo vivali navane. Otjihavelo tjawo tja li omamiliyona 
nomamiliyona, 

12va popya peulu hava tyaa:  “Ondjona ndjaa dhipaelwe oyo ya thele okutambula 
etumino nouhona nounongo nodhonkono netumbaleko netumbalo nehiviliko!” 

13Ame mba tyaa ovyuutwa avihe vyomeulu novyokombanda yohi novyomohi 
novyomelunga, avihe mbii li mo, vya imba havi tyaa:  “Ehiviliko netumbaleko 
netumbalo nodhonkono ngavi pewe hengu ngwaa kala pohi kotjipunditumino 
nOndjona,  apehe katee apehe!” 

14Ovipuka mbyoka vine mbii na omwenyo vya yaka havi tyaa: “Amen!”Ovanene 
va wila pohi, hava tumbaleke Kalunga.  

Eholololo 6 

Ovilimbo 

1Ame mba mona Ondjona himai kakula ko otjilimbo tjimo tjomovilimbo 
epanduvali. Mba tyaa otjipuka tjimo tjomovipuka vine mbii na omwenyo, tja 
popya nondaka ndjimai ngala omutitimo wombula hatji tyaa: “Indjo!” 

2Iya ame mba tala, he mono onkambe ompembadhi, ngwaa li ae i kavile, wa li 
nodhohewo, wa pewa ohala. Wa ya, a ka ton̯e outon̯i.  

3Iya Ondjona hiya kakula ko otjilimbo otjityavali, mba tyaa otjipuka otjityavali 
hitji na omwenyo, hatji tyaa: “Indjo!” 

4Kwe ya onkambe onkwawo othilantu, ngwaa li ae i kavile wa pewa odhonkono a 
ete ovita kombanda yohi, ovantu opo ve lidhipae. Wa pewa omukonda omunene.  

5Ondjona hiya kakula ko otjilimbo otjityatatu, mba tyaa otjipuka otjityatatu hitji 
na omwenyo hatji tyaa: “Indjo!”Iya taa tuutuu, mba mona onkambe ondholodhi, 
ngwaa li ae i kavile, wa li notjiyeleketho mokuwoko kwe.  

6Mba tyaa otjipuka himatji ngala ondaka pokati kovipuka vine mbii na omwenyo 
hai tyaa: “Okambala kohenga yomahangu maka i ondenari, noumbala utatu 
wohenga yomaha mau i ondenari imo, iya omadhi novinyu hó vi yono.” 

7Ondjona hiya kakula ko otjilimbo otjityane, mba tyaa ondaka yotjipuka otjityane 
hitji na omwenyo hai tyaa: “Indjo!” 

8Taa tuutuu, mba mona onkambe ombahe, ngwaa li ae i kavile, u tiwa Et̯o. 
Otjovat̯e tji kala amatji mu landula. Iya Et̯o nOtjovat̯e vya pewa etumino 
okutumina otjityane tjohi nokudhipaa ovantu movita, kondjala, kouvela 
nokovithitu vyokombanda yohi.  

9Ondjona hiya kakula ko otjilimbo otjityatano, mba mona kohi yotjiyambelo 
omienyo vyovantu mbava dhipawa mena lyodhondaka dhaKalunga nomena 
lyoumbangi wawo hiva kala ovakambulithi.  

10Va wololoka unene hava tyaa: “Muhona Omunadhonkonoadhihe Omudhilikwa, 
Owatjatjili! Ovantu wokombanda yohi mbave tu dhipaa, mo ve kambulile 
onkongo, ho ve koyo nalun̯i?” 

11Iya auhe owomuwo wa pewa omudhalo omupembadhi omule. Va heelwa 
okutya mave tji thuva po kanunu katee otjihavelo tjovakwawo notjovapika 
vaKalunga ovakwawo mbava thele okudhipawa ngawo matji hwile po wo.  

12Mba mona Ondjona himai kakula ko otjilimbo otjityapandu. Pa li eteketo lyohi 
enene, etango lya dhiwelele ngomudhalo wokudhula, nomwedhi auhe wa li amau 
ngala ombindhi. 

13Odhonyothi keulu dha wa ko, hadhi wile pohi ngomankula omukuyu aa 
hathumunwa kombepo onene. 

14Eulu lya li alya dhi po, mali ngala edhingwambo alya dhingwa. Odhondundu 
adhihe nodhompanga dha li adha ithwa po pomalukalo adho. 

15Odhohamba dhokombanda yohi novanenentu novanene wovakwavita 
novahona novanankono novapika avehe nambahave thi ovapika va holama 
momaleva nomomankewo odhondundu.  

16Va heela odhondundu nomawe hava tyaa: “Tu wilen̯i, mu tu holeke, opo hátu 
moneka kuhengu ngwaa kala pohi kotjipunditumino, nt̯e opo hátu vadhwa 
koluyuma lwOndjona.  

17Iya mena lyokutya etango enene lyoluyuma lwawo lye ya, aan̯i nguma ulu 
okukulama?” 

Eholololo 7 

Ovaisraeli 144 000 mbava tuwa otjilimbo 

1Kon̯ima yovipuka hembi mba mona ovaengeli vane mbava kulama kodhontyo ne 
dhohi, hava tjaele odhombepo ne dhokodhontyo, opo hádhi pepe uke kombanda 
yohi ne yelunga ne komuti noumo.  

2Mba mona omweengeli omukwawo ama dhi nokoutjilo, wa li notjilimbo 
tjaKalunga omunamwenyo. Wa wololokela ovaengeli mboka vane, mboka mbava 
pewa odhonkono okuyona ohi nelunga,  

3ha tyaa: “Hámu yono ohi ne elunga ne omiti, tainkolo hátuya twaa ovantu 
vaKalunga ketu otjilimbo modhompomo dhawo.” 

4Iya mba tyaa otjihavelo tjambava tuwa otjilimbo okutya tja li omayovi ethele 
nomilongo vine nane (144 000). Mbava tuwa otjilimbo va dha momaanda aehe 
Ovaisraeli.  

5Owomeanda lyaJuda mbava tuwa otjilimbo, omayovi omulongo naavali, 
owomeanda lyaRuben omayovi omulongo naavali, owomeanda lyaGad omayovi 
omulongo naavali,  

6owomeanda lyaAsser omayovi omulongo naavali, owomeanda lyaNaftali 
omayovi omulongo naavali, owomeanda lyaManasse omayovi omulongo naavali,  

7owomeanda lyaSimeon omayovi omulongo naavali, owomeanda lyaLevi 
omayovi omulongo naavali, owomeanda lyaIsaskar omayovi omulongo naavali,  

8owomeanda lyaSebulon omayovi omulongo naavali, owomeanda lyaJosef 
omayovi omulongo naavali, owomeanda lyaBenjamin mbava tuwa otjilimbo, 
omayovi omulongo naavali.  

Engundwa enene lyovahupithwa 

9Kon̯ima yovipuka hembi mba mona engundwa enene ndihamali ulu okuhawa. 
Wo va dha movantu avehe womoviwan̯a avihe nomihoko avihe nomomalaka 
aehe. Va li ava kulama komeho yotjipunditumino nokomeho yOndjona, va 
dhalekwa omidhalo omipembadhi, wo va li nomavale momawoko awo.  

10Iya va wololoka unene hava tyaa: “Ehupitho mali dhi kuKalunga ketu ngwaa 
kala pohi kotjipunditumino, lyo mali dhi wo kOndjona!” 

11Ovaengeli avehe va li ava kulama, ava kondoloka otjipunditumino novanene 
novipuka vine mbii na omwenyo. Ve lit̯imika po komeho yotjipunditumino, hava 
tumbaleke Kalunga 

12hava tyaa: “Amen! Ehiviliko netumbalo nounongo nompandu netumbaleko 
netumino nodhonkono odhaKalunga ketu apehe katee apehe! Amen!” 

13Iya umo owomovanene wa mpula ha tyaa: “Mbaka mbava dhala omidhalo 
omipembadhi owaan̯i, wo mava dhi pi?” 

14Ame mbe mu yaka he tyaa: “Taa, ove u tji i.” Iya wa ntjeela ha tyaa: “Hemba 
ombamava dhi moudheu ounene, mbava koha omidhalo vyawo, have vi lwelulile 
mombindhi yOndjona.  

15Iya wo ve li komeho yotjipunditumino tjaKalunga, mave mu undapele 
omutenya nout̯iku motempeli ye. Iya ngwaa li aa kala pohi kotjipunditumino ma 
dhiki esase lye lyoku ve amena.  

16Wo kaava ka t̯a uke ondjala ne onyota, etango ne oupyu auhe kaau ke ve hika 
uke.  

17Iya Ondjona ndjii li mokati kotjipunditumino mai ve litha, hai ve twala 
kodhothimo dhomeva omanamwenyo. Iya Kalunga ma theta po omihodhi avihe 
pomeho awo.” 

Eholololo 8 

Otjilimbo otjityapanduvali 

1Ondjona hiya kakula ko otjilimbo otjityapanduvali, meulu mwa li amwa nyimi 
oule wentinge lyowola.  

2Mba mona ovaengeli epanduvali mbava kulama kotjipala tjaKalunga, va pewa 
odhonkwino epanduvali.  

3Omweengeli omukwawo we ya, ha kulama potjiyambelo, wa li notjitwiimin̯ino 
tjotjingoldo, ha pewa ovitwiimin̯wa ovingi e vi twee momaalikano ovantu 
ovadhilikwa avehe kotjiyambelo tjotjingoldo, hitja li komeho yotjipunditumino.  

4Omwithi wovitwiimin̯wa wa yeluluka pamo nomaalikano ovantu ovadhilikwa, 
wa dha mokuwoko kwomweengeli, amau vyuuka kotjipala tjaKalunga.  

5Iya omweengeli wa itha otjitwiimin̯ino, he tji yulitha omulilo womotjiyambelo, 
he tji yumbu kombanda yohi. Iya pa li omititimo vyombula nomipopyo 
nomalukeno, ohi hai teketa.  

Odhonkwino ne dholutenga 

6Ovaengeli epanduvali mbava li nodhonkwino epanduvali ve lilongekedha 
okuhika odhonkwino.  

7Omweengeli wolutenga wa hika onkwino. Iya pe ya odhompawe nomulilo 
mbwaa lumbwalumbwa mumo nombindhi, havi yumbwa kombanda yohi. 
Otjityatatu tjohi tja pya po, notjityatatu tjomiti tja pya po, nehodhi etalala alihe 
lya pya po.  

8Omweengeli omutyavali wa hika onkwino. Iya otjipuka otjinene hitja li amatji 
ngala ondundu ndjaa tema omulilo, tja yumbwa melunga. Otjityatatu tjelunga tja 
ila ombindhi.  

9Iya otjityatatu tjomovipuka vyomomeva mbii na omwenyo tja t̯a, notjityatatu 
tjomodhombapolotja han̯aunwa.  

10Omweengeli omutyatatu wa hika onkwino. Iya keulu kwa wa onyothi onene 
ndjaa tema ngolamba. Ya wila kotjityatatu tjomilonga nokombanda yodhothimo 
dhomeva. 

11(Onyothi hendji i tiwa oYalula. ) Otjityatatu tjomeva tja lula. Ovantu ovengi va 
t̯a komeva ngoka, mena lyokutya a lula.  

12Omweengeli omutyane wa hika onkwino. Iya otjityatatu tjetango notjityatatu 
tjomwedhi notjityatatu tjodhonyothi tja tonwa, tjau otjityatatu tjavyo hatji 
dhiwele, notjityatatu tjotjitenya ahamatji moneka, notjit̯iku natjo wo hatjo tji 
kala.  

13Ame mba mona, iya he tee onkuvi ndjimai tuka peulu, ya popya unene hai tyaa: 
“Utatyei! Utatyei! Utatyei ovantu mboka mbave thiwa kombanda yohi, 
odhonkwino dhovaengeli vatatu himadhi utu okupopya!” 



520 

 

 
©  2012 Bible Society in Namibia. 

 

 
 

 

Eholololo 9 

Onkwino ontyatano 

1Omweengeli omutyatano wa hika onkwino. Iya mba mona onyothi ndjaa wa 
meulu, hai wile kombanda yohi, hai pewa osapi yenkomototo ndyaa ka ululuka.  

2Onyothi ya ikula enkomototo. Menkomototo mwa dha ondungalunga ndjimai 
ngala ondungalunga yekundungala enene. Iya etango lya dhiwelekwa 
kondungalunga yomenkomototo. 

3Mondungalunga mwa dha otjimbonde, hatji ya kombanda yohi. Tja pewa 
odhonkono, ngodhonkono ndhii na onge kombanda yohi. 

4Tja heelwa okutya hátji yono ehodhi lyokombanda yohi ne omiti ne otjitho 
atjihe. Iya ngatji ihamethe vala ovantu mbahave na tja otjilimbo tjaKalunga 
modhompomo dhawo.  

5Otjimbonde tja heelwa okutya hátji ve dhipaa, iya ngatji ve ihamethe oule 
womiedhi vitano. Ngatji ve ihamethe ngahi tji ihametha onge aya lumata omuntu.  

6Iya momatango ngoka ovantu mava ka kala amava taendha et̯o, atjaa kaave li 
mono. Mava ka kala amava hala okut̯a, atjaa et̯o mali ve inkolo.  

7Iya olupe lwotjimbonde lwa li amalu ngala odhonkambe ndhaa longekedhelwa 
ovita, iya komitwe vyatjo tja li novipuka mbimavi ngala odhohala dhotjingoldo, 
ovipala vyatjo vya li ngovyovantu. 

8Tja li nodhondjutji ngodhondjutji dhovakadhintu, nomayoo ngoodhonkeyama. 

9Tja li nomudhalo wokontulo mbuu ngala omudhalo wokontulo wotjivela. 
Otjihoomo tjomavava atjo tja li amatji ngala omatemba ovita odhonkambe 
odhingi amadhi dhamukile kovita. 

10Otjimbonde tji na omitjila mbii na oukuya kodhohulo ngodhonge. Momitjila 
vyatjo omo mu na odhonkono dhokwiihametha ovantu oule womiedhi vitano 

11Otjimbonde tji na ohamba yatjo, omweengeli wenkomototo. Ena lye 
mOtjiheberi u tiwa oAbaddon mOtjigreka u tiwa oApollion.  

12Utatyei, oudheu wolutenga wa piti. Utatyei, kon̯ima yovipuka hembi ku na uke 
omaudheu omakwawo avali ngamae ke ya.  

Onkwino ontyapandu 

13Iya omweengeli omutyapandu wa hika onkwino ontyapandu. Mba tyaa ondaka 
ndjimai dhi modhonyaa ne dhotjiyambelo tjotjingoldo hitji li kotjipala tja 
Kalunga, 

14hai popitha omweengeli omutyapandu nguu na onkwino, hai tyaa: “Kutulula 
ovaengeli vane mbava kutilwa pomulonga omunene waEufrat.” 

15Iya ovaengeli vane va kutululwa, va longekedhelwa owola, etango, omwedhi 
nombula okudhipaa otjityatatu tjovantu.  

16Ame mba tyaa otjihavelo tjovakwavita wokodhonkambe, tja li omamiliyona 
omathele avali.  

17Iya mba mona odhonkambe memoneko nambave dhi kavile, va li nomudhalo 
wokontulo wotjivela omuthilantu ngomulilo, omumbulau ngewe lyosafire 
nomundumbu ngosulfuri. Omitwe vyodhonkambe vya li amavi ngala 
ovyodhonkeyama. Movinyo vyadho mwa dha omulilo, omwithi nosulfuri.  

18Otjityatatu tjovantu tja dhipawa kovipo mbyoka vitatu: Omulilo, omwithi 
nosulfuri mbyaa dha movinyo vyodhonkambe.  

19Iya odhonkono dhodhonkambe dhi li movinyo nomomitjila vyadho. Iya omitjila 
vyadho vi ngala odhonyoka ndhii na omitwe, omitjila mbyoka mbidhi undapetha 
okwiihametha navyo ovantu.  

20Otjihupe tjovantu mboka mbahava t̯ilile movipo mbyoka, kave liteyululile 
nokanunu, va yethe okutumbaleka ovipuka mbyoka mbiva undapa nomawoko 
awo. Iya kava yethele okutumbaleka uke odhondemoni novikalunga vyotjingoldo 
novyotjisilveri novyotjivela otjindumbu novyomawe novyovimuti mbyoka 
mbihavi ku mono, mbihavi tee, vyo mbihavi ende.  

21Iya kave liteyululile va yethe omadhipao awo, omaumpule awo, omalivako awo 
nomaumpulu awo.  

Eholololo 10 

Omweengeli nokadhingwambo 

1Iya mba mona omweengeli omukwawo nguu na odhonkono ngwaa dha meulu, 
aa dhalekwa ekaka, komutwe we wa dhalekwa outa wangonga, otjipala tje tja li 
amatji ngala etango, omakulu e a li amaa ngala odhongundhi dhomulilo.  

2Omweengeli wa li nokadhingwambo mokuwoko kwe, aka dhingululwa. 
Ompadhi ye yokokulyo wa lyata melunga, noyokokumbinda wa lyata kombanda 
yohi.  

3Wa wololoka unene ngonkeyama amai popi. Iya hiaa wololoka, omititimo 
vyombula epanduvali vya titima.  

4Iya omititimo vyombula epanduvali hivya titima, ame mbe tje soneka. Iya mba 
tyaa ondaka ndjaa dha meulu hai tyaa: “Tji nyimina soka hitja popiwa komititimo 
vyombula epanduvali, hó tji soneke.” 

5Omweengeli ngoka ngumba mwene aa kulama melunga nokombanda yohi, wa 
yela okuwoko kwe kwokokulyo peulu, 

6ha ana hengu nguu na omwenyo apehe katee apehe, ngwaa uta eulu nohi 
nelunga novipuka avihe mbii li mo, okutya kaku na tja uke oluvedhe nokanunu. 

7Iya pomatango ngoka omweengeli omutyapanduvali hima hiki onkwino, 
otjiholekwa tjaKalunga matji ka hwithilwa po, ngahi a heela ovantu ve ovaprofeti.  

8Iya ondaka ndjaa dha meulu ndjimba teele amai mpopitha, ya ntjeela uke hai 
tyaa: “Enda, itha mo okadhingwambo haka dhingululwa, hake li mokuwoko 
kwomweengeli ngoka ngwaa kulama melunga nokombanda yohi.” 

9Ame mba ya komweengeli, he mu heele a mpe okadhingwambo. Ye wa ntjeela 
ha tyaa: “Ke tambula, u ke lye po. Motjinyo ka nyeta ngoutji iya medhimo make 
ku hike.” 

10Iya mba itha mo okadhingwambo mokuwoko kwomweengeli, he ke li po. 
Motjinyo ka li aka nyeta ngoutji. Iya himbe ke n̯in̯a, ka li ama ka hike medhimo.  

11Iya mba heelwa haku tiwaa: “U tha okupopya uke himatji ka ningilwa oviwan̯a 
ovingi, omihoko omingi, omalaka omengi nodhohamba odhingi.” 

Eholololo 11 

Odhombangi mbali 

1Ame mba pewa otjimuti tjokuyeleketha hitji ngala otjisawa. Mba heelwa haku 
tiwaa: “Kulama u yeleke otempeli yaKalunga notjiyambelo. Hava ovantu mboka 
mbamava tumbaleke Kalunga motempeli.  

2Iya pontanga yotempeli ngapa kale, hó yeleke po, mena lyokutya pa yandjwa 
koviwan̯a, mavi ka lyatalyata otjitungwalongo otjidhilikwa oule womiedhi 
omilongo vine navivali.  

3Me ka tuma odhombangi dhandje mbali okuteetha ondaka yandje oule 
womatango eyovi limo nomathele avali nomilongo epandu. Odhombangi ndhoka 
madhi ka dhala odhosaku dhovilila.” 

4Odhombangi mbali odho dhi li omiholivi vivali novituliko vivali vyodholamba 
ndhaa kulama kotjipala tjaMuhona omwene wohi.  

5Iya andaa pe na nguma hala oku ve ihametha, movinyo vyodhombangi ndhoka 
mamu dhi omulilo, hau hike po odhondjedhi dhawo ndhoka. Iya andaa pe na 
nguma hala oku ve ihametha otjo a thele okudhipawa nyahoka.  

6Wo ve na odhonkono okuyedhila eulu, ombula opo hái loko momatango ngoka 
himava teetha ondaka yaKalunga. Ve na odhonkono okutjitukitha omeva a ile 
ombindhi, nokweeta ovipo mbii lili nambii lili kombanda yohi. Hehi mava ulu oku 
tji ninga apehe mpava halele.  

7Ava mana okupopya oumbangi wawo, okutya otjithitu himatji dhi menkomototo 
matji ke ve lwitha, hatji ve ton̯a, hatji ve dhipaa.  

8Omituntu vyawo mavi ke linapaela momivanda vyotjitungwalongo otjinene, 
mumwa papelwa Muhona wawo komutjaakano. Otjitungwalongo soka matji 
yelekwa naSodom ne Egipiti.  

9Vamo womovantu, momihoko, momalaka nomoviwan̯a mava ka kala amava tala 
komituntu oule womatango atatu nentinge, wo kaava ka itavela omituntu vi 
pakwe.  

10Mbave li kombanda yohi mave hulukilwa soka hiva mono, have linyandaele. 
Mave ke litumina ovipuka vyotjali, mena lyokutya ovaprofeti mboka vavali va 
ihamethele owokombanda yohi.  

11Kon̯ima yomatango atatu nentinge ombepo yomwenyo ya dha kuKalunga, hai 
ya muwo, hava kulama kodhompadhi dhawo. Mbave ve mwene, va tilile unene.  

12Iya wo va tyaa ondaka onene ndjaa dha meulu, ye ve heela hai tyaa: “Indjen̯i 
huno peulu!”Va ya meulu mekaka, tainkolo odhondjedhi dhawo dha li amadhi ve 
tala.  

13Iya powola yatjo ndjoka ohi ya teketa unene, otjityamulongo tjotjitungwalongo 
tja han̯auka po, ovantu omayovi epanduvali va t̯ila meteketo hendi lyohi. Iya 
ovantu ovakwawo va tila, hava tumbaleke Kalunga komeulu.  

14Utatyei, oudheu outyavali wa piti, utatyei, oudheu outyatatu mau ya dhiva.  

Onkwino ontyapanduvali 

15Omweengeli omutyapanduvali wa hika onkwino. Iya meulu mwa teeka ondaka 
onene yovaengeli ovengi ndjimai tyaa: “Odhonkono okutumina ouye dha ile 
odhaMuhona wetu naMessias we. Iya ma ka tumina apehe katee apehe.” 

16Iya ovanene omilongo vivali navane mbava li ava kala pohi kovipunditumino 
vyawo kotjipala tja Kalunga, ve lit̯imika po, hava tumbaleke Kalunga.  

17Va popya hava tyaa:  “Matu ku pandula,  Muhona Kalunga Omutuminiwaavihe,  
nguu li ko,  nguwa li ko,  mena lyokutya ove wa undapetha odhonkono dhoye 
odhonene,  wa uta okutumina.  

18Oviwan̯a vya yumana unene,  iya otembu yoye ye ya okuyulika oluyuma lwoye,  
okukoya ovat̯e,  okuthuta ovantu woye,  ovaprofeti novantu woye ovadhilikwa,  
nambava tila ena lyoye,  ovanene novanunu,  nokuhan̯auna po mbava han̯auna 
ohi.” 

19Otempeli yaKalunga meulu ya li aya yeluka. Motempeli ye mwa li amamu 
moneka otjikasa tjewaneneno. Iya pa li omalukeno nomipopyo nomititimo 
vyombula neteketo lyohi nodhompawe odhonene.  

Eholololo 12 

Omukadhintu netjithi 

1Meulu mwa moneka etangan̯eko enene. Mwa li omukadhintu ngwaa dhala 
etango, nomwedhi kohi yodhompadhi dhe, nokomutwe we wa li nohala 
yodhonyothi omulongo nambali.  

2Omukadhintu ngoka wa li omut̯imba. Iya mena lyoudheu woviihamo 
vyokuyumuka wa kwaa.  

3Iya meulu mwa moneka etangan̯eko ekwawo. Taa tuutuu, kwa li etjithi enene 
ethilantu ndii ngala omulilo, ndii na omitwe epanduvali nodhonyaa omulongo, 
nokomitwe vyalyo ku na odhohala epanduvali.  

4Omutjila walyo wa komba po otjityatatu tjodhonyothi dhomeulu. Iya we dhi 
yekelahi kombanda yohi. Etjithi lya kulama komeho yomukadhintu ngwaa li ama 
yumuka, li n̯in̯e po ondele ye, andaa wa yumukwa.  

5Wa yumuka ondele omudhantu, nguma ka litha oviwan̯a avihe nonkunye 
yotjivela. Ondele ye wa kaulwa po, a ka kale puKalunga nopotjipunditumino tje.  

6Omukadhintu wa inkolela mokuti, Kalunga hoka hwee mu longekedhela 
oluvedhe, opo a tekulilwe hoka omatango eyovi limo omathele avali nomilongo 
epandu.  

7Meulu mwa tukuka ovita. Mikael novaengeli ve va lwitha etjithi. Etjithi 
novaengeli valyo va lwa wo. 

8Iya va anyenwa, noluvedhe lwawo kalu monekele uke meulu.  

9Iya etjithi enene lya yekelwahi, onyoka onkulu ndjii tiwa omudiapoli, ndjii li 
Satana, omutyolethi wovantu avehe mouye, wa yumbwa kombanda yohi, 
novaengeli ve va yumbwa kombanda yohi pamo naye.  

10Mba tyaa ondaka onene meulu hai tyaa: “Napano ehupitho nodhonkono 
notjilongo tjaKalunga ketu vye ya, netumino olyaMessias we, mena lyokutya 
omukondjethi wovaitaveli nguu ve kondjetha omutenya nout̯iku kotjipala 
tjaKalunga, wa yumbwa kombanda yohi. 

11Ovaitaveli ve mu ton̯a nombindhi yOndjona nodhondaka dhawo dhoumbangi. 
Iya kava li amava yavala omienyo vyawo, nandaku tiwa mape ya et̯o.  

12O, ulu, linyandaela, nambave li mo ngave linyandaele! Utatyei ohi nelunga, 
mena lyokutya omudiapoli we ya kun̯e noluyuma olunene, u tji i okutya u na 
okaluvedhe okanunu.” 

13Iya etjithi hilya mono okutya lya yumbwa kombanda yohi, lya ka lamba 
omukadhintu ngwaa yumuka ondele omudhantu.  

14Omukadhintu wa pewa omavava avali onkuvi onene, opo e tjiiwe okutukila 
koluvedhe lwe mokuti, huma ka tekulilwa, a dhe motjipala tjetjithi oule 
wodhombula ndatu nentinge. 

15Etjithi lya pembela omukadhintu omeva ngaa dha motjinyo tjalyo ngaa ngala 
omulonga, omukadhintu opo a ye nomeva.  

16Eheke lya popila omukadhintu. Lyo lya yuhamuna otjinyo, hali n̯in̯a omeva 
ngaa dhi motjinyo tjetjithi.  

17Etjithi lya yumaneka omukadhintu. Lyo lya ya, li ka lwithe otjihupe 
tjoluyumuko lwe, mboka mbava kambulitha ovitumino vyaKalunga, mbava 
yandja oumbangi waJesus.  

18Iya etjithi lya kulama pontyo yelunga.  

Eholololo 13 

Ovithitu vivali 

1Iya mba mona otjithitu himatji dhi melunga hitji na odhonyaa omulongo 
nomitwe epanduvali, kodhonyaa dhatjo odhohala omulongo, komitwe vyatjo kwa 
li omana okupenya. 

2Otjithitu himba mona tja li amatji ngala ongwe, omankanya atjo a li amaa ngala 
ootjinduli, otjinyo tjatjo tja li amatji ngala otjonkeyama. Etjithi lya yandja 
odhonkono dhalyo, notjipunditumino tjalyo netumino enene kotjithitu. 

3Iya omutwe umo watjo wa li notjito hitje tje tji dhipaa, atjaa napano otjito soka 
tja veluka. Ovantu avehe mouye ve kuminwa otjithitu soka, hava landula mo.  

4Wo va tumbaleka etjithi, mena lyokutya lya yandja odhonkono kotjithitu, wo 
have tji tumbaleke hava tyaa: “Aan̯i nguu lithike potjithitu, aan̯i nguma ulu oku tji 
lwitha?” 

5Otjithitu tja pewa oluvedhe tji popye ovipuka ovinene nokupenya. Tja pewa 
odhonkono tji tji ninge oule womiedhi omilongo vine navivali. 

6Tja yuhamuna otjinyo tjatjo, hatji penye Kalunga, hatji penye ena lye nampoka 
mpaa kala, namboka mbava kala meulu.  

7Otjithitu tja pewa odhonkono okulwitha ovantu ovadhilikwa tji ve ton̯e. Tja 
pewa odhonkono okutumina ovantu avehe, omihoko avihe, omalaka aehe 
noviwan̯a avihe.  

8Ovantu avehe mbava kala kombanda yohi, mave ke tji tumbaleka, avehe mboka 
mbahava sonekelwe omana awo membo lyomwenyo lyOndjona ndjaa dhipawa, 
okudha keuto lyouye.  

9 “Nguu na omatwi, nga tyee.  

10Andaa pe na ngwaa udhikilwa ounkwatwa, ma ile onkwatwa. Andaa pe na 
ngwaa udhikilwa okudhipawa neonga, ma dhipawa neonga. Hehi matji tya 
ovantu ovadhilikwa va thele okukala ovalikambulithili novaitaveli.” 

11Iya ame mba mona otjithitu otjikwawo, himatji dhi mohi. Tja li nounyaa uvali 
ngounyaa wondjona, hatji popi ngetjithi.  

12Otjithitu hehi tja undapetha odhonkono dhotjithitu tjolutenga movipathi 
vyotjithitu tjolutenga. Tja tumin̯in̯a ovantu avehe mbava kala kombanda yohi, va 
tumbaleke otjithitu tjolutenga hitja li notjito hitje tje tji dhipaa, atjaa tja veluka. 

13Tja ninga omatangan̯eko omanene. Iya tja ithana omulilo u dhe meulu, u ye 
kombanda yohi movipathi vyovantu.  

14Iya matji pukitha ovantu mbava kala kombanda yohi nomatangan̯eko ngatja 
pewa oku e ningila movipathi vyotjithitu tjolutenga. Tja heela ovantu mbava kala 
kombanda yohi, va honge otjithika tjotjithitu, hitja li notjito tjomukonda, atjaa tji 
na omwenyo.  

15Otjithitu otjityavali tja pewa okutya tji thuvile ombepo yomwenyo motjithika 
tjotjithitu tjolutenga, otjithika opo tji ule okupopya nokudhipaa mboka 
mbahamava hala oku tji tumbaleka.  

16Otjithitu tja tumin̯in̯a ovantu avehe, ovanene novanunu, ovahona novathona, 
ovapika nambahave thi ovapika, va kale notjihako komawoko awo okomakulyo 
ne modhompomo dhawo.  

17Kape na tja nguma landa ne nguma landetha, andaa ke na tja otjihako ne ena 
lyotjithitu tjolutenga ne onomola yena lyatjo.  

18Hehi matji pula odhondunge. Omunamaeli ma ulu okuthitulula onomola 
yotjithitu, mena lyokutya onomola hendji i lile po ena lyomuntu. Onomola 
yotjithitu omathele epandu nomilongo epandu nepandu.  

Eholololo 14 

Ondjona novantu vayo 

1Ame mba tala, he mono Ondjona ndjaa kulama kondundu yaSion. Kwa li ovantu 
omayovi ethele nomilongo vine navane, mbava li pamo nOndjona, va sonekwa 
ena lyOndjona nolyaIhe yOndjona modhompomo dhawo! 

2Mba tyaa ondaka ndjaa dha meulu ndjimai ngala otjihoomo tjomeva omengi, yo 
mai ngala omutitimo wombula omunene, ondaka ndjimba tyaa ya li amai ngala 
oyovahiki wovihumba, amava hiki ovihumba vyawo.  

3Iya va imba otjiimbo otjipe komeho yotjipunditumino nomovipathi vyovipuka 
vine mbii na omwenyo nomovipathi vyovanene. Kape na ngwaa li ama ulu 
okulilonga otjiimbo soka, kakele vala komayovi ethele nomilongo vine navane 
aveika, mboka mbava yowolwa kombanda yohi.  

4Iya ovantu hemba ovalumentu ovakohoki mbave litjaela movihulo, va 
ngala omuthukona wongendjo. Mava landula Ondjona apehe mpamai i. Wo va 
yowolwa mo movantu ovakwawo. Owo ve li ngovinyango vyolutenga mbimavi 
yambwa Kalunga nOndjona.  

5Kava teekele amava popi ovithithi, wo kave na tja ombedhi.  

Ovaengeli vatatu 

6Mba mona omweengeli umo ngwaa li ama tuka pokati keulu. Wa li nondaka 
ombwa yaapehe okuteethela mboka mbava kala kombanda yohi, ovantu avehe 
noviwan̯a avihe nomihoko avihe nomalaka aehe.  

7Wa popya nondaka onene ha tyaa: “Tilen̯i Kalunga, n̯e mu mu pe etumbalo, 
mena lyokutya owola yekoyo lye ye ya. Tumbaleken̯i ngwaa uta ohi neulu 
nelunga nodhothimo dhomeva.” 

8Kwa landula uke omweengeli omutyavali ha tyaa: “Babilon otjinene tja han̯auka 
po, tja han̯auka po, mena lyokutya tja nwitha oviwan̯a avihe ovinyu vyoluyuma 
lwovihulo vyatjo.” 

9Omweengeli omutyatatu wa landula kovakwawo, ha popi nondaka onene ha 
tyaa: “Nguma tumbaleke otjithitu notjithika tjatjo, iya ma pewa otjihako 
mompomo ye ne kokuwoko kwe, 

10ye ma ka nwa ovinyu vyoluyuma lwaKalunga mbihavi lumbwalumbilwe natja 
moneka yoluyuma lwaKalunga, ma ihamethwa momulilo nomosulfuri movipathi 
vyovaengeli ovadhilikwa nomovipathi vyOndjona.  

11Omwithi womulilo mboka mau ve ihametha, hau ningi ondungalunga katee 
apehe. Mboka mbava tumbaleka otjithitu notjithika tjatjo, mbava tambula 
otjihako tjena lyotjithitu kaava ka thuva out̯iku nomutenya.” 

12Hehi matji tya ovantu ovadhilikwa va thele okulikambulithila nokutakametha 
ovitumino vyaKalunga nokwiitavela muJesus.  

13Mba tyaa ondaka ndjaa dha meulu, hai tyaa: “Soneka otjipuka hehi okutya 
ovanalao ovat̯e mbava t̯ila muMuhona okudha ndino katee apehe!” Ombepo mai 
popi hai tyaa: “Iinga otjatjili, mava ka thuva koudheu wovilinga vyawo, mena 
lyokutya ovilinga vyawo mavi ve landula.” 

Eteyo lyokombanda yohi 

14Ame mba tala, he mono ekaka epembadhi, kombanda yekaka kwa li aku na 
ngwaa kala ko pohi nguma ngala Omuna wOmuntu, komutwe we u na ohala 
yotjingoldo, mokuwoko kwe u na onkiki ndjaa twa. 

15Omweengeli omukwawo wa dha motempeli, ha wololokele ngwaa kala pohi 
kekaka nondaka onene ha tyaa: “Tuma onkiki yoye, u teye, mena lyokutya owola 
yokuteya ye thiki, neteyo lyokombanda yohi lye thiki.” 

16Iya ngwaa li aa kala pohi kekaka, wa yumba onkiki ye kombanda yohi, okuteya 
haku pu.  

17Omweengeli omukwawo wa dha motempeli yomeulu, naye wo wa li nonkiki 
ndjaa twa.  

18Omweengeli omukwawo ngoka ngwaa li netumino lyomulilo, wa dha 
motjiyambelo, ha popi nangoka ngwaa li nonkiki ndjaa twa, ha popi nondaka 



528 

 

 
©  2012 Bible Society in Namibia. 

 

 
 

 

onene ha tyaa: “Tuma onkiki yoye ndjaa twa, u ongedhe omahila omuvinyu 
okombanda yohi, mena lyokutya omandjembele ao a pi!” 

19Omweengeli wa yumba onkiki ye kombanda yohi. Wa ongedha omahila 
omuvinyu wokombanda yohi, he e yumbu motjikolelo otjinene tjoluyuma 
lwaKalunga.  

20Otjikolelo tja li kotjila tjotjitungwalongo, hamu kolelwa. Iya motjikolelo mwa 
dha omukungu wombindhi mbuu na oule wodhokilometa omathele atatu noule 
womohi wometa imo nentinge.  

Eholololo 15 

Ovaengeli nomatatetho athiinina 

1Ame mba mona meulu etangan̯eko ekwawo enene ekumithi. Ovaengeli 
epanduvali va li novipo epanduvali vyathiinina, mena lyokutya oluyuma 
lwaKalunga omo lwa pwila muvyo.  

2Mba mona otjipuka himatji ngala elunga ndimali laima ngekende ndyaa 
lumbalumba nomulilo. Mba mona mbava ton̯a otjithitu notjithika tjatjo nonomola 
yena lyatjo. Mbava ton̯a va kulama melunga ndimali laima ngekende, ave na 
ovihumba mbiva pewa kuKalunga.  

3Va imba otjiimbo tjaMoses, omuntu waKalunga, va imba hitja imbwa kOndjona 
hava tyaa:  “Ovilinga vyoye ovinene vyo ovikumithi,  Muhona Kalunga 
Omutuminiwaavihe.  Odhondjila dhoye dha vyuuka dho odhatjatjili,  Hamba 
yoviwan̯a.  

4Aan̯i nguhame ku tila, Muhona?  Aan̯i nguhama tumbaleke ena lyoye?  Iya mena 
lyokutya oove u li vala aika Omudhilikwa,  oviwan̯a avihe mavi ya kotjipala tjoye,  
havi ku tumbaleke,  mena lyokutya ovilinga vyoye vyouvyuuki vye ya 
poluhandja.” 

5Kon̯ima yovipuka hembi mba mona otempeli ndjaa li aya yeluka meulu, otenda 
ndjii yulika okutya Kalunga u li mokati kawo.  

6Ovaengeli epanduvali mbava li novipo epanduvali, va dha motempeli ava dhala 
omidhalo omipembadhi vyodholina mbimavi laima, ava kutwa nomakwamo 
otjingoldo modhontulo.  

7Iya tjimo tjomovipuka vine mbii na omwenyo tja pa ovaengeli epanduvali 
omalonga otjingoldo epanduvali ngae yula oluyuma lwaKalunga nguu na 
omwenyo apehe katee apehe.  

8Otempeli ya li aye yula omwithi mbumau dhi metumbalo lyaKalunga 
nomodhonkono dhe. Kape na tja noumo ngwaa li ama ulu okuhita motempeli, 
tainkolo ovipo epanduvali vyovaengeli epanduvali háviya hwithilwa po.  

Eholololo 16 

Omalonga oluyuma lwaKalunga 

1Mba tyaa ondaka onene ndjimai dhi motempeli, ya heela ovaengeli epanduvali 
hai tyaa: “Enden̯i mu ka tile omalonga oluyuma lwaKalunga kombanda yohi.” 

2Omweengeli wolutenga wa ya, ha tile elonga lye kombanda yohi. Ovantu mboka 
mbava li notjihako tjotjithitu nambava tumbaleka otjithika tjatjo, va tumba 
oviwalo ovivi navi.  

3Omweengeli omutyavali wa tila elonga lye melunga. Elunga lya ila ombindhi 
ngoyomuntu ngwaa t̯i, atjihe hitja li nomwenyo melunga hatji t̯ile mo.  

4Omweengeli omutyatatu wa tila elonga lye momilonga nomodhothimo 
dhomeva, havi ile ombindhi. 

5Ame mba tyaa omweengeli nguu tumina omeva, wa popya ha tyaa: “Ove 
umuvyuuki, ove nguu li ko, nguwa li ko, ove uMudhilikwa, mena lyokutya 
ovipuka hembi we vi koyo hinyahi.  

6Iya mena lyokutya va tila ombindhi yovantu ovadhilikwa noyovaprofeti, we ve 
nwitha ombindhi, otjo va hala.” 

7Mba tyaa ondaka onkwawo ndjaa dha motjiyambelo hai tyaa: “Iinga, 
Muhona Kalunga Omutuminiwaavihe, ekoyo lyoye olyatjatjili, lyo lya vyuuka.” 

8Omweengeli omutyane wa tila elonga lye ketango. Etango lya pewa odhonkono 
okuhika ovantu nomulilo.  

9Oupyu ounene wa hika ovantu, ovantu hava penye ena lyaKalunga nguu na 
odhonkono kovipo hembi. Wo kave liteyululile, va pe Kalunga etumbalo.  

10Omweengeli omutyatano wa tila elonga lye kotjipunditumino tjotjithitu. Iya 
otjilongo tjotjithitu tja kala met̯iku, ovantu ve lilumata omalaka mena lyoviihamo.  

11Iya va penya Kalunga owomeulu, mena lyoviihamo vyawo nomena lyoviwalo 
vyawo, wo kave liteyululile kovilinga vyawo ovivi.  

12Omweengeli omutyapandu wa tila elonga lye momulonga omunene waEufrat. 
Iya omeva omulonga a tena, opo pa longekedhelwe odhohamba ondjila 
ndhimadhi dhi koutjilo. 

13Mba mona odhombepo ndatu odhombi ndhimadhi ngala omathuma, madhi dhi 
motjinyo tjetjithi nomotjinyo tjotjithitu nomotjinyo tjomuprofeti wovithithi.  

14Iya dho odhombepo dhodhondemoni ndhii ninga omatangan̯eko, madhi i oku 
ka onga odhohamba adhihe dhokombanda yohi, dhi ka lwe ovita metango enene 
lyaKalunga Omutuminiwaavihe.  

15 “Taa tuutuu, ame me ya ngotjimpulu, omunalao onguma pathumuka, ha 
takametha omidhalo vye, opo há ende nyahinya, ye a t̯e ohon̯i movipathi 
vyovantu avehe.” 

16Iya odhombepo dha ongedhela odhohamba poluvedhe, mOtjiheberi nduu tiwa 
Armagedon.  

17Omweengeli omutyapanduvali wa tila elonga lye mombepo. Iya ondaka onene 
ya dha motjipunditumino motempeli hai tyaa: “Tja ningwa!” 

18Iya pa li omalukeno nomipopyo nomititimo vyombula neteketo lyohi enene. 
Kakuya moneka nalukulu eteketo ndii li nyahoka okudha keuto lyomuntu.  

19Iya otjitungwalongo soka otjinene tja pambuka movipambu vitatu, 
novitungwalongo vyoviwan̯a vya han̯auka. Babilon otjinene tja thipalukwa 
kuKalunga, he tji pa oneka yovinyu vyoluyuma lwe lwomadhinge.  

20Odhompanga adhihe dha inkola, nodhondundu adhihe ahamadhi moneka.  

21Omawe omanene odhompawe, limo lya li nodhokilograma omilongo vine, a 
lauka keulu, haa wile kombanda yovantu. Ovantu va penya Kalunga mena 
lyotjipo hehi tjodhompawe. Iya otjipo hehi tja li otjinene unene.  

Eholololo 17 

Ekunga enene notjithitu 

1Omweengeli umo womovaengeli epanduvali mbava li nomalonga epanduvali we 
ya kwaame, ha popi naame ha tyaa: “Indjo, ndji ku yulikile ekunga enene ndyaa 
kala pohi kombanda yomeva omengi himali koywa.  

2Odhohamba dhokombanda yohi dha lala nalyo, novantu wokombanda yohi va 
pyaluka kovinyu vyovihulo vyalyo.” 

3Mba kambulwa kOmbepo, omweengeli ha ntwala mokuti. Iya mba mona 
omukadhintu ngwaa kala pohi kotjithitu otjithilantu, hitje yula omana okupenya, 
hitji na omitwe epanduvali nodhonyaa omulongo. 

4Omukadhintu wa dhala omudhalo wopurpuri nomudhalo omuthilantu, hau 
thevekwa notjingoldo nomawe omawa okalu nomakwalali. Iya mokuwoko kwe 
mwa li oneka yotjingoldo ndjee yula ovipuka mbimavi toyetha novipuka vyosilo 
vyovihulo vye. 

5Mompomo yomukadhintu mwa sonekwa ena eholekwa: “Babilon otjinene, ina 
yomakunga aehe noyovipuka avihe vyokutoyetha vyokombanda yohi.” 

6Mba mona okutya omukadhintu wa pyaluka ombindhi yovantu ovadhilikwa 
nombindhi yodhombangi dhaJesus.  Himbe mu mono, mbe kumwa unene.  

7Omweengeli wa ntjeela ha tyaa: “We kuminwa tji? Ame me ku heele otjiholekwa 
tjomukadhintu notjotjithitu hitje mu tjindi, hitji na omitwe epanduvali 
nodhonyaa omulongo.  

8Otjithitu soka hiwa mono oko tja li, napano katji ko, iya tji li pokwiinduka 
menkomototo, atjaa matji ka han̯aunwa po. Mbava kala kombanda yohi, mbahava 

sonekelwe omana awo membo lyomwenyo okudha keuto lyouye, mave ke 
kumwa himava ka mona otjithitu okutya oko tja li, napano katji ko, iya matji ke 
ya.  

9 “Hehi matji pula omaeli nodhondunge. Omitwe epanduvali mavi tya 
odhondundu epanduvali hoka hukwa kala pohi omukadhintu. Omitwe hembi 
mavi tya wo odhohamba epanduvali.  

10Odhohamba ntano dha t̯a, imo opo i li, onkwawo kaiye ya. Iya himai ya, mai ka 
tumina vala okaluvedhe okanunu.  

11Otjithitu hitja li ko, napano katji ko, iya matji ka ila ohamba ontyapandutatu 
ndjaa li imo yomodhohamba hendhinya epanduvali ndhaa li ko, iya matji ka 
han̯aunwa po.  

12 “Odhonyaa omulongo ndhiwa mono, odhohamba omulongo ndhiihadhiya 
vyaala ovilongo, atjaa madhi ka pewa odhonkono dhokutumina ngodhohamba 
oule wowola imo pamo notjithitu.  

13Dho adhihe omulongo dha li nompango imo, dhi ka yandje etumino lyadho 
nodhonkono dhadho kotjithitu.  

14Otjithitu nodhohamba madhi ka lwitha Ondjona. Ondjona pamo novaithanwa 
novaholowolwa novaliun̯ikwa mai ke dhi ton̯a, mena lyokutya oye e 
liMuhona wovahona, Ohamba yodhohamba.” 

15Omweengeli wa ntjeela ha tyaa: “Omeva ngawa mono, ekunga hulya kala pohi, 
matji tya ovantu, omangundwa, oviwan̯a nomalaka.  

16Odhonyaa omulongo ndhiwa mono, notjithitu hiwa mono, avihe hembi mavi ka 
kala avi yele ekunga. Mave ke li dhula atjihe hili na tjo, have li thii nyahinya. Mava 
ka lya onyama yekunga, have li hike po momulilo.  

17Iya Kalunga wa twaa ehalo lye momitima vyawo, va pange ompango imo, va 
yandje etumino lyawo kotjithitu, katee odhondaka dhaKalunga madhi hwithilwa 
po.  

18 “Omukadhintu nguwa mono, oye e li otjitungwalongo otjinene hitji tumina 
odhohamba adhihe kombanda yohi.” 

Eholololo 18 

Okuhan̯auka po kwaBabilon 

1Kon̯ima yovipuka hembi mba mona omweengeli omukwawo, ama dhi nomeulu, 
ae na odhonkono odhonene, elaimo lye lya laimina ohi.  

2Iya wa wololoka unene ha tyaa: “Babilon otjinene tja han̯auka po, tja han̯auka 
po, tja ile otjilongo tjodhondemoni noluvedhe lwokukala odhombepo adhihe 
odhombi, noluvedhe lwokukala ovidhila avihe ovivi mbii yelwe.  

3Iya oviwan̯a avihe vya nwa ovinyu vyoluyuma lwovihulo vyaBabilon. 
Odhohamba adhihe dhokombanda yohi dha lala natjo. Ovatjingithi wokombanda 
yohi va ila ovahona mena lyodhonkono dhomalihulukitho atjo.” 

4Ame mba tyaa ondaka onkwawo ndjaa dha meulu hai tyaa:  “Dhen̯i mo mutjo, n̯e 
muvantu vandje!  Hámu litwaa modhonkali dhatjo,  

n̯e hámu litwaa movipo vyatjo.  

5Iya mena lyokutya odhonkali dhatjo dha tongomana katee meulu,  Kalunga wa 
thipaluka ovilinga vyatjo ovivi.  

6Tji ningilen̯i ngahi tje mu ningila wo,  mu tji wedhele tuvali hitji lithike povilinga 
vyatjo,  moneka mutje mu twiila,  tji twiilen̯i mo tuvali.  

7Tji tatethen̯i, mu tji monethe ovihuna mbii lithike petumbalo nopouhona mbutje 
lipa.  Mena lyokutya matji lipopile momutima watjo amatji tyaa:  ‘Ame me kala 
hempa, ndjihamba himuhepe,  híme ka etetha onkenda.’ 

8Iya ovipo ngahi tjili: Et̯o, oudheu nondjala mavi ke tji vadha metango limo.  Matji 
ka hikwa po nomulilo,  mena lyokutya Muhona Kalunga ngume tji koyo 
omunadhonkono.” 

9Odhohamba dhokombanda yohi ndhaa lala natjo namboka mbave lihulukithwa 
natjo mava ka lila, hava etetha onkenda himava mono omwithi wompile yatjo. 

10Mava kulamene kokule natjo, mena lyokutya mava tila oviihamo mbimavi 
ningilwa mutjo, hava tyaa: “Utatyei, utatyei, otjitungwalongo otjinene, Babilon 
otjitungwalongo otjinankono! Ekoyo lyoye lye ya moule wowola imo!” 

11Ovatjingithi wokombanda yohi mava ka lila, hava etetha onkenda mena 
lyaBabilon, mena lyokutya kape na tja nguma ka landa ovipuka vyawo, 

12otjingoldo, otjisilveri, omawe okalu, omakwalali, otjitopa tjoliina, opurpuri, 
osilki, nahembi ovithilantu, novidhimba avihe oviwa, novihongwa mbii hongwa 
momayoo odhondjamba nomovimuti vyokalu nomotjivela otjimbundu notjivela 
otjindholodhi nomomarmori, 

13nokaneli, notjidhimba, novitwiimin̯wa, nomira, notjidhimba tjepya, novinyu, 
nomadhi omiholivi, nohenga, novilya, nodhongombe, nodhondhu, nodhonkambe, 
nomatemba, novapika, novantu mbave na omwenyo.  

14Ovinyango mbyuu hole komwenyo woye, vya yunda. Ovipuka avihe oviwa 
vyoulombe novyouhila mbii laima vya ya, koo ke vi mona uke.  

15Ovatjingithi wovipuka hembi, mbava ningwa ovahona kotjitungwalongo hehi, 
mava ka kulama kokule, mena lyokutya mava ka tila oviihamo, mava ka lila hava 
etetha onkenda,  

16hava tyaa: “Utatyei, utatyei, otjitungwalongo otjinene, hitje lidhaleka otjitopa 
tjoliina nopurpuri nosilki, hitje thevekelwe notjingoldo nomawe okalu 
nomakwalali.  

17Iya ouhona mbuu lithike mpoka tje u keketha moule wowola imo.” Ovaendethi 
wodhombapolo novantu avehe womodhombapolo nambava undapa 
modhombapolo nambava enda melunga, va kulama kokule.  

18Iya va kwaa hiva mono omwithi wompile yatjo hava tyaa: “Kwa li 
otjitungwalongo otjinene ngahi?” 

19Ve lithithila eheke momitwe vyawo, va kwaa hava lili, hava etetha onkenda, 
hava tyaa: “Utatyei, utatyei, otjitungwalongo otjinene, novantu avehe mboka 
mbava enda momalunga nodhombapolo, va mona ouhona owingi mena 
lyotjitungwalongo hehi. Iya ouhona wawo wa ithwa po moule wowola imo.  

20”O, ulu, linyandaelela tjo, nan̯e wo ovantu ovadhilikwa 
novayapostoli novaprofeti, linyandaelen̯i, mena lyokutya Kalunga we tji koya, he 
tji kambulile onkongo omena lyen̯i.” 

21Omweengeli nguu na odhonkono wa itha ewe enene, ndii ngala ekunkwa, he li 
yumbu melunga, ha tyaa: “Iya Babilon otjitungwalongo otjinene otjo matji ka 
yekelwahi nyahoka nodhonkono, kaatji ka moneka uke.  

22Ovaimbi novahiki wovisandji nowodhofilita nowodhonkwino kaava ka teeka 
uke amava hikile momivanda vyoye. Mo kaamu ka moneka uke ovanongo 
wokuundapa otjilinga atjihe tjounongo. Mo kaamu ka teeka uke ekunkwa amali 
tya kuuyu kuuyu.  

23Mo kaamu ka tema uke olamba, mo kaamu ka teeka uke ondaka yomukupi ne 
yomukupwa. Iya ovatjingithi woye va li ovanene kombanda yohi, noviwan̯a avihe 
we vi tyolaetha noumpule woye.” 

24Iya Babilon tja yumanekwa, mena lyokutya mutjo mwa moneka ombindhi 
yovaprofeti nombindhi yovantu ovadhilikwa noyovantu avehe mboka mbava 
dhipawa kombanda yohi.  

Eholololo 19 

1Kon̯ima yovipuka hembi mba tyaa otjipuka himatji ngala ondaka onene yowingi 
wovantu meulu, hai tyaa: “Halleluya! Ehupitho netumbalo nodhonkono 
odhaKalunga ketu.  

2Mena lyokutya omakoyo e oatjatjili, o a vyuuka, Kalunga wa koya ekunga ndyaa 
yona ohi novihulo vyalyo. Kalunga wa kambulila ekunga onkongo, mena lyokutya 
lya dhipaa ovantu ve.” 

3Owingi wovantu wa popya uke otjikando otjityavali hau tyaa: 
“Halleluya!”Omwithi wompile yotjitungwalongo mau i peulu apehe katee apehe.  

4Ovipuka vine mbii na omwenyo novanene omilongo vivali navane va wila pohi 
hava tumbaleke Kalunga ngwaa kala pohi kotjipunditumino, hava tyaa: “Amen! 
Halleluya!” 

Otjipito tjolukupo lwOndjona 

5Ondaka ya dha motjipunditumino hai tyaa: “Tumbaleken̯i Kalunga ketu, ovantu 
ve amuhe mbamu mu tila, ovanene novanunu.” 

6Mba tyaa otjipuka himatji ngala ondaka onene yowingi wovantu, tjo matji ngala 
otjihoomo tjomeva omengi, tjo matji ngala omititimo vyombula ominene hatji 
tyaa: “Halleluya! Iya Muhona Kalunga ketu Omutuminiwaavihe ma tumine. 

7Ngatu hulukwen̯i, nt̯e tu linyandaele, nt̯e tu mu pe etumbalo, mena lyokutya 
olukupo lwOndjona lwe thiki, nomukupwa we we lilongekedha.  

8Wa pewa, a dhale omidhalo vyodholiina omipembadhi mbimavi laima, mbyaa 
kohoka.”(Iya omudhalo omupembadhi mau tya ovilinga oviwa vyovantu 
ovadhilikwa. ) 

9Omweengeli wa ntjeela ha tyaa: “Soneka, u tye ovanalao ombava kongwa 
kotjipito tjolukupo lwOndjona.”Omweengeli wa wedha ko uke ha tyaa: 
“Odhondaka hendhi dhaKalunga odhatjatjili.” 

10Ame mba wila podhompadhi dhe ndji mu tumbaleke. Iya wa ntjeela ha tyaa: 
“Hó ningi nyahoka! Ame ndji undapela Kalunga ngaove, ngovaitaveli vakwen̯i 
mbave na oumbangi waJesus Kristus. Tumbaleka Kalunga!” Iya mbava popya 
oumbangi waJesus, ve na ombepo youprofeti.  

Omukavili wonkambe ompembadhi 

11Iya ame mba tala, he mono eulu ndyee liyapuka, nonkambe ompembadhi, 
ngwee i kavile u tiwa Omuliun̯ikwa, Owatjatjili, ma koyo ekoyo ndyaa vyuuka, ye 
ma lu nouvyuuki.  

12Omeho e a ngala omalakulaku omulilo, komutwe we kwa li odhohala odhingi. 
Ye wa sonekwa ena ndihali iwe komuntu noumo, kakele vala kuye omwene.  

13Wa dhala omudhalo mbwaa yawa mombindhi, ha lukwa ena ndimali tyaa: 
“Ondaka yaKalunga.” 

14Ovakwavita womeulu ve mu landula, ava kavile kodhonkambe 
odhompembadhi, ava dhala omidhalo omipembadhi vyodholiina mbyaa kohoka.  

15Motjinyo tje mwa dha omukonda mbwaa twa, owo ma tono nawo oviwan̯a. Iya 
ye me ke vi litha nonkunye yotjivela. Iya ma kolele motjikolelo ovinyu vyoluyuma 
olunene lwaKalunga Omutuminiwaavihe.  

16Omudhalo we pevango wa sonekwa ena ndimali tyaa: “Ohamba yodhohamba, 
Muhona wovahona.” 

17Mba mona omweengeli umo ngwaa kulama ketango. Wa wololoka unene 
kovidhila avihe mbimavi tuka pokati keulu ha tyaa: “Indjen̯i, onganen̯i kotjipito 
otjinene tjaKalunga!  

18Indjen̯i mu lye onyama yodhohamba noyovanene wovakwavita, 
noyovanamatha, onyama yodhonkambe noyovakavili vadho, onyama yovantu 
avehe, ovapika nambahave thi ovapika, ovanene novanunu.” 

19Mba mona otjithitu nodhohamba dhokombanda yohi novakwavita vadho, ve 
liongedha, va ninge ovita nangwaa kavile konkambe novakwavita ve.  

20Otjithitu tja kambulwa pamo nomuprofeti wovithithi nguu ninga 
omatangan̯eko movipathi vyatjo, ngaa pukitha nao ovantu mboka mbava tuwa 
otjihako tjotjithitu nambava tumbaleka otjithika tjatjo. Wo va yumbwa 
nomwenyo melunga lyomulilo nosulfuri.  

21Otjihupe tja dhipawa nomukonda mbwaa dha motjinyo tjangoka ngwaa kavile 
konkambe. Ovidhila avihe vye kuta onyama yawo.  

 

Eholololo 20 

Odhombula eyovi 

1Mba mona omweengeli ama dhi nomeulu, ae na osapi yenkomototo nelyenge 
enene mokuwoko kwe.  

2Omweengeli wa kambula etjithi, onyoka onkulu, ndjii li omudiapoli, Satana. We 
mu kuta oule wodhombula eyovi. 

3We mu yumba menkomototo, ha yedhile po, ha twaa ko otjilimbo, opo há 
pukitha uke oviwan̯a, katee odhombula ndhoka eyovi madhi pu ko. Kon̯ima 
yodhombula ndhoka ma ka kutululwa okaluvedhe okanunu.  

4Mba mona ovipunditumino, mbava kala ko pohi, va pewa odhonkono okukoya. 
Mba mona omienyo vyamboka mbava dhipawa mena lyoumbangi 
waJesus nomena lyodhondaka dhaKalunga, mbahava tumbalekele otjithitu ne 
mbahava tumbalekele otjithika tjatjo ne mbahava twiilwe otjihako 
modhompomo dhawo nokomawoko awo. Va ninga omwenyo, hava tumine pamo 
naKristus oule wodhombula eyovi.  

5Iya hendi olyo li li eimuko kout̯e lyolutenga. (Otjihupe tjovat̯e kava ningile 
omwenyo katee odhombula eyovi madhi pu ko).  

6Omunalao nomudhilikwa oye ngoka nguma mono oluvedhe meimuko kout̯e 
lyolutenga. Et̯o etyavali kali na tja odhonkono oku ve tumina. Iya mava ka 
kala ovayambethi vaKalunga novaKristus. Mava ka tumina pamo naye 
odhombula eyovi limo.  

Satana ma ton̯wa 

7Odhombula eyovi adha pu ko, Satana ma ka kutululwa mounkwatwa we.  

8Ma ka pita mo, ha pukitha oviwan̯a kodhontyo ne dhohi, Gog naMagog, me ke ve 
onga va ka lwe ovita. Iya otjihavelo tjawo matji ka kala atji lithike peheke 
lyelunga.  

9Mava handjana nouye auhe, hava kondoloka okamba yovantu ovadhilikwa 
notjitungwalongo otjihivilikwa. Iya omulilo mau dhi meulu, hau ve hike po.  

10Omudiapoli ngwee ve pukitha, wa yumbwa melunga lyomulilo nosulfuri, mumu 
na otjithitu nomuprofeti wovithithi. Mava ka ihamekwa omutenya nout̯iku apehe 
katee apehe.  

Ekoyo lyathiinina 

11Mba mona otjipunditumino otjinene otjipembadhi nangwaa li aa kala ko pohi. 
Ohi neulu vye mu inkola, kavi ka monekele mo uke. 

12Mba mona ovat̯e ovanene novanunu mbava kulama kotjipala tjotjipunditumino. 
Iya omambo a li aa t̯imunwa. Embo ekwawo ndyoka ndyaa li embo lyomwenyo 
lya li alya t̯imunwa. Ovat̯e va koyelwa ovipuka ngahi vya sonekwa momambo 
novilinga vyawo.  

13Elunga lya yandja ovat̯e valyo. Et̯o notjovat̯e vya yandja ovat̯e vavyo. Iya avehe 
va koywa ngahi tji li movilinga vyawo.  

14Iya et̯o notjovat̯e vya yumbwa melunga lyomulilo. Elunga lyomulilo hendi olyo 
li li et̯o etyavali.  

15Iya nguha monekele aa sonekwa membo lyomwenyo, wa yumbwa melunga 
lyomulilo.  

Eholololo 21 

Eulu epe nohi ompe 

1Mba mona eulu epe nohi ompe, mena lyokutya eulu lyolutenga nohi yolutenga 
vya hula, nelunga kali ko uke. 

2Mba mona otjitungwalongo otjidhilikwa, Jerusalem otjipe, amatji dhi meulu 
kuKalunga, tja longekedhwa ngomuthuko ama longekedhelwa omulumentu we.  

3Mba tyaa ondaka onene ndjimai dhi motjipunditumino hai tyaa: “Taa tuutuu, 
onganda yaKalunga i li povantu! Ye ma ka kala pamo nawo, mava ka kala ovantu 
ve. Kalunga omwene ma ka kala pamo nawo, ma ka kala Kalunga kawo.  

4Ma ka theta po omihodhi avihe pomeho awo. Kaaku ka kala uke et̯o ne omukoti 
ne otjililo ne oviihamo kaavi ka kala ko uke, mena lyokutya ovipuka vyolutenga 
vya hulu.” 

5Ngwaa li aa kala pohi kotjipunditumino wa popya ha tyaa: “Taa tuutuu, ovipuka 
avihe me vi ningi ovipe.”Wa popya ha tyaa: “Soneka, ovipuka hembi, mena 
lyokutya odhondaka hendhi odhatjatjili dho dhi tjiiwa okuliun̯ikwa.” 

6Wa ntjeela uke ha tyaa: “Tja ningwa! AameAlfa naOmega, eutilo nehulilo, ngwaa 
t̯i onyota, me mu pa omeva mothimo yomeva omanamwenyo otjali.  

7Nguma ton̯a, ma ka pingana ovipuka hembi, ame me ka kala Kalunga ke, ye ma 
ka kala omunwandje.  

8Iya mbava lya owoma nambahave na eitavelo, novalisiliki novadhipai nambave 
hole ovihulo, nodhompule novatumbaleki wovikalunga, nodhonkembi adhihe, 
oluvedhe lwawo malu ka kala melunga lyomulilo nosulfuri, ndyoka ndimali ka 
kala et̯o etyavali.” 

Jerusalem otjipe 

9Iya umo owomovaengeli epanduvali mbave na omalonga epanduvali ngae yula 
ovipo epanduvali vyathiinina, we ya, ha popi naame ha tyaa: “Indjo huno, ndji ku 
yulikile omuthuko, omukadhintu wOndjona.” 

10Mba kambulwa kOmbepo, hai ntwala kondundu onene onde. Yo ya 
ndjulikila otjitungwalongo otjidhilikwa, Jerusalem amatji dhi meulu kuKalunga,  

11hitji na etumbalo lyaKalunga, hitji laima ngokawe hake na okalu, ngojaspis, 
ndjii laima ngekende lyokristali.  

12Tja kondolokwa kekuma enene ele ndii na omivelo omulongo navivali. 
Pomuvelo auhe pa li omweengeli, nomana ngaa sonekwa ko, henga omaanda 
omulongo naavali ovanwaIsrael.  

13Okudha koutjilo omivelo vitatu, okudha komakulyo otjilongo omivelo vitatu, 
okudha komakumbinda otjilongo omivelo vitatu, nokoutokelo omivelo vitatu.  

14Ekuma lyotjitungwalongo li na omakulameno omulongo naavali. 
Komakulameno ku na omana omulongo naavali ovayapostoli omulongo navavali 
wOndjona.  

15Omweengeli ngwaa popya naame, wa li notjisawa tjotjingoldo tjokuyeleka 
otjitungwalongo nomivelo vyatjo nekuma lyatjo.  

16Otjitungwalongo tja li nodhombinga ne ndhii lithike, oule watjo u lithike 
nomutamo. Omweengeli wa yeleka otjitungwalongo notjisawa, tja li noule 
wodhokilometa omayovi avali nomathele ane. Oule, nomutamo, noule wopeulu vi 
lithike.  

17Omweengeli wa yeleka wo ekuma lyatjo, lya li noule wodhometa omilongo 
epandu, notjiyeleketho soka hiaa yeleketha.  

18Ekuma lya tungilwe nojaspis, otjitungwalongo tja tungwa notjingoldo 
otjenetjene hitja kohoka ngekende.  

19Omakulameno omakuma otjitungwalongo e thevekwa nomawe okalu omuhoko 
kwalukele. Ekulameno lyolutenga ojaspis, etyavali osafire, etyatatu okalkedon, 
etyane osmaragdi,  

20etyatano osardoniks, etyapandu osardion, etyapanduvali okrisoliti, 
etyapandutatu oberili, etyamoovi otopasi, etyamulongo okrisopraisi, 
etyamulongo nalimo ohiakinti, etyamulongo netyavali oametisti.  

21Iya omivelo omulongo navivali omawe omulongo naavali, omuvelo auhe ewe 
limo. Omuvanda wotjitungwalongo wa tungwa notjingoldo otjenetjene hitja 
kohoka ngekende.  

22Ame hí mwene mo otempeli motjitungwalongo soka, mena 
lyokutya Muhona Kalunga Omutuminiwaavihe nOndjona owo ve li otempeli 
yatjo.  

23Otjitungwalongo soka katji hepele okutungatelwa netango ne nomwedhi, mena 
lyokutya elaimo lyaKalunga mali tji laimine, Ondjona oyo i li olamba yatjo.  

24Oviwan̯a mavi ka enda motjiten̯i tjatjo, odhohamba dhokombanda yohi madhi 
eta mo etumbalo lyadho.  

25Omivelo vyotjitungwalongo soka komutenya kaavi ka yedhilwa uke, mena 
lyokutya kaaku ka kala uke out̯iku. 

26Motjitungwalongo moka mamu ka etwa ovipuka ovingi oviwa nomauhona 
oviwan̯a.  

27Iya soka hitja sila kaatji hiti mo nokanunu. Auhe nguu undapa ovilinga mbii 
toyetha kaa hiti mo ne nguu popya ovithithi. Mamu hiti vala mbava sonekwa 
membo lyomwenyo lyOndjona.  

Eholololo 22 

1Iya omweengeli wa ndjulikila omulonga womeva omanamwenyo ngamaa laima 
ngokristali, mbumau thuluka motjipunditumino tjaKalunga notjOndjona, 

2wa kunguluka pokati komuvanda wotjitungwalongo. Kodhontyo dhomulonga 
kwa li omuti womwenyo mbuu ma ovikando omulongo navivali mombula, 
momwedhi auhe u ma ovinyango, omatho omuti mboka ookuvelula oviwan̯a.  

3Motjitungwalongo moka kaamu ka kala uke ethingo.  Mamu ka kala 
otjipunditumino tjaKalunga notjOndjona. Iya ovantu ve mave ke mu undapela.  

4Mava ka kala amava tala otjipala tje, nena lye mali ka kala modhompomo dhawo. 

5Kaaku ka kala out̯iku, ovantu vaKalunga kaava ka hepa uke otjiten̯i tjolamba ne 
otjiten̯i tjetango, mena lyokutya Muhona Kalunga oye e li otjiten̯i tjawo. Iya mava 
ka tumina ngodhohamba apehe katee apehe.  

Jesus me ya dhiva 

6Omweengeli wa ntjeela ha tyaa: “Odhondaka ndhika dhi tji i okuliun̯ikwa, dho 
odhatjatjili. Muhona, Kalunga wodhombepo dhovaprofeti, wa tuma omweengeli 
we okuyulikila ovantu ve ovipuka mbimavi ka ningwa dhiva.” 

7Jesus wa popya ha tyaa: “Taa tuutuu, ame me ya dhiva. Omunalao onguma 
takametha odhondaka dhouprofeti wembo hendi.” 

8Iya aame Johannes ngoka ngumba tyaa, ye ngumba mona ovipuka hembi avihe. 
Iya himba tee nahimba mono ovipuka hembi, mba wila podhompadhi 
dhomweengeli ngwaa ndjulikila ovipuka hembi ndji mu tumbaleke.  

9Ye wa ntjeela ha tyaa: “Taa tuutuu, hó ningi nyahoka! Ame ndji ngala vala ove 
ndjimukwen̯i ngovakwen̯i ovaprofeti novantu mboka mbava takametha 
odhondaka dhomembo hendi. Tumbaleka Kalunga.” 

10Wa ntjeela ha tyaa: “Odhondaka dhouprofeti wembo hendi hó dhi holeke, mena 
lyokutya otembu i li popedhi. 

11Nguma undapa oulundhi, nga undape oulundhi, ngume lisilike, nge lisilike. Iya 
omuvyuuki nga undape ouvyuuki, omudhilikwa nge lidhilike.” 

12Jesus wa popya ha tyaa “Taa tuutuu, ame me ya dhiva. Ondjambi yandje ndji na 
yo okupa auhe hitji lithike povilinga vye.  

13Aame Alfa naOmega, omutenga nomuthiinina, eutilo nehulilo.” 

14Ovanalao ombava koha omidhalo vyawo, opo va itavelelwe okulya ovinyango 
vyomuti womwenyo, wo va hite motjitungwalongo amava pitile momivelo.  

15Iya kotjila tjotjitungwalongo maku ka kala odhombwa, nodhompule nambave 
hole ovihulo, novadhipai, novatumbaleki wovikalunga, nambave hole ovithithi, 
nodhonkembi.  

16 “Aame Jesus, mba tuma omweengeli wandje, e mu hipululile ovipuka mbyoka 
momaongalo. Aame ontekulona yomoluyumuko lwaDavid, onyothi yomuhuka 
ndjii laima.” 

17Ombepo nomukupwa mava tyaa: “Indjo!” Ngume tji tee, nga tyee: “Indjo!” 
Ngwaa t̯i onyota, nge ye. Nguma hala, nga tambule omeva omanamwenyo otjali.  

Omaandelo 

18Aame Johannes, me londola auhe nguma tee odhondaka dhouprofeti wembo 
hendi okutya andaa pe na nguma wedha ko tja kudho, Kalunga me ke mu 
wedhela ko kovipo mbyaa sonekwa membo hendi. 

19Iya andaa modhondaka dhouprofeti wembo hendi pe na nguma itha mo tja, 
Kalunga kee ke mu yetha a lye ovinyango vyomuti womwenyo, ye kaa ka kala 
motjitungwalongo otjidhilikwa ngahi tja sonekwa membo hendi.  

20Nguma popi ovipuka hembi ma tyaa: “Iinga, ame me ya dhiva.”Amen. 
Muhona Jesus, indjo!  

21Et̯ilonkenda lyaMuhona Jesus ngali kale nan̯e amuhe. Amen.  

